
        
            
                
            
        

    
	Шарль де Костер

	 

	УУЛИНШПИГЕЛИЙН ДОМОГ – 1 
(Тэргүүн дэвтэр)
 

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн “УУЛИНШПИГЕЛИЙН ДОМОГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Уулиншпигель, Ламме Гудзак хоёрын эрэлхэг, хөгжүүн бөгөөд Фландри зэрэг оронд ихэд алдаршсан адал явдлын тухай домог

	 

	Орос хэлнээс орчуулсан Д. Батсүх, Г. Бидэрьяа

	Редактор Т. Содномдаржаа



	
УУЛЬ ШУВУУНЫ УДИРТГАЛ

	Эрхэм зураачид, эрхэм хэвлэн нийтлэгч ноёд минь, эрхэм яруу найрагч аа, миний бие та нарын анхны хэвлэлийн талаар хэдэн шүүмжлэлт санал гаргамаар байна. Яагаад! Арван найман тооны хүн энэ яруу алдрын замд урагшлуулахыг хичээсэн заан шиг мундаг том номд та бүхэн Минерва тэнгэрийн шувуу, сод мэргэн ууль, оюун ухаант ууль шувуунд өчүүхэн, хумсын чинээн зай олоогүй гэж үү? Германд мөн та бүгдийн туйлаас хайртай Фландрид миний бие Уулиншпигель нэртэй хүний мөрөн дээр үргэлж сууж явдааг. Уулиншпигель гэдэг нь Ууль, Толь, Мэргэн ухаан, Инээдэм наргиа гэсэн утгатай нэр ажээ.

	Түүний төрсөн нутаг гэлцдэг Даммегийн оршин суугчид эгшиг үсгийг сунжруулах зүй ёсоор мөн «Иу» үсгийг «И» гэж дууддаг заншлаараа «Улиншпигель» гэж дууддаг гэнэ. Энэ бол тэдний хэрэг юм.

	Харин та нар бол өөр тайлбар зохиосон нь: «Ulen (Ulieden гэхийн оронд) Spiegel» — таны толь, эрхэм тариачид, тайж нар, захирагчид, захирагдагчид та нарын тэнэг мунхаг, зүй бусын явдал болон бүхэл бүтэн эрин үеийн гэмт хэргийн толь мөн шүү. Энэ бол хурц мэргэн ч гэсэн ухаалаг биш байжээ. Уламжлалтай холбоогоо хэзээ ч тасалсны хэрэггүй. Та нарын үздэгээр бол шил зүүсэн ёсорхог амьтан, нүүдлийн жүжигчин, яг үхэл өөрөө юм шиг, гарч ирэх нь сонсголд хүрээгүй байтал урьдаар чимээгүй довтлон алдаг, харанхуйд дурлагч дүнсгэр байж боломгүй зүй бусын шувууны дүрсэнд мэргэн ухааныг шингээх гэсэн бодлыг хачин гайхалтай гэж та бүхэн үзсэн байж ч магадгүй. Гэвч хуурмаг цагаан санаат, ёжлон шоологч та бүхэн надтай адил юм. Сонсогдохгүйгээр эсгий улаар гишгэлж, сэмхэн хүрч ирсэн аллагын цохилтод гол горхи шиг цус урссан тийм шөнө та бүхний өнгөрөөдөг шөнийн дунд байхгүй гэж үү? Мөн эр эм хүний, хүүхдийн хүүр дүүрэн овоорсон гудамжны талбайг бүдэгхэн туяагаар гэрэлтүүлсэн үүр цайх үеийг, та нарын өөрсдийн чинь түүх санагдуулахгүй байна гэж үү? Та бүхэн ертөнцийг ноёрхсоноос хойш та нарын улс төрийн бодлого юугаар амьдарч байна? Цус урсгах, зодож жанчихаараа.

	Би ууль, муу муухай ууль, би бол алахын төлөө алдаг биш, харин амь зуун амьдарч ангаахайнуудаа тэжээхийн тул алдааг. Хэрэв надад арга буюу шувууны зулзагуудыг залгичих удаа тохиолдоход та нар намайг зэмлэдэг бол энэ хорвоо ертөнцөд амьсгалдаг бүхнийг жанчин нүдэж хяддаг гэж миний бие та бүхнийг зэмлэж болох сон бол уу? Та бүхэн шувууны дүүлэн нисдэг тухай, түүний тачаалын тухай, гоо сайхны тухай, үүрээ засдаг уран чадварын тухай, эм шувуу ангаахайныхаа төлөө айж зовдгийн тухай сэтгэл хөдлөм өгүүллээр бүхэл бүтэн ном бичдэг байтлаа, тэр дороо шувууг ямар шүүстэй, яаж зоогловол таатай, мөн ямар ямар шувуу илүү тарган, илүү амттай байдгийг бичдэг шүү дээ. Би ном бичдэггүй, бурхан өршөөг, хэрэв бичдэг сэн бол би та бүхэн шувуу идэж зооглох арга олдохгүй болохоор шүдээ л зүгээр байлгахгүй гэж үрийг нь хүртэл иддэг гэж бичих сэн.

	Харин ухаалаг биш яруу найрагч минь чиний бүтээлд миний оролцсоныг нэр заах нь чамд илүү ашигтай байсан шүү дээ. Тэр бүтээлийн чинь наад зах нь хорин бүлэг нь минийх, бусдыг нь би чамд бүрэн өмчлүүлэн үлдээе. Чиний хэвлүүлж байгаа бүх тэнэг мунхаг юмны хэмжээлшгүй эзэн байх нь арай бага хортой хэрэг ээ. Яруу найрагч чи эх орны алуурчин гэгчдийг ялгалгүй илчилж V Карл, II Филиппийг түүхийн гутамшиг болгож байна.

	— Чи бол уультай адилгүй, чи ухаалаг биш ээ. Энэ ертөнцөд тавдугаар Карлууд ч, хоёрдугаар Филиппүүд ч байхгүй болсон гэдэгт чи лав итгэж байна уу? Нарийн хяналт шалгалт чиний бичсэн зүйлээс алдарт орчин үеийнхнийг ёжлон хэлж байгааг чинь олж харахаас айхгүй байна уу? Тэр эзэн хаантан, тэр вангийн амгалан тайван нойрыг чи юунд алдагдуулж байгаа юм бэ? Тийм дээдэс рүү юу гэж чи цор цор гээд байгаа юм бэ? Цохилтыг эрэгч хүн цохилтоос болж үхдээг. Чамайг хэрхэвч өршөөхгүй улс бий.

	Би ч гэсэн чамайг өршөөхгүй. Чи бол миний амар жимэр бор амьдралыг эвдэж байна.

	Хүүхэд ахуй наснаасаа хэрцгий ширүүн ааш зантай, хүнд ад үзэгдсэн ванг (тэр ч хүн шүү дээ) Фламандын ард түмэнтэй харшуулан үзүүлэхийг машид хичээсэн чинь юу бил ээ? Фламандын ард түмнийг бидэнд чи их л баатарлаг, амьдралд дуртай, шударга, хөдөлмөрчөөр дүрслэхийг хүсэж байна. Тэр ард түмэн сайн, нөгөө ван муу гэж хэн чамд хэлсэн юм. Туйлын ухаалаг учир гаргаж чамд би үүнийг шал эсрэг болохыг нотолж өгч чадна. Чиний гол баатрууд бүгдээрээ нэгд нэгэнгүй тэнэг юм уу, эсвэл галзуу улс байна. Чиний зүггүй тархи Уулиншпигель үзэл бодлын чөлөөт эрхийн төлөө тэмцэх гэж зэвсэг барьж, түүний эцэг Клаас бурхан шашныхаа үзлийг нотлох гэж түүдэг гал дээр амь алдаж; эх Сооткин нь тамаа эдэлж байгаад хүүгээ аз жаргалтай байлгах гэснээсээ болж эрүүдүүлснийхээ эцэст нас барж байна. Чиний Ламме Гудзак энэ хорвоо ертөнцөд санаа сайтай, шударга л байвал боллоо гэсэн шиг амьдралд шууд замаар явж байна. Чиний жаахан Неле бүх насаараа нэг хүнд л хайр сэтгэлтэй байна.

	— Тэр ч муу биш л дээ... Ийм юм ер нь хаана ч болно. Чи инээд хүрмээр биш байсан сан бол би чамайг өрөвдөх сөн.

	Гэвч энэ байж болмооргүй хүмүүсийн зэрэгцээ миний сэтгэлд таатай хэдэн хүнийг номоос чинь олж болмоор юм гэдгийг би хүлээх ёстой. Тийм улс гэвэл чиний испани цэргүүд, ард түмнийг шатаадаг лам нар чинь, шашны шүүхийн тагнуулч эмэгтэй Жиллина чинь, чиний харамч ховдог загасчин, чиний матаач ховч, шулам, мөн аль нэг тэнэг хүүхнийг чангаахаар шөнөдөө шулам болж явдаг тайж чинь, ялангуяа ухаалаг II Филипп байна. Хоёрдугаар Филипп мөнгөөр гачигдахдаа тун чадмагаар өөрөө үймээн дэгдээлгээд бослого гаргалаа гэж залхаан цээрлүүлэхээр сүм дуганы бурхан шүтээнийг ниргүүлэх ажил зохиож байна. Энэ бол чи өөрөөсөө болж хохирогчдыг залгамжлах ёстой болохоор ингэж байгаа чинь наад захын хэрэг ээ.

	Гэвч би дэмий хоосон л яриад байх шиг бодогдоно. Ууль гэдэг чухам юу гэдгийг чи мэдэхгүй ч байж болох юм. Чамд одоо учрыг нь хэлж өгье.

	Ууль бол өөрт нь ямар нэг шалтгаанаар тохиромжгүй хүмүүсийг сэмхэн гүтгэдэг тэгээд хэлсэн үгэндээ эзэн болж хариуц гэхэд: «Би юуг ч тийм гэж батлаагүй шүү. Тэгж л ярьцгаадаг юм билээ...» гэж ухаалаг гэгчээр дуу алддаг амьтан. Тэр «ярьцгаадаг» гэдэг нь баригдашгүй гэдгийг ууль маш сайн мэднэ.

	Ууль бол томоотой, тохитой айлын итгэлийг хүлээгээд, айлын охины болзоот залуугийн дүр үзүүлж тэр охины нэрийг хугалдаг, бас мөнгө зээлж аваад дахин авах юмгүй болохоор, заримдаа өрөө өгөлгүй алга болдог амьтан юм.

	Ууль бол эрх чөлөөг хүсэгч, хээл хахуульд автдаггүй, хүн төрөлхтөнд хайртай хүний дүр үзүүлж байгаад ая нь таарвал хүнийг буюу улс үндэстнийг сэмхэн багалзуурдаж алахаас буцдаггүй улс төрийн бодлоготон юм.

	Ууль бол жимсний архи, хүнсний зүйлийг хуурамчаар хийдэг худалдаачин юм. Шим тэжээл болохын оронд шингэцгүй болгодог сэтгэл хангамжтай байлгахын оронд уур хилэн бадруулдаг худалдаачин гэдэг юм.

	Ууль бол шууд бариад авч боломгүй тун зальтай хулгайч, худал юмыг үнэний эсрэг тавьж өмгөөлдөг, бэлэвсэн эмэгтэйг хоосруулж, өнчин амьтныг дээрэмддэг, зарим хүн цусанд баярлан бахаддагийн адил цатгаланд баярлан бахдаж суудаг амьтан юм.

	«Эр ууль» буюу «Эм уульхан» бол үгээр тоглолгүй юу л гэнэ вэ, гэцгээ гээд биеийнхээ гоо сайхныг худалдан залуу эрсийг би л «хөгжөөж байна» гээд тэдний хамаг сайхан сэтгэлийг эвдэн завхруулж, өөрийнхөө татан оруулсан тэр намаг балчигт, халаасанд нь сохор зоос ч үгүй хаядаг тийм хүүхэн мөн.

	Хэрэв тэр заримдаа гуниглаж мөн өөрийгөө эмэгтэй гэж санан, эх хүн байж болох юм санжээ гэж дурсан хэлбэл би түүнд үнэмшихгүй. Хэрэв тэр ийм байдлаасаа болж цөхрөөд усанд орж үхэх юм бол — амьдрах ёсгүй галзуу амьтан байсны л шинж.

	Зах хязгаар нутгийн яруу найрагч минь орчин тойрноо эргэн хараад чадвал энэ ертөнцийн уулиудыг тоолчих: эдгээр хаан уулиуд, хүч чадал, хорон санаа руу чам шиг давшлан дайрах нь ухаалаг явдал мөн үү, биш үү гэдгийг эргэцүүлэн бод. Дотроо бясалган бодож Меа culpa1 гэж хэлээд өвдөг сөгдөн уучлал гуй.

	Гэвч чиний итгэмтгий ухаалаг биш байдал надад юм бодогдуулж байна. Иймд миний илэрхий зан заншлыг ойшоолгүйгээр өд, хошуу, нүдний шилээрээ хүчтэй утга зохиолын төрөл төрөгсдийнхөө өмнө эрс тэс, хэрцгий ширүүн үг найрлагыг чинь даруй илчлэх санаатай гэдгээ урьдаар сануулъя. Ганцхан цагийн дотор огт мэдэгдэхгүйгээр ариун Агнесс2 «дээд цэгт нь» хүргэж чаддаг (эх орон нь ганц Кифера3 ч биш) янаг амрагийн намтар явдлыг янз бүрийн утаа униар, бүрхүүл халхавч дор хамгийн аятайхан зүй ёсны хэлбэрээр өгүүлж чаддаг ухаалаг бодолтой ёсорхог улс юм. Аяа Рабле болон хуучин цагийн чадалтанд туйлаас хайртай, зоригтой ширүүн уран шүлэгчээ, энэ хүмүүсийн чамаас давуу тал гэвэл эд франц хэлийг хурцлан хурцалсаар эцсийн эцэст бүр үгүй хийчих улс шүү.

	 

	БУБУЛУС БУБ


ТЭРГҮҮН ДЭВТЭР



	

I

	Долоогонын цагаан цэцэг дэлгэрсэн хаврын цэлмэг нэгэн өдөр Фландри4 мужийн Дамме хэмээх хотноо Клаасын хүү Уулиншпигель төржээ.

	Эх баригч Катлина авгай түүнийг дулаахан даавуунд өлгийдөнгүүтээ хальс бүрхүүлтэй толгойг нь хараад

	— Заяатай хүү байна, азтай одонд төржээ гэж баясангуй хэлэв. Тэгснээ гэнэт дуу тавин гасалж хүүхдийн мөрөнд байгаа хар толбо руу зааж, 

	— Яадаг бил ээ? Энэ чинь чөтгөрийн саврын хар тэмдэг гэж сүүрс алдав.

	— Ноён шулам миний хүүд тэмдэг тавьж нэгэнт амжсан бол их л эрт өндөрлөсөн байж таарах нь ээ гэж Клаас өгүүлэв.

	— Тэр чинь нойрсохоор хэвтээ ч үгүй шүү дээ. Азарган эм тахиануудаа дөнгөж одоо л сэрээж байна гэж Катлина хариулав.

	Ингээд тэр авгай Клаасын гар дээр хүүхдийг нь тавиад гарч одов.

	Энэ үес шөнийн үүлсийг нэвтлэн үүрийн туяа гийж, нугын дээгүүр алтан хараацай дэгдэн жиргэж, дорно зүгээс нар улааран гэрэлтэж нүд гялбуулан мандав.

	Клаас цонхоо дэлгээд Уулиншпигельдээ:

	— Заяатай төрсөн, миний хүү! Фландрийн нутаг дээгүүр наран хаан баяр мэндээ дэвшүүлсээр мандлаа. Нүдээ нээх цагтаа түүнийг хараарай. Ингээд хэзээ нэгэн цагт чухам яавал таарахыг мэдэхгүй сэтгэл түгшин эргэлзэх цагтаа түүнийг сургаалаа хайрлаач гээрэй. Нар илч гэрлээ хайрлана. Нарны туяа шиг цэвэр ариун сэтгэлтэй, нарны илч шиг тийм буянтай сайн байгаарай гэв.

	— Клаас минь! Сонсголгүй дүлий хүүхдийг сургах нь юу бил ээ, нааш ир, юм уу гэж Сооткин хэлэв. Тэгээд сая гарсан нялх хүүдээ байгалиас заяасан гайхамшигтай сайхан аягаа барьж шимүүлэв.

	
II

	Уулиншпигель эхдээ наалдан, шимэх зуур хээр талын шувуу бүгд сэрэв.

	Клаас, түлээ боож баглангуут Уулиншпигелийг хөхүүлж байгаа эхнэрээ хараад, 

	— Эхнэр ээ, ангир шар уураг чинь аль хэр их байна гэхэд, 

	— Аяга дүүрэн боловч миний баяр баясгалан дундуурхан байна гэж хариулав.

	— Ийм баяр хөөртэй үед чиний хэлж байгаа үг нэг л тиймхэн байна.

	— Тэр туурганд байгаа мөнгөний саванд нэг ч зоосгүй болоод удлаа шүү. Би энэ тухай л бодож сууна.

	Клаас тэр мөнгөний савыг аваад сэгсэртэл нэг ч зоосны дуу гарсангүйд сэтгэл нь гонсойжээ. Гэвч эхнэрийнхээ сэтгэлийг засаж тайвшруулахыг хичээн

	— Чи юунд сэтгэл зовсон юм бэ? Манай талхны саванд өчигдөр Катлинагийн авчирсан бин байхгүй гэж үү? Бас наад зах нь хүүгээ гурван хоног сүүтэй байлгахад хүрэхээр үхрийн мах байхгүй байна гэж үү? Тэр буланд байгаа шуудай вандуй өлсгөлөн ёрлож байгаа юм гэж үү? Тэр ваартай тосыг би зүүдэлж байгаа юм биш биз? Байшингийн дээвэр дор эгнүүлж цэрэг шиг тавьсан алим, шидэт алим биш биз дээ. Тэнд цангаа гаргах сайхан ундаа Брюгге хотын шар айраг цүдгэр гэдсэндээ агуулсан жижиг торх бий биш бил үү? гэхэд

	— Хүүхдийг загалмай зүүлгэж угаалгын ёс гүйцэтгэхэд ламд өргөх хоёр патар5 мөн нэг флорин6 хэрэгтэй шүү дээ гэж Сооткин хариулав.

	Ингэж байтал Катлина авгай гартаа бөөн ногоо барьсаар эргэж ирээд, 

	— Азтай төрсөн энэ хүүд хүнийг садар самуунаас хамгаалдаг навч мөн шулам ойртож зүрхэлдэггүй яншуйн навчийг авч ирлээ гэж өгүүлэв.

	— Флорин зоосыг бий болгодог ногоо авч ирсэнгүй юу? гэж Клаас түүнээс асуув.

	— Үгүй гэж Катлина хариулав.

	— За би явъя. Тэрийг чинь сувгаас олж юун магад гээд Клаас загас барьдаг дэгээ, тор хоёроо аваад ийм эртхэнтэй ч дайралдахгүй нь лавтай. I’ooster-zon, хүртэл (Фландрид өглөөний зургаан цагийг ингэж нэрлэдэг) бүтэн цаг байна гэж найдаад гадагш гарчээ.

	
III

	Далайн ойролцоо байдаг Брюггийн сувагт хүрэлцэн очоод Клаас загасны дэгээнд өеө өлгөж усанд хаяад тор тавьжээ. Уул сувгийн нөгөө талын эрэг дээр бяцхан дун хорхойгоор бүрдсэн толгой дээр хувцас сайтай нэг хүү үхсэн юм шиг бөх унтаж байв.

	Клаасын чимээ шуугианд тэр хүү сэрээд хошууны манаач түүнийг лаврингаас нь босгож золбин тэнүүлч хэмээн ахлагчдаа аваачиж тушаахаар ирж гэж айн цочиж давхийн босжээ.

	Гэвч зургаан лиар зоосны олз олъё гэвэл над руу загас туу? гэж Клаас хашхирсныг сонсоод тэр хүү айхаа больжээ.

	Тэр цүдгэрхэн хүү усанд ороод зэгсний сагсгар мөчрөөр загасыг Клаас тийш үргээн туув.

	Клаас загас барьж гүйцээд тор дэгээ зэргээ авч, усны боомтыг дамжиж хүүгийн дэргэд очоод түүнээс:

	— Хөш! чамд Ламме гэдэг сахилын нэр өгч мөн цагаан сайхан санаатай болохоор чинь Гудзак гэж нэрлэжээ. Чи Тогорууны гудамжинд дар эхийн сүмийн ар талд суудаг уу? Ийм гоё сайхан хувцастай хүү хээр гадаа унтаж хэвтэх нь юу бил ээ? гэхэд

	— Ээ, нүүрсчин гуай! Гэрт маань миний дүү охин байдаг. Тэр надаас ганцхан насаар дүү боловч түүнтэй ялихгүй зөрвөл намайг л зоддог юм. Гэтэл би өөрөө зодуулсан шигээ түүнийг занчиж зүрхлэхгүй өвтгөх вий гэж өрөвдөөд байх юм. Нүүрсчин гуай! Өчигдөр орой би тун их өлсөөд вандуйтай жигнэсэн мах идэх гэтэл дүү минь өгөөч гэлээ. Тэгтэл тэр хоол ганц надад ч хүрэхээргүй юм байсан.

	Амттайхан шөлийг нь уугаад уруулаа долоож байтал дүү минь галзуу юм шиг уурлаж над руу давшилж ирээд, тасхийтэл алгадаад авлаа. Тэгээд би гэрээсээ арай чарай амь мэнд зугтаж гарсан шүү.

	— Та хоёрын муудалцаж байхад эцэг эх хоёр чинь юу хийж байсан болж байна гэж Клаас сонирхов.

	— Аав нэг мөрийг минь, ээж нөгөө мөрийг минь цохиод, 

	— Ээ зүрхгүй амьтан чи хариу өгөхгүй юу гэж хоёулаа хэлсэн. Гэсэн ч би дүүгээ зодохгүй гээд зугтаад явчихсан.

	Ламме гэнэт цонхийж цайраад бүх бие нь дагжин чичрэв.

	Клаас өндөр эмэгтэйн хамт ууртай догшин царайтай, эцэнхий охин тэдэн тийш дөхөж ирж явааг харав.

	— Яадаг бил ээ? Миний ээж дүү хоёр намайг эрж явна. Нүүрсчин гуай намайг авраач гээд Ламме Клаасын өмднөөс зуурчээ.

	— Азнаарай. Эхлээд ажлынхаа хөлсний энэ долоон лиарыг ав. Ямар ч айлтгүй тэднийг тосож очъё гэж Клаас хэлэв.

	Эх дүү хоёр Ламмег хармагц давшлан очиж зодсон нь: эхийн хувьд, түүний хойноос зовсондоо, харин дүү нь ингэж сурсандаа тэгцгээжээ.

	Ламме Клаасын ард нуугдаж:

	— Би долоон лиарын олз олсон. Би долоон лиарын олз олсон. Намайг битгий зодооч! гэж бархирав. Гэтэл эх нь хүүгээ тэвэрчихсэн байхад дүү нь атгаастай гарыг нь тавиулж мөнгийг нь авахаар оролдсонд Ламме «энэ миний юм, өгөхгүй» гээд улам чанга атгав.

	Харин Клаас охиныг чихдэж түүнээс салгаад:

	— Чи хэрэв ийм хурга шиг номхон, сайн ахыгаа дахиж цохивол уу би чамайг нүүрсний хар нүхэнд хийнэ шүү. Харин тэнд би чамайг чихдээд байхгүй улаан чөтгөр тамаас гарч ирээд ац шиг урт савар шүдээрээ чамайг тастчихна.

	Охин, айж сүрдсэнээсээ болоод Клаас өөд харж, ойртож ч чадахгүй эхийнхээ банзлын хормойд нуугджээ. Харин хот ормогц:

	— Нүүрсчин намайг зодчихлоо. Түүний зооринд чөтгөр бий гэж бархирчээ.

	Гэвч түүнээс хойш охин, Ламмег зодохоо бүр больж, ажлаа хийлгэдэг болжээ. Ингээд сайхан санаат жаал хүү ямар ч ажлыг нь дуртайяа бүтээж өгдөг байв.

	Нөгөө Клаас буцах замдаа, барьсан бүх загасаа урьд нь дандаа худалддаг байсан нэгэн айлд өгчээ. Тэр гэртээ ирээд эхнэртээ:

	— Дөрвөн цурхай, есөн мөрөг загас, сагс дүүрэн могой загасны гэдэснээс юу олсныг минь харав уу гээд хоёр флорин нэг патар ширээн дээр хаяв.

	— Чи яагаад загасны анд өдөр бүр явдаггүй юм бэ? гэж Сооткин асуулаа.

	— Хошууны манаач нарын торонд өөрөө орохоос болгоомжлоод явдаггүй юм гэж Клаас хариулав.

	
IV

	Дамме хотноо Уулиншпигелийн эцэг Клаасыг Kolldraeger буюу өөрөөр хэлбэл нүүрсчин гэдэг байжээ. Клаас тас хар үстэй, гялалзсан нүдтэй, арьс нь, гэртээ саван их хэрэглэдэг баяр ёслолын үе ням гарагаас бусад өдөр түүний худалддаг барааны адил өнгөтэй ажээ. Тэр бахим чийрэг биетэй, дандаа л сэтгэл хөгжүүн инээмсэглэж явдаг хүн байв.

	Өдөр өнгөрч үдэш болоход сайн гэгчийн шар айргаар нүүрс дүүрсэн хоолойгоо зайлахаар Брюгге хотын замын дагуу байдаг зуушны газрын аль нэгэнд ордог байв. Зам дагуу нь эрүүл салхи амьсгалахаар шатан дээр гарсан эмэгтэйчүүд түүнийг:

	— Оройн мэнд хүргэе, шар айраг сайхан зооглоорой, нүүрсчин! гэж найрсаг мэндэлж угтахад, 

	— Үдшийн мэнд хүргэе! Эр нөхөр чинь сэрэмжтэй байх болтугай гэж Клаас хариулдаг байв.

	Тариалангийн талбайгаас бөөнөөрөө буцаж яваа охид эгнэн зогсоод түүний замыг хааж:

	— Зай тавьж өгвөл чи бидэнд юу өгөх вэ? Улаан тууз уу? Алтан ээмэг үү? Хамба хилэн гутал уу? Эсвэл мөнгөний маань саванд зоос хийж өгөх үү? гэж шалгаадаг байв.

	Клаас тэдний аль нэгийг тэвэрч аваад хацар буюу хүзүүг нь үнсээд:

	— Сайхан охид минь, бусдыг нь өөрсдийнхөө амрагуудаас аваарай! гэхэд нь тэд инээлдэн тал тал тийшээ гүйн оддог байв.

	Хүүхдүүд, Клаасыг царгиа дуу, савхин гутлын нь алхаа гишгээгээр таньж урдаас нь угтан очиж:

	— Үдшийн мэнд хүргэе, нүүрсчин! гэхэд, 

	— Хөөрхөс минь, та нарыг бурхан өршөөг. Та нар надад битгий ойрт. Тэгэх үгүй бол би та нарыг негр болгочихно шүү гэж Клаас хэлдэг байв. Гэвч хүүхдүүд зоримог улс болохоор Клаас руу дөхөж очно. Тэгэхэд нь Клаас зүрхтэй нэгийн нь хүрмээс нь шүүрч аваад хөө болсон таван салаагаар цэвэрхэн нүүрийг нь илээд тавихад хүүхдүүд цөм хөөрч баярлана, өөрөө ч хөхөрнө.

	Клаасын эхнэр Сооткин гэрийн сайн эзэгтэй бөгөөд өглөөний нарнаар босож шоргоолж шиг зүтгэнэ.

	Тэр, Клаастай хамт тариалангийн талбарт ажиллаж хоёулаа тэрэгний шар шиг анжис чирч зүтгүүлнэ. Анжис нь хүнд, борнойн модон шүдээр хатуу газрыг хагалан сэндийлэхэд борной бүр ч хүнд болдог байв. Гэвч тэд их хөгжилтэй ажиллаж, хуучны дуу дуулцгаана.

	Газрын хөрс хэчнээн хатуу байвч, нарны халуун илч гэрэл хэчнээн цоргивч, борнойдох гэж туйлгүй ядарч өвдөг сулран нугаравч, амсхийх үед Сооткин энэрэнгүй зөөлөн харцаар Клаас юугаа харахад Клаас нинжин сайхан сэтгэлийн тэр толийг үнсэн тэр хоёр нэн их ядарсныгаа мартдаг байжээ.

	
V

	Хотын захиргааны үүдэнд урьд үдэш нь эзэн хаан V Карлын хатан жирэмсэн байгаа учир эсэн мэнд амаржихын нь төлөө залбиртугай хэмээн зар тараасан байжээ.

	Гэнэт Катлина дагжин чичирсээр Клаас руу гүйж ирэв.

	— Эгч минь, чухам юунаас болоод сэтгэл чинь ингэж догдлоо вэ? гэж Клаас асуув.

	— Иш, та минь! гээд ямар ч эх адаггүй юм үглэж эхэллээ.

	— Өнөөдөр... хий үзэгдэл хадланчид өвс хадаж байгаа юм шиг хүнийг хадаж орхилоо... охидыг амьдаар нь газар булав!.. Яргачин тэдний хүүрэн дээр бүжиглэв... Чулуу есөн сар цусаар хөлөрч байгаад өнөө шөнө дэлбэрэв...

	— Бурхан минь биднийг өршөө гэж Сооткин шүүрс алдаад, — Фландри нутагт ямар гай гамшиг учрах нь вэ!

	— Чи зүүдлэв үү? Эсвэл нүдээрээ үзэв үү? гэж Клаас асуув.

	— Нүдээрээ үзлээ гэж Катлина хариулав. Ингээд зэвхий царайлсан Катлина уухилан:

	— Хоёр хүүхэд төржээ: Нэг нь Испани улсад - Филипп нэртэй хүү. Нөгөө нь Фландри улсад Клаасын хүү. Хожим Уулиншпигель гэсэн хоч нэртэй болно. Филипп бол манай орны алан хядагч тавдугаар Карлын бэлтрэг болохоор алуурчин болно. Уулиншпигель шоглож хошигнохдоо гарамгай, алиа марзан тун сайхан санаатай хүн болно. Учир нь түүний эцэг Клаас ариун шударга, хөдөлмөрөөрөө амь зуудаг нөр хичээнгүй ажилчин хүн. Эзэн хаан Карл, Ван Филипп хоёр бүх насаараа цэрэг дайн хийж албан гувчуур татаж элдэв гэмт хэрэг үйлдэж нүгэл тарина. Клаас бол эцэж цуцахыг мэдэхгүй ажиллаж хүнд хүчир ажилтай гэж үглэхгүй, харин ч дандаа инээж баясаж бүх насаараа хууль зүйн дагуу амьдарна, Фламандын шударга, хөдөлмөрч хүний үлгэр жишээ болно. Уулиншпигель мөнхөд залуу байж хэзээ ч үхэлгүй бүх насаараа хаана ч суурьшихгүй дэгдэн өнгөрнө. Тэр бол тариачин, тайж, зураач барималч - аль аль нь болно. Ингээд тэр олон нутаг газраар явж зөв зүйтэй, сайн сайхан бүгдийг магтан, мунхаг булай явдлыг ёжлон хөхөрнө. Фландрийн удамт сайхан ард түмэн! Клаас бол чиний эрэлхэг зориг: Сооткин бол чиний ачит сайхан эх; Уулиншпигель бол чиний сүнс; Уулиншпигелийн хань булбарай зөөлөн бүсгүй түүний адил үхэшгүй-чиний зүрх, бүдүүн гэдэст хөдөх эр Ламме Гудзак бол-чиний гэдэс ходоод мөн. Дээд талд ард түмний цус сорогчид доод талд хэлмэгдэгсэд, дээд талд дээрэмчид доод талд ажилч зөгийнүүд, тэнгэрт Христосын шархнаас цус олгойдон урсана гэж хэлээд сайхан сэтгэлт ид шидэт Катлина нойрсжээ.

	
VI

	Уулиншпигелийг загалмай зүүлгэх ёслолд авч явтал гэнэт бороо цутгаж нэвт норгов. Ингэж тэр анх удаагаа загалмай зүүх ёсны угаалгад оржээ.

	Сүмд орсон хойно уул сүмийн хувраг бөгөөд school-meester буюу өөрөөр хэлбэл сургуулийн багш, загалмай зүүлгэх эх эцэг хоёр, мөн төрсөн эх эцэг хоёрыг рашааны савыг тойрч зогсоцгоо гэжээ.

	Гэтэл уул савны яг дээр нэг чулуучин алталсан модон таван хошуун доор зулын цөгц дүүжлэх нүх гаргасан байжээ. Загалмай зүүлгэх хэдэн хүн рашааны савыг тойрон их л дүрэмтэй зогсож байхыг дүрсгүй чулуучин дээрээс хараад рашааны савны таг дээр хувин ус асгасанд тэнд байгаа хүн болгоныг шүршиж хамгийн ихээр Уулиншпигелийг шүршжээ. Ийнхүү тэр загалмай зүүх ёслолын хоёр дахь удаагийн угаалгад оржээ.

	Лам хүрэлцэн ирэхэд тэд цөм гомдол мэдүүлсэн боловч тэр лам санамсаргүй хэрэг боллоо түргэлцгээ гэв. Уулиншпигель норчихсон болохоор жихүүцэн тавгүйтэж байв. Лам түүнийг ус давс хоёроор шавшин загалмай зүүлгээд «Тильберт» гэдэг нэр өгчээ. Энэ нь «хөдөлгөөнтэй» буюу «шаламгай» гэсэн үг юм. Тэр ийнхүү гурав дахь удаагаа загалмайлжээ.

	Сүмээс гараад тэд «Лонхон эрих» гэдэг (пивоны аяга «Итгэж байна» гэснийг дүрсэлсэн) зуушны газар чиглэсэн Уртын гудамжаар явцгаав. Тэнд тэд арван долоо гаруй dobbel-kuyt буюу «давхар» хувь шар айраг ууцгаав. Учир нь Фландри оронд норчихсон хүнийг хатаах нийтээр заншсан арга бол гэдсэнд нь шар айргийн түүдэг асаах арга билээ. Ингэж Уулиншпигель дөрөв дэх удаагаа загалмайн угаалга хийжээ.

	Тэдний толгой биеэсээ хүнд болчихсон учир буцах замдаа найган ганхаж хэсэг шалбааг дээгүүр тавьсан гүүр дамжих болсонд хүүхэд тэвэрч явсан загалмайлсан эх Катлина эвгүй гишгээд усанд ойчжээ. Уулиншпигель ингэж тав дахь удаагаа загалмайн угаалга хийжээ.

	Түүнийг тэндээс гаргаж аваад гэртээ бүлээн усаар угаажээ. Энэ нь загалмай зүүлгэх ёсны зургаа дахь угаалга нь болжээ.

	
VII

	Мөн тэр өдөр эрхэмсэг гэгээн, эзэн хаан V Карл хүүгээ мэндэлсэн өдрийг тэмдэглэж, баяр ёслол хийхээр шийджээ. Эзэн хаан мөн Клаасын адил загас дэгээдэхээр шийдэж гэнэ. Харин тэгэхдээ суваг шуудуунаас биш, харьяат албат нарынхаа хуримтлуулж хадгалсан мөнгөний түрийвчнээс дэгээдье гэж боджээ. Учир нь гэвэл хаантан тэднээс «алтан зоос», «дукат», «талер» гэдэг нэртэй загасыг дэгээддэг юм санжээ. Тэр сайхан загас нь загасчны хүслээр хамба хилэн хувцас, үнэ бүхий эд агуурс, амтат сархад, тансаг идээ болж хувирдаг онцгой чанартай билээ. Гэтэл хамгийн олон загастай гол мөрөн ч ховорхон устай байх удаа бий.

	Уг хэргийг эзэн хаан зөвлөгч нартайгаа тунгаан хэлэлцээд загас барих ажлаа ингэж зохион байгуулахаар шийджээ.

	Ес, арван цагийн хооронд эрхэмсэг агь ноёнтныг загалмай зүүлгэх ёслол хийлгэхээр авч явах бөгөөд Вальядолид7 хотын иргэд маш их баярласнаа илэрхийлэн шөнөжингөө хөгжилдөн баясаж өөрсдийнхөө мөнгөөр наргин цэнгэж Их талбай дээр ядууст мөнгө чулуудаж өглөг өгөх болно.

	Замын таван уулзвар дээр хотын зардлаар таван том оргилуур үүр цайтал дарс оргилуулна. Бусад таван уулзварт модон лангуун дээр тугал, хонины мах, цусаар хийсэн төрөл бүрийн хиам, үхрийн хэл зэрэг янз янзын амтат сайхан идээг бас хотын зардлаар өрж тавина.

	Вальядолид хотын иргэд их цуваа явж өнгөрөх замын дагуу бас л өөрсдийнхөө мөнгөөр, өдий төдий ёслолын хаалга босгож түүн дээр Энх, амар, Элбэг, Баян зэрэг эрхэмсэг гэгээн хааны төр тийнхүү жаргаан гийгүүлж өгсөн тэнгэрийн бусад янз бүрийн хайр хишгийн дүрсийг амьд сүлд тэмдгээр илэрхийлэн харуулсан байна.

	Эцэст нь энх амгалангийн энэхүү ёслолын олон хаалганаас гадна засаг төрийн багагүй чухал бэлгэ тэмдэг болох бүргэд, арслан, жад, урт иштэй илд, дөл хэлбэрт үзүүртэй хануур жад, их буу, аркебуз - хуучны их буу, бөмбөг шидэж тэслэгч, том амтай их буу зэрэг эрхэмсэг их хаантны цэргийн ялагдашгүй сүр хүчийг тод томруун илэрхийлсэн зүйлсийг хурц өнгийн будгаар дүрслэн харуулсан бас хэд хэдэн ёслолын хаалга барьж босгоно.

	Дуган гэрэлтүүлэхэд хорин мянга гаруй лаа барихыг лааны холбоонд эрхэм дээд ивээл үзүүлэн их гар гарган зөвшөөрөөд хэрэглээгүй ёзоорыг сүмийн дуганчид шилжүүлжээ.

	Харин бусад зардлын хувьд гэвэл эзэн хаантан тэр бүхнийг өөртөө дуртайяа хүлээж тийнхүү ард түмнийгээ хүнд албан татвараас хөнгөлөх гэсэн хүслээ илэрхийлсэн ажээ.

	Тэрхүү зарлигийг хошуу хотол биелүүлэхийг завдан байтал Ром хотоос нэн гунигтай мэдээ иржээ. Эзэн хаантны цэргийн жанжид хунтайж Оранский, ван Алансонский, Фрундсберг нар ариун хот руу цөмрөн орж тэндхийн сүм дуган, орон гэрийг цөлбөн дээрэмдэж лам хувраг эхнэр хүүхдийг хайр найргүй устгажээ. Гэгээн ламтныг хорьжээ. Тонон дээрэмдэх явдал бүтэн долоо хоног үргэлжилж рейтары хэмээх хөлсний морин цэрэг ландскнехты* гэдэг хөлсний герман явган цэрэг Ром хотод дураараа дургиж, амаараа гартал идэж ууж, зэвсэг далайн хамба лам нарыг бэдрэн эрж пап ламын зэрэгт хүрэх боломжийг нь эгнэгт таслахаар тэдний илүү арьсыг огтолно гэж бархирч гудамжаар хэсүүчилнэ. Санасандаа хүрсэн зарим нь самар шиг том бөгөөд цул цус болчихсон олон эрих хүзүүндээ зүүж хотоор тэнүүчилнэ. Зарим гудамж дээрэмдүүлэн хохирогсдын хүүрээр дүүрээд цусан далай болсон байв.

	Эзэн хаан мөнгөөр гачигдаад лам санваартны цус урсган завших гэсэн юм байх аа гэлцэнэ. Олзлогдсон пап ламтантай цэргийнхээ жанждын байгуулсан гэрээг Карл сайшааж пап ламыг эзэмшил газрынхаа бүх цайз шилтгээнийг өөрт нь шилжүүлж дөрвөн зуун мянган дукат мөнгө төлөхийг шаарджээ. Тэр шаардлагыг биелүүлээгүй цагт пап ламтан хоригдсоор байх болно.

	Гэвч эрхэмсэг дээдсийн гуниг цаглашгүй их байсан бөгөөд эзэн хаантан баяр ёслол, найр наадам хийхийг хориглож, ордныхоо ноёд, хатдад эмгэнэлийн хувцас өмсөхийг тушаажээ.

	Ингээд хааны хүүг эзэн хаантны эмгэнэлийн тэмдэг болгон цагаан суурь даавуунд боож загалмай зүүлгэх ёсыг гүйцэтгэв.

	Ордны ноёд хатад түүнийг муу ёр гэцгээжээ.

	Гэвч эрт дээр үеийн уламжлал ёсыг бодож шинэ хүнд сайн сайхныг ерөөж бэлэг сэлт бариулахаар хааны хүүд сүүгээ шимүүлэгч хатагтай тэр хүүг ордны шадар ноёд хатагтай нартай золгуулжээ.

	Хатан де ла Сена хорноос хамгаалдаг, алтан хальстай, самрын чинээн хар чулууг хүзүүнд нь зүүлгэж өгөв. Хатан де Шеффад гэдсэнд нь торгон утаснаас ойн самар дүүжлэн уяж өгсөн нь хоол сайн шингээхэд хэрэгтэй ажээ. Фландрийн ноён ван дер Стин таван тохой урт, хагас тохой бүдүүн гентийн хиамыг өргөн барьж эрхэм дээдэст тэр хиамны ганцхан үнэр нь гентийн clauwaert хэмээх сайхан шар айраг уух хүслийг бадруулж байгаасай гэж ерөөжээ. Учир нь аль нэгэн хотын шар айрагт дуртай хүн тэндхийн шар айраг эсгэгчдийг үзэн ядаж чадахгүй болдог юм гэж хэлжээ. Ноён адуучин Кастилийн Хаиме-Христофор хааны хүү ноёнтныг ногоон пийсүү чулуу хөнгөн хурдан болгодог учир сайхан хөлдөө тэр чулуу зүүж яваг гэжээ. Алиа салбадай Ян де Папе түүнийг хараад:

	— Эрхэмсэг ноёнтон! Есүс Навины бишгүүрийг бэлэглэсэн нь дээргүй юү. Тэр бишгүүр дуугарахтай зэрэг хот бүхэн хамаг оршин суугч - эрэгтэйчүүд, эмэгтэйчүүд, багачууд хүүхдийн хамт эд хөрөнгөө аль нэг тийш аваачихаар хааны хүүгээс сүрдэн зугтах сан билээ. Учир нь эрхэмсэг ноёнтонд гуйхыг сурах хэрэг алга. Харин бусдыг гүйлгэн зугтаалгах ёстой гэв.

	Зеландийн Веерт амбан байсан Флорие ван Борселогийн үл тайтгарагч бэлэвсэн авгай эрхэмсэг вантанд түүний хэлснээр эр хүнийг хайр сэтгэлтэй болгодог эмэгтэй хүнийг тайтгаршгүй болгодог тийм чулуу бэлэглэжээ.

	Гэтэл тэр хүү бяруу шиг орилсоор байв.

	Тэр үед Клаас хонхтой тоглоом бургасаар сүлжиж хүүдээ өгөөд Уулиншпигелийг гар дээрээ өргөн эрхлүүлж «Бон-бон-бон! Хонх дандаа жингэнүүлэн хөгжилтэй эр болоорой. Эртний сайхан цагт алиа салбадай нар ноёд шиг явсан юм шүү» гэхэд нь

	Уулиншпигель инээмсэглэв.

	
VIII

	Клаас том гэгчийн яргай загас бариад ням гарагт хоол хийж тэр өөрөө, Сооткин, Катлина, бяцхан Уулиншпигель цөмөөрөө идэцгээжээ. Гэтэл Катлина шувуу шиг жаахан идэв.

	— Найз ахай минь, Фландрийн агаар дөнгөж амьсгалах төдий болоход чухамхүү мах идсэн юм шиг цатгадаг тийм өтгөн болчихоо юу? Тийм бол ч тун сайн санж! Тэгвэл хур бороо сайхан шөлтэй хоолыг орлож, мөндөр — вандуй болж, харин цас — бадарчинд бяр хүч сэлбэж өгдөг тэнгэрийн хуурга болж болох сон билээ гэж Клаас хэлэв.

	Катлина толгой дохиод ганц ч үг хэлсэнгүй.

	— Хөөрхий найз ахайг хараач та минь. Чухам юунаас болж сэтгэл нь ийм зовуурьтай байна вэ? гэж Клаас хэлэв.

	Гэтэл Катлина сүүрс алдсан мэт дуугаар:

	— Сүнс, шулам! Хав хар шөнө иржээ. Улам улам ойртоод байхыг нь сонсном. Бүргэд шиг тагшаад байна... Хамаг бие минь чичирч, ариун дар эх минь өршөөгөөч гэж мөргөнөм... Цөм дэмий... түүнд хана туурга ч хамаагүй. Хашаа хаалга цонхонд ч ер торохгүй. Сүнс шиг газар сайгүй нэвтэрнэ. Шат шажигнаж байна... Миний унтдаг дээврийн хөндийд орж ирээд чулуу шиг хатуу хүйтэн гараараа бариад авлаа. Нүүр нь мөс шиг хүйтэн. Үнсэх нь цас шиг нойтон зэвүүн. Хөл дор газар хөдөлж, шал ганхах нь далайн шуурганд туугдсан завь адил...

	— Чи өглөө бүр сүмд очиж бай. Шулмын сүнснээс салгаж өг гэж Христос-аврагчид мөргөж залбир... гэж Клаас хэлэв.

	— Тэр мөн ч сайхан шүү гэж найз авхай хэлэв.

	
IX

	Уулиншпигель хөхнөөс гараад, залуу улиас шиг торнив.

	Клаас түүнийг үргэлж үнсэж ноолохоо больж, хэт эрхлүүлэхээс болгоомжлон, хайртай ч гэсэн ширүүн царай гаргадаг байжээ.

	Уулиншпигель нөхөдтэйгөө зодолдоод хөх няц болчхоод гэртээ ирж гомдол мэдүүлэхэд чи өөрөө хариуд нь нүдээд авахгүй гэж Клаас түүнийг зэмлэн нудардаг байжээ. Уулиншпигель ингэж хүмүүжсэн болохоор арслангийн зулзага шиг эрэмгий зоригтой болжээ.

	Уулиншпигель аавынхаа эзгүйд эхээсээ лиар мөнгө гуйж тоглоё гэхэд нь Сооткин уурлаад:

	— Юун тоглоом бэ? Чи, гөлөг минь юм сүлжээд гэртээ л сууж байхгүй юу гэдэг байв.

	Уулиншпигель юу ч олж авахгүй гэдгээ мэдмэгц учир зүггүй чарлана. Тэгэхэд нь Сооткин угааж байсан сав суулгаа нижигнүүлэн юу ч дуулаагүй дүр үзүүлнэ. Уулиншпигель улам орилон бархирахад эх нь хуурмаг хатуу сэтгэл гаргахаа больж толгойг нь илж: «чамд нэг денье ч болно биз дээ?» гэдэг байв. Тэр денье гэдэг нь зургаан лиартай тэнцэх мөнгө юм шүү.

	Эх нь хэтэрхий хайраа ингэж илэрхийлдэг байсан учир Клаасыг юманд явсан хойгуур Уулиншпигель гэртээ дураараа дургидаг байжээ.

	
X

	Нэг өглөө Клаас гүн бодолд автагдаад толгой гудайлган гал тогооныхоо өрөөнд холхиж байхыг Сооткин хараад, 

	— Чи, юунд ингэж гутраав, хонгор минь? Цонхийж цайгаад сэтгэл чинь нэг л тавгүй байх шиг байна гэж хэлжээ.

	Клаас сэм гангинах нохой аятай нам дуугаар, 

	— Нөгөө эзэн хааны харгис хатуу зарлигуудыг дахин сэргээх гэж байна. Фландри орноор дахин алаан хядаан болох нь ээ. Алтан хошуу хүргэгчид хэлмэгдэгсдийн хөрөнгө зуун флориноос илүүгүй байвал хагасыг нь авна гэнэ.

	— Чи бид хоёр ядуу шүү дээ гэж тэр хэлэв.

	— Тэдэнд энэ ч бас хэрэгтэй. Цог жавхлант вантай шуудай нүүрсийг алтан зоос шиг хувааж авахын тулд биднийг ч ховлож матахаас буцахгүй, сэг хүүрээр хооллодог үл бүтэх амьтад, элээ, хар хэрээнүүд бий шүү. Гейстед амьдаар нь газар булж хороосон оёдолчин Сейсын бэлэвсэн авгай хөөрхий золгүй Таниекенд чухам юухан байлаа даа? Латин библи судар, гурван алтан зоос, бас англи тугалгаар цутгасан жаал зугаа сав суулга л байсан биз дээ. Түүнд нь л хөрш авгай нь шунасан байлгүй дээ. Иоанна Мартенсыг шулам гэж шатаасан шүү дээ. Эхлээд түүнийг усанд хаяхад живж өгөөгүй юм гэнэ лээ. Тэгээд л нүгэлтэн болсон шүү дээ. Тэр авгайд хоёр гурван эвдэрхий сандал, бас тэгээд оймсонд нь долоон алтан зоос байсан гэнэ. Түүний хагасыг нь авахыг матаач хүсжээ. Иймэрхүү юмыг би чамд үүр цайтал ч ярьж болмоор байна. Гэвч хонгор минь бид эндээс зайлах хэрэгтэй. Тэр зарлиг буусны дараа Фландри нутагт аж төрөх аргагүй боллоо. Удахгүй шөнө бүр хотоор үхдэл ачсан тэрэг явж түүний хуурай яс шажигнахыг бид сонсох болно.

	— Хайрт хань минь. Намайг битгий айлгаач. Эзэн хаан бол Фландри, Брабантын эцэг мөн болохоор эцэг хүний хувьд тэсвэр, нигүүлсэнгүй сэтгэл, энэрэл, ивээл төгс билээ гэж Сооткин хэлэхэд, 

	— Энэ бол түүнд огт ашиггүй. Учир нь хураагдсан хөрөнгө түүний орлого болж байгаа юм шүү дээ гэж Клаас хариулав.

	Гэнэт бүрээ дуугарч хотын зарлагчийн харанга нижигнэх сонсогдов. Клаас Сооткин хоёр Уулиншпигелийг ээлжлэн барьсаар, тэр олон хүний хойноос харайлгаж гарав.

	Хотын захиргааны өмнө бүрээ татаж, бөмбөр цохиж байсан морьтой зарлагчид, морь унаж шүүгчийн очир барьсан профоса8 хэмээх цагдаагийн газрын дарга, хошууны прокурор хоёр гараараа эзэн хааны зарлиг бариад цугласан олонд уншихыг завдаж байсныг тэд харжээ.

	Ингээд Мартина Лютера9, Иоанн Виклиф, Иоанн Гус10, Марсилия Падуански, Эколампадия, Ульрих, Цвингли, Филипп Меланхтон, Франциск Ламберт, Иоанн Померан, Оттон Брунсельзиус, Иоанн Пупериус, Юстус, Иоанас, Горциан нарын Адриан де Бергесынд Христоф де Ремонд, Иоанн Целийнд хэвлэсэн шинэ гэрээсийн (новый завет) бичмэл зүйл ном сургаал нь Лютерын болон бусад тэрсүүд буруу номтны номлол дүүрэн байгаа тул Лувен дахь шашны сургаалын тэнхим хориглосон учир хэвлэх, унших, хадгалах, тараах явдлыг бүх нийтэд, хүн тус бүрд хориглож байна гэснийг Клаас сонсов.

	«Тэрчлэн бурхны болон ариун дар эх Мариягийн буюу ариун хутагт нарын дүрийг зүй бусаар зурах буюу дүрслэх, эсвэл зүй бусаар дүрсэлсэн зураг захиалах, бурхан, ариун дар эх Мария буюу мөн шашнаас өргөмжлөн хүндэтгэсэн ариун хутагт нарыг алдаршуулан мандуулах учир бүхий дүрс хөргийг эвдэж урах, арчиж арилгахыг хориглоно».

	«Аль нэгэн алдарт их сургуулиас баталгаа авсан алдар хүндтэй шашны номлогч биш л бол ямар ч нэр цол, хөрөнгө чинээтэй байсан, хэн ч гэсэн бурхны номлолын тухай, түүний эргэлзээтэй урсгалын тухай ч эргэцүүлэн ярих буюу маргаж хэрхэвч үл болно» гэж уул зарлигт заажээ.

	Цог жавхлант ариун хааны заасан бусад ял шийтгэлийн дотор сэжиглэгдсэн этгээд ариун ажил төрөл хийх эрхээ үүрд хасуулна. Төөрөгдсөн дээрээ улам төөрөгдөж, эс бөгөөс түүндээ дахин автагдсан байвал шүүгчийн үзэмжээр түүдгийн гал дээр аажим буюу түргэн шатаана, эсвэл сүрлийн гал дээр буюу шонгийн дэргэд шатаана. Бусад нь хэрэв тайж язгууртан буюу хүндэт иргэд байвал илдээр толгойг нь авна, тариачдыг бол дүүжилнэ, эмэгтэйчүүдийг бол амьдаар нь булна. Урьдчилан сануулсан жишээ болгож цаазлагдагсдын толгойг шор модонд дүүжлэн нийтэд харуулна. Эдгээр цаазлагдсан ялтны эд хөрөнгө нь хураахад дөхөм газар байвал эзэн хааны өмчид шилжинэ.

	Хэрвээ яллуулагчдын бүх хөрөнгө фландрийн зуун червонцаас илүүгүй үнэтэй байвал цог жавхлант ариун хаан хэрэг мэдүүлсэн этгээдэд уг хөрөнгийн хагасыг олгоно. Эзэн хааны хувьд оногдсон хэсгийг Ромын татвар хураамжийг зориулсны адил буюу буян үйлдэх ариун үйлсэд зориулна.

	Ингээд Клаас сэтгэл үймрэн гутарч Сооткин, Уулиншпигель хоёрын хамт уг талбайгаас гарч одлоо.

	
XI

	Тэр жил ажил явдал урагштай байлаа. Клаас долоон флориноор илжиг мөн есөн хэмжүүр вандуй худалдан аваад, нэг өглөө аян замд гарчээ. Уулиншпигель илжгэн дээр эцгийнхээ араар сундалдан, Уулиншпигелийн авга ах, Клаасын төрсөн ах Иостийнд очихоор явав. Тэр, германы нутагт Мейборгийн ойролцоо суудаг байжээ.

	Ид залуу насандаа, дээр үед Иост цайлган цагаан сэтгэлтэй, эелдэг зөөлөн зантай хүн байснаа хожим нь шударга биш олон юм үзээд ааш зан нь хувирчээ. Уур уцаартай болж хүнийг үзэн ядаж, ганцаараа зожгирон суудаг болжээ.

	Тэр, ихэд итгэлтэй, үнэнч гэгдсэн хоёр найзыг хооронд нь хэрэлдүүлж муудалцуулаад аль нэг нь нөгөөгөө гайгүй гэгчийн зодож жанчиж чадсанд нь гурван зоос өгч урамшуулахдаа тун дуртай.

	Тэр, халуу дүүгтэл түлж дулаацуулсан тасалгаандаа хамгийн хөгшин, хамгийн муухай хортой ховч авгайнуудыг бөөнөөр нь цуглуулаад нарийн боов, амтат сархдаар зочлон, өөрийгөө бас ийм янзаар зугаацуулан саатуулдаг байв.

	Жар гаруй настайд нь урьдаар хумсаа уртхан ургуулаарай гэж сануулаад, ноос цувиулан ээрүүлдэг байв. Хорт муухай хэлээрээ тэр хөгшин шар шувууд, хорвоо ертөнцийг гүтгэн чалчиж, хор дуслуулж ээрүүлээ сугавчлан ойр хавийнхныхаа гэмгүй сайн нэрийг нь бузарлан зэвүүн муухай инээж, шүлсээ хаялан байхыг тэр бахдан сонсдог байжээ.

	Тэд ингэж байгаад ихэд хилэгнэхэд Иост сойз шүүрэн авч галд хаяхад: нөгөө сойзны нь үс шатаж түүнээс гарсан муухай хярвас хэншүү тэсэхүйеэ бэрх болдог байв.

	Тэр хөгшин авгайчуул ийм муухай үнэр гаргалаа гэж бие бие рүүгээ довтлон зэмлэж нэгэн зэрэг бархиралдан нэг нь нөгөөгөө буруутгаж үс үснээсээ зулгаалцана. Тэр хооронд Иост сойзны үсийг галд, шалан дээгүүр дахин хаяж амждаг байв. Тэрхүү бөөн зодоон нүдээн, орилоон бархираан, утаа тоосон дундаас үзэгдэх юмгүй болмогц нь хотын цагдаа шиг хувцасласан хоёр ажилчнаа дуудаж ирүүлэхэд нөгөө хөгшин авгайнуудыг хар хүчээрээ нүдэж балбан, уурлаж галзуурсан сүрэг галууг туух мэт тэднийг тасалгаанаас бороохойдон хөөж гаргадаг байлаа.

	Иост хөгшин авгай нарын банзал, оймс, цамцны уранхай, тасархай, эмтэрхий шүднүүд хөглөрсөн тулалдааны талбарыг харж гунигтайгаар:

	— «Бүтэн өдрөө алдлаа. Нэг нь ч энэ зодоонд хэлээ орхисонгүй» гэдэг байв.

	
XII

	Мейборгийн тойргийг өнгөрч явахдаа Клаас хэсэгхэн ой дундуур гарах ёстой байв. Илжиг замдаа шивээ хээтэй ногоо тэргүүтнийг идэж явав. Уулиншпигель малгайгаараа эрвээхэй чулуудаж, тэр дор нь бариад илжигний нуруунаас буулгүй явна. Клаас хэрчим талх хэмлэж, түүнийгээ ойрын дэн буудлын газар очиж шар айргаар дэвтээх сэн гэж мөрөөдөн явтал гэнэт бөөн олон хүний дуу чимээ шиг хонхны дуу, шуугиан тэртээ тэндээс сонсогдов.

	— Эд мөргөлчид байх аа. Бас ч цөөхөн улс биш дэг ээ, хүү минь илжигнээсээ ойчихгүйгээр лавхан суу. Харъя л даа. Сааралхан илжиг минь, урагшаа хурдхан алх! гэж тэр хэлэв.

	Илжиг хайвганав.

	Хэсэгхэн модноос тэд гараад баруун талдаа голоор эмжигдсэн тал газар луу уруудан буусанд нөгөө талаас нь орой дээрээ бурхны эхийн баримал, түүний хөлд нь хоёр бярууны баримал сүндэрлэсэн бяцхан сүм байсан бөгөөд уул сүмийн шатан дээр инээж хөхөрсөн даяанч хонх цохин зогсож, түүнийг эргэн тойрон тус бүр асаасан лаа, зул барьцгаасан тавь шахам тахилч хуврагууд зогсоцгоож, дараа нь хөгжимчин, хонхчин, хэнгэрэг дэлдэгчид, бүрээчин, бишгүүрчин, жимбүүрчин, хөөрөгт цуурчин, бас хаягдал төмрийн өөдөс зэргийг дүүргэсэн төмөр хайрцаг гартаа барьсан хөгжилтэй хэдэн хөвгүүд байцгаав. Тэд цөм хөдөлгөөнгүй, дув дуугүй зогсоцгооно.

	Долоо долоогоороо нягт эгнэсэн, дуулга өмсөж, ногоон холтостой мод барьцгаасан, таван мянга юм уу, түүнээс ч илүү багцааны мөргөлчид замаар алхаж айсуй явахад, мөн дуулга малгайтай, мод барьцгаасан өөр мөргөлчид хажуугаас нь гарч ирээд бусадтайгаа шуугилдан уулзаж нийлнэ. Тэд ингэж эгнээ эгнээгээрээ сүмийн дэргэдүүр өнгөрөхдөө моднуудаа адислуулахаар ойртуулан, тахилчдаас лаа зул авцгаан нөгөө даяанчид хагас хагас флорин төлнө.

	Тэрхүү жагсаал нэн урт үргэлжлэн цувж, түрүүчийн хүмүүсийн барьсан лаа зул унтарч дууссан байхад сүүлчийнх нь тос ихэдсэнээс арай чарай бадарч асна.

	Клаас, Уулиншпигель, илжиг гурав, тэрхүү олон янзын урт, өргөн, өндөр шовх үзүүртэй, гоолиг, ихэмсэг буюу эсвэл байгалийнхаа тулгуур дээр шалчийж унжсан олон янзын гэдэстнийг гайхан шохоорхож харцгаана. Бүх мөргөлчин дуулга малгайтай.

	Троигоос авсан зарим нь фригийн овоодой малгай шиг, зарим нь адууны улаан сүүлтэй, зарим нь бүргэдийн дэлгэсэн далавчтай, харин ийм малгай өмссөн шалхгар царайтай, бүдүүн том гүзээтүүд өөдөө дэгдмээр шинжтэй биш ажээ. Бас эмгэн хумс хорхой хүртэл жигшин буруулмаар тун ядуухан ногоотой салат11 — малгай өмссөн хэсэг хүн явцгаана.

	Олонх нь Фландрийн болон шар айргийн эрт дээр үеийн ван Гамбривиусын үеийг санагдуулсан, зэвд идэгдсэн хуучин дуулга малгайтай байв. Үүнд тэр ван Христосын мэндлэхээс есөн зуун жилийн өмнө байсан бөгөөд шар айрагт тун хорхойтой учир савгүйдэж, ууж чадахгүй болчих вий хэмээн дуулганы оронд шар айргийн сэнжит аяга өмсдөг байв.

	Гэнэт хонх, цуур, бишгүүр, харанга, төмөр нижигнэн исгэрч, хангинан, хяхтнаж, бөөн шуугиан дэгдэв.

	Мөргөлчид тэр дуу чимээг хүлээцгээж байсан бололтой. Гэнэт тэд эргэж, нэг нь нөгөө өөдөө харж зогсоод лаагаар бие биеийнхээ нүүрийг түлж эхлэв. Тэд бөөн олноороо найтаацгааж, модоороо цохилцсоны дээр бас хөл толгой, өсгийгөөрөө, чухам дайралдсан болгоноороо нүдэлцэн жанчилдав. Зарим нь шовх өндөр дуулгаа мөрөндөө тултал буулгаад эсрэг тал руугаа адгуус мал шиг толгойгоороо мөргөцгөөж тэр түйвээн дундуур өөрсдийн нь адил галзуу юм шиг сөрөн тулалдсан долоон мөргөлчинтэй тааралдав. Зүрх муутай, уйламтгай зарим нь жанчуулсандаа чарлаж «Бурхан өршөө» гэж гаслантайяа уйлж байх зуур нь: зодолдож байсан долоо долоон хоёр хэсэг мөргөлчин цахилгаан шиг тэднийг дайран унагаж газарт унасан хулчгаруудыг хайр найргүй дэвсэн цааш явав.

	Гэтэл даяанч инээд алдаж байв.

	Бусад долоо нь усан үзмийн хонгорцог шиг зууралдан хажуу талын гол руу өнхөрцгөөж, уураа огтхон ч даралгүй, зодооноо нэн ширүүн үргэлжлүүлэх ажээ.

	Гэтэл даяанч инээд алдаж байв.

	Нөгөө дээр хоцорсон бусад нь бие биеийнхээ шүдийг цөм цохиж нүдэн дороо хөх няц болтол нүдэлдэн, үсээ зулгаалцаж, өмд цамцаа тамтаг болтол уралцана.

	Тэгэхэд даяанч инээд алдан хөхөрч уриалах нь:

	— Хүүхдүүд минь болж байна. Ганц сайн болж байна. Аль сайн цохиж байгаа нь төчнөөн их хайртай гэсэн үг. Хэрүүл өдөгч нар авгай нарт амттай гэж таалагддаг юм. Риндбибелийн дар эх минь өршөөн соёрх оо. Эр гэмээ нь эрчүүд байна!

	Энэ нь мөргөлчдөд тун таатай байгаа бололтой.

	Тэр зуур Клаас, зодоон үзэж инээд алдан алгаа ташиж байсан хүү Уулиншпигелийг орхиод, даяанчид дөхөж очин, 

	— Эцэг минь, энэ ядуучууд чухам ямар нүгэл хийсэндээ бие биесээ ингэж зэрлэг ширүүн жанчиж зодоход хүрсэн юм бэ? гэж Клаас асуув.

	Гэтэл даяанч түүнийг сонсолгүй:

	— Ажилгүй новшнууд! Санаагаар бүү унацгаа! Та нарын нударга чилж ядарсан бол бурхны авралаар, хөл чинь эцэж цуцаагүй байна шүү дээ. Тэр хөл чинь туулай шиг зугтаж гүйхээр заяагдаагүй биз дээ? Чулуунаас гал хэн цохиж гаргадаг бил ээ? Чулууг цохидог ган биз дээ! Өтөлж байгаа улсын эр чадлыг эр хүний хилэгнэн цохиж буулгасан цохилтоос өөр чухам юу сэргээх бил ээ? гэж бархирав.

	Ингээд эрэлхэг зоригт мөргөлчид бие биесээ гар хөл толгойгоороо нүүр нүдгүй балбаж нүдэцгээнэ. Тэр учир нь үл мэдэгдэх орилж чарласан нүдэлцээн тулалдаан дундуур зуун нүдэт Аргус ч атугай бөөн тоос, дуулганы шовх оройноос өөр юм олж үзмээргүй ажээ.

	Гэнэт даяанч хонх цохив. Бөмбөрчин, бүрээчин, исгэрээчин, харангачин, цуурчин, шуугианаа зогсоов. Тэр бол найрамдлын тэмдэг байжээ.

	Мөргөлчид шархдагсдаа цуглуулж эхэлсэнд тэдний заримын нь уурласнаасаа болж хавдсан хэл нь амнаасаа унжиж байснаа аяндаа өөрөө буцаж орох нь үзэгдэнэ.

	Дуулгаа мултлахын аргагүй толгойдоо углаж өмссөн зарим нь цөхрөнгөө барж толгойгоо хэчнээн сэжилж сэгсрэвч дуулга нь мөчиртэй ногоон лексваа шиг салж өгөхгүй байв.

	Тэгэхэд даяанч:

	— Одоо хүн бүр Ave12 гэдэг мэгзэм уянгалан уншицгаагаад эхнэрүүддээ очицгоо. Есөн сарын дараа манай тойрогт, өнөөдөр хэчнээн олон эрэлхэг байлдагч байсантай адил төчнөөн нялхас хүүхэд төрнө гэж бархирав.

	Ингээд даяанч «Дар эх» гэдэг мэгзэм уншсанд бусад нь аялдан дагаж уншицгаав. Гэтэл хонх дуугарсаар л байв.

	Дараа нь даяанч риндбибелийн дар эх та бүхнийг өршөөтүгэй гээд:

	— Одоо эвтэй сайхан тарж явцгаа гэжээ.

	Тэд бүхэн бархиралдан шуугьж дуу аялцгаан Мейборг тийш үймэлдэн буцав. Хөгшин, залуу эхнэрүүд нь тэднийг гэр гэрийнхээ үүдэнд хүлээж байсанд дайрч довтлон эзэлсэн хотод орж байгаа бөөн цэргүүд шиг тэд гэр гэртээ давхиж орцгоов.

	Мейборгийн олон хонх энд тэндгүй дуугарч бяцхан хөвгүүд исгэрэлдэн бархирцгааж rommel-pot нижигнүүлж байв. Аяга хундага, шил лонх чихнээ чимэгтэй хангинаж архи сархад хоолой руу гол горхи шиг цутган орон.

	Тийнхүү хангинаж жингэнэсэн дуу чимээ гарч, хүн амьтан, хүүхэд багачуудын дуулсан дууны ая эгшиг салхины аясаар хотоос сонстож байх зуур Клаас даяанчийн дэргэд хүрч очоод энэ улс тийм их ширүүн аргаар бурхны чухам ямар өршөөл ивээлийг хүртэх гэсэн юм бол гэж асуув.

	Даяанч инээд алдан:

	— Тэр сүмийн дээвэр дээр бухын хоёр дүрс байгааг харав уу? Тэр бол ариун Мартин хоёр шарыг бух болгон хооронд нь мөргөлдүүлээд ид шид үзүүлсний дурсгал билээ. Дараа нь бүтэн цаг тэдгээрийн толгойд өөхөн тос түрхэж, ногоон холтсоор үржээ. Тэр ид шидийн тухай би мэдэж байсан болохоор гэгээнтнээс эрхийн бичгийг өндөр үнээр худалдан авч энд суух болсон билээ. Түүнээс хойш Мейборгийн шалхгарууд өвгөд, хөгшид, миний тусламжтайгаар дар эхийн өршөөл ивээлийг хүртэж болох нь, хоорондоо лаа зул барьцгааж сайтар зодолдвол тос түрхсэний дурсгал, харин мод барих нь сүр хүчний бэлгэ тэмдэг гэж итгэх болжээ. Эмэгтэйчүүд хөгшин эр нөхрөө энд ирүүлдэг юм. Тийм мөргөл хийсний дараа төрсөн хүүхэд бяр чадалтай, эрэмгий зоригтой, зэрлэг, хөдөлгөөнтэй, нэг үгээр хэлэхэд сайн цэргүүд болдог ажээ.

	Гэнэт даяанч Клаас өөд хараад, 

	— Чи намайг таньж байна уу?

	— Тийм ээ, чи миний ах Иост байна гэв.

	— Тийм ээ, гэж даяанч хариулав. Намайг шоолж элэглээд байгаа тэр жаал хэн гэгч бил ээ?

	— Энэ чиний бүл хүү гэж Клаас хариулав.

	— Чиний бодоход эзэн хаан Карл бид хоёр ямар ялгаатай вэ?

	— Маш их ялгаатай гэж Клаас хариулав.

	— Үгүй. Тун жаахан ялгаа бий гэж Иост хариулав. Тэр бол хүн зоныг бие биеэ алагтун гэж албаддаг. Харин би бол тэднийг хооронд нь зөвхөн зодолдуулдаг; бид хоёр бидний ашиг тусын тулд, бахаа хангахын төлөө л ингэж байгаа юм гэв.

	Тэгээд тэднийг дагуулж гэртээ аваачаад арван нэг хоног зочлон найрлаж цэнгэцгээв.

	
XIII

	Клаас ахтайгаа салах ёс гүйцэтгээд илжгээ унаж Уулиншпигелийг сундлан явлаа. Мейборг хотоор дамжин гарах зуур Их талбайд олон мөргөлчин түүнийг гэнэт харж хилэгнэн, барьсан модоороо заналхийлэн зангаж «үл бүтэх амьтан!» гэж хашхиралдан байхыг Клаас ажиглаад учрыг сонирхвол Уулиншпигель өмдөө шувталж цамцаа сөхөөд, биеийнхээ нэг хэсгийг харуулж явсан юм санжээ.

	Тэд хүүг нь занаж байгааг мэдээд, Клаас, 

	— Чамайг чухам яахаар чинь эд ингэтлээ уурлаж байгаа юм бэ? гэж асуув.

	— Хайрт эцэг минь, би илжгээ унаад л, хэнтэй ч, ганц ч үг солиогүй байхад намайг үл бүтэх амьтан гэж занацгааж байна гэж Уулиншпигель хариулав.

	Тэгэхээр нь Клаас хүүгээ урдаа сундалдав.

	Уулиншпигель мөргөлчдийн өөдөөс хэлээ булталзуулан харуулахад нь тэд хараал тавин мод далайж, нударга зангидан, Клаасыг илжигтэй нь барьж аваад золтой л зодчихсонгүй.

	Клаас илжигнийхээ хар хурдаар давхиж, тэдний хойноос мөрдөн хөөх зуур хүүдээ хандан:

	— Чи ер нь азгүй өдөр төржээ дээ. Миний урд суугаад хэнийг ч, яагаа ч үгүй байхад чинь тэд чамайг багалзуурдах гээд байх юм гэв.

	Уулиншпигель инээд алдав.

	Клаас Льеж хотыг өнгөрч явахдаа гол хавийн муж нутгийн иргэд өлсгөлөнд нэрвэгдэж, лам мяндагтнаас бүрдсэн албан ёсны шүүхийн харьяанд байснаа идэх талх олж авах төрийн шүүгч нартай болох зорилгоор бослого гаргасан тухайг мэджээ. Тэдний заримыг дүүжилж, заримын нь толгойг авч цаазлаад, заримыг нь цөлжээ. Учир нь эрхэм ариун гэгээн ноёнтон, нинжин сэтгэлт хамба ламтан де ла Маркагийн өршөөл ивээл нь тийм агуу их байсан гэжээ.

	Клаас, зам дагуудаа нам гүм Льеж нутгаас оргож зугтагсад мөн зөвхөн голоо зогоох гэсний төлөө модонд дүүжлэгдсэн улсын хүүрийг үзээд сэтгэл нь уяран уйлав.

	
XIV

	Клаас илжгээрээ гэртээ харьж ирээд ах Иостийн өгсөн шуудай дүүрэн мөнгө, англи тугалган сэнжтэй аяга авчирчээ. Одоо гэртээ өдөр тутам мах вандуй идэж байх боломжтой болсон учир ням гарагийн зочлол, өдөр бүрийн наргиан тасрахгүй үргэлжилнэ.

	Клаас англи тугалган сэнжтэй том аягаа dobbel-kuyt гэдэг сайхан шар айргаар дүүргээд ёроолыг нь гартал шавхаж уудаг байв.

	Уулиншпигель гурван хүний дайтай их хоол идэж, бөөн будаанд орсон бор шувуу шиг хоолныхоо савыг тонгочуулна.

	— Энэ хүүг харав уу? Ер нь давсны савыг ч идчихэж магадгүй байна шүү гэж Клаас өгүүлнэ.

	— Давсны сав манайх шиг талхны хальсаар хийсэн байвал ч идчих нь л зөв дөө. Тэгэхгүй бол тэр чинь өтчих магадгүй гэж Уулиншпигель хариулна.

	— Чи яагаад тостой хуруугаа өмдөндөө арчаад байгаа юм бэ? гэж эх нь асуухад, 

	— Усанд нэвтэлгэхгүй гэж Уулиншпигель хариулав.

	Тэр үес Клаас аяганаасаа шар айраг их их оочилж уув.

	— Таны аяга яагаад ийм том, минийх яагаад ийм жаахан юм бэ? гэж Уулиншпигель асуув.

	— Би чиний эцэг. Гэрийн эзэн учраас гэж Клаас хариулав.

	Тэр хариу Уулиншпигельд таалагдсангүй.

	— Чи бүтэн дөчин жил ууж байхад, би дөнгөж есөн жил ууж байна. Чиний уух цаг өнгөрч байхад минийх дөнгөж эхэлж байна. Ингэхлээр надад сэнжтэй аяга, өөрт чинь жижиг аяга байх ёстой биш үү.

	— Хүү минь, бүтэн торхтой юмыг лонхонд хийх гэвэл шар айргаа шуудуунд асгасантай адил аа гэж Клаас хариулав.

	— Чи харин ухаантай байж лонхтой юмаа миний торхонд хий, би аяганаас чинь том шүү гэж Уулиншпигель хариулав.

	Ингээд Клаас сэтгэл хангалуун болж өөрийнхөө аягыг түүнд өгөв.

	Уулиншпигель ингэж уухын төлөө хошин яриа ярьж сурав.

	
XV

	Сооткины удахгүй нярайлах нь гэдгийг бүсэлсэн бүсээр нь мэдэж болох байв. Катлина ч бас жирэмсэн, тэр ичээд гэрээс гардаггүй байв.

	Тэднийд Сооткин хүрч ирэхэд, зүдэрч ядарч, бүдүүрсэн Катлина:

	— Хэвлийд минь байгаа энэ азгүй үрийг яадаг юм билээ дээ? Базаад алчихдаг ч юм бил үү? Ингэж байснаас үхсэн минь дээр дээ! Харуулын цэргүүд намайг хүүхэдтэй гэж мэдвэл, барьж аваад л завхай эмийн адил хорин флориноор торгоод Их зах дээр аваачиж жанчиж зодно доо гэж гомдонгуй хэлэв.

	Сооткин сэтгэлийг нь засах хэдэн аятайхан үг хэлээд салах ёс гүйцэтгэн гарч бодол болон яасаар гэртээ харьжээ. Нэг удаа нөхрөөсөө:

	— Клаас минь чи, надаас нэг биш ихэр хүүхэд гарвал намайг зодохгүй биз? гэж асуухад нь, 

	— Мэдэхгүй гэж Клаас хариулав.

	— Хэрэв хоёр дахь нь чинийх биш, харин Катлинагийнх шиг үл мэдэгдэх хүнийх буюу шулмынх байвал яана?

	— Шулам бол гал, ус, утаа, хэншүү, үхэл зовлон авч ирэхээс биш, хүүхэд авч ирэхгүй. Катлинагийн хүүхдийг бол ч өөрийнх шигээ хүлээж авах сан.

	— Тийм гэж үү?

	— Би чамд хэлж байна шүү дээ гэж Клаас хариулав.

	Сооткин Катлинагийнд очоод энэ тухай бүгдийг ярьжээ.

	Катлина түүнийг дуулаад тун их баясаж сэтгэл нь хөөрөн:

	— Тэр тэгж хэлсэн гэж үү? Аяа, буянтан минь! Түүний үг хөөрхий муу үрийг минь аврах нь тэр ээ! Бурхан түүнийг өршөөг. Хэвлийд минь хөдөлж байгаа хөөрхий үр минь чамайг хэрэв шулам бий болгосон бол шулам бас түүнийг өршөөг гэж чичрэн өгүүлэв.

	Ингээд Сооткин, Катлина хоёр хоёулаа төрж: Сооткин хүү, нөгөө нь охин гаргав. Тэр хоёр хүүхдийг Клаасын хүүхэд болгон загалмай зүүлгэх ёс гүйцэтгэжээ. Сооткины хүүг Ганс гэж нэрлэжээ. Тэр удалгүй нас барав. Катлинагийн охин Неле гэдэг нэртэй болов. Тэр эрүүл чийрэг хүүхэд ажээ.

	Тэр охин Сооткин, Катлина хоёрын дөрвөн мээмнээс амьдралын ундааныг хөхнө. Хоёр хүүхэн тэр хүүхдийг хэн нь хөхүүлэх вэ гэж сэмхэн маргадаг байжээ. Гэвч Катлина охиноо хөхүүлж тэжээхийг хэчнээн хүсэвч, эх болоогүй байтлаа хөх нь сүүтэй болов гэж хүнд ам асуугдах магадгүй гэж болгоомжлон хөхөө ширгээжээ.

	Бяцхан Нелег хөхнөөс гарахад Катлина өөр дээрээ авч байснаа охиныгоо Сооткиныг «ээж ээ» гэж дуудах болсноос нь хойш л түүнд явуулжээ.

	Хөрш айлынхан нь Клаасын хүүхдийг Катлина хүн болгохоор авсан нь тун сайн хэрэг ээ. Юу гэвэл тэр чинээлэг амьдралтай. Харин Клаасынх ядуу зүдүү, хийснийхээ хэрээр амь зуудаг айл гэж сайшаацгаадаг байжээ.

	
XVI

	Нэгэн өглөө Уулиншпигель гэртээ сууж байгаад уйдахдаа эцгийнхээ гутлаар оролдон, түүгээр бяцхан хөлөг онгоц хийж байв. Уланд нь яс мод гэж мод хатгаад, онгоцны хошуу бэхлэхээр гутлын хоншоорыг нүхлээд байтал гэнэт хаалгаар нь морьтой хүний цээжин бие, морины толгой цухуйж үзэгдэв.

	— Энд хүн байна уу? гэж морьтой хүн асуув.

	— Байна, хүн хагас. Бас морины толгой байна гэж Уулиншпигель хариулав.

	— Яана гэнэ ээ? гэж нөгөө хүн асуув.

	— Үгүй, яах вэ: Бүтэн хүн нь-би. Хүний хагас нь-чи; Харин морины толгой нь чиний гүүнийх байхгүй юү?

	— Эцэг эх чинь хаана байна?

	— Эцэг маань ажиллаж: хүнд нүх ухаж байгаа. Эх маань биднийг ичээх юм уу, бидэнд хор хүргэх гэж хичээж яваа.

	— Чи тодорхой ярь гэж явуулын хүн хэлэв.

	Уулиншпигель түүнд:

	— Эцэг маань манай тариаланг гишгэдэг анчдыг унагаж оруулах нүх ухаж байгаа. Ээж хаанаас мөнгө зээлье дээ гээд явж байгаа. Хэрэв хэт цөөхөн мөнгө буцааж өгвөл бидэнд ичгүүртэй, хэрэв хэтэрхий их өгчихвөл бидэнд хортой болно.

	Морьтой хүн түүнээс зам хаана байгааг асуув.

	— Галуу явж байгаа тэр газраа гэж Уулиншпигель хариулав.

	Явуулын хүн далд ороход, Уулиншпигель Клаасын хоёр дахь гутлаар завь онгоц хийж байтал нөгөө хүн дахин ирэв.

	— Чи намайг мэхэлжээ. Чиний явуулсан тэр газар чинь шавар шалбаагт сарвалзсан хэдэн галуунаас өөр юу ч алга гэв.

	Уулиншпигель түүнд:

	— Би чамайг галуу «сарвалзаж байгаа» биш, харин «явж» байгаа газар өөд явуулсан шүү дээ гэж хариулав.

	— За тэгвэл Гейст руу явдаг замыг зааж өгөөч.

	— Фландрид бол хүн явахаас биш, зам явдаггүй гэж Уулиншпигель хариулав.

	 


XVII

	Нэг удаа Сооткин Клаасдаа:

	— Нөхөр минь, Тиль гэртээ гурван өдөр ирсэнгүй. Зүрх минь шимшрэн сэтгэл их зовж байна. Хаана яваа юм бол? гэв.

	— Тэр золбин ноход тэнүүчилдэг газар л яваа биз. Өөртэйгөө л адил юу ч хийдэггүй танхай юмнуудтай их замаар хэсүүчилж яваа байх. Ямар үйлийн үрээр бурхан бидэнд ийм үр заяав даа. Энэ хүүг төрөхөд би, өтлөхөд маань бидний сэтгэлийг баясган тайтгаруулах, ажилсаг сайн хүн болно гэж бодож байсан юм сан. Би энэ хүүг гартаа дүйтэй, уран дархан хүн болгох санаатай байсан юм. Гэтэл бидний үйлийн үрээр энэ маань залхуу хойрго, золбин тэнүүлч хүн болж байна гэж Клаас гунигтай хариулав.

	— Чи ингэж хатуурхаад ч яах вэ. Хүү маань дөнгөж есөн нас хүрээд байна. Балчир бага хүүхэд болохоор томоогүйтэж л байна. Мод ч гэсэн сүр жавхлант ногоон чимгээ зүүхийн өмнө хальсаа гүвж хаядаг шүү дээ. Ам хэлтэйг нь би мэднэ. Хэрэв түүнийгээ тэнэг тоглоом тохуунд хэрэглэлгүй, шударга үйл явдалд зориулбал өөрт нь л тус болно доо. Тэр, ойр хавийнхаа улсыг дооглох дуртай. Тэр нь сүүлдээ хөгжүүн найз нөхдийнхөө дунд тийм ч муу болохгүй байх аа. Тэр эцэж цуцахгүй их инээх юм. Гэвч оворжуу нурмагар царайтай бол өсөх насанд ёрын хэрэг байх сан биз ээ. Их гүйдэг нь өсөж торниход нь сайн, ажил хийдэггүй нь гэвэл ийм насандаа ажил хөдөлмөр гэдэг бидний үүрэг гэдгийг яаж мэдэх билээ дээ. Тэр долоо хоногийн хагасыг өдөржин шөнөжингөө чухам хаана яваа нь мэдэгдэхгүй өнгөрөөдөг нь бидний энэлэн шаналж байгааг мэдэхгүй байгаагаас тэр шүү дээ. Тэр тун сайхан сэтгэлтэй. Бидэнд хайртай гэж Сооткин хариулав.

	Клаас толгой сэгсрэн юу ч хариуд нь хэлсэнгүй. Сооткин, нөхрийгөө унтсан хойно сэмхэн уйлав. Өглөө болоход хүү нь өвдөөд аль нэг зам дээр хэвтэж байх шиг Сооткинд бодогдов. Ирсэн байж ч мэднэ гэж бодоод үүдэндээ дөхөж очтол хэн ч байсангүйд цонхныхоо дэргэд суугаад гудамж руу харав. Жаал хүүгийн алхах чимээ гарангуут зүрх нь догдолно. Тэр хүүхэд дэргэдүүр нь гүйн өнгөрөхөд, хөөрхий эх дахин уйлна.

	Гэтэл нөгөө Уулиншпигель үл бүтэх найзуудтайгаа Бругге дахь зах дээр очсон байжээ: Бямба гараг бүр тэнд зах нээгдэнэ.

	Тэнд гуталчин, зан засварчид зарим эгнээнд хуучин хувцасны худалдаачин мөн шөнөдөө шар шувуугаар хөх бухыг бариулдаг Антверпены miesevangers гэдэг шувуу баригчид, шувууны худалдаачин, нохой цуглуулдаг тэнүүлчин, муурын арьс барьсан муур алагчид, хотын эрэгтэй эмэгтэй иргэд, зарц шивэгчин, ажилчин, талхчин, тогооч, гэрийн тогооч бүгдээрээ худалдагчид, худалдан авагчид цөм шуугилдан хашхиралдаж, нэг нь бараагаа магтаж нөгөө нь муулцгаана.

	Зах зээлийн нэг буланд дөрвөн яс модон дээр гоёмсог тааран майхан босгожээ. Түүний үүдэнд Алостаас ирсэн тариачин Египетийн ариун Мариягийн эгмийн ясны хэлтэрхийг ганц зоосоор буян үйлдэгчдэд үзүүлж хажууд нь хоёр лам өргөл цуглуулж байв. Нөгөө тариачин түүний буянт сайхан явдлыг сөөнгө хоолойгоор магтан тэр сүрхий бүсгүй ус зөөгч залууд өгөх мөнгөгүй байсан учраас хөдөлмөрч хүнийг шагнаагүйдээ бурхны номлолд харш хэрэг хийж, нүгэл хураахаас айгаад мөнгөний оронд биеэ тушаасан тухай аялан дуулна.

	Лам нар чухамхүү үнэнийг хэлж байгааг нотолж хичээнгүйлэн дохицгооно. Дэргэд нь Астарта13 шиг тачаангуй байдалтай улаан шар үстэй бүдүүн авгай муухай хөөрөгт цуур байдаг чадлаараа үлээж, дэргэд нь бяцхан хөөрхөн охин хангинатал дуулж байв. Гэвч түүнийг сонсох хүн ер алга. Майханд орох хаалган тушаа зоосон хоёр модонд Ромын рашаан устай ган сав дүүжлээстэй байв. Ингэж улаан шар үстэй тэр бүдүүн авгайн хэлснийг нөгөө лам нар толгой дохицгоон, үнэн гэдгийг нотолно. Уулиншпигель ган савыг хараад бодлогошров.

	Майхны нэг модноос уяатай илжиг овьёосноос, сүрэл идэх нь илүү бололтой. Тэр, толгой гудайлган, зараа уул өвс олж идэх ямар ч найдлагагүй бололтой газар ширтэнэ.

	— Хүүхдүүд ээ! гэж Уулиншпигель хэлээд, бүдүүн авгай, лам нар, гөлөрсөн илжгийг нөхдөдөө харуулав. — Эзэд ч сайн дуулж байна. Харин энэ бор амьтан л бүжиглэвэл зүгээр юм санж гэж хэлээд зэргэлдээх дэлгүүрт гүйж ороод зургаан лиараар халуун ногоо авч ирээд илжигний сүүл дор хавчуулчхав.

	Илжиг халуу оргихоор нь сүүл рүүгээ тэмүүлж, гойд халуун чухам хаанаас дүүгж байгааг гайхах мэт байснаа ямар нэг шулам хайрч байна гэж бодсон бололтой гэнэт урагш зүтгэн орилж, тангарч өшиглөн, байдаг чадлаараа угзарч ногтоо тас татав. Тулгуур мод ганхаж рашаантай ган онхолдон хамаг рашаан майхан дотор байсан улс дээр асгарчээ. Майхан унаж, Египетийн ариун Марияагийн намтрыг сонсож байсан хүн бүгдийн дээрээс нойтон таараар даржээ. Уулиншпигель найзуудынхаа хамт майхны дэргэд бөөгнөрөн зогсоод, нөгөө ариун сэтгэлтэн майханд дарагдаж хуйлран унахдаа, бие биеэ золгүй явдалд зэмлэн юу дайралдсанаараа хоорондоо нүдэлцэн, галзуу юм шиг уурлаж орилж чарлаж, харааж зүхэж байхыг харж байв. Тааран дороос бөөгнөрөн ноцолдсон улс цүлхийж, аль нэг хүний бие товойх бүрд нь Уулиншпигель зүүгээр шивнэ. Хариуд нь галзуурсан юм шиг бөөн бахиралдаан чимээ майхнаас сонсогдож, тэр улс бие биеэ улам жанчин нүднэ.

	Энэ ч гэсэн сэтгэлд тун хөгжөөнтэй байсан боловч харин илжиг босон харайж, таар, ган сав, урт модыг чирч давхих нь бүр ч хөгжөөн наргиантай болсонд уул майхны эзэн эхнэр охин хоёртойгоо хамт эд хогшлоо шүүрэн авцгаажээ. Нөгөө илжиг эцэж туйлдан зогсоод толгойгоо өргөн, араас нь төөнөж байгаа гал унтарч магадгүй гэсэн шиг үе үе эргэн харж, тасралтгүй орилно.

	Ариун сэтгэлт сонсогчид ноцолдсон хэвээр; лам нар тавгаас асгарч бутарсан мөнгө цуглуулаад, хажуудаа юу болж байгааг ч хайхралгүй мөлхөж байхад Уулиншпигель өөрийнхөө ашгийг умарталгүйгээр шамдан түүж тэдэнд туслалцана.

	
XVIII

	Нүүрсчиний бүтэлгүй хүү эрэлхэг зугаатай явдал дунд өсөж байхад их эрх мэдэлт хааны хөөрхий үр тун уйтгартай байдаг ажээ. Туйвсан хөл дээрээ, сэгсийсэн цагаан шар үстэй тун муухай, том толгойгоо арай чарай дааж ядан яваа түүний чөрийсөн туранхай бие Вальядолидын шилтгээний танхим, дамжлага өрөөгөөр тойтгонон явж байхыг ордны хатан, хатагтай нар, шадар бараа бологчид хардаг байв.

	Тэр, ордны аль харанхуй гудмыг эрж, нэг буланд хөлөө жийж суугаад аль нэг зарц яаран гүйж, хөлд нь торж таварцаглан унахыг үзэх гэж олон цагаар хүлээдэг ажээ. Нөгөө зарцыг түүний төлөө зодож нүдэхийн нь тоогоор зарц бархирахад, хааны хүү тохуурхан баярлана. Гэвч тэр ер инээдэггүй ажээ.

	Дараа өдөр нь өөр нэг газар бас л хөлөө жийж суугаад мөн л түрүүчийнх шиг гэнэдүүлнэ. Хатагтай нар, ордны шадар улс түүний дэргэдүүр яаран гүйж явах зуураа хөлд нь торж унан гэмтэх нь түүний сэтгэлд таатай боловч инээдэггүй ажээ.

	Хэн нэгэн хүн хөлд нь тороод унаагүй бол тэр хүнд зодуулсан юм шиг орилно. Ингээд айн цочсон хүний балмагдахыг харсандаа тохуурхан хөгжих боловч тэр хэзээ ч үл инээнэ.

	Эрхэмсэг хаанд энэ байдлын тухай илтгэсэнд хааны хүүг анзаарахгүй байх тухай тушаал гарчээ. Учир нь: хааны хүү хуруугаа гишгүүлэх гээгүй бол хүний мөр дээр хөл жийж суух хэрэггүй гэж эзэн хаан зарлиг буулгав.

	Филиппт зарлиг таалагдсангүй боловч юу ч хэлсэнгүй. Түүнээс хойш зуны дулаан сайхан өдөр бээрэг биеэ хааяа наранд ээнэ.

	Карл нэг удаа аян дайнаас буцаж ирээд хүүгээ нөгөө л уйтгарт автагдан байхыг нь хараад, хүүдээ хандан:

	— Хүү минь, чи надтай ер адилгүй юм! Би чиний насанд мод мөчрөөр асан авирч, хэрэм барих юм уу, үүрэндээ байгаа бүргэдийн ангаахайг авах гэж эгц элгэн хаднаас олсоор буудаг байлаа. Тэр тоглоомд ясаа тавьчихаж ч магадгүй байсан боловч харин яс маань улам л бөхжсөөн. Ан гөрөө хийж явахад араатан амьтан, буу үүрсэн намайг хараад модонд зугтан орцгоодог сон.

	— Өө эзэн хаан минь, миний гэдэс өвдөж байна! гэж хааны хүү ёолоход:

	— Гэдэсний өвчинд Паксаретын дарс сайн эм болдог гэж Карл хариулав.

	— Би дарсанд дургүй, хаантан минь. Миний толгой өвддөг юм.

	— Хүү минь. Чиний насны хөвгүүдийн адил чи гүйж харайж, асаж авирч бай.

	— Миний хөлийн шөрмөс татдаг юм хаантан минь.

	— Минийх татахгүй байсан. Чи модон хөлтэй юм шиг хөлөө хөдөлгөхгүй болохоор шөрмөс чинь татаж байгаа нь тэр. Би чамайг омголон мориноос зүүчих гэж тушаая гэж Карлын хэлэхэд хааны хүү уйлчхав.

	— Аяа, бэлхүүс минь өвдөж байна, битгий тэгж үз.

	— Чамд өвддөггүй юм гэж ер байхгүй бололтой.

	— Хэрэв намайг тайван байлгавал юу ч өвдөхгүй л дээ.

	— Чи ер нь тахилч лам шиг вангийн бүх амьдралыг мөрөөдлөөр өнгөрөөхийг бодож байна уу? Ганцаараа тайван сууж бодно гэдэг чинь цаасыг бэхээр цоохорлодог хүнд л таарахаас биш, илд мэсний хүү чамд гал бадарсан цус, араатан шилүүсний хурц нүд, үнэгний арга заль, Геркулесийн бяр чадалтай байх нь л зөв. Чи юунд залбирна вэ? Арслангийн зулзага, маань мэгзмийн хэнээ туссан хөгшин авгай нарыг дуурайх хэрэггүй биз дээ! гэж эзэн хаан тэсэж ядан дуугарахад, 

	— Хаантан минь, үдшийн мөргөлийн хонх цохиж байна гэж хааны хүү хариулав.

	
XIX

	Энэ жилийн тав, зургаадугаар сар навч цэцэг дэлгэрсэн зуны тэнэгэр сайхан цаг байлаа. Фландри нутагт долоогоно ингэж сэтгэл татам хэзээ ч цэцэглэж байгаагүй. Цэцэрлэгт сарнай цэцэг, гундаа цэцэг, жимолость ийм их хэзээ ч ургаж байсангүй. Салхи Англиас салхилж тэр цэцэглэг орны анхилуун сайхан үнэрийг дорно зүгт ханхлуулан авч ирэхэд цөм, ялангуяа Антверпенд хамраа өргөн хөгжилтэйгөөр:

	— Фландри нутгаас юутай сайхан анхилам үнэр гарч байгааг мэдэрцгээж байна уу? гэлцдэг байв.

	Ажилсаг зөгийнүүд цэцгийн бал түүж амтат лав хийж үүрэндээ өндөглөсөн нь зөгийн сүргийг багтаахгүй шахам байв. Энэхүү баялаг нутгийн гэрэл цацруулан гийгүүлсэн хөх цэнхэр огторгуйд хөдөлмөрийн хөгжмийн аялгуу юутай сайхан цуурайтнам.

	Зөгийн үүрийг бургас, сүрэл, уд модны мөчир, ногоогоор хийв. Сагс сав сүлжигсэд, модны дархан, ган савны дархнууд энэ ажил дээр багаж хэрэгслээ мохоожээ. Угаалгын онгоц үйлдэгчид эс оржээ.

	Нэг бүлд гучин мянгаад зөгий, хоёр мянга долоон зуун ажилч зөгий ордог ажээ. Бал хураагч сархинаг нэн сайхан байсан учир Дамме хотын лам арван нэгэн ширхгийг эзэн хаан Карлд шинэ зарлигаараа Христосын шашны эрүүдэн шүүх газарт зохих хүчийг буцааж өгсөнд талархал дэвшүүлэн явуулжээ.

	Филипп бал идсэн ч түүнд тус болсонгүй.

	Өргөн, дардан замаар тэнүүчлэн явж, ажил хийнэ гэхээс үстэй толгой нь арзайж дүүжлэгдэхээс ч буцахгүй гуйлгачин, золбин тэнүүлч, хөл нүцгэн ядуус зэрэг есөн шидийн ажилгүй амьтад балын амтат үнэрийг алдалгүй шиншлэн өөрсдийн залхууч байдлаа орхилгүйгээр хувиа авахаар ирцгээж шөнөжингөө бөөн бөөнөөрөө тойрон хэсүүчилнэ.

	Клаас зөгий цуглуулах үүр бас хийжээ. Заримд нь зөгий дүүрэн, зарим нь олон зөгий ирэхэд бэлэн болов. Клаас шөнө болгон амтат сайхан баялгаа манана. Ядрахаараа энэ ажлаа Уулиншпигельд даалгахад тэр дуртайяа зөвшөөрнө.

	Нэг шөнө тэр даараад зөгийн хоосон үүрт орж, тэнд байсан хоёр нүхээр юм харж эвхрэн сууж байснаа үүрэглэж эхлэв. Гэнэт хашаан дээрх хуурай мөчир шажигнаж хоёр хүний ярилцах чимээ сонсогдох нь хулгайч бололтой. Нөгөө нүхээр хартал тэр үед зөвхөн тайж нар л сахал тавьдаг байсан гэтэл тэр хоёр урт үстэй тэгээд бас сахалтай байжээ. Зөгийн нэг үүрээс нөгөө үүрт дамжин түүний сууж байсан үүрт хүрч очоод өргөж үзээд:

	— Үүнийг авъя. Хамгийн хүнд нь юм байна гээд барьж явсан модоороо дамжилж аваад явлаа.

	Уулиншпигель зөгийн үүрэнд суугаад ингэж явах нь огтхон ч таатай биш байв. Шөнө саруулхан. Хулгайч нар анхандаа дув дуугүй явав. Тэд тавин алхам тутамд зогсож амьсгаагаа дараад цааш явцгаана. Түрүүчийнх нь ачаагаа тун хүнд гэж шүдээ зууж галзуу юм шиг хараал зүхэл болж явахад дараачийнх нь уйлагнан уухилна. Учир нь юу гэвэл энэ хорвоод ажилд дургүйчүүд хоёр янз байдаг. Үүнд: Зарим нь ажил л гэхлээр галзуурах шиг болдог. Нөгөөдөх нь ажил гэхлээр үглэж яншдаг.

	Уулиншпигель чухам яахаа мэдэхгүй гараа гаргаад түрүүчийн хулгайчийг үсдэж нөгөөдхийг нь сахлаас шүүрэн аваад учир зүггүй зулгаатал ууртай нь уйлагнууртаа:

	— Үс зулгаахаа боль. Үгүй бол би чиний толгойг цээжний чинь хөндийд шигдтэл нармийлгана шүү. Тэгвэл чи хавирганыхаа завсраар хулгайч шоронгийн сараалжин цонхоор харж байгаа юм шиг харах болно шүү гэж бархиран хэлэв.

	— Яалаа гэж нөхөр минь би чамайг зулгаах вэ. Чи л миний сахлыг тас татлаа шүү дээ гэж уйланхай хариулав.

	— Хээ, би бас чиний сахлан сэглийгээс бөөс түүнэ байх аа.

	— Зөгийнхөө үүрийг ингэтлээ битгий гайхуулаач. Хөөрхий миний гар тэсэхгүй нь ээ гэж уйланхай залбиран гуйв.

	— Одоо бүр ч хуу татчих нь ээ гэж ууртай нь бархирав. Тэгээд сураа орхиж зөгийн үүрийг газар тавиад замынхаа хань өөд үсэрч очив. Нэг нь харааж зүхэж, нөгөө нь мөргөн гуйж бие биеэ нударгадан жанчих завсар Уулиншпигель үүрнээс гараад ойролцоох ойд орж дахин олдохуйц газар нуугаад гэртээ харьжээ.

	Бусдын хэрүүл маргаанаас зальтай хүн ашиг ингэж олно.

	
XX

	Уулиншпигель арван таван настай байхдаа нэг удаа Дамме хотод дөрвөн баганатай бяцхан майхан босгож, дотор нь суугаад сүрлэн сайхан жаазанд хүн бүр эдүгээ ирээдүй хоёрынхоо дүрсийг харж болно гэж бархирч байлаа.

	Хямсгар эрдэмтэн хуульч ихэмсэг додигор хүрч ирэхэд Уулиншпигель жаазаар толгойгоо цухуйлган сармагчны царай гарган дооглож:

	— Хөгшин толгой чи цэцэглэх чинь өнгөрсөөн, ялзарч мөхнө. Ноён доктор, яг хөрөг чинь мөн байгаа биз? гэдэг байв.

	Сүрхий сайхан ч биш, халцгай толгойтой өвгөн, залуу эхнэрээ дагуулан ирэхэд Уулиншпигель нуугдаад, нөгөө жаазандаа мөчир, дээр нь эвэр сам, бяцхан хайрцаг, хутганы иш дүүжлээстэй, салаа мод үзүүлж:

	— Ноён минь энэ хэдэн зүйлийг юугаар хийж вэ? Хөгшин эрсийн цэцэрлэгт их сайхан ургадаг эврээр хийсэн. Эвэр зүүгчдээс улсад ямар ч ашиггүй гэж хэн зүрхэлж хэлэх бил ээ? гэж асууна. Ингээд эврээр хийсэн зүйлийн хажуугаар уул жаазанд Уулиншпигелийн залуу царай харагддаг байв.

	Хилэгнэн уурссандаа нөгөө өвгөн эгштэлээ ханиахад хөөрхөн гэргий нь илэн таалж тайтгаруулаад инээд алдан Уулиншпигельтэй ярилцан:

	— Миний хөрөг зургийг үзүүлэх үү?

	— Чи наашаа хүрээд ир гэж Уулиншпигель хариулаад, дөнгөж ойртон очмогц өөр лүүгээ татаж аваад зөндөө үнсэв.

	— Чиний дүрс бол эр хүний тачаалыг эзэмдэх идэр залуу нас гэж хэлнэ.

	Гуа авгай явахдаа нэг, хоёр ч флорин өгнө.

	Өөрийнхөө одоо ба ирээдүйн дүрсийг харуулж өгнө үү гэсэн зузаан уруулт тарган ламд:

	— Одоо, чи гахайн болсон махны лүү - энэ бол чиний одоогийн дүрс. Эцэстээ шар айргийн зоорь. Энэ бол чиний ирээдүй. Учир нь давсалсан зүйл их ундаа шаардана. Тийм биш үү, гүзээт минь? Патар өг. Би үнэнийг чинь хэлж өгсөн шүү гэхэд, 

	— Хүү минь, бид мөнгө авч явдаггүй гэж лам хариулбал, 

	— Мөнгө таныг авч явдаг шүү дээ. Чиний мөнгө чинь шаахайныхаа уланд байгааг би мэдэж байна. Шаахайгаа надад өг гэж сөргөж хариулав.

	— Хүү минь, энэ чинь жасын хөрөнгө юм шүү. За яая гэх вэ хөдөлмөрийн чинь төлөө хоёр патар өгье дөө гэв.

	Лам патар өгөхөд Уулиншпигель тэр хандивыг хүндэтгэн авав. Ингэж тэр Дамме, Брюге, Бланкенберг болон Остендегийн оршин суугчдад дүрс зургийг нь харуулдаг байв.

	Фламандаар: «Ik ben ulieden spiegel», буюу өөрөөр хэлбэл «би таны толь» гэж хэлэхийн оронд Дорно, өрнө Фландрид ярьдгаар: «Ik ben ulen spiegel», гэж товчхон хэлдэг байв. Түүний Уулиншпигель гэдэг хоч эндээс гарсан билээ.

	
XXI

	Тэр өсөж торнимогц зах зээл, яармагаар хэсүүчлэх нь хамгийн таатай бүлгээ. Бүрээчин, хийлч буюу бишгүүрчнийг хараад нэг патар өгч хөгжим заавал сурахыг хичээнэ.

	Тэр rommel-pot гэдэг вааран сав, гахайн давсаг, урт зэгсээр хийсэн хөгжмийн зэмсгээр нэн сайхан тоглоно. Уг хөгжмийг хийхдээ давсаг дэвтээн ваар савны амсарт чанга гэгчээр тумлайдан тэлж, боосон ваар савны ёроолд тулсан зэгснээс давсгийн гол хэсгийг уяна.

	Өглөө болоход давсаг хатаж, цохиход бөмбөр шиг пажигнаж, зэгс нь хуруугаар зурахад цан (хуур) шиг дуугардаг байв. Ингээд Уулиншпигель хахиран дуугардаг, заримдаа уяаны нохой шиг гийнадаг ваар савтайгаа Христ багшийг магтан дуулж айл өрхөөр хэсүүчлэхэд бурхны (Христосын) загалмай зүүсэн өдөр тохиолдсон сайн өдөр бол гялгар цаасаар хийсэн од барьсан бөөн олон хүүхэд түүнийг дагалдан хуйларна.

	Ямар нэгэн «гильдийн» томоотой догь гишүүд сөгдөж байгааг зурах гэж уран зураачид Даммед ирэхэд Уулиншпигель түүний яаж ажиллаж байгааг харж ажиглахаар будгийг нухаж өгөөд хөлсөнд нь ердөө л хэрчим талх, гурван лиар зоос, аяга шар айраг авдаг байлаа.

	Будаг нухаж байхдаа мастерын арга маягийг судална. Түүнийг эзгүйд нь дуурайж зурах гэж оролддог боловч улаан будгийг хэтрүүлдэг байв. Ингэж тэр Клаас, Сооткин, Катлина, Неле, вааран сав, сэнжтэй аягыг хүртэл дүрслэн зурахыг оролдоно. Клаас зургуудыг нь хараад, хэрэв тэр хичээнгүйлэн сурвал speelwagen: гэдэг Зеланд, Фландрид хэсүүчлэн тоглодог уран нугарагчдын бүхээгт тэргийг зурж бөөн флорин мөнгө олно доо гэдэг байв.

	Тэр, бас дар эхийн сүмийн ламд зориулж, суугаа мөртөө, зогсоо юм шиг суудал хийхээр ирсэн чулуучнаас чулуу, модоор эд юмс сийлж сурчээ.

	Ийнхүү хутганы ишийг сийлбэрээр чимэглэсэн анхны хүн нь Уулиншпигель бөгөөд тийм сийлбэр Зеландад одоо ч дэлгэрсээр ажээ. Торон дунд хохимой толгой, түүн дээр нохойн дүрс гаргажээ. Үүний учир нь: «үхтэл үнэнч хутга» гэсэн санаатай ажээ.

	Ингэж Катлинагийн зөгнөсөн зөгнөл биелж эхэлсэн нь: Уулиншпигель юм бүхэнд авьяастай: зураач, сийлбэрч, тариачин, мөн тайж байсан. Учир нь Клаасынхан үеийн үед «шар айраг дэвсгэр» дээр гурван мөнгөн сэнжит аяга бүхий сүлдтэй байжээ.

	Гэтэл Уулиншпигель нэг ч мэргэжлийг сонгож тогтсонгүйд Клаас хэрэв чамайг ийм янзтай байх юм бол гэрээсээ хөөж гаргана гэжээ.

	
XXII

	Нэг удаа аян дайнаас буцаж ирээд, эзэн хаан, хүү Филипп яагаад түүнийг зохих ёсоор мэндчилэхээр угтаж гарсангүй вэ? гэж асуужээ.

	Хааны хүүг хүмүүжүүлэгч их хамба ламтан, хааны хүү гагцхүү ном шагайж ганцаараа байхад л дуртай учир угтаж гарахыг хүссэнгүй гэж хариулав.

	Эзэн хаан, хүүгээ хаана байгааг лавлан асуусанд, хүмүүжүүлэгч хааны хүүг аль нэгэн харанхуй буланд эрвэл зүгээр гээд тийм газраар эрэхээр яваад өдий төдий олон залгаа өрөө тасалгаагаар яваад, нэг нүхний цоорхойгоор гэрэл туссан, шалгүй пинд хүрч ирсэнд газар зоолттой модонд эрхэмсэг хаантанд сэтгэлийг нь хөгжөөж зугаа болгохоор Энэтхэг улсаас бэлэглэж ирүүлсэн бяцхан сармагчин дүүжлээстэй байхыг харжээ. Түүний дор нь унтарч байгаа галаас утаа гарч, уул пинд түлэгдсэн үсний тун ч муухай хэншүү хярвас үнэртэж байв.

	Нөгөө бяцхан амьтан гал дээр амьсгал давчдан ихэд тарчлан шаналж түүний бяцхан бие амьтан байсан гэж огтхон ч танигдмааргүй, муруй тахир үндэс шиг болсон байв. Амь тавихынхаа өмнөхөн бархирч орилох гэж байгаа мэт амаа ангайж, цустай хөөс цахруулан нүднээс нь том том нулимс хамрыг нь даган урсаж байв.

	— Үүнийг хэн ингээв? гэж эзэн хаан асуув.

	Хүмүүжүүлэгч юу ч хариулж зүрхэлсэнгүйд хоёулын сэтгэл эвгүйрэн, уур хилэн нь бадарч, дув дуугүй зогсоцгоов.

	Гэнэт тэр нам гүмийг эвдэн, харанхуй булангаас түүний ар талд ханиах мэт намуухан чимээ гарахад хаантан эргэн, хүү Филипп бараан хувцастай, нимбэг хөхөж байхыг хараад, 

	— Филипп ноён наашаа ир, надтай мэндэл гэвэл, хаан хүү хөдөлсөн ч үгүй, жигтэйхэн айж сүрдэн эмээсэн дурамжхан нүдээр эцгээ харсанд, 

	— Энэ амьтныг чи шатаасан уу? гэвэл хаан хүү толгойгоо ганзагалан зогсоно.

	— Хэрэв чи ийм юм хийх хатуу сэтгэлтэй бол түүнээ хүлээх зоригтой байвал зүгээрээ гэж эзэн хаан хэлбэл, хаан хүү юу ч хариулсангүй. Эзэн хаан хүүгийнхээ гараас нимбэгийг шүүрч аваад газар хаяж Филиппийг зодох гэтэл айж өмдөндөө шээс алдав. Хамба ламтан эрхэмсэг хаантныг хориглож болиулаад чихэнд нь:

	— Эрхэмсэг цог жавхлант хаан буруу номтныг галдан тонилгосноороо алдаршина гэж шивнэв.

	Эзэн хаан мишээж, хаан хүүг сармагчинтай нь орхиод гарч одов.

	Түүнээс хойш сармагчнаас өөр амьтад ч түүдгэн гал дээр түлэгдэн үхдэг болов.

	
XXIII

	Ханиадаг хүн төрөлхтөн хахаж цацахын авиа хөгжим сонсож, сэтгэлээ зогоодог, хүйтэн болдог арван нэгдүгээр сар ирлээ. Улаан манжингийн тариалангийн талбайгаар хүүхдүүд дайралдсан боломжтой зүйлийг тонон дээрэмдэж бөөн бөөнөөрөө давхицгаахад тариачид ихэд хилэгнэн уурлацгааж мод, ац барьцгааж дэмий л хойноос нь хөөцөлдөнө.

	Нэг үдэш, Уулиншпигель тийм дайралтаас буцаж яваад нэг хашааны ёзоорт өрөвдөлтэйеэ гаслах дуу сонсоод бөхийвөл нохой чулуун дээр хэвтэхийг хараад, 

	— Хөөрхий амьтан, энэ орой, чи юу хийж байгаа юм бэ? гээд тэмтрэн илтэл, нуруу нь шал нойтон байхлаар үүнийг усанд живүүлэх гэсэн бололтой гэж бодов. Дулаацуулах гэж тэврэн авч хариад, 

	— Би, шархтай амьтан авч ирлээ. Яах вэ? гэж асуухад, 

	— Шархыг нь боо гэж Клаас хариулав.

	Уулиншпигель нохойг ширээн дээр хэвтүүлэн, дэнлүүний гэрэлд Сооткин, Клаас, тэр гурав Люксембургийн улаан халтар сагсгар хав нуруундаа шархтайг харав. Сооткин шархыг угааж, тос түрхэн даавуугаар боов. Дараа нь тэр нохойг эх нь дэргэдээ авч унтах гэсэн боловч Уулиншпигель өөрийнхөө дэвсгэр дээр хэвтүүлжээ. Эх нь Уулиншпигель шөнөдөө чөтгөр сангийн идээ рашаанд байх газраа олж яддагийн адил тийчилдэг болохоор нь нойрон дундаа дарчих магадгүй гэсэн байжээ.

	Гэтэл Уулиншпигель өөрийнхөө санаснаар болгож тэр нохойг хичээнгүйлэн халамжилж асарснаар зургаа хоногийн дараа нөгөөдөх нь ёстой нохойн хэнэггүй байдлаар давхиж явах болжээ.

	Schoolmeester (Сургуулийн багш) түүнийг Титус Бибулус Шнуффиус гэж нэрлэсэн нь: Титус гэдэг нь золбин нохойг цуглуулан авахдаа дуртай байсан, сайхан санаагаараа алдаршсан Ромын эзэн хааны дурсгалд зориулжээ. Бибулус буюу архичин гэсний учир нь нөгөө нохой шар айрагт их дуртай болсноос тийм нэр өгчээ. Харин Шнуффиус - шиншигч гэсэн үг. Учир нь тэр үргэлж шиншлэн оготнын нүх, сохор номины бут руу хоншоороо шургуулдаг байснаас тийм нэр өгчээ.

	
XXIV

	Сүмийн гудамжны адагт гүнзгий цөөрмийн хажууд өөд өөдөөсөө харсан хоёр сөөг бургас байв.

	Уулиншпигель, тэр хоёрын хооронд олсоор хэц татаад нэг ням гарагт, оройн мөргөлийн дараа түүн дээр бүжиглэж, цугласан сэлгүүцэгсдийг зугаацуулахад тэд сайшаан хашхиралдаж алга ташицгаана. Дараа нь үсрэн бууж цугласан олны дунд таваг бариад явахад таваг нь дорхноо дүүрнэ. Тэр бүх мөнгөө эхийнхээ хормойвчинд хийж өгөөд өөртөө арван нэгхэн лиар үлдээжээ.

	Дараачийн ням гарагт нөгөө олсон дээрээ дахин бүжиглэх гэсэнд, түүний эвлэг авхаалжтайд атаархсан муу санаат хэсэг зүггүй хөвгүүд олсыг огтолсонд, хэдхэн үсэртэл нь олс тасарч, Уулиншпигель усанд унажээ. Түүнийг усны хөвөө рүү сэлж явахад нь нөгөө хөвгүүд:

	— Таны эрдэнэ лагшин тавтай сайхан байна уу Уулиншпигель ээ? Цөөрмийн мөрөг загасыг мөн олсон дээр бүжиглүүлж сургах гэсэн юм биш биз дээ? Зүйрлэшгүй бүжигчин минь! гэж хашхиралдана.

	Уулиншпигель уснаас гарч биеэ сэгсрээд, тэд барьж авах байх гэж айцгаан нөгөө тийш хуйлрахад тэр тэдэн рүү ухасхийн

	— Битгий айцгаа! Харин та нар дараагийн ням гарагт ирцгээгээрэй, би олсон дээрээ шинэ юм үзүүлнэ. Олзоо та нартай хуваана гэж хашхирав.

	Ням гарагт тэдгээр жаалууд нөгөө татсан олсыг огтлоогүйгээр барахгүй харин олон улс цугласан болохоор өөр хүн олсыг нь гэмтээчих вий гэж харж байв. Уулиншпигель тэдэнд хандаж:

	— Хүн бүр нэг шаахай өг. Том ч бай, жижиг ч бай хамаагүй. Би бүжиглүүлнэ. Та нар надтай мөрийцөх үү? гэв.

	— Ямар мөрий вэ?

	— Би дөчин хул шар айраг тавья. Хэрэв би хожвол та нар надад гурван патар өгөөрэй.

	— За тэгье гэцгээв.

	Ингээд хүн бүр өрөөсөн шаахайгаа өгсөнд Уулиншпигель тэр бүгдийг хормойвчиндоо боогоод олсон дээр гарч тэр ачаатайгаа арай чарай бүжиглэвэл залуучууд тэр дороос:

	— Чи шаахай бүжиглүүлнэ гээд өөрөө бариад байдаг чинь юу вэ? Тэр шаахайнуудаа өмс, эсвэл мөрийгөө өг! гэж хашхиралдав.

	— Би өмсөнө гэж хэлээгүй шүү дээ, харин бүжиглэнэ гэсэн шүү... Тэгээд л би бүжиглэж байна. Миний хормойвчинд шаахайнууд ч бүжиглэж байна. Мэлхий шиг юу гэж бүлтийгээ вэ? Гурван патарыг минь өгцгөө гэв.

	Цаадуул нь шаахайгаа нэхэн бархиралдана.

	Уулиншпигель шаахайнуудыг нэг нэгээр нь цугласан бөөн улс руу шидсэнд, гутлаа олж авах гэж бүгдээрээ гүйцгээж олны дундаас өөрсдийн гутлыг олж чадахгүй баахан үймж ноцолдоно. Тэр хооронд Уулиншпигель модноосоо бууж зодолдогчдыг бохир усаар шүршиж билээ...

	
XXV

	Арван таван настай хаан хүү урьдынхаа адил шилтгээний өрөө танхим шат, дамжлагаар хийх юмаа олж ядан, ямар ч зорилго үгүй хэсүүчилнэ. Тэр гол төлөв авгайчуул, хатагтай нарын танхим орчмоор очиж, хиа нартай хэрүүл үүсгэнэ. Учир нь хиа нар ч гэсэн гэтсэн муур шиг хэзээд тэнд байж зарим нь харшид үлдэн хамраа сөхөн уянгат дуу дуулна.

	Хаан хүү түүнийг сонсоод гэнэт цонхоор шагайхад сэтгэлтэй хонгоруудынхаа гайхамшиг мэлмийн оронд зэвхий царайлсан тэр амьтныг харчхаад хиа нар айн цочицгооно.

	Ордны шадар ахайтны дунд Дамме хотын ойролцоо Дюдзееле нутгийн болсон алим шиг сайхан гайхамшигтай гоё, цэнхэр нүдтэй, бужгар алтан шар үстэй, үзэсгэлэнт Фламанд бүсгүй байсан ажээ. Хөгжилтэй, тачаангуй сэтгэлтэй дагинын ивээлийг хүртсэн заяатай тэр залууд сэтгэлтэй байгаагаа хэнээс ч нуусангүй. Энэ бүсгүй нэр, удамтай нэг сайхан залууг тэр үед сонгон авсан байжээ. Тэр залуутайгаа өдөр бүр тогтмол нэг цагт уулздаг байсныг Филипп мэдээд цонхны дэргэдэх вандан дээр сууж сэмхэн хүлээжээ. Сэтгэл булаам үзэсгэлэн төгөлдөр тэр бүсгүй нүдээ тормолзуулж амаа үл мэдэг ангайлгаж, алтан хоргой дээлээ шажигнуулж усанд ороод дэргэдүүр нь өнгөрөх гэтэл хаан хүү вандан дээрээс босолгүй саатуулаад:

	— Ахайтан та ганцхан мөч саатна уу? гэсэнд Бүсгүй, нуга газар бэлчиж яваа үзэсгэлэнт сайхан азарга тийш тэмүүлэн давхиж яваа гүү лугаа адил саатсандаа тэсэж ядан чичирч байсан боловч:

	— Энэ шилтгээнд ямар ч хүүхэн цог жавхлант таныхаа эрхэнд захирагдана гэж хариулав.

	— Миний дэргэд суу гэж хэлээд хаан хүү зальтайхан, тачаал дүүрэн хурц нүдээр харж:

	— «Бурхан дор мөргөмүй» гэдэг уншлагыг Фламандаар уншиж өгнө үү. Би мэддэг байснаа мартчихжээ гэсэнд, 

	Хөөрхий тэр бүсгүй «Бурхан дор мөргөмүй» гэдэг уншлагыг унштал хүү аль болох аажуу уншихыг хүсэв. Ийнхүү бүсгүй тун ч ойрхон байгаа мэт өөр мөргөлийн тухай бодон бодсоор уул залбирлыг арав дахин уншиж өгчээ.

	Хүү, бүсгүйн сайхан үс, гоо үзэсгэлэнт царай, тунгалаг сайхан нүдийг зөндөө магтаж, харин тэгш сайхан мөр, бумбагар хөөрхөн хөх, бусад сайхныг өгүүлэх зүрх хүрсэнгүй ажээ.

	Хүүхэн явж болох байх аа гэж бодон, болзоот залуу хүлээж байгаа хашааг байн байн харавч, хаан хүү түүнээс эм хүний сайн чанар, нэр төр нь юундаа байдаг вэ? гэж асуусанд сэтгэл нь зовж, хүүхэн юу хэлэхээ мэдэхгүй байтал, тэр өөрөө сургамжлан:

	— Эмэгтэй хүний нэр төр, сайн чанар нь ариун шударга, даруу ааш занд байдаг билээ гэж өгүүлээд төв маягтай хувцаслаж, хүүхэн хүний гоо сайхнаа далдлах нь зүйтэй гэж зөвлөв.

	Бүсгүй түүнийг зөвшөөрснөө толгой дохин нотлоод хуурамч цог жавхлант эрхэмсэг ноёнтны өмнө сиймхий шаан өөдсөөр биеэ ороосноос арван баавгайн арьсаар ороосон нь тааламжтай санжээ гэж хариулав. Ийм хариугаараа түүнийг эгдүүцүүлээд бүсгүй хөгжин гүйж одов.

	Гэтэл хаан хүүгийн цээжинд залуугийн дөл бадарсан боловч хүчирхэг аугаа сэтгэлийг их гавьяа зүтгэлд уриалдаг хүчит тэр дөл биш, нинжин сэтгэлтэн уйлж ухилдаг тэрхүү зөөлхөн гал нь ч биш, харин ганцхан шулам л шатааж чаддаг тэр гунигт тамын дөл сэнжээ. Тэр дөл булшин дээгүүр өвлийн шөнө голойх сарны гэрэл мэт түүний гөлөрсөн нүдэнд нь гэрэлтэнэ. Түүнийг энэ гал тун айхавтар цоргино.

	Энэ хорвоод хэнд ч хайр сэтгэлгүйгээ мэдэрсэн, заяа нь орхисон тэр муу санаат өөрийгөө хүүхнүүдэд өгч эс зүрхэлнэ. Тэр харанхуй, хүн явдаггүй булан, шохойгоор будсан туургатай, явцуу нарийхан цонхтой пин, агуулахад очоод амтат боовоо мэрж, хог үйрмэг дээгүүр нь ялаа батгана цуглана. Тэнд өөрөө өөрийгөө илэн таалан шилэн дээр ялаа батганыг хуруугаараа дарж, олон зуугаар нь хяддаг цуст ажлаа үргэлжлүүлж чадахгүйд хүрч гараа чичиртэл оролддог байв. Тачаангуй сэтгэл, харгис хэрцгий хоёр бол жигшүүрт эгч дүү хоёр мөн тул тэр харгис хэрцгий ядралаас сэтгэл нь нүнжиггүй хувхай болдог ажээ. Эндээс тэр, орж ирснээсээ илүү гунигт автагдан гардаг байсанд хатсан түүхий ярны хальсаар хооллодог юм шиг зэвийж цонхийсон, хаан хүүгийн царайг харсан хэн бүхэн зугтан зайлдааг.

	Ийнхүү хаан хүү хар муу санаа нь зовлон болдог тул шаналан тарчилдаг билээ.

	
XXVI

	Үзэсгэлэн гоо залуу сайхан охин Вальядолидыг орхиод Фландрийн Дюдзеелед шилтгээндээ оджээ.

	Ахайтан шилтгээнийхээ бүдүүн захирагчийг дагуулан Дамме хотоор өнгөрөхдөө бяцхан байшингийн дэргэд суугаад хөөрөг цуураар тоглож байсан арван тав орчмын настай залууг харжээ. Тэр залуугийн дэргэд уг хөгжмийг таашаагаагүй бололтой, улаан халтар нохой зогсон гунигтайяа улина. Нар хурц гийгүүлнэ. Залуугийн дэргэд хөөрхөн гэгчийн охин зогсож, гунигт нохойн улихын тоолон тачигнатал хөхөрнө.

	Бяцхан байшингийн дэргэдүүр бүдүүн захирагчтайгаа хамт өнгөрч яваа сайхан ахайтан Уулиншпигель хөөрөгт цуураа үлээж Неле нь тачигнатал хөхөрч Титус Бибулус Шнуффиус ульж байхыг харжээ.

	— Муу санаат хүү чи хөөрхий нохойг яалаа гэж ингэж улиулж байгаа юм бэ? гэв.

	Уулиншпигель түүнийг сонсоод улам чанга үлээхэд Бибулус бүр ч их гаслан ульж, Неле нь улам хөгжилтэйеэ инээн хөхрөв. Захирагч бүр ч галзуу юм шиг уурлаж, Уулиншпигель рүү заагаад

	— Энэ муу хогийг сэлмийнхээ хуйгаар дэлсээдэх үү? Тэгтлээ, ингэж муухай хяхтнуулахаа больж юу магад гээд ахайтан тийш харж өгүүлэв.

	Уулиншпигель, захирагчийг хараад: «Бүдүүн гүзээтээ дуугүй бай!» гэж бувтнаад үргэлжлэн хөгжимдөв. Захирагч дэргэд нь очиж нударга зангидан занасанд Титус Бибулус захирагчийг дайрч хөлөөс нь авахад захирагч хөсөр унаад:

	— Амь авраач ээ! гэж бархирав.

	Ахайтан инээд алдаад, Уулиншпигелиэс:

	— Хөөрөгт цууртан хүү, Даммегээс Дюдзееле хүрдэг зам хуучин хэвээрээ юу? гэж асуув.

	Уулиншпигель, толгой дохин зөвшөөрөн хариулж, ахайтнаас нүд салгалгүй тоглосоор л байв.

	— Чи, яах гэж над руу ширтээв? гэж ахайтан асуув.

	Гэтэл тэр, нүдээ улам бүлтийлгэж шохоорхон гайхсан юм шиг харав.

	— Чам шиг ийм бага хүн, эмэгтэй хүнийг ингэж ширтэхээсээ ичихгүй байна уу? гэж асуув.

	Уулиншпигелийн царай жаахан улайж, тоглолтоо зогсолгүй түүнийг ширтэн харсаар л байв.

	— Даммегээс Дюдзееле хүртэлх зам хэвээрээ юү? гэж би чамаас асуусан шүү дээ? гэж давтан асуув.

	— Таны биеийг тэр нутаг дааж байх бололцоо үгүй болгосноос хойш ногоо гарахаа больсон шүү дээ гэж Уулиншпигель хариулав.

	— Намайг үдэж өгөх үү? гэж ахайтан гуйв.

	Уулиншпигель түүнээс нүдээ салгалгүй суусан хэвээр л байв. Хүүхэн ч уурласангүй. Харин энэ хүү ийм жаахан мөртөө сүрхий бачтай юм л даа гэсэн шиг, таатайхан санагдав. Хүү босож байшин руугаа чиглэв.

	— Чи хаачих нь вэ? гэж тэр хүүхэн асуув.

	— Гоёлдоо гэж хариулбал

	— Яваа, яв гэв.

	Ахайтан хаалганы дэргэдэх вандан дээр суухад, захирагч зэрэгцэн суув. Нелетэй ахайтан ярих гэсэн боловч ганц ч үг дуугарсангүй. Неле хардаж байв.

	Уулиншпигель биеэ угааж цэвэрлээд, хамба хилэн цамцтай, сайн өдрийнхөө хувцсыг өмсөөд ирсэн зальт хүү бүр ч аятайхан харагдана.

	— Чи, нээрээ энэ гоё авгайтай явах нь уу? гэж Неле асуув.

	— Би одоохон буцаад ирнэ гэж Уулиншпигель хариулав.

	— Чиний оронд би явах юм биш үү? гэж Неле санал гаргав.

	— Үгүй, зам муухай.

	— Яагаад, жаал охин чи, үүнийг надтай хамт явахыг нь саатуулах гэж байгаа юм бэ? хэмээн ахайтан уурсан хардангуй асуув.

	Неле юу ч хэлэлгүй, том том нулимс дуслуулан, ахайтан өөд ууртай бөгөөд гунигтай ширтлээ.

	Тэд дөрвүүлээ: хилэн хар нөмрөгтэй, цагаан зүсмийн морин дээр ахайтан хатан хаан шиг сууж, захирагчийн бүдүүн гүзээ алхаа бүрд цүлцэгнэн Уулиншпигель цагаан морийг зуузайдан хөтөлж дэргэд нь Титус Бибулус сүүлээ өргөн додигорхон явна.

	Тэд ингэж хэсэг зуур алхлуулав. Гэтэл Уулиншпигелийн дотор нэг л эвгүй байв. Загас шиг дув дуугүй явахдаа ахайтнаас ханхлах бензойны14 үл мэдэг сайхан үнэрээр амьсган, төмөрлөгөөр гоёсон морины тоног хэрэгсэл, ахайтны үнэт чимэглэл нинжин сайхан царай, илхэн байгаа цээж, гялалзсан нүд, наранд алтан овоодой шиг гялалзах үсийг сэмхэн харна.

	— Жаал аа, чи яагаад дуугүй яваад байна? гэж ахайтан асуувал тэр юу ч хариулсангүй.

	— Хүний даалгавар биелүүлдэггүй, тийм ч хэлгий биш биз дээ?

	— Чухам ямар даалгавар байхаас л болно доо гэж хариулав.

	— Би эндээс ганцаараа явна. Харин чи буцаад Коолькеркед очиж хар улаан хувцастай нэг ноёнтонд өнөөдөр намайг хүлээх хэрэггүй. Харин ням гарагийн үдэш арван цагт миний шилтгээний нууц хаалгаар ир гэж хэлж байна гээрэй.

	— Би явахгүй! гэж Уулиншпигель хэлэв.

	— Яагаад?

	— Явахгүй! гэж давтав.

	— Юундаа чи уурлаа вэ? Ууртай тахиахан минь?

	— Явахгүй! гэж Уулиншпигель дахин давтав.

	— Хэрэв би чамд флорин өгвөл яах вэ?

	— Үгүй

	— Дукат?

	— Үгүй

	— Червонц (алтан зоос) бол?

	— Үгүй гэж давтаад, — Гэвч би ээжийн мөнгөний саванд байдаг жижиг дун хорхойны бүрээснээс ийм юмыг арай илүү дуртай хардаг гэж нэмж хэлэв.

	Ахайтан инээснээ, гэнэт:

	— Сувд шигтгэж оёсон, үнэтэй цайтай, хоргой хэтэвчээ гээчихжээ. Даммед байхад бүснээс минь хавчуулаастай байсан юм сан хэмээн хашхирлаа. Уулиншпигель үүнд дав ч үгүй байхад захирагчийн сэтгэл зовж:

	— Хатагтай минь, энэ золбин тэнүүлчийг явуулсны хэрэггүй. Та тэр хэтэвчээ хэзээ ч үзэхгүй шүү.

	— Тэгвэл түүний хойноос хэн явах юм бэ? гэвэл

	— Би л хөгшин биеэ хайрлалгүй явахаас биш дээ гээд яаран буцлаа.

	Үдийн нар тэсгэлгүй халуун, эргэн тойрон хүн амьтан ч үгүй. Уулиншпигель дув дуугүйхэн гоёлынхоо цамцыг тайлж, ахайтныг чийгтэй ногооноос айлтгүй суулгахаар бургасны сүүдэрт дэвсээд, дэргэд нь сүүрс алдан зогсоно.

	Ахайтан түүнийг хараад сэтгэл нь зовонгуй болж хулчгар хүүг гэнэт өрөвдөв.

	Тэгээд хөл дээрээ зогсоод ядрах юм биш үү гэж асуухад юу ч хариулсангүй. Жаал дэргэд нь суутал ахайтан бие рүүгээ татаж нүцгэн цээжиндээ ойртуултал нь наалдаж ихэд баярласан шинжтэй, салахгүй байхад нь өөр хүний цээжийг түш гэж тушаах нь даанч хүний үнэргүй болох мэт хатагтайд санагджээ.

	Тэр хооронд захирагч нөгөө савыг хаанаас ч олсонгүй хэмээн буцаж иржээ.

	— Энд байна. Мориноос буухдаа, дөрөөнд торж байсныг нь олж авлаа. Одоо чи биднийг Дюдзеелед шууд хүргэ. Нэрийг чинь хэн гэнэ ээ гэж хүүхэн Уулиншпигельд хандав.

	— Би ариун Тильбертын нэр зүүдэг. Энэ нэр бол гоо сайхан юмны хойноос хөөцөлдөхдөө хурдан гэсэн утгатай үг. Миний эцгийг Клаас гэдэг, миний хоч Уулиншпигель. Өөрөөр хэлбэл таны толь. Эрхэмсэг та тэр толинд харвал таны анхилуун сайхан, сэтгэл татам тийм цэцэг бүх фландрид байхгүй гэдгийг харна гэжээ.

	Хатагтай сэтгэл хангалуун, таашаасандаа царай нь улайсхийж Уулиншпигельд уурласангүй.

	Гэтэл Сооткин, Неле хоёр түүнийг удтал алга л байх хооронд нь уйлсаар л байв.

	
XXVII

	Уулиншпигель Дюдзеелеэс эргэж ирээд хотын захад юуны өмнө Нелег харжээ.

	Тэр, туурга руу бөхийгөөд хар усан үзмийн хонхорцгийн жимс зулгааж идэхэд нь жимс сайхан байлаа ч өөрт нь тийм таатай гэж огтхон ч мэдэгдэхгүй байлаа. Харин санаа сэтгэл нь таатай биш бололтой, үзмийг дараа дараалан ууртайхан зулгаана. Түүний царай зовуурь гунигт автагдсаныг Уулиншпигель мэдээд хайрлан өрөвдөх сэтгэлээр хойноос нь сэмхэн очиж, хүзүүг нь элэгсгээр үнсжээ. Гэтэл түүний хариуд гайгүй гэгчийн алганы амт хүртэв.

	— Би ер нь юу ч ойлгохгүй байна гэж Уулиншпигель хэлэв. Неле зөндөө уйлав.

	— Неле, хотын зах дахь усан оргилыг дүрслэн харуулах нь уу? гэж асуув.

	— Зайл! гэж бархирав.

	— Чамайг уйлж байгаа цагт, жаал охин минь, би зайлж чадахгүй нь ээ!

	— Би жаал охин биш, уйлаа ч үгүй байна.

	— Үгүй. Яалаа гэж, чи уйлаагүй, нүднээс чинь ус л урсаж байна.

	— Надаас зайл.

	— Зайлахгүй.

	Асгарч урссан нулимсанд норчихсон хормойвчоо, чичгэнэсэн гараараа имчинэ.

	— Неле ээ, агаарын байдал мөд өөрчлөгдөх үү? гэж Уулиншпигель асуугаад Неле рүү элэгсгээр инээмсэглэн харна.

	— Чамд ямар хамаатай юм бэ?

	— Хамаагүй биш л байж дээ: цэлмэг өдөр бороо ордоггүй шүү дээ.

	— Хоргой болсон тэр хатагтайдаа оч. Түүнтэй байх нь чамд хөгжилтэй биз ээ.

	Тэгэхэд нь тэр

	 

	Найзаа уйлахыг харсаар 

	Найз нь гунигт уналаа, 

	Надад инээх нь балаас амттай. 

	Нулимс нь сувд гэсэн үг.

	Уйлаад байхдаа ч над 

	Уламхан хонгор сайхан...

	Удаан бид гуниглах гэж үү? 

	Инээн баясвал. Неле гаа, 

	Ижилхэн хул айраг тавья

	 

	гэж дуулав.

	— Олхиогүй амьтан, чи бас намайг даажигнана! гэв.

	— Неле, би хүн боловч олхиогүй биш ээ. Манай удам бол ахмадын ураг төрлийн угсаатай улс. Сүлдэн дээрээ шар айраг дэвсгэртэй гурван сэнжтэй мөнгөн аяганы дүрстэй. Неле, Фландрид үнсэлтийг тариад, алгадалтыг хурааж авдаг заншилтай гэж үү?

	— Би чамтай ярих ч дургүй байна.

	— Гэвч надад юм хэлэх гээд л амаа ангалзаж байх шив дээ.

	— Миний уур хүрээд байна. Уур хүрээд байна. Чамд л уурлаад байна.

	Уулиншпигель түүний хажуугаас нь аяархан ёворч:

	— Ууртай хүнийг үнсэхэд урдаас зоддог байна. Хариу зодохлоор бууж өгдөг байна. За бууж өг, жаахан охин минь. Би чамайг зодсон шүү дээ.

	Неле эргэж харвал Уулиншпигель гараа сарвайхад хүзүүгээр нь тэвэрч:

	— Чи тийшээ дахиж явахгүй биз, Тиль? гэж мэгшин асуув.

	Гэвч тэр чичгэнэсэн цагаан гарыг нь атган, Нелегийн нүднээс аадар борооны ус лугаа адил том том дуслаар урссан халуун нулимсыг нь уруулаараа хатаах гэж оролдож байсан бөгөөд юу ч хариулсангүй билээ.

	
XXVIII

	Энэ өдрүүдэд буянт Гент хот, эзэн хаан Карлын хүүгийн15 ногдуулсан албан татварын өөрийнхөө хувийг төлөхөөс татгалзжээ. Уул хотыг Карл бүрмөсөн хоосруулсан тул төлж чадахгүй болсон ажээ. Энэ нь хүнд гэмт хэрэг байсан учир Карл тэр хотыг өөрөө цээрлүүлэхээр шийдэв.

	Учир нь хүүгийн ташуур, эхийн нуруунд өөр ямар ч ташуураас илүү хүчтэй тусдаг билээ.

	Карлын дайсан Урт хамарт Францис16, түүнийг францаар дамжин явахыг хүсэхэд Карл зөвшөөрчээ. Зүй нь түүнийг барьж гянданд хорихын оронд хаан хүний хүндэтгэл ёслолоор хүлээн авч баяр хүргэж байв. Ард түмнийхээ эсрэг тэмцэлд хаад бие биеэ дэмжих гэвэл ямагт бэлэн, эв зүйгээ олцгоодог билээ.

	Карл хилэгнэснээ мэдэгдэхгүйгээр Валансьенд удаан байжээ. Гент хот, эрх ба хууль зүйн ёсоор хандсан учир эзэн хаан болон түүний хүү эх нутагтаа өршөөл үзүүлнэ байх аа гэж айван тайван, зовох юмгүй итгэл төгс оршин байв.

	Карл дөрвөн мянган морин цэрэгтэй, хотын цайзад тулж иржээ. Түүний хамт Альба17 хунтайж Оранский хоёр байв. Жирийн ард түмэн, гар урчууд тэр хүүгийн ирэхийг хориглон саатуулах зорилгоор хотын наян мянган иргэд, тариачдыг элсүүлжээ. Гэвч hoogh-poorters, гэгддэг таргалсан худалдаачид, жирийн ардууд амжилт олбол хэт их эрхтэй болчихно хэмээн айж эсэргүүцэв. Гент хот ард олноо зэвсэглээд, хотод төрсөн хүүгээ дөрвөн мянган морин цэргийн нь хамт баллаж чадах байсан ажээ. Гэтэл хот түүндээ хайртай, гар урчуудад ч гэсэн бас дахин итгэл төржээ.

	Карл ч гэсэн Гент хотдоо хайртай байсан, гагцхүү хотоосоо аваад авдартаа агуулахад хэзээ ч гэсэн багадаж л байдаг мөнгөнийхөө төлөө л хайртай байжээ. Гент хотыг эзэлж аваад газар сайгүй харуул тавьж эргүүлүүд өдөржин шөнөжин хотыг эргэн тойрч байв. Дараа нь тэр ял зэмлэлээ сүржин лут зарлажээ.

	Хотын алдар цуутай иргэд хүзүүндээ олс зүүж, эзэн хааны өмнө нийтээрээ буруугаа хүлээх ёстой байжээ. Гент хот эрхэмсэг цаг жавхлант хааныг доромжилж урван тэрслэх, үл захирагдах, итгэл эвдэх, бослого гаргах зэрэг төрийн хамгийн их цаазат гэмт хэргээр зэмлэгджээ.

	Эзэн хаантан, Гент хотын бүх эрх, хөнгөлөлт, онцгой эрх чөлөө, хэв заншлыг хүчингүй болгож Тэнгэр бурхан шиг ирээдүйг нь урьдаас зааж: үүнээс хойшид ширээ залгамжлагчид вангийн ширээнд суухдаа одоо «Concession Caro-lina», «Карлын ивээл» энэ хотод хишиг болгон хүртээсэн «Боолын онц эрхийг» дагаж байх тухай тангараг өргөж байхаар зарлиг буулгажээ.

	Сен-Бавоны хийд сүмийн орон дээр төрсөн нутаг эхийнхээ хэвлийг бууны сумаар дуртай цагтаа эвтэйхэн нэвтэлж байх цайз барихаар эвдэж нураав.

	Хайртай хүүгийн хувьд өв өмчийг эзэмшин авахыг шамдаж, Гент хотын бүх эд хөрөнгө, орлого, орон байшин, буу зэвсэг, цэргийн хэрэгслийг хураан авчээ.

	Тэр бээр уг хот хэтэрхий сайн хамгаалалттай байна гэж үзээд: Улаан Цамхаг, Мэлхийн нүх зэрэг бүх бэхлэлт, Брампоорт, Стинпоорт, Ваальпоорт, Кетельпоорт зэрэг уран нарийн сайхан чимэглэл, баримлаар чимэглэсэн хотын хаалгыг нураан эвджээ.

	Үүнээс хойш Гент хотод ирсэн гадаадынхан гайхаж бие биеэсээ:

	— Энэ хотыг сүрхий гайхамшигтай гэцгээсэн нь яалаа даа? Ердийн л нэг уйтгартай хот байна гэж гайхалцан асуулцахад, 

	— Эзэн хаан Карл тус хотын үнэт бүсийг саяхан тайлж авсан юм аа гэж Гентийн иргэд хариулцгаана.

	Ингэж хариулахдаа тэд, уур хилэн, ичгүүр дүүрэн байв. Хотын цамхаг, хэрмийн тоосгоор эзэн хаан өөрийнхөө цайзыг бариулсан билээ.

	Тэр өөрийнхөө ихэмсэг бахархлын бодолд Гент хотынхны хөдөлмөрч чанар, аж үйлдвэр, баялаг нь саад болуузай гэж уул хотыг үнсэн товрог болтол нь хоосруулах санаатай байжээ. Тийм болохоор ч дөрвөн зуун мянган флорин албан татвар төлөөгүй байсныг төлөх үүрэг оноосны гадна зуун жаран мянган дукат төлж дараа нь жил тутам зургаан мянган дукат (эртний венецийн алтан зоос) албан татвар үүрд төлж байх болгожээ. Гент дээр үед Карлд зээлүүлсэн мөнгийг тэр тус хотод жил бүр зуун мянган фунт цул мөнгөөр төлөх ёстой байсан өр төлбөрийнхөө бичгийг буцаан авчээ. Өрөө тэр ийнхүү төлсөн болохоор тун хурдан баяжжээ. Гент түүнд хайртай байсан учир ганц биш удаа дэмжсэн авч харин тэр, чинжаал хутгыг цээжинд нь улам гүнзгий шааж, цусыг нь сордог байжээ. Тэгэхгүй бол хөхний нь сүү хүрэлцдэггүй ажээ.

	Дараа нь сайхан хонх Роланд түүний анхаарлыг татаж, хотыг эрхийнхээ төлөө тэмцэхийг уриалан түгшүүр зарлаж хонх цохисон хүнийг уул хонхны хэлнээс дүүжлэхийг тушаав. Тэр өлгий эхийнхээ хэл болон Роландыг өрөвдсөнгүй. Фландрид хандаж уриалсан хэл, Роланд өөрийнхөө тухай:

	 

	Als men my slaet, dan is’t bzandt

	Als men my luyt, dan is’t storm in Vlaenderlandt.

	 

	Миний дуу сонсогдож байх шив, тэгвэл түймэр унтраах хэрэгтэй.

	Миний дуу нүргэлж байх шив, тэгвэл Фландрид шуурга болох нь тэр ээ 

	 

	гэж өгүүлсэн бахархаг хонхыг өрөвдсөнгүйеэ.

	Карл, өлгий эхийн нь тэр хэл, өчнөөн чанга дуугарч байна хэмээн уул хонхыг буулгажээ. Гент хот мөхжээ. Яагаад тэр вэ? гэвэл түүний хүү нь тус хотын хэлийг төмөр бахиар сугалан авчээ хэмээн орчин нутгийнхан нь хэлэлцдэг байв.

	
XXIX

	Байгаль, хайр дурлалаар төгс, хаврын нарлаг сайхан цэнгэг өдрүүд байв. Сооткин дэлгээстэй цонхоороо нэг хүнтэй ярьж, Клаас дуу аялж, Уулиншпигель шүүгчийн малгай урлаад Титуст өмсүүлж сууна. Тэр нохой ялын тогтоол зарлиг барьж байгаа юм шиг савраа ихэмсэг өргөж байсан боловч гагцхүү тэр малгайнаас ангижрах гэж ингэж байжээ.

	Гэнэт Уулиншпигель цонхоо тас хийтэл хаагаад сандал, ширээн дээр үсрэн гарч, тасалгаануудаар хэсэн гүйж, адрыг гараараа тэмтчиж байхыг Сооткин, Клаас хоёр хараад, айсандаа чичрэн догдолж адрын яс модны буланд шигдсэн бяцхан хөөрхөн шувуухайг барих гэж байгааг мэджээ.

	Уулиншпигель түүнийг бариад авах гэтэл Клаас:

	— Юундаа чи ингэж тэмүүлээд байгаа юм бэ? гэвэл

	— Би түүнийг барьж аваад торонд хийж, будаагаар тэжээн, жиргэхийг нь сонсож байх гэсэн юм гэж Уулиншпигель хариулав.

	Нөгөө шувуухай өрөвдөлтэйеэ дуугаран жиргэж, нэг булангаас нөгөө буланд нисэхдээ цонхны шилийг толгойгоороо мөргөнө.

	Уулиншпигель хойноос нь дэвхэрч хөөцөлдөхөд Клаас түүний мөрөн дээр хүнд гараа тавьж:

	— Чи үүнийг барьж аваад, өөртөө жиргэж байхын тулд торонд хий. Би бас чамайг сайн гэгчийн төмөр сараалжтай торонд суулгаж дуулахыг шаардъя. Гүйж харайх дуртай чи тэгэхээ болино. Тэгээд даарч байгаа мөртөө сүүдэрт, халууцаж байгаа мөртөө наранд байх болно. Бас нэг удаа ням гарагт чамд идэх юм өгөхөө мартаж, пүрэв гарагт эргэж очно. Ингээд гэртээ ирэхэд маань Тиль өлсөж үхээд хөдөлгөөнгүй, хүйтэн болчихсон байхыг харах болно гэхэд, Сооткин уйлж, Уулиншпигель босон харайв.

	— Чи яах нь вэ? гэж Клаас асуув.

	— Шувуунд цонх нээж өгье гэж Уулиншпигель хариулав.

	Шувуу, цонхоор дэгдээд баяртайяа жиргэн, өөдөө сум шиг дүүлснээ зэргэлдээх алимын модонд сууж өд сөдөө цэвэрлэн, Уулиншпигелийг шувууныхаа хэлээр харааж гарав.

	Клаас хүүдээ:

	— Миний хүү, чи хүн болоод аливаа амьтны газар дэлхий дээр хамгийн нандин сайхан баялаг болох эрх чөлөөг нь битгий алдагдуулж бай, даарч наранд дулаацахад нь, халууцаж сүүдэрт сэрүүцэхэд нь битгий саад хий. Эхлээд Фландрийн эрх чөлөөтэй байсан шашин мөргөлийг гинжлээд, одоо буянт Гент хотыг боолын торонд суулгах гэсэн эзэн хаан Карлыг бурхан л гэсгээсүгэй гэжээ.

	
XXX

	Филипп Португалийн Мариятай гэрлээд газар нутгийг нь Испани гүрэнтэй нэгтгэжээ. Түүнээс галзуу хэрцгий дон Карлос төржээ. Филипп гэргийдээ хайр сэтгэлгүй байжээ!

	Хатан хаан төрөхдөө ихэд зовж өвджээ. Тэр бээр ордны шадар ахайтнаар хүрээлүүлсний дотор вангийн хатан Альба ч байв.

	Филипп, тэрсүүд этгээдийг шатаахад байх гэж гэргийгээ дандаа орхиж явна. Ордны бүх ахайтан, ноёд ч мөн түүний хойноос дагалдан явахад хатан хааны дэргэд бараа болдог агаа удамт вангийн хатан ч явчихдаг байв.

	Тэр үед Христосын шашны эрүүдэн шүүх газар католик мөргөлийн Фламандын нэг барималчныг шийтгэсэн нь: нэг лам дар эхийг модоор сийлж өгөхийг захиалаад тогтсон үнээ өгөөгүйд нөгөө уран барималч, ингэж өөрийнхөө хөдөлмөрийг ичгүүр, жигшүүртэй үнээр өгөхийн оронд, түүнийг устгасан нь дээр гэж баримлын нүүрийг хутгаар зурчихжээ.

	Хүндэтгэх юмыг доромжлов гэж нөгөө лам ховлосноор хүний үнэргүйгээр эрүү шүүлт тулгагдан тамлагдаад эцэст нь шатаалгах ял хүлээжээ.

	Тамлагдаж байхад хөлийн нь улыг түлсэн болохоор гяндангаас түүдэг рүү явах замдаа «San-benito»18 нөмрөгтэйгөө:

	— Хөлийг минь цавчаад өгөөч! Хөлийг минь цавчаад өгөөч! гэж хашхирсаар явжээ.

	Филипп тэрхүү тэсэж ядан байгаа хүний бархирахыг тун их таашаан сонсож байсан боловч инээсэнгүй.

	Хатан хаан Марияагийн шадар ахайтнууд хүн цаазлагдахыг үзэхээр явцгаахад хойноос нь вангийн хатан Альба гүйсэн учир нь Фламандын уран зураачийн бархирахыг сонсож цаазлагдахыг нь тохуурхан үзэх гэсэн ажээ. Ингээд хатан хаан ганцаараа үлджээ.

	Филипп, түүний бүх ордныхон ноёд, ван, гүн, шадар албат, ахайтан нар Фламандын цаазлагдах хүн хамгийн халуун дөлөөс холхон байж, удаан гал дээр хайрагдахаар, хэлхээ болгон цувуулж тавьсан баглаа сүрэл, гишүүгээр зайтайхан хүрээлүүлсэн шон модонд уран барималчныг хүлж байхыг харцгаав.

	Нүцгэн буюу бараг чармай нүцгэн тэр хүн галтай тэмцсээр бүх сэтгэл санаа, байдаг чадлаа дайчилж байхад, тэд бүхэн их л шохоорхон харцгаана.

	Яг энэ үед хатан хаан Мария ам нь цангаад Хэвтрээсээ босжээ. Унтлагын нь өрөөний нөгөө талд цард хагас амтат гуа байсныг нялх биетэй тэр эмэгтэй тасалгаа дундуур арай ядан явсаар очиж аваад бүгдийг идэв.

	Даарснаас болж түүний бүх бие нь дагжин чичирч хүйтэн хөлс нь цутган, шалан дээр унаад хөдлөлгүй удтал хэвтжээ.

	— ёо намайг хэвтэрт минь аваачвал би дулаацах сан даа гэж ёолно. Тэр үед нөгөө золгүй, зовлонт барималчин:

	— Хөлийг минь цавчаад өгөөч! гэж бархирахыг тэр сонсжээ.

	— Энэ юу вэ? Миний үхлийг зөгнөсөн нохой ингэж ульж байгаа юм биш байгаа даа? гэж сүүрс алдан ёолов.

	Тэрхэн мөчид барималчин, дайсагнасан испаничуудын нүүр царай өөрийг нь эргэн тойрон байгааг хараад, эрэлхэг хүчит орон Фландрийн тухай боджээ. Гараа цээжиндээ зөрүүлээд, тэр урт хэлхээг хойноосоо татаж биеэ тэнийлгээд, шатаж байгаа баглаа сүрэл, модны хуурай мөчир дээр зогсоод:

	— Фламандчууд Испанийн зандалчдын нүдэн дээр ингэж үхдэг юм. Миний хөлийг биш, харин тэдний хөлийг ингэж аллага хийж чадахгүй болтол нь цавчицгаа! Фландри мандтугай! Фландри үүрд мөнх өө! гэв.

	Хатагтай нар түүний эрэлхэг бахархалтайг хараад алга ташин, түүнд өршөөл үзүүлэхийг хүсжээ.

	Ингээд тэр нас барав.

	Хатан хааны бүх бие дагжин чичирч, цурхиран уйлна, амь тавихын нь өмнө эрүү хавшиж, хөл гараа тэлээд:

	— Намайг оронд минь хэвтүүлээд дулаацуулаач ээ! гэж бархирсаар бас нас барав.

	Ингэж сайн санаат илбэч Катлинагийн зөгнөснөөр Филипп газар сайгүй цус, үхэл, нулимс тарьдаг байв.

	
XXXI

	Харин Уулиншпигель Неле хоёр бие биедээ энхрий сэтгэлээр дурласаар байв.

	Хаврын дунд сарын эцэст модод цэцэглэн, аливаа ургамал шимээр дүүрэн, тогос шувуу шиг олон өнгөөр туяаран, баглаа цэцэг шиг анхилам сайхнаар газар дэлхий эрээлжилдэг тавдугаар сарыг хүлээцгээнэ. Цэцэрлэгүүдэд алтан гургалдай уянгалан жиргэнэ.

	Уулиншпигель Неле хоёр хоёулхнаа хүнгүй замаар үе үе зугаалж явна. Неле, Уулиншпигельд наалдахад цаадах нь баяр баясгаланд автан энхрийлэн тэвэрнэ. Неле ч жаргал төгс боловч юу ч үл ярина.

	Салхи, нугын анхилуун үнэрийг замаар дэгдээнэ. Нарны илчинд эрхлэн байгаа юм шиг тэнгис тэртээ хол шуугина. Уулиншпигель залуу шулам шиг бахархалтай бөгөөд Неле нь диваажингийн бяцхан ариун эмэгтэй шиг аз жаргалдаа ичингүйрхэн цэнгэнэ.

	Неле Уулиншпигелийн мөрөн дээр дэрлэхэд гарыг нь атган, дух, хацар, уруулыг нь үнсэн таалахад юу ч эс дуугарна.

	Ийнхүү цаг мөч өнгөрөхөд тэд халууцаж, ангаж цангаж тариачныд очиж сүү уух авч ядаргаа нь гардаггүй байжээ.

	Тэр хоёр гангын эргийн ногоон дээр сууна.

	Неле цонхийж бодолд автагдана. Уулиншпигель сэтгэл түгшин өөдөөс нь ширтвэл

	— Чи, уйтгарлаа юу? гэж Неле асуув.

	— Тийм ээ, гэж Уулиншпигель хариулахад

	— Яагаад? гэхэд нь

	— Би мэдэхгүй байна. Гэвч энэ цэцэглэсэн алим, интоорын мод, нуга газар ягаардаг хонины нүдэн цэцэг, цахилгаанаар нэвтэлсэн юм шиг энэ дулаан агаар бидний хашаан дотор байгаа цав цагаан хөглийг хар даа... чухам миний сэтгэл яагаад хөдөлснийг, хэн хэлж өгөх бил ээ дээ? Би үхмээр ч юм шиг, унтмаар ч юм шиг байх юм. Модны мөчир дээр байгаа шувууд сэрснийг сонсохдоо, алтан хараацай нисээд ирэхийг харахдаа миний зүрх тун хүчтэй догдлох юм. Би нар сарнаас ч цааш дэгдэж гармаар байх юм. Би нэг халууцаж, нэг даарах юм. Ээ дээ, Неле минь! Би ер нь энэ газраас салчихмаар байх юм. Үгүй. Надад сэтгэлтэй болсон тэр хүнийг мянга наслуулмаар байх юм.

	Неле юу ч дуугарахгүй боловч Уулиншпигелийг харж баясгалантайяа мишээнэ.

	
XXXII

	Нас барагсдын дурсгалын өдөр Уулиншпигель дар эхийн сүмээс хэдэн дүрсгүйчүүдтэй гарчээ. Тэдний дунд Ламме Гудзак-сүрэг чонын19 дунд байгаа хурга шиг харагдав.

	Ламме баярын өдөр болон ням гарагт эхээсээ гурван патар авдаг болохоор бүгдийг ханатал сайн гэгчийн зочлов.

	Тэд цөмөөрөө нийлээд «Улаан бамбийн» Ян ван Либекед очиход нь кортрейн сайхан шар айраг байжээ.

	Уусан шар айрагтаа хөгжөөнтэй болж сүмийн албаны тухай ярилцахад, Уулиншпигель буян үйлдэх уншлага бол зөвхөн лам нарт л ашигтай юм гэжээ.

	Гэтэл тэдний дунд урвагч байсан тул Уулиншпигелийг ховложээ. Сооткины нулимс, Клаасын учирласныг ч харгалзалгүй Уулиншпигелийг тэрсүүд хэрэгт яллан, гянданд хорьжээ. Бүтэн сар, гурван өдөр амьтны бараа харалгүй, сараалжны цаана хоригджээ. Хуяг, хоригдлын хоолны дөрөвний гурвыг замаас нь тоншино. Энэ хооронд түүний сайн муу алдрыг лавласан ажээ. Гэтэл тэр дандаа л хавийнхныгаа шоолон ёжилж байдаг тун дүрсгүй ч гэсэн бурхан тэнгэр, дар эх Мария, ариун санваартны өөдөөс үг сөрж муулсан удаагүй байжээ. Иймээс яллагаа ч зөөлөрч: ийм гэмт хэргийн учир улайтгасан төмрөөр духан дээр нь тамга дарж, цустай нь хутгатал жанчих болжээ.

	Гэвч шүүгчид балчир залуу насыг нь харгалзан, түүний зэмлэлд дан цамцтай, толгой нүцгэн, хөл нүцгэн, гарт нь зул бариулаад сүмээс гарч явах анхны загалмайтны жагсаалд лам нарын араас дагаж явуулахаар тогтоожээ.

	Тэр бол бурхны мандсан өдөр байв.

	Загалмайтны жагсаал сүмдээ буцаж ирэхэд Уулиншпигель сүмийн үүдэнд зогсоод:

	— Бурхан Есүс ивээлд тань баярланам. Ноёнтон, эрхэм лам нар тандаа ивээлд тань баярланам. Эдний мэгзэм мөргөл нь ариутгалын галд зовогсдод амттайхан бөгөөд сэрүүхэн. Учир нь «Ave» бүр нь тэдний нуруун дээр асгарч байгаа хувин ус, харин «Pater» бүр нь бүтэн тогоо ус мөн!

	Ардууд энэ бүхнийг ихэд биширсэн боловч инээмсэглэн сонсож байв.

	Уулиншпигель сүнс тонилгох өдөр мөн л толгой, хөл нүцгэн дан цамцтай, зул барин загалмайтны жагсаалын араас дагаж явах ёстой байв. Буцах замдаа сүмийн үүдний довжоон дээр их л бишрэлтэй, зулаа өргөсөөр нүүр амаа янз бүр болгон байж, чанга дуугаар:

	— Хэрэв Христосын шашинтны мөргөл мэгзэм нь ариутгалын галд зовж байгаа амьтанд зовлонг нь ихээхэн хөнгөлж байдаг сан бол дар эхийн сүмийн гэсгүй, аливаа сайн сайхан үйл явдалд урагштай, ариун хүний мөргөлийн уншлага бол ариутгалын галыг нэн амжилттай унтраадаг нь түүний дөл нь даруй амтат нимбэгийн ундаа болчихдог ажээ. Гэвч нүгэлтнийг зовоон тарчилгаж байгаа чөтгөрүүдэд дусал ч хүртдэггүй гэж зарлажээ.

	Олон ардууд түүний үгийг ихэд бишрэлтэй сонсож байсан ч дотроо инээмсэглэж, гэсгүй санваартны ёсоор инээмсэглэнэ.

	Тэгээд Уулиншпигелийг Ром хот хүртэл бадарчилж пап ламтнаас өршөөл авч ирэх болзолтойгоор Фландриас гурван жилийн хугацаагаар хөөжээ.

	Клаас хүүгийн энэ шийтгэлд гурван флорин төлж, хүүгийнхээ замын зардал, хүнс, мөргөлийн хувцас хунарт бас нэг флорин өгчээ.

	Хагацахын цагт Клаас, цурхиран уйлж байгаа хөөрхий эх Сооткиныг тэврэн, Уулиншпигелийн сэтгэл уяран зовж байлаа. Хотын эрэгтэй, эмэгтэйчүүдийн хамт тэр хоёр хотоос нэлээд холдтол үдэв.

	Клаас гэртээ буцаж ирээд эхнэртээ:

	— Эхнэрээ миний бодоход бяцхан хүүг хэдхэн тэнэг үгний нь төлөө тийм хатуу шийтгэнэ гэдэг тун ч хэрцгий явдал аа гэв.

	— Чи, уйлж байна уу? Хань минь, чи бодсоноос хүүдээ илүү хайртай юм аа. Хүчтэй эрийн цурхиран уйлах нь арслангийн архирахтай адил юм гэв.

	Гэвч нөхөр нь хариу эс өчлөө.

	Неле Уулиншпигелийгээ бодон уйлж байгаагаа хэнд ч мэдэгдэхгүй гэсэндээ байшингийн дээвэрт нуугджээ. Гэр, Сооткин, Клаас, хамт явагсдын хойноос тэртээ холуур даган явж байгаад Уулиншпигелийг ганцаар хоцроход нь гүйж очоод хүзүүгээр нь тэврэн:

	— Тэнд чинь олон сайхан ахайтан байна даа... гэвэл

	— Сайхан байж болох л юм. Тэгэхдээ өөр шиг чинь нялх сайхан нь үгүй биз ээ. Тэд наранд түлэгдсэн байлгүй.

	Тэр хоёр удтал хамт явж, Уулиншпигель гүн бодолд автагдаж, гагцхүү

	— Тэд өөрсдийнхөө буяныг үйлдүүлэх цаг ирнэ дээ гэвэл

	— Ямар буян үйлдэх юм бэ? Хэний цаг ирэх юм бэ? гэж Неле асуувал

	— Аграмба мяндагтан, санваартан гэсгүй, бүх лам нар, бидний толгой эргүүлдэг бүдүүн, өндөр, намхан, туранхай лам нар цөмөөрөө... Хэрэв би хичээнгүй хөдөлмөрч байсан бол энэ аялал хийлгэснээр миний гурван жилийн минь ажлыг үр бүтээлгүй болгох сон ажээ. Одоо хөөрхий Клаас л энэ бүгдийг үүрнэ. Тэд энэ гурван жилийн төлөө юмыг давуулан төлж л таарна даа. Өөрсдийн нь мөнгөөр би тэдний буяныг үйлдүүлнэ дээ!

	— Тиль минь ээ, болгоомжтой бай. Тэд чамайг амьдаар чинь шатаачихна шүү гэж Неле сануулав.

	— Өө би галд ч шатахгүй, усанд ч живэхгүй хүн гэж Уулиншпигель хариулав.

	Тэр хоёр ийнхүү саллаа: нэг нь цурхиран уйлж, нөгөө нь уур хилэнтэй, сэтгэл зовуурьтай салжээ.

	
XXXIII

	Лхагва гарагт Брюгге хотоор дайрч яваад, алуурч туслагчийнхаа хамт нэгэн эмэгтэйг зээлийн газар чирч явахыг харав. Түүнийг хамгийн муухайгаар харааж зүхсэн олон авгайчууд тойрон бужигналдана.

	Улаан өөдөс дүүжлээстэй дээл өмсөж, хүзүүнд нь төмөр гинж бүхий «шударга шүүхийн чулуу» зүүлттэй байхыг хараад Уулиншпигель, тэр эмэгтэй бол гэмгүй балчир охидынхоо залуу сайхан биеэр нь худалдаа хийж байсан хэрэгтэн гэж ойлгожээ. Олны дундаас, түүний нэрийг Ясон Дарийн гэргий Барбара гэгчийг мэджээ. Тэрээр энэ хувцастайгаа нэг талбайгаас нөгөө талбайд хэсэн явсаар Их зах зээлийн газар дахин буцаж ирээд түүнд зориулсан цаазын индэрт гарна гэж цуглагсад ярьцгаана. Уулиншпигель түүний хойноос бархиралдан үймж яваа бөөн олонтой хамт явав. Их зах зээлийн газар буцаж ирмэгц түүнийг шон модноос уяад, алуурчин өмнө нь бөөн шороо асгаж туг өвс тавьсан нь булшийг нь харуулж байгаа юм санжээ.

	Түүнийг бас гянданд зодож жанчжээ гэдгийг Уулиншпигель мэдэв.

	Цааш явах замдаа Вест-Ипрагийн шилтгээний газар нэг удаа дүүжлэгдсэн тэнүүлч Генрих Маришальтай уулзжээ. Генрих хүзүүндээ үлдсэн олсны гурвыг харуулаад, ямар идээр үхлээс амь гарснаа өгүүлнэ. Олсонд бүр дүүжлээстэй байхдаа Гаалийн дар эхэд залбирчээ. Шүүх болон албаны хүмүүс хол явсан хойно олс хоолойг нь боохыг больж тасарч, сайх эр газар унаж суллагдсан ажээ.

	Гэтэл удсан ч үгүй Уулиншпигель, тэр дүүжлэгдэгч хүн гуйлгачин ч биш, Генрих Маришаль ч биш, харин Гаалийн дар эхийн сүмийн дээд мяндагтан лам өөрөө түүнд үсгээ зурж жуух бичиг олгон энд тэндгүй тэнүүчлэн хэсүүчилж худал цуурхал тарааж итгүүлэхийг сайшаасан юм санжээ. Тэрхүү тэнүүлчийн амь аварсан гэдэг худал үг уул сүмд ихээхэн олз орлого оруулжээ. Ямар ч гэсэн дүүжлүүр өөрт нь оногдож магадгүй гэж сэжиглэгсэд Гаалийн дар эхийн сүмд бөөн олноор ирцгээж өргөл барьц их өгдөг байв. Ингээд Гаалийн дар эх нэлээд удаан хугацаагаар «Дүүжлүүлэгсдийн бурхан» гэдэг нэр зүүж байв.

	
XXXIV

	Тэр үед шашны шүүгчид, шашны номлогчид эзэн хаан Карлын өмнө дахин хүрч ирээд: шашин мөргөл мөхөж, нэр хүнд нь унаж байна. Хаантан нэр төртэй өчнөөн олон ялалт хийсэн нь эзэн хаантны эрхэмсэг нэр хүнд, хаан ширээг өндөрт өргөж байгаа католик сүмийн мөргөлийн гавьяа билээ гэж илэрхийлцгээв.

	Испанийн нэг хамба ламтан Нидерландад лютерын тэрсүүд хорт үзлийг үндсээр нь арилгахын тулд эзэн хаантай зургаан мянган хүний толгойг авах юм уу, эсвэл зургаан мянган хүнийг шатаавал зохино гэж шаарджээ. Цог жавхлант ариун хаанд тэр нь ч дутагдалтай мэт санагджээ.

	Хөөрхий Уулиншпигель явсан газар бүхэндээ модон дээр өлгөөстэй торойж байсан толгойнуудыг зүрх шимшрэн харж явав. Охидыг шуудайд хийгээд голд хаяж, дугуй дээр мөчлөгдсөн нүцгэн эрчүүдийг балбаж жанчих, эмэгтэйчүүдийг нүхэнд чулуудан, шороогоор булаад, алуурчид тэдний цээжин дээр нь гишгэлэн бүжиж байхыг харжээ. Бас аль нэгэн хүн үзлээсээ буцвал лам санваартан тийнхүү буруугаа хүлээсэн хүн бүрийн төлөө су мөнгө авдаг байв.

	Лувенд лютерын үзэлтэн гучин хүнийг зандалч алуурчин, их бууны дарь асгаж галласан түүдэг дээр шатаахыг харжээ. Лимбургт бүхэл бүтэн нэг айл эрэгтэй эмэгтэй, охид хүргэд цөм мэгзэм уянгалан уншиж цаазын индэрт гарч байхыг харжээ. Нэг өвгөн биеийг нь дөл долооход бархирч байх харагджээ.

	Уулиншпигель, аз золгүй энэ нутгаар сэтгэл гутарч, зүрх шимшрэн явлаа...

	
XXXV

	Тал нутгаар явахдаа Уулиншпигель зоргоороо шумбах шувуу шиг, уяанаас алдуурсан нохой шиг биеэ сэжилж, ой мод, нуга хөндий, хурц нар харж сэтгэл санаа нь дахин сэргэв.

	Гурван хоног яваад брюсселийн тойргийн Уккле гэдэг баян тосгонд очив. Тосгоны «Яндан» гэдэг зочид буудлын дэргэдүүр өнгөрч явахдаа шарсан махны сайхан үнэр ханхлахад, хажууд нь ажил үйлгүй золбин эр, бас хамраа сэртийлгэн тэр үнэрийг амтархаж байхыг ажаад, Уулиншпигель түүнээс энэхүү баярын амтат идээний үнэр хэншүү хэнийг хүндлэхэд зэхэж тэнгэр өөд дэгдэн байгааг асуухад, тэр нь «Бордмол ам хоншоор20» гэдэг нийгэмлэгийн ах дүүс энд эрт дээр үеийн балар цагт охид эмэгтэйчүүд Укклег чөлөөлсний ойг ёслон тэмдэглэхээр оройн хоолонд цуглах гэж байгаа хэмээн нөгөө хүн хариулав.

	Уулиншпигель тоть шувууны чихмэл өлгөсөн урт мод, түүнийг тойрон нум сумаар зэвсэглэсэн эмэгтэйчүүд байхыг тэртээ холоос харжээ.

	Хэдийнээс авгай нар ингэж нум сум агсдаг болсон юм бэ? гэж асуухад нөгөө хүн шарсан махны сайхан үнэрийг үнэртэж, эрт цагт Укклегийн хүй нэгдлийн эмэгтэйчүүд энэхүү нум сумаар зуу гаруй дээрэмчдийг өөр сайхан ертөнцөд дөтийн замаар нь тонилгосон ажээ гэж хариулав.

	Уулиншпигель энэ тухай дэлгэрэнгүй мэдэх гэсэн боловч нөгөө хүн ихэд өлсчихсөн болохоор хоол унд олж ууж идэх патар олоогүй цагт ганц ч үг дуугарч чадахгүй гэхэд Уулиншпигель өрөвдөн нэг патар өгчээ.

	Ганц зоос аваад тэр гуйлгачин зоогийн газарт, үнэг тахианы байранд орох лугаа адил үсэрч ороод хагас гогцоо хиам, том гэгчийн хэрчим талхтай гарч ирэв.

	Хийл хөгжим, цангийн аятайхан аялгуу гэнэт сонсогдож, бүжиж байгаа бөөн эмэгтэйчүүдийн дунд хүзүүндээ алтан гинж зүүсэн нэг сайхан эмэгтэй харагдав. Юм идэж гэдэс гарч, сэтгэл хангалуун инээмсэглэсэн залуу, тэр залуу сайхан бүсгүй, нум сумын хатан хаан, нэр Миэтье гэдэг бөгөөд нэгдлийн ахлагч ноён Ренонкелийн гэргий гэж учрыг хэлэв. Дараа нь Уулиншпигелиэс, юм ууя гэж зургаан лиар гуйж аваад идэж уусны дараа наранд сууж хуруугаараа шүдээ чигчлэв.

	Уулиншпигелийг мөргөлчийн хувцастайг харсан эмэгтэйчүүд тойрон хүрээлж:

	— Хөөрхөн мөргөлчин, сайн байна уу? Залуухан мөргөлчин чи холоос явж байна уу? гэж хашхиралдан асууцгаана.

	— Би, хонгор охидоор дүүрэн тансаг сайхан Фландир орноос явж байна гэж Уулиншпигель хариулаад Нелегээ уйтгартайхан дурсан санав.

	— Чи ямар нүгэл хийсэн юм бэ? гэж хүрээлэн тойрохоо больцгоон асуув.

	— Миний нүгэл хэлж баршгүй жигтэйхэн их. Гэвч над бас багагүй хэмжээний өөр нэг юм бий гэхэд нь тэд инээж хөхрөлдөн, яагаад ингэж мөргөлчний таягтай, гуйлгачны богцтой явж байгааг шалцгаав.

	— Буян үйлдэх даатгалын уншлага санваартан нарт л ашигтай гэж цагаа олоогүй чалччихсан билээ.

	— Тэд уншлага мөргөлийн төлөө сайн өргөл авдаг боловч тэр уншлагын галд нүгэлт сүнсийг авардаг билээ гэж авгай нар ярилцав.

	— Би тэнд байсангүй гэж Уулиншпигель хариулав.

	— Мөргөлчин, бидэнтэй зуушлахгүй юу? гэж хамгийн хөөрхөн нь асуув.

	— Тэгэлгүй яах вэ. Та нартай зуушлах, та нараар ч зуушлуулахыг хүсэж байна, бүгдээр чинь ээлжлэн зуушлахыг хүсэж байгаа минь хөөндэй, ятуу, ногтруунаас ч илүү амттай сайхан зууш болно гэжээ.

	— Бурхан минь, энэ ан, шувуу үнэ цэнгүй билээ.

	— Тань шиг үү?

	— За, энэ ч хэн хүн яаж үзсэнээр л болно доо. Биднийг ч худалдаж авч чадахгүй шүү.

	— Тэгвэл үнэгүй авах юм биз дээ.

	— Ичгүүргүйдээ нүдүүлнэ шүү. Хүсээд байвал тавилга тариа шиг цайруулчихна шүү!

	— Өө, тэгвэл больё!

	— За, тийм үү, тэгвэл явж хооллосон нь дээр байх аа.

	Тэд түүнийг зуушны газрын хашаанд дагуулан явахад эргэн тойрондоо залуу сайхан царай харж сэтгэл өег байв. «Бордмол хоншоор» гэдэг нийгэмлэгийн ах дүүсийн тарган нэрийн хөгжүүн, биелэл болсон ах дүүсийн жагсаал гуулин хөгжим, үлээвэр хөгжим, хэнгэрэг цан, туг далбаатай, баяр баясгалантайгаар хашаанд гэнэт орж ирэв. Эрчүүд нь Уулиншпигелийг гайхасхийн харахад эмэгтэйчүүд түүнийг гудамжнаас олж аваад эр нөхөр, болзоот хүний адил аятайхан бөгөөд сайхан санагдсанд энэ баяр ёслолд оролцохыг урьсан юм гэж тайлбарлав.

	Тийн учирласныг эрчүүд хүлээн авч тэдний нэг нь:

	— Хайрсан махан хуурга, шүүсээр зочлуулах уу? гэв.

	— Хурдан явдаг гуталтай гэж Уулиншпигель хариулав.

	Найрын ширээ зэхсэн танхимд очих замдаа парисын замаар өлсөж цангасандаа гаслан гомдож яваа арав гаруй сохор улсыг харав.

	Энэ гуйлгачдыг өнөөдөр Укклегийн гэсгүйн зардлаар буян үйлдэх уншлагыг дурсан, хаан хүний хоолоор зочлох ёстой гэж Уулиншпигель дотроо бодов.

	— Та бүхэн махан хуурганы үнэрийг авч байна уу? гэж тэдэнд бархирав. — Энэ есөн флорин авч очоод зуушилцгаа.

	— Ай, тэгэлгүй яах вэ. Хагас модны цаанаас үнэртэж байгаа боловч ямар ч найдвар алга:

	— Та нар есөн флориноор цадталаа хооллоно доо гэж хэлэв.

	— Чамайг бурхан ивээг гэж тэд хариулав.

	Ингээд Уулиншпигель тэднийг бяцхан ширээ тойруулан суулгасанд том ширээнд бас «Бордмол хоншоор»-ын ах дүүс, эхнэр хүүхдийнхээ хамт суув.

	Есөн флоринтойдоо бахархсан хараагүйчүүд зуушны газрын эзэнд

	— Байгаа идээ ундаанаасаа хамгийн сайхныг нь бидэнд өгөөрэй гэж захиалав.

	Эзэн есөн флорины тухай яриа сонссон учир, тэрхүү мөнгө тэдний өвөрт бий гэж итгээд чухам юу захиалахыг нь асуув.

	Тэд нэгэн зэрэг:

	— Өөхтэй вандуй өгөөрэй: үхэр, тугал, хонь, тахианы хөшиглөсөн мах өгөөрэй, нарийн хиам хэнд өгөх вэ, нохойд уу? гэцгээв.

	— Үүгээр явахдаа цусан хиам, цагаан хиамны үнэр ханхлахыг мэдсэн мөртөө яагаад шүүрч авсангүй вэ? Үзсээн. Би түүнийг үзсэн. Хөөрхий нүд минь гэрэлт хорвоог харж байхдаа нэг биш удаа үзсээн, үзсэн.

	— Koekebakken, хуушуур, тосонд сайхан хайрсан, Брюсселийн дэргэд Андерлехтэд хийдэг юм. Тэр хуушуур шимтэй, шүүстэй бөгөөд хайруул дээр шир шир шажигнан дуулах мэт дуугарах нь уух гэж байна, ууя, ууя гэх шиг байдаг. Хайрсан өндөгтэй гахайн мах надад буюу гахайн махтай хайрсан өндөг, мөн ч сайхан амттай даа!..

	Элдэв бөөр, азарган тахианы залаа, тугалын булчирхай, шарын сүүл, хонины шийр зэргийн дунд тийм гойд сайхан махан хэсэг-тэнгэрийн choeseels21 хаана байна, хоол амталдаг сонгино, чинжүү, таван халуун, шүүслэгт хэрэглэдэг гурван аяга жимсний цагаан архи...хаана байна.

	— Жигтэйхэн зөөлхөн. Чамайг идэж залгихад ганц ч ган гэдэггүй амтат сайхан гахайн хиам, чамайг хүлээж тэсэхгүй нь ээ! Жаргалтай, зовлон мэддэггүй, юм хийх дуртай «залхуу, амттанд дурлагсдын алсалсан орон «хомхойчуудын ноёрхлын газраас» шууд замаар ирдээг! Өнгөрсөн намрын хатсан навчис та нар хаана байна?

	— Надад вандуйтай хонины мах...

	— Надад гахайн чих!..

	— Надад цууцаль шувууны махаар эрхин хэлхээ хийж өгөөч «Бурхан өршөө» тоодог, «Бишрэн мөргөмүй» агталсан тарган тахиа ч болно.

	Зуушны газрын эзэн хөдөлсөн ч үгүй байж байгаад:

	— Та, жаран ширхэг хайрсан өндөг авна. Таны халбагыг хөтлөх замын шат нь бөөн овоолсон уул шиг хоолыг уур униар савсуулан чимэглэх тавин хар хиам болж өгнө. Ундаанд гэвэл dobbel petenman** гэдэг шар айраг, дээд зэргийн шар айраг гол горхи шиг урсана гэв.

	Хөөрхий хараагүйчүүдийн шүлс нь савирч

	— Уул, шат, гол мөрнөө цөмийг хурдхан аль!

	«Бордмол хоншоор»-ын ах дүүс Уулиншпигельтэй хамт ширээ тойрон сууж байсан учир тэд, өнөөдөр хараагүйчүүдийн үл үзэгдэх найрын өдөр бөгөөд хөөрхий хараагүйчүүд тийм болохоор сэтгэлээ хангаж чадахгүй нь ээ гэж өөр хоорондоо ярьцгааж байв.

	Яншуй зэрэг үнэртэн ногоогоор хачирласан хайрмал өндгийг хоол идэх тасалгаанд зуушны эзэн дөрвөн тогоочийн хамт авч ирэхэд хараагүйчүүд тэр лүү дайран, хайруулын тавгийг малтаж эхлэхэд эзэн хялбар ч биш гэсэн тэр бүхнийг хувааж хүн бүрийн хувийг тавагт хийж өгчээ.

	Эмэгтэйчүүд тэр ядуучуудыг ховдоглон хомхойрч, хоолоо том том үмхэлж байхыг нь хараад, өрөвдөн хайрлаж, сэтгэл нь хөдөлжээ. Ядуучууд өлсгөлөн байсан учир хиамыг хясаа шиг амтлан залжилж Dobbel petenman22 шар айргийг уулын оргилоос буудаг хүрхрээ адил гэдэс рүүгээ цутгалж байв.

	Тэд тавгаа цэвэрлэн идчихээд боов, хөөндэй шувуу, бөөрөнцөг шаарджээ. Гэвч зуушны газрын эзэн шар үхэр, тугал, хонины ясыг сайхан шүүсэнд хийж агуулсан савтай авч ирээд дахин хувилж хуваалгүй өгчээ.

	Тэд, шүүсэнд тохойгоо хүртэл гараа дүрэн, талх дэвтээж, мөлжсөн хавирга, дал, заримдаа шар үхрийн эрүү гаргаж, хүн бүр хажуу дахь хүнийгээ надаас урьтан авчхаж гэж бодоод бие биеийнхээ нүүр лүү учир зүггүй шидэлж эхлэв.

	«Бордмол хоншоор»-ын ах дүүс үүнийг сонирхон, элгээ хөштөл хөхрөлдөөд, өөрсдийн зочлолын идээнээс хараагүйчүүдийн саванд хийснийг нөгөөдүүл нь, хүн цохих яс олж авах гэж гараа саванд улам лавхан гударч, гэнэт тахианы дэгдээхэйн мах, эсвэл бялзуухайны мах гаргаж ирэх болжээ. Эмэгтэйчүүд тэдний толгойг ар тийш гэдийлгэн, аманд нь Брюсселийн жимсний архи аяга аягаар цутгаж байв. Хараагүйчүүд ийм сайхан ундаан чухам хаанаас асган цутгарч байгааг мэдэх гэж эргэн тойрныг тэмтрээд, гэнэт банзал баригдахад нь байдаг чадлаараа өөр лүүгээ татахад нь эмэгтэйчүүд зугтана.

	Ингэж хараагүйчүүд инээлдэн хөхрөлдөж, идэж ууж, дуу дуулцгаана. Хүүхнүүд байгааг мэдээд тачаангуй сэтгэл хөдөлгөж хоолны танхим дундуур тэдний хойноос тэмтчихэд дүрсгүй эмэгтэйчүүд улам элэглэн эр нөхрийнхөө араар орж нуугдан, хараагүйчүүд:

	«Үнс намайг» гэж хашхирцгаана.

	Тэд үнсэх гэж оролдоод эмэгтэйчүүдийн хацрын оронд эр хүний сахалтай дайралдаж, заримдаа алганы амт үзнэ.

	«Бордмол хоншоор»-ын ах дүүс дуу дуулж эхлэхэд хараагүйчүүд түрнэ. Хөгжилтэй авгай нар тэдний наргиж цэнгэхийг хараад инээлдэн хөхрөлдөнө.

	Наргиан төгсөх гэж байхад зуушны эзэн орж ирээд:

	— Та бүгд идэж ууцгаалаа. Долоон флорин өгцгөө гэжээ.

	Хүн бүр, надад мөнгө байхгүй гээд өөр хүн рүү явуулна. Үүнээс болж дахин бөөн зодоон үүсэж, зарим нь бие биеийг өшигчин, нударга зангидаж, толгойгоороо нудравч онолгүй, хаашаа ч мөргөх гэсэн орчныхон нь хараад хориглоход хий хоосон мөргөж балбана. Тэдний цохилт нь хий хоосон далайлт болж, нэг л удаа, нэг нь эзнийг санамсаргүй алгаджээ. Эзэн уурлан хилэгнэж нэгжсэн боловч дөнгөж хуучин жааз, долоохон лиар, өмдний гурван товч олж хүн болгонд эрих байгааг мэдэв.

	Тэр, хараагүйчүүдийг гахайн байранд оруулж түгжээд бүх юмныхаа үнийг авах хүртэл талх ус хоёроор л байлгах бодолтой байжээ.

	— Би эднийг даая. Зөвшөөрөх үү? гэж Уулиншпигель хэлсэн боловч, 

	— За болно. Хэрэв чамайг хүн даавал гэж эзэн хариулав.

	«Бордмол хоншоор»-ын ах дүүс Уулиншпигелийн даая гэсэнд:

	— Намайг танай гэсгүй даана. Би түүнд очъё гээд нөгөөдүүлээр даалгахыг болиулав.

	Буян үйлдэх мөргөлийн тухай санаад, тэр нутгийн ламд очоод «Анчны бүрээ»-ний эзэн шуламд хорлогдсон болохоор хараагүйчүүд гахайн тухай үргэлж ярьдаг. Гахай хараагүйчүүдийг идсэн юм уу, аль хараагүйчүүд гахайг бурхны тавиланд үл тохирох зүйл бүрийн маягаар янз бүрийн хоол болгон идчихсэн юм уу мэдэхгүй. Ингэж л солиорч байхдаа зуушны газрын эзэн, гуанзаа цөмийг нь бут ниргэжээ. Ингээд ламтан таныг тэнд очиж энэ хорлолоос салгаж хайрлана уу гэж хүсэж байна гэжээ. Лам очъё гэсэн боловч уншлагынхаа орлогыг дүгнэн, өөртөө юм илүү гаргаж авахыг хичээж байсан тул одоохондоо очиж чадахгүй нь ээ гэжээ.

	Уулиншпигель, тэр ламыг завгүй байгааг мэдэж зуушны газрын авгайтай ирье. 

	— Та, түүнтэй ярина уу гэхэд, 

	— Хоёул ир ээ гэж лам хэлэв.

	Уулиншпигель ламынхаас буцаж ирээд, зуушны газрын эзэнд

	— Би гэсгүйтэй ярьсанд, тэр хараагүйчүүд даая гэсээн. Чи эднийг харж бай. Танай эзэгтэй надтай хамт ламынд очиг, миний хэлснийг тэр гэрчилж өгнө биз ээ.

	— Эхнээр, чи яваад ир гэж зуушны эзэн хэлэв.

	Эзэгтэй авгай Уулиншпигельтэй хамт ламынд очиход лам өөртөө яаж ийж байгаад ашиг гаргах гэсэн тэр тооцоогоо бодсоор ажээ. Эзэгтэй авгай, Уулиншпигель хоёрыг тэднийд ороход лам тэднийг хурдхан буцаах гэж тэсэж ядан гараараа дохиод:

	— Санаагаа бүү зов. Хоёр гурван хоногоос би чиний нөхөрт тусална гэжээ.

	Нөгөө зуушны газар буцаж ирээд: Уулиншпигель

	«Тэр, энэ долоон флориныг төлнө. Энэ бол миний анхны буян үйлдэл болно» гэж дотроо боджээ.

	Ингээд зугтан арилахад, хараагүйчүүд хойноос нь явцгаажээ.

	
XXXVI

	Дараа өдөр нь Уулиншпигель олны зам дээр бөөн мөргөлчинтэй дайралдаж хамт явуутаа, өнөөдөр Альзенбергед мөргөл болохыг мэджээ.

	Хөл нүцгэн, араараа явж байгаа хөөрхий хэдэн хөгшин авгайг харж: Тэд ийнхүү араараа яваа учир нь, хэдэн язгууртан авгайн нүглийг наманчлан арилгаж өгөхөөр флорин авч тохиролцоод ингэж яваа юм санж. Замын хажуугаар мөргөлчид сууцгаан бүрээ, хийл, хуурын дуу сонсож, шар айраг амтлан ууж зуушилцгаана. Амттай хоолны шүүсний сайхан үнэр үнэртэн хүжсийн анхилам сайхан үнэр шиг огторгуй өөд дэгдэнэ.

	Бас өөр мөргөлчид: хир буртагтаа дарагдсан, өлсгөлөн, тахир татуу улс, мөн л араараа явах бөгөөд үүндээ сүмээс зургаа, зургаан су мөнгө авчээ.

	Бүлтгэр нүдтэй баргар царайтай, халзан хүн тэдний хойноос «Бурхан өршөө» гэж үргэлж домоглон үглэж, мөн л араараа үсрэн явна.

	Уулиншпигель чухам яахаараа ингэж хавч шиг явдгийг мэдэх гэж халзны урд гарч зогсоод мөн түүн шиг үсрэв. Бүжиглэн цовхорч үсрэхийг нь бүрээ хийл, аман хуур, мөргөлчний үглэн дуулах зэрэг бусад хөгжим аядан дагалдана.

	— Хар шуламс чамайг! Чи яалаа гэж ингэж гүйж байгаа билээ. Өнхөрч ойчих л гэж энэ үү? хэмээн Уулиншпигель хэлэв.

	Тэр юу ч хариулсангүй нөгөө л «Бурхан өршөө» гэдгээ л үргэлжлүүлэн давтана.

	— Зам дээр хэдэн мод байгааг мэдэх гэж байгаа юм уу? Эсвэл тэр модны навчийг тоолж байгаа юм уу?

	Тэр үед «Итгэн мөргөмүй» гэж үглэж байсан хүн, дуугүй бай гэж гараараа дохив.

	— Эсвэл чи, солиорчхоод ингэж араараа явж байгаа юм уу? гэж урд нь орж, үсрэнгүүтээ Уулиншпигель хэлэв. Гэвч тэнэг маанагаас ухаантай хариу олж авах гэсэн хүн өөрөө тэнэг маанаг аа. Хамуутай ноён минь тийм үү? Үгүй юү?

	Цаадах нь хариулахгүй л байв. Гэтэл Уулиншпигель гутлынхаа улаар замыг модон хайрцаг шиг торчигнуулан үсэрсэн хэвээрээ л байв.

	— Та хэлгүй юм уу, эрхэм ноёнтоон!

	— Ave Maria, гээд — gratia plenae et benedictus fructus ventris tui Jsu23 гэж тэр хүн хэлэв.

	— Дүлий юм уу даа? гэж Уулиншпигель хэлэв. -Үзнэ дээ. Дүлий хүн хараалыг ч, магтаалыг ч дуулдаггүй гэдэг. Чихний чинь хэнгэрэг арьсан бүрээстэй юм уу, төмрөөр бүрсэн юм уу? Үзнэ дээ. Чи лаагүй дэнлүү, төөрсөн хүн, өөрийгөө чи хүнтэй адил гэж бодож байна уу? Хүнийг хуучин даавуугаар хийдэг бол тийм болно байх аа. Ийм үл бүтэх шар амьтан, ийм халцархай толгойтой амьтан хаана байдаг бил ээ? Дүүжинд л магадгүй! Чи хэзээ нэгэн цагт дүүжлэгдсэн байх аа?

	Уулиншпигель бүжиглэн цовхчино. Нөгөө хүн уншлагаа үргэлжлүүлэн үглэж улам сүрхий үсэрнэ.

	— Чи ноёдын л хэлний аялгууг ойлгодог байж магадгүй. Тэгвэл би чамтай зүгээр л Фламандаар ярья. Чи хэрэв хомхойгүй бол архичин юм. Хэрэв чи архичин биш бол өтгөн чинь хаагдсан байх. Хэрэв өтгөн чинь хаагдаагүй бол суулгадаг болсон хүн байх. Хэрэв чи завхайгүй бол агтлагдсан юм байж. Энэ дэлхий дээр юманд хэр хэмжээ байдаг бол чиний гүзээний ган хувинд л байдаггүй байх. Хэрэв газар дэлхий дээр оршин суудаг мянган сая хүн тутамд эвэр зүүсэн ганц хүн байдаг бол тэр чи л байх ёстой.

	Уулиншпигель ингэж хэлмэгцээ хөлөө дээш тэрийлгэн, бөгсөөрөө унажээ. Учир нь нөгөө хүн нударга зангидан, хамрын тус газар шаасанд нүднээс нь гал бутрах шиг болжээ. Тэгээд тэр бүдүүн гэдэстэй мөртөө Уулиншпигелийг дайран, энд тэндгүй нүдэж балбасан цохилт нь Уулиншпигелийн туранхай биед аадар мэт буухад барьж явсан таягаа алдахад хүрлээ.

	— Бурханд залбирал хийж яваа томоотой улсын толгойг үхтэл нь эргүүлж болохгүй гэдэг санамж болог гэж тэр хүн хэлэв. Учир нь би Альзенбергед очиж, эзгүйд минь эхнэрийнхээ олсон хүүхдийг эхнэр минь дутуу төрүүлэхээр дар эхэд даатган мөргөдөг заншлаар явж байгааг минь чи мэдэх хэрэгтэй. Ийм их өршөөл ивээлийг хүртье гэвэл гэрээсээ гараад хорь дахь алхмаас эхлэн сүмийн шат хүртэл ганц ч үг хэлэлгүй араараа явж, туж бүжиглэн дэвхрэх ёстой. Одоо чамаас болж дахин шинээр эхлэх хэрэгтэй боллоо гэв.

	Уулиншпигель таягаа авч амжаад хэлсэн нь:

	— Дар эхийн ивээл өршөөлөөр эхийнхээ хэвлийд байгаа хүүхдийг яаж алдгийг үл бүтэх муухай амьтан чамд би заагаад өгье гээд муухай аашт авгайдаа мэхлэгдэж, эвэр зүүсэн тэр хүнийг бараг үхтэл нь нүдэж балбасанд зам дээр дөнгөж голтой хоцров.

	Ийнхүү мөргөлчдийн үглэн гиншилт, хийл, бүрээ, хуур хөгжмийн аялгуу үргэлжлэхийн хамт хуурсан махны үнэр, ариун сангийн үнэр мэт огторгуй өөд цоргино.

	
XXXVII

	Клаас, Сооткин, Неле гурав зуух тойрон суугаад, тэнэн яваа мөргөлчний тухай ярилцана.

	— Охин минь, чи залуу зандан сэтгэлээрээ түүнийг илбэдэн, бидэнтэй үргэлж хамт байлгаж яагаад чадсангүй вэ? гэж Сооткин асуув.

	— Яая гэх вэ-чадсангүй гэж Неле хариулав.

	— Яагаад гэвэл тэрний хоолой нь л чөлөөтэй байвал нэгээс нөгөө газарт үргэлж давхиулаад байдаг өөр ямар нэг ид шид байгаа учраас юм гэж Клаас хэлэв.

	— Муухай ааштай, дургүй хүрмээр хүн юм гэж Неле сүүрс алдав.

	— Муухай ааштай гэдгийг би зөвшөөрнө. Харин дургүй хүрнэ гэдгийг үгүй гэж Сооткин хэлэв. Миний хүү Уулиншпигель Ром буюу Грекийн ямар нэг гоё сайхан хүнтэй адилгүй байж магадгүй. Тэр ч яамай. Учир нь тэр, Фландрийн хурдан хөлтэй, Брюгге хотын франк шиг хурц хар нүдтэй. Хамар ам нь уран сийлбэр, заль мэхийн уран аргад онцгой-яг л хоёр ч үнэгнийх шиг билээ гэвэл

	— Хэн л, ажил хийдэггүй гар, зугаа наадмын хойноос хэт хөөцөлдөж явдаг хөлийг нь хэн бий болгосон бэ? гэж Клаас асуув.

	— Түүнийг бол гэнэн залуу зүрх сэтгэл нь бий болгожээ гэж Сооткин хариулав.

	
XXXVIII

	Катлина жирийн ногоогоор Спильманы шар, гахай, гурван хонь эдгээсэн боловч харин Ян Бэлуний үнээг эдгээж чадсангүйд, тэр илбэ хийлээ гэж зэмлэжээ. Сайх эмэгтэй үнээнд өвсөө өгч байхдаа, илэнгүүтээ шулмын хэлээр л ярьж байснаас үнээ илбэдүүлжээ. Юу гэвэл Христосын шударга мөргөлтөн хэл мэдэхгүй адгуус амьтантай ярьж чаддаггүй билээ гэж Ян Бэлун нотолж байв.

	Дээр дурдсан Ян Бэлун, Спильманы хөрш бөгөөд Катлина энэ хүний шар, гахай, хонийг эдгээж, харин үнээг минь алжээ. Бодвол Бэлуний сайн бордож их ашиг оруулдаг тариалангийн газарт Спильман атаархаж жөтөөрхсөнөөс болж Катлинаг зааж турхирсан байх аа гэжээ. Питер Мелемистер гэдэг нэр хүндтэй, алдартай хүний гэрчилснээр, дээр дурдсан Ян Бэлуний нотолсноор Катлина Даммед шулам гэж алдаршсан бөгөөд үнээ алсан нь маргаангүй гэсэнд Катлинаг баривчлан тэр муухай гэмт хэргээ хүлээтэл нь эрүү шүүлт тулгана гэжээ.

	Бүтэн өдөр архиддаг, дандаа уур унтуу болсон шүүгч түүнийг байцаав. Түүний өмнө мөн Фирсхарогийн24 шүүхийн өмнө эрүүдсэн анхны байцаалтад тэр өчгөө өгчээ.

	Алуурч-зандалчин түүнийг чармай нүцгэлээд биеийнх нь бүх үсийг хусаж, ямар нэг ид шид далдлагдаж байж магадгүй хэмээн бүх биеийг нь магадлан үзэв.

	Тэгээд юу ч олдохгүй болохоор олсоор вандангаас барьж хүлэхэд:

	— Эрчүүдийн өмнө ингэж нүцгэн хэвтэх нь ичгүүртэй байна. Ариун охин Мария минь намайг хурдан тонилгооч! гэж тэр бүсгүй хэлжээ.

	Зандалчин түүний цээж, гэдэс, хөлийг нойтон даавуугаар бүтээж, ванданг өргөөд түүнд халуун ус хавдтал нь их цутгажээ. Дараа нь вандантай нь хамт хөмрүүлэв.

	Шүүгч гэмт хэргээ хүлээх үү гэж асуувал дохиогоор үгүй гэжээ. Дахин халуун ус цутгасанд Катлина ажирсангүй.

	Тэгээд эмчийн заавраар хүлээсийг тайлав. Тэр юу ч хэлэлгүй цээжээ цохилж, халуун ус түлсэн гэж хариулахаар зангажээ. Шүүгч анхны эрүүдлээс сэхээ орсон гэж түүнд хандаж:

	— Чи шулам. Тэр үнээг илбэдсэн гэж хүлээ гэв.

	— Би тийм юм хүлээж чадахгүй. Юу гэвэл би амьтан бүхнийг уяхан зүрхнээсээ хайрладаг. Би өөртөө муу юм хийхээс биш, өмгөөлөлт хамгаалалтгүй малд яавч хор хийхгүй. Эмчилгээнд би хоргүй ногоо хэрэглэсэн гэж өчив.

	Гэтэл шүүгч:

	— Үнээнд хор өгсөн болохоор чинь үхжээ гэж хэлэв.

	— Ноён шүүгч ээ, би таны өмнө байна. Би таны бүрэн эрх мэдэлд байгаа боловч адгуус амьтан, хүн шиг бариач, эмч, домч нар тусалсаар атал өвчний учир үхэж болно гэж зүрхлэн хэлье. Би үнээнд хортой муу юм хийгээгүй, гэрийн арга домоор эмчилсэн гэдгээ манай бурхан бидний нүглийн төлөө загалмай дээр зовж тарчилсан Есүс Христосоор тангараглая гэвэл

	— Энэ муухай авгай өөрийгөө цагаатгахыг би болиулна. Хоёрдох эрүүдлэг тулга! гэж шүүгч уурлан хэлэв.

	Тэгээд шүүгч том аягаар архи уув.

	Зандалчин Катлинаг дөрвөн хөлтэй тэвшний царс модон авсны таг дээр суулгажээ. Тэр таг хутганы ир шиг хурц ирмэгээрээ дээшээ таардаг байжээ. Арван нэгдүгээр сар тул зуух халуун галтай байжээ.

	Авсны ирмэг дээр сууж байсан Катлинагийн хөлд шинэ арьсан бариу гутал өмсгөж, галд ойртууллаа. Ирмэгийн ир биед нь шигдэж халуун гал гутлын арьсыг хумийлгасанд хөл нь шахагдаж:

	— Ёо ёо, өвдөж байна, өвдөж байна! Надад хор өгөөч!

	— Галд бүр ойртуул гэж шүүгч хэлээд, Катлинаг байцаасан нь:

	— Чи аль хэр олон удаа шүүрэн дээр сууж, шулмуудын хуралд дэгдэж очдог байв? Аль хэр олон удаа тарианы ургац, модны жимс, эхийн хэвлийд байгаа үрийг ялзрааж сүйтгэсэн бэ? Хэчнээн олон удаа ах дүү хоёрыг бие биеэ үзэн яддаг дайсан, эгч дүү хоёр эмэгтэйг хорт сэтгэлтэн өрсөлдөгч болгож байсан бэ?

	Катлина хариулах гэсэн боловч чадалгүй, үгүй гэж хэлэх гэсэн мэт зөвхөн гараа л хөдөлгөхөд шүүгч,

	— Энэ шулам өөхөө хайлж байгааг мэдрэхээрээ хэлнэ. Галд ойртуул гэлээ.

	Катлина бархиран орилов.

	— Чи шулмыг гуй, чамайг сэрүүцүүлэг гэж шүүгч тавлана.

	Тэр бүсгүй, улайсаж, утаа савссан зуухны дэргэдээс, гутлаа тайлж хаях санаатай, биеэ хөдөлгөв.

	— Чи, шулмыг гуй, тэгвэл гутлыг чинь тайлаад өгөх байлгүй гэж шүүгч хэлэв.

	Арван цагийн жин цохиж хорлогчийн өглөөний хоол идэх цаг болжээ.

	Тэр зандалчин, шүүхийн бичээч нартай явж Катлинаг эрүүгийн газар, галын дэргэд үлдээжээ.

	Арван нэгэн цагт тэд эргэж ирэхэд Катлинагийн бие хөшиж хөдлөхгүй болсон байв.

	— Үхсэн бололтой гэж бичээч хэлэв.

	Шүүгч, түүнийг авснаас буулгаж, гутлыг нь тайл гэж зандалчинд тушаав. Гэтэл гутал нь тайлагдсангүй, огтолж зүсэхэд Катлинагийн хөл цул цус болсон байв.

	Шүүгч өдрийн хоолныхоо тухай бодон, ганц ч үг дуугаралгүй, Катлинаг ширтэнэ. Катлина сэхээ орж, шалан дээр унаад босох гэж оролдсон боловч чадсангүй байсаар шүүгчид хэлсэн нь:

	— Чи намайг эхнэрээ болгох гэж байсан. Одоо тэр бүтэхгүй.

	Гурван дөрөв - ариун сайхан тоо, арван гурав - адгийн тоо гэв.

	Шүүгч нэг юм хэлэх гэсэн боловч тэр бүсгүй яриагаа цааш үргэлжлүүлэн:

	— Аяд, аяд, ариун шударгатаны зүрхний цохилтыг тэнгэрт тоолдог бодисадвагийн сонороос илүү сонсголтой чи юунд ингэж орой ирэв? Гурван дөрөв - ариун тоо, тэр надад тачаалын сэтгэл төрсөн бүхнийг тонилгоно.

	— Эмэгтэй шуламтайгаа завхарч байна гэж шүүгч хэлэв.

	— Тэр эрүү шүүлтээс галзуурчээ гэж шүүхийн бичээч хэлэв.

	Катлинаг гянданд буцааж аваачив. Гурван хоногийн дараа ахмадын шүүхийн хурал болж Катлинагийн хэргийг хянан үзээд галаар яллахаар шийтгэжээ.

	Зандалчин туслагчдынхаа хамт, зэхсэн индэртэй Даммегийн зах зээлийн газар түүнийг ирүүлэв. Түүнийг нөгөө индэр дээр гаргаад цагдаагийн дарга, зарлагч, шүүгч нар байраа эзлэв.

	Хотын зарлагч бүрээгээ гурвантаа үлээж ард олонд хандан

	— Дамме хотын эрх баригчид, шийтгэгдсэн эмэгтэй Катлинаг өрөвдөн нигүүлсэж хотын хууль цаазын хамгийн хатуу зааврын дагуу шийтгүүлэх байсныг болиуллаа. Тэгсэн ч тэр шулам мөн гэдгийг харуулах гэж үсийг хуйхална: энэ бүсгүй хорин алтан зоосоор торгуулаад Дамме хот, хавь орчны газраас хөөгдөн цөлөгдөх, эс биелүүлбэл гарыг нь цавчих ял заажээ хэмээн зарлан тунхаглавал ард олон тэр хэрцгий хатуу өршөөлд нь баяр хүргэжээ.

	Дараа нь зандалчин, Катлинаг шонд хүлж, үсийг нь хусчихсан нүцгэн толгой дээр хэсэг олс тавьж шатаахад, олс удаан шатаж Катлина уйлан бархирч байлаа.

	Ингээд тэр бүсгүйн хүлээсийг тайлж, хөл нь түлэгдсэн учир тэргэнд суулгаж Дамме хотын нэгдлийн нутгаас гадагш гаргажээ.

	
XXXIX

	Уулиншпигель Брабантын Герцогенбуш хүрчээ. Тэр хотын захирагчид түүнийг тус хотын алиалагч болгох гэсэнд, уул хүндэтгэлээс тэр татгалзаж, 

	— Тэнүүлч мөргөлчинд суурин алиалагч зохихгүй. Зөвхөн зуушны газар буюу зам дагуу л алиалж болно гэв.

	Энэ үед Англи улсын ван асан Филипп ирээдүйнхээ залгамжлан авах өмч-Фландир, Брабант, Геннегуа, Голленд, Зеландийг үзэхээр ирэв. Тэр хорин есөн насан дээрээ бөгөөд цэхэр бор нүдний нь харцанд сэтгэлээ гутаасан гуниг, уур хилэн агуулсан, хөдөлшгүй сүрхий хайр найргүй хатуу ширүүн зан нуугджээ. Түүний царай гөлийж хорссон байдалтай, улаан шар үстэй, өндгөн хэлбэрийн толгойтой, туранхайвтар бие, нарийхан хөл хөшүүн, ярьж байгаа нь залхуутай ам дүүрэн ноос чихээстэй юм шиг ойлгомжгүй ажээ.

	Тэмцээн, наадам тоглоом, баяр ёслолын чөлөөнд хөгжилтэй Брабантын герцог вангийн нутаг, Фландрийн гүнгийн баялаг нутаг зэрэг эзэмшлийн газрыг үздэг байв. Газар сайгүй улс орны эрх чөлөөг дагаж сахина гэж тангарагладаг байв. Брюссельд евангели бурхны номлол дээр Брабантын Алтан буллыг25 зөрчихгүй гэж тангараглахдаа гарынх нь шөрмөс татан атгаж зангидсанд арга буюу бурхны номлолын номоос гараа авчээ.

	Үүний дараа ирэхэд нь зориулж хорин гурван хүндэтгэлийн хаалга босгосон Антверпен руу явжээ. Тэр хаалга, хамба хилэнгээр хийсэн мянга найман зуун далан есөн худалдаачны хувцас, дөрвөн зуун арван зургаан зарц нарын баялаг сайхан хувцас, дөрвөн мянган иргэдийн ижил гялгар торгон хувцсанд тус хот хоёр зуун наян флорин зарцуулжээ. Нидерландын бараг бүх хотын ёслолынхон баяр ёслол хийжээ.

	Эр tм алиалагчдын дунд Астарта гэдэг гахай унасан Турнегийн «Дурлалын жонон хүү», морь сүүлдэж, хойноос нь дагаж яваа Лиллийн «Тэнэгүүдийн ван», илжигнийхээ салхины аясыг тоолон зугаацаж явсан Валансьены «Зугаалгын жонон хүү», бурхны ном хэлбэртэй лонхноос Брюсселийн гойд амттай жимсний архи шимж явсан Аррасын «Жаргал цэнгэлийн лам», орны цоорхой нүхтэй даавуу, хоёр өөр савхин гутлынхаа ачаар гэдсэндээ хиам олж хийж яваа Ата-гийн «Болгоомжлолын лам», бөөн олны дунд цочимтгой эм ямаа унаад салгалан шогшсон «Бүтэлгүйчүүдийн толгойлогч залуу хүү», «Гал дээр хайрагдахгүй тийм том мал байхгүй» хэмээн үглэн хүүрнэж, морины нуруун дээрх цард суухыг хичээсэн Кенуагийн «Мөнгөн царын лам» нарыг үзэж болох байв.

	Энэ бүх найзууд улсыг янз бүрийн утга учиргүй эгэл жирийн зүйлээр зугаацуулж байсан боловч ван уйтгарлан гуниглаж, баргар царайтай сууна.

	Тэр оройдоо, Антверпены эрхэмсэг гүн, хотын дарга, эрх ямбатан. лам нар, ван Филиппийг хөгжөөж инээлгэмээр тоглоом бодож олцгооё гэж зөвлөхөөр цугларчээ.

	— Та бүгд алиа тоглоомоороо алдаршсан Герцогенбуш хотын Пьеркин Якобсен гэдэг алиалагчийн тухай дуулсан уу? гэж эрхэмсэг гүн асуув.

	— Тийм ээ, дуулсан.

	— Түүний хойноос хүн явуулъя. Чаддаг л юмаа үзүүлэг. Манай алиалагчийн хөл тугалга цутгачихсан мэт гэвэл

	— Яах вэ. Явуулъя гэж цөм шийдэв.

	Антверпены буухиа Герцогенбушд хүрэлцэн ирэхэд нөгөө алиалагч Пьеркин инээсээр байгаад нас барсан гэж хэлэв. Гэвч эднийд Уулиншпигель гэгч явуул алиалагч бий гэсэнд буухиа нэгэн зуушны газрыг олж очиход тэр, дунгаар хийсэн ястай хуурга идэж, дэргэдэх охиныхоо цээжийг хөндий дунгаар чимэглэж байх тааралдав.

	Уулиншпигель, антверпены нэгдлээс түүнд ирүүлсэн хүн амбахтын сайхан морьтой давхиж ирснээр барахгүй, түүн шигээ нэг хөтөлгөө морьтойд нь баярлажээ.

	Буухиа, мориноосоо буулгүй, ван Филиппийг инээлгэж чадах тийм шинэ илбэ алиалал хийж чадах уу? гэж Уулиншпигелиэс асуув.

	— Миний үсэн дор тийм юмны баялаг, уурхай зөндөө бий гэж Уулиншпигель хэлэв.

	Ингээд тэд давхив. Морьд нь хазаар даран, буухиа Уулиншпигель хоёрыг авч хурдлан нисэв.

	Уулиншпигель, эрхэмсэг гүн, хотын хоёр дарга, нэгдлийн ахлагчдын өмнө хүрэлцэн иржээ.

	— Чи юу хийх вэ? гэж эрхэмсэг гүн асуув.

	— Дээшээ нисье.

	— Чухам яаж нисэх юм бэ?

	— Тэсэрсэн давсгаас хямд юм юу байдгийг та мэдэх үү?

	— Үгүй, мэдэхгүй гэж эрхэмсэг гүн хариулав.

	— Илрүүлсэн нууц гэж Уулиншпигель хариулав.

	Улаан хилэн тоногтой гойд сайхан морьтой, баяр ёслолын илч нар, хотын бүх гудамж талбай, уулзвараар явж байгаа нь сүр жавхлантай харагдана. Бүрээ үлээж, бөмбөр дэлдэн, харанга цохиж бүх signorkes болон sognorkinnes26 нарт Фландрийн Дамме хотын алиалагч Уулиншпигель голын эрэг дээр, агаарт нисэхэд нь ван Филипп угсаатан нэрт сайчуул шадар бараа бологчдынхоо хамт индэр дээр заларна гэж зарлана.

	Индрийн өмнө итали маягаар барьсан байшингийн дээврийн дагуух усны ховилын дээхэн байшингийн дээврийн хөндийгөөс цонх гарсан байв.

	Юм үзүүлэх тэр өдөр Уулиншпигель илжиг унаж хотоор явахад, хурдан гүйдэг хүн, хажуугаар нь гүйж явна. Уулиншпигель хотын захиргаанаас өгсөн улаан торгон хувцастай, малгай нь улаан, илжигний хоёр чих шиг дэлдэн бөгөөд оройд нь жижиг хонх уяатай байв. Хүзүүндээ зэс товруун гинж зүүж, түүндээ Антверпен хотын сүлд товойлгожээ. Түүний дээлийн ханцуйны тохойн тус газар хонх дүүжлээстэй, алталсан гутлын хошууг мөн хонхоор чимэглэжээ.

	Унасан илжиг нь улаан торгон нөмрөгтэй, илжигний хоёр ташааг нь алтаар хатгаж оёсон Антверпен хотын сүлдээр чимжээ. Зарц, илжигний толгойг эргүүлж, нэг гартаа үхрийн хонх дүүжилсэн зургаас барьжээ.

	Уулиншпигель, зарц илжиг хоёроо гудамжнаа үлдээгээд нөгөө борооны ус урсах ховил дээр гарчээ.

	Энд нөгөө хонхоо жингэнүүлэн, нисэх гэж байгаа юм шиг гараа өргөн тэлээд ван Филипп тийш бөхийн:

	— Би өөрийгөө Антверпены ганц тэнэг маанаг гэж бодож байсан. Гэтэл энэ хот тэнэг маанагаар дүүрчихсэн юм. Хэрэв та бүгд нисэх гэж байна гэж надад хэлбэл би үнэмшихгүй байх сан. Харин тэнэг маанаг хүрч ирээд ниснэ гэж зарлахад бүгд үнэмшжээ. Би далавчгүй байтлаа яаж нисэх билээ дээ? гэж хэлэв.

	Зарим нь инээлдэнэ. Зарим нь харааж зүхнэ. Гэвч бүгдээрээ

	— Юу ч л гэсэн энэ маанаг үнэн юм хэллээ шүү гэлцэнэ. Ван Филипп чулуун хөшөө шиг огт хөдлөлгүй байсанд, нэгдлийн захиргааныхан өөр хоорондоо:

	— Чухамхүү ийм гашилчихсан царайтай амьтанд баяр ёслол гэх хэрэггүй байжээ гэж ярилцана.

	Ингээд тэд Уулиншпигельд гурван флорин өгөхөд тэр, өмсөөтэй улаан торгон хувцсаа өөртөө үлдээх гэж дэмий оролдсоны дараа мөнгөө аваад замдаа гарчээ.

	— Залуу хүний өвөрт гурван флорин гэдэг юу бил ээ? Дөлөнд орсон цасны ширхэг, архичны хоолойд цутгах гэж байгаа лонх архи гэсэн үг. Гурван флорин! Навчис модноос унаад дахин ургадаг. Харин флорин өврөөс гараад дахин буцаж ирдэггүй; эрвээхэй зуны хамт алга болдог. Флорин хоёр эстерлин есөн ас дэнстэй боловч түүнээс хурдан алга болдоог.

	Уулиншпигель гурван флориноо анхааралтай ширтэн ийн үглэж байв.

	— Энд эзэн хаан Карл хуяг дуулгаа өмсөж, нэг гартаа илд, нөгөөдөө гүрэн-манай хөөрхий газар нутгийн дүрс барьсан нь хэчнээн ихэмсэг бахархалтай харагднам. Бурхны авралаар тэр Ромын эзэн хаан, Испанийн ван гэх зэрэг тэрхүү хуягт эзэн хаантан манай газар нутагт үнэхээр өршөөл авралтай юм. Нөгөө талд нь түүний янз бүрийн алдар цол эзэмшлийн газар, гүнгийн, ноёнтны зэрэг «Da mini virtutem contra hostes tuos» - «Чиний дайсны эсрэг илгээх хүчийг надад өгнө үү» гэсэн сайхан уриатай зоос байв. Эд хогшлыг нь хурааж аваад залгамжлах өв болгочихсон, шинэчлэгчдийнхээ эсрэг үнэхээр хүчтэй байсан. Хэрэв би, эзэн хаан Карл байсан бол бүх хүнд флорин гаргаж өгөөд бүгдээрээ баян, хэн ч ажил хийхгүй байх санжээ.

	Уулиншпигель тэр сайхан зоосыг хэчнээн их сайшаан oзэвч тэр нь бүгдээрээ лонхны дуу, аяганы харших чимээгээр бүтэлгүй оронд явцгаажээ.

	
ХL

	Уулиншпигель улаан торгон хувцастайгаа борооны ховил дээр гарч ирэхдээ олны дундаас инээд алдан харж байсан Нелег үзсэнгүй. Энэ үед Неле Антверпены ойролцоо Боргерхаутад сууж байсан бөгөөд «Хэрэв ямар нэгэн алиалагч ван Филиппийн өмнө ниснэ гэж байгаа бол Уулиншпигель л байж болох юм» гэж аман дотроо үглэсэн байжээ.

	Замаар бодлогошрон явж байсан Уулиншпигель хойноосоо яарсан алхах чимээг сонссонгүй харин гэнэт хоёр гар нүдийг нь дарахад таньж:

	— Чи юу? гэж асуув.

	— Тийм ээ, чамайг хотоос гармагц, хойноос чинь гүйсээр ирлээ. Хамт явъя гэв.

	— Катлина хаана байгаа вэ?

	— Өө, түүнийг чинь шулам гэж эрүү тулган тамлаад дараа нь хөлийг нь түлж, толгойг нь хуйхалж Даммегээс гурван жилээр хөөн цөлснийг чи мэдээгүй юм шив дээ. Би, үүнийг хэлж байгаа учир бол түүнийг хараад чамайг битгий цочиж айгаасай гэж хэлж байгаа юм. Тэр тамлуулж тарчилснаасаа болоод галзуурсан. Хөлөө хэдэн цагаар ширтэн харсаар: «Миний энхрий шулам Гансик минь чиний хонгорыг яачихсаныг үзээч. Хөөрхий хөл минь хоёр шарх л үлджээ» гэж үглэн хүүрнэж байдаг. Тэгээд цурхиран уйлж: «Надаас бусад эмэгтэйчүүд нөхөртэй буюу сэтгэлийн амрагтай байдаг. Би л энэ хорвоод бэлэвсэн авгай шиг л байдаг» гэж нулимсаа асгаруулдаг. Тэгэхлээр нь би, Гансик нь түүний тухай надаас өөр хүнд хэлбэл үзэж чадахгүй болчихно гэж ятгахад миний үгийг нялх балчир хүүхэд шиг сонсож байдаг юм. Мөн шар буюу үнээ хармагц байдаг чадлаараа зугтаадаг. Нөгөө эрүү шүүлтээ л санадаг байх. Ингэхэд нь хашаа, гол горхи, суваг шуудуу юу ч саад болохгүй гүйж яваад замын уулзвар, байшингийн хананы дэргэд хаана л бол хаана ядарч бахардан унатлаа гүйдэг юм. Тэгэхлээр нь би өргөж босгоод цус гарч байгаа хөлийг нь боож өгдөг. Би ер нь, толгой дээр нь олс шатааж байхдаа тархийг нь шатааж, гэмтээсэн байх гэж боддог.

	Катлинагийн тухай эвгүй бодолд сэтгэл нь гутарсан тэр хоёр, байшингийн дэргэд хүрч очвол, хананы тэндэх нар ээсэн вандан дээр тэр сууж байлаа.

	— Намайг таньж байна уу? гэж Уулиншпигель асуувал

	— Дөрвөн гурав-ариун тоо, харин арван гурав адгийн муу тоо. Энэ шаналалт зовлонгийн хүү хэн бэ чи? гэж хариулав.

	— Би, Клаас Сооткин хоёрын хүү Уулиншпигель билээ.

	Тэр, толгой өргөн, түүнийг таниад хуруугаар даллан чихэнд нь

	— Уулиншпигель ээ, үнсэхдээ цас шиг хүйтэн байдаг хүнтэй тааралдвал над руу ир гэж хэлээрэй хэмээн шивнэв.

	Дараа нь шатаалгасан толгойгоо зааж:

	— Би зовж байна. Тэд миний ухааныг булааж авсан ч Гансик буцаж ирвэл миний толгойг цэнэглэж дүүргэж өгнө. Одоо бүр хоосорчээ. Чи дуулж байна уу? Толгой минь хонх шиг жингэнэж байна. Энэ бол эргэн тойрон шатаж байгаа болохоор миний сүнс хаалга балбан гадагшаа гарахыг тэмүүлж байна. Хэрэв Гансик хүрч ирээд толгойг минь цэнэглэж дүүргэж өгөхгүй юм бол хутгаар нүхэлж өг гэж би түүнд хэлнэ. Миний сүнс түг түг цохилж, эрх чөлөөтэй болохыг тэмүүлнэ. Ёо ёо, би зовж байна. Зовж байна. Би удахгүй үхнэ байх аа. Тийм ээ, би түүнийг хүлээгээд л нойрноос гарсаан. Миний толгойг цэнэглэж дүүргэж өгөг л дээ. Тийм ээ... гээд сэхээ алдан ёолж ёхлов.

	Гэртээ харих дохио болгож үдшийн хонх цохиж тариалангийн талбайгаас буцаж яваа тариачид Катлинагийн дэргэдүүр өнгөрөхдөө:

	— Тэнэг тэр байна гэлцэн залбирцгаана.

	Неле Уулиншпигель хоёр уйлцгаав. Тэгээд ч Уулиншпигель цаашаа замаа хөөх ёстой байв.

	
ХLI

	Уулиншпигель мөргөлөө үргэлжлүүлэн явсаар Иост гэдэг нэртэй Квабаккер буюу өөрөөр хэлбэл ууртай талхчин гэдэг их муухай уур хилэнт царайтай болохоороо тийм хочтой болсон нэг хүнийд алба хаах болов. Долоо хоног бүр Уулиншпигель эзэгтэй авгайгаас гурван хатсан талх авч байсны дээр байшингийн дээврийн хөндийд толгой хоргодох сууц гэж олгосон нь салхи нэвт үлээж, ус дусаал дусална.

	Уулиншпигель эзнийхээ тийм муухай ханддагт нь зүйл бүрээр даажигнана. Түүний нэгийг хэлбэл, хэрэв талхыг өглөө эрт барьж болгох байвал гурилыг шөнө шигших хэрэгтэй байв. Нэг сартай шөнө Уулиншпигель гурил шигшихээр лаа гуйсанд эзэн:

	— Сарны гэрэлд гурилаа шигш гэжээ.

	Уулиншпигель тушаалыг гүйцэтгэж: сарны гэрэл туссан газар л гурилаа асгаж шигшээд байв.

	Өглөө эзэн, Уулиншпигелийн хийсэн ажлыг үзэх гэж ирэхэд тэр шигшсээр л байв.

	— Энэ чинь юу болж байна! Гурил гэдэг чинь ингэж газар асгаж байдаг ийм хамаагүй юм уу гэж бархирав.

	— Таны л тушаал ёсоор би сарны гэрэлд шигшсэн гэж Уулиншпигель хариулав.

	— Мулгуу хар илжгээ чиний шигшүүр чинь хаана байна аа?

	— Би таны сар чинь шинэ бүтээсэн шигшүүр юм байх гэж бодсон. Энэ ч гайгүйхэн байна аа. Би гурилаа цуглуулчихъя.

	— Хөрөнгө эсгэж талх барихад оройтлоо шүү дээ.

	— Эзэнтэн, хөрш айлын тээрмийн газар бэлэн хөрөнгө байсан, би очоод гуйгаад ирье.

	— Чи дүүжинд тонил, тэндээсээ л нэг юм авч ир л дээ гэхэд

	— Явъя гэж Уулиншпигель хэлээд цаазын газар очиж цаазлагдсан хүний хатсан гар олж, эзэндээ авч ирээд:

	— Май, энэ илбэтэй гарыг ав. Энэ гар өвөрт нь байгаа хэн хүнийг үл үзэгдэх болгодог юм. Тэгвэл чиний уур хор чинь далдлагдана гэжээ.

	— Би, чиний талаар нэгдэлд гомдол мэдүүлнэ шүү. Эзэн хүний эрхийг зөрчинө гэдэг юу болохыг чи үзнэ.

	Тэр хоёр хотын захиргааны даргын өмнө очоод зогсож, талхчин эзэн, Уулиншпигелийн үйлдсэн тоо тамшгүй олон хорт явдлыг тоочиж эхлэх гэтэл гэнэт нөгөө Уулиншпигель нүдээ жигтэйхэн бүлтийлгэснийг үзчихээд хамаг гомдлоо умартан, хачин их уурлан хилэгнэж:

	— Чамд чухам юу хэрэгтэй юм бэ? хэмээн хашхирав.

	— Чи миний үгийг дуулахгүй юм бол үзээрэй гэсэн шүү дээ. Тэгээд л би үзэх гэж байна.

	— Миний нүднээс тонил, чи! гэж талхчин бархирахад

	— Хэрэв, би чиний нүдэнд байгаа бол гагцхүү хамрын чинь нүхээр л гарч болох байсаан гэв.

	Хотын дарга, хэрэг мэдүүлэгч хоёр дэмий балай юм ярилцахыг хараад цааш нь сонсохоос татгалзжээ.

	Тэр хоёр гудамжинд гараад, талхчин эзэн, таягаа барьж далайхад нь Уулиншпигель бултаж гараад хэлсэн нь:

	— Эзээн, чи таягаараа мунадаж надаас гурил шигшиж авах гэж байнам: өөртөө хэвгийг үлдээ - энэ бол чиний уур; харин би өөртөө гурилыг авна - энэ бол миний хөгжил гэжээ.

	Дараа нь тэр эзэн рүүгээ бөгсөө харуулж

	— Май энэ зуух байна. Дуртай юмаа барь гэжээ.

ХLII

	Урагшлан явсаар Уулиншпигель зам нь богиносож өгвөл баясах байсан боловч зам засаж дэвссэн чулуу хэтэрхий хүнд: хулгайлан авч болохгүй байв.

	Улс орныг хорт царцаахай шиг цөлбөн хоосолж байсан Францын дээрэмчдээс Ауденаарде хотыг хамгаалж байгаа фламанд цэргийн гарнизон байсан энэ хотод аз мэдсэн хэрэг гээд тэр очжээ.

	Фламандын хөлсний морин цэргийг Фрисланд гаралтай Корнюин нэртэй ахмад даргалж байв. Тэд бас л орчин тойрны нутгаар хэсэн давхицгаан хоёр талын аль алинаас хэлмэгдэж байсан ард олныг дээрэмдэнэ.

	Тахиа, дэгдээхэй, нугас, тагтаа, тугал, гахай цөм хөлсний морин цэргүүдийн ашиг болдог байв. Нэг удаа олзоо ачаад буцаж явах замдаа ахмад болон бусад дарга нар зам дээр модны дор унтаж байгаа Уулиншпигелийг харжээ. Тэр жигнэсэн мах зүүдэлж байв.

	— Чи юу хийж явдаг хүн бэ? гэж ахмадыг асуухад

	— Өлсөж үхэж байна гэж Уулиншпигель хариулбал

	— Чиний эрхэлсэн ажил чинь юу бил ээ?

	— Нүглийнхээ төлөө мөргөлч болсон. Хүний ажлыг ажиглан харагч, утсан дээр явдаг бүжигчин, сайхан хүүхнүүдийг дүрсэлдэг, хутганы иш сийлдэг мөн rommel-pot тоглодог жүжигчин бүрээчин гэв.

	Уулиншпигель өөрийгөө бүрээчин гэж тийм зоримог хэлсэн учир нь Ауденаарде хотын шилтгээний бүрээчийн үүргийг өтөлтлөө гүйцэтгэж байсан сүүлчийн хамгаалагч нас барсан болохоор бүрээчийн албан тушаал онгорхой гэж мэдээд хэлжээ.

	— Хотын бүрээчин бол доо гэж ахмад хэлэв.

	Уулиншпигель түүнтэй хамт явж хотын бэхлэлтийн хамгийн өндөр цамхагт гарчээ. Түүний тэр орон байр нь дөрвөн зүгээс салхи нэвт үлээж гагцхүү өмнө зүгийн салхи л ганцхан далавчаар сэвшээлнэ.

	Тэр дайсныг хармагц бүрээгээ үлээх тушаал авсан тул ийм үүргийг биелүүлэхэд толгой чөлөөтэй, нүд хараастай байх ёстой болохоор төдий л их юм идүүлж уулгадаггүй байжээ.

	Ахмад, хөлснийхөө цэргүүдийн хамт цамхагт сууж тус тойргийн буянаар өдөржингөө найрлан байдаг байжээ. Энд, нэг биш агталсан тахиа алж идэх бөгөөд ганцхан таргалсан нь түүний гэм байжээ. Уулиншпигелийг хэзээд мартчихдаг болохоор дан шөл болчихсон хоосон бантангаар л хооллож, доороос цамхагт нь үнэртдэг амтат тансаг үнэр л тааламжтай биш байдаг санжээ. Францчууд дайран ирээд олон мал туугаад явчихжээ. Уулиншпигель бүрээгээ татсангүй.

	Ахмад дээшээ гарч ирээд түүнээс, 

	— Яагаад чи бүрээгээ татсангүй вэ? гэж асуув.

	— Танай өгсөн хоолны чинь төлөө баяр хүргэмээр юм байсангүй гэж Уулиншпигель хариулав.

	Маргааш нь ахмад хөлсний цэргийнхээ хамт их найрласан боловч Уулиншпигелийг хэн нь ч санасангүй. Найрлагчид ид найран дундаа мэлмэрч байхад нь Уулиншпигель бүрээ татжээ.

	Францчууд ирж байна гэж бодоод ахмад цэргүүдийнхээ хамт идэж ууж байсан хоол архиа орхицгоогоод морин дээрээ харайн гарч хотын зах тийш давхилдав. Гэтэл тэнд наранд хөлөө жийж хэвтээд, хивж байсан шараас өөр юу ч байсангүйд түүнийг авцгаажээ.

	Харин Уулиншпигель тэр завсар мах жимсний архи хоёроор гэдсээ дүүргэжээ. Ахмад буцаж ирээд хоол иддэг тасалгааныхаа үүдэнд байхыг нь харжээ. Тэр хөл дээрээ дэнжгэнэн дарга нарыг инээмсэглэн харж байв.

	— Ямар ч дайсан алга байхад түргэн жагсаалын бүрээ татаж, дайсан яг өмнө ирээд байхад бүрээ татдаггүй нь урван тэрсэлсэн хэрэг ээ! гэж ахмад зандран хашхирав.

	— Ноён ахмад аа, хэрэв би өөрийнхөө сүнсийг амьсгалан бүрээдэж гаргаагүй сэн бол цамхагт салхилдаг тэр хүчтэй салхи намайг хөөс шиг үлээчих байсан сан ажээ. Хэрэв та хүсвэл намайг одоо ч юм уу эсвэл бөмбөрийн шир хэрэгтэй болсон хэзээ нэгэн цагтаа дүүжлээрэй гэжээ.

	Ахмад юу ч хэлэлгүй, гарч одов.

	Гэтэл тэр завсар цог жавхлант эзэн хаан Карл эрхэмсэг их шадар дагуулынхаа хамт Ауденаарде хотод ирэх гэж байна гэсэн мэдээ иржээ. Энэ явдлыг тохиолдуулан хотын эрх баригчид цог жавхлант хааны айсуйг холоос харж мэдэг гэж хос нүдний шил Уулиншпигельд өгчээ. Боргпоортын хаалганаас милийг дөрөв хуваасан зайтай байдаг Луппегемд очихоор эзэн хаантан явж байгааг харахтайгаа зэрэг Уулиншпигель гурав дахин бүрээгээ татна гэж болзоцгоожээ.

	Энэ бол хотын бэртэгчид цагт нь хонх цохиж, галын ёслолоо зэхэж, махаа гал дээрээ тавиад, торх саваа задлах бололцоо олгох байжээ.

	Нэг удаа үдийн орчим Брабантын зүгээс салхи салхилж, тэнгэр цэлмэг байсанд Уулиншпигель Луппегемын зам дээр цовхчин цавчилсан морьтой бөөн хүн явааг харжээ. Тэдний малгайны нь өд салхинд намиран хийсэж зарим нь туг далбаа барьжээ.

	Хамгийн урд нь яваа, толгойгоо ихэмсгээр дээр өргөсөн, морьтой хүн, урт өдтэй, хоргой малгайтай ажээ. Тэр элгэн хүрэн хамба хилэн дээр алтан хатгамалтай хувцастай ажээ.

	Уулиншпигель шилээ зүүгээд харсанд Ауденаарде хотын бэртэгчдэд өөрсдөд нь байгаа шилдэг сайн жимсний архи сархад, амттай нарийн идээ хоолоороо хичээнгүйлэн өөрийг нь зочлохыг зөвшөөрч ивээл үзүүлсэн эзэн хаантан V Карл байхыг харав.

	Морьтой улс, хоолонд дуртай болгодог сэнгэнэсэн сайхан цэнгэг агаар амьсгалан аажуухан явцгаана. Гэтэл Уулиншпигель тэртэй тэргүй элбэг дэлбэг хоол лагадаг болохоор нэг удаа мацаг барихад үхэхгүй биз гэж дотроо бодоод тэдний ойртон ирэхийг тайван харсаар, бүрээгээ татсангүй. Тэд, энэ тэрхнийг ярилцан хөхрөлдөн инээлдэж явахад морь нь дэвхцэн цовхчино. Ауденаардегийн найрт зоог зооглох зай аль хэр байгаа бол гэж эзэн хаантан бодлоо гэдэс рүүгээ чиглүүлжээ. Энэ хаантан, ирэхэд ганц ч хонх цохиж мэдэгдэхгүй байгаад ихэд гайхжээ.

	Гэнэт хотын хаалгаар нэг тариачин бүх юмыг идэж лагах, цөлбөн дээрэмдэх Францчуудын отряд хотод ойртож байхыг харлаа гэж бархирсаар давхин иржээ.

	Харуул манаа тэр даруй хаалгаа хаагаад хүй нэгдлийн зарцыг нөгөө бусад хаалгыг хаа гэж хэлэхээр явуулжээ. Хөлсний морин цэргүүд юу ч анзааралгүй наргицгааж байв.

	Эзэн хаантан ойртох тусмаа хонхны чимээ гарахгүй, их буу буудахгүй. ёслолын буу дуугарахгүй байна гэж улам хилэгнэнэ. Чимээ сонсохыг хэчнээн хичээвч цамхгийн цаг, хагас цагийн уриа чимээ өгч дуугарахаас өөр юу ч дуулсангүй. Ингэсээр яваад хотын хаалган дээр ирэхэд хаалга хаалттай байхад нээлгэх гэж нударгаараа балбав. Эзэн хаантныхаа адил дургүй нь хүрсэн хааны шадар дагуулууд хилэгнэн үглэнэ. Бэхлэлт хэрмийн харуул, хэрэв та нар үл зохилдох энэ дэмий байдлаа болихгүй бол бөөн сумаар шүршиж номхотгоно гэж бархирав.

	Жигтэйхэн хилэгнэн уурласан эзэн хаантан:

	— Сохор гахай чи эзэн хаанаа танихгүй байна уу? гэж бархирав.

	— Агталсан гахай, адгийн муу янхнаас юугаар ч илүү үгүй. Эрхэмсэг ноёд Францчууд их алиа улс гэдэг нь илэрхий. Гэхдээ эзэн хаантан Карл Итали улсад аян дайн хийж яваа болохоор Ауденаардегийн хаалганы дэргэд ирээд зогсож байх боломжгүй гэдгийг бүгдээр мэднэ гэж харуул хариуллаа.

	Карл, шадар бараа бологсдынхоо хамт улам чанга бархирсан нь

	— Хэрэв чи нээхгүй бол жадны үзүүрт шорлогдсон мах шиг хайрчихна шүү. Түүнээс чинь өмнө түлхүүрийг чинь залгиулна гэв. Тэр шуугиан сонсоод бууны агуулахаас ахмад насны цэрэг гүйж ирээд хэрмийн цаанаас хамраа цухуйлгаж:

	— Харуул аа, чи андуурчээ! Манай эзэн хаантан мөн байна. Эндээс Марияг ван дер Гейнстайг Лален шилтгээнд аваачсанаасаа хойш өтөлсөн боловч би танилаа! гэж бархирсанд, харуул айж эмээснээсээ болоод үхэтхийн унав. Цэрэг түлхүүр авч хаалга нээхээр гүйв.

	Эзэн хаантан, яагаад ингэж удаан хүлээлгэв гэж асуув. Цэргийн тайлбарыг сонсоод эзэн хаантан, хаалгаа дахин түгж гээд Корнюины цэргүүдийг дуудаж ирүүл гэж тушаагаад тэднийг үлээвэр, цуур хөгжим, бөмбөртэй ёслон жагсаахыг зарлиг болов.

	Удалгүй хонхнууд жингэнэлдэв.

	Ингээд эрхэмсэг цог жавхлант хаан, хаантны сүрт ёслолын нүргээн чимээтэйгээр Их зах зээлийн газар хүрэлцэн ирэв. Хурлын танхимд хотын дарга ахлагчид цугларчээ; ахлагч Ян Гигелер чимээ сонсоод гадагш гарч орж ирэхдээ:

	— Keyser Karel is alhier! — өөрөөр хэлбэл эзэн хаан Карл энд ирнэ ээ! хэмээн бархирав. Энэ мэдээ сонсоод айж цочсон хотын дарга, зөвлөх, ахлагчид бүх бүрэлдэхүүнээрээ эзэн хаантанд баяр хүргэх гэж танхимаас гудамжинд гарцгааж, зарц нар галын наадамд бэлтгэх, буу буудах, шувуу хайрч шарах, торхоо онгойлгох, тушаал зарлахаар хотоор гүйцгээв.

	— Keyser Karel is op’t Groot markt! — өөрөөр хэлбэл эзэн хаан Карл Их зээлийн газар байна гэж бархиралдан эр, эм, хүүхэд шуухадгүй гүйлдэнэ. Зах зээлийн газар асар олон хүн цугларчээ.

	Жигтэйхэн хилэгнэн уурласан эзэн хаан, эзэндээ ингэж халамж анхааралгүй байсанд дүүжлэгдэх нь зүйтэй биш үү гэж хотын хоёр даргаас асуув.

	Хотын дарга нар арга буюу тэр зүйтэй хэрэг ээ. Гэвч бүрээчин Уулиншпигель биднээс илүү буруутай. Учир нь эзэн хаантныг морилон ирэх тухай мэдээ авмагц, Уулиншпигельд нүдний шил өгч цамхаг дээр суулгаад эзэн хаантныг морилон ирж байгааг хармагцаа гурван удаа бүрээ татах тушаал өгсөнд тэр биелүүлсэнгүй. 

	Эзэн хаантан тайтгарч зөөлөрсөнгүй, Уулиншпигелийг ирүүл гэж зарлиг болов.

	— Яагаад чи, нүдний шилтэй мөртөө миний ойртож ирэхэд бүрээ татсангүй вэ?

	Ингэж ярьж байхдаа нарны гэрлээс гялбахдаа гараараа нүдээ халхлан Уулиншпигель өөд хурууныхаа завсраар харав.

	Уулиншпигель ч мөн нүдээ гараараа халхлаад эрхэмсэг цог жавхлант хаантан хурууныхаа завсраар харж байхыг үзсэнээсээ хойш нүдний шил хэрэглэхийг хүсээгүй юм аа гэж хариулав.

	Эзэн хаантан, түүнийг дүүжилнэ гэсэнд хотын хаалгач тэр зүйтэй гэж хариулав. Хотын дарга нар энэ ялын тогтоолд сэтгэл нь догдолцгоож, зүйтэй ч гэсэнгүй, зүйгүй ч гэсэнгүй. Ганц ч үг дуугарсангүй.

	Зандалчин, алуурчин, туслагч нарынхаа хамт шат, шинэ олс барьцгааж ирээд Уулиншпигелийг шилдэн авч явсанд тэр чигээрээ Корнюиний хөлсний цэргийн дэргэдүүр эсэргүүцэлгүй аман уншлага уншин өнгөрсөнд тэд ихэд доромжлон шоолно. Цугласан ардууд:

	— Ийм ялимгүй алдаа, хэргийн төлөө хөөрхий залууг цаазаар авах ял оногдуулах нь юутай харгис хатуу юм бэ? гэцгээнэ.

	Энд зэвсэгтэй бөөн нэхмэлчид:

	— Уулиншпигелийг бид дүүжлүүлэхгүй. Энэ бол Ауденаардегийн хууль зөрчиж байгаа хэрэг гэж бархирцгаана.

	Ингэж явсаар дүүжлүүрийн талбай хүрэв. Уулиншпигелийг шатан дээр гаргаад, зандалчин олсон гогцоо углав. Нэхмэлчид дүүжлүүрийн дэргэд бөөгнөрөн зогсоцгооно. Гүйцэтгэгч морьтой лүглийн, гарт нь шүүгчийн очирт таяг байх нь эзэн хаантны зарлигаар цааз гүйцэтгэх тухай дохио өгөх ёстой байжээ.

	Цугларсан олон түмэн:

	— Уудам сэтгэлээсээ өршөөн соёрхооч. Уулиншпигельд өршөөл үзүүлнэ үү! гэж бархирцгаана.

	Уулиншпигель шатан дээр зогсож байгаад:

	— Эрхэмсэг эзэн хаантан өршөөл үзүүлээч ээ! гэж бархирав.

	Эзэн хаантан гараа өргөж хэлсэн нь:

	— Хэрэв энэ өөдгүй амьтан, миний хийж чадахгүй юм амлавал би түүнд өршөөл үзүүлнэ гэв.

	— Уулиншпигель, юм хэлээч ээ! гэж ардууд хашхирав.

	Эмэгтэйчүүд уйлан:

	— Хөөрхий, энэ юу гуйж чадах юм бэ? Эзэн хаантан юм бүхнийг чадна шүү дээ гэж ярьцгаана.

	Бүгдээрээ:

	— Юм хэлээч ээ, Уулиншпигель ээ! гэцгээв.

	— Цог жавхлант эзэн хаантан аа, би алт мөнгө, эзэмшлийн газар, амиа ч гэсэн гуйхгүй. Би ганцхан л юм гуйя. Юу гэвэл, хэрэв би хүссэнээ нэрлэвэл намайг өөрөө мөнхийн жаргаланд тонилтол минь дугуйнд эргүүлж, зодож жанчихгүй гэж амлана уу гэв.

	— За тэгье, амлая гэж хаантан хэлэв.

	— Эрхэмсэг цог жавхлант хаантнаас хүсэх зүйл гэвэл дүүжлэгдэхийн минь өмнө надад ойртож ирээд фламандаар ярьдаггүй амыг минь үнсэхийг хүсье гэвэл Эзэн хаантан, цугларсан бүх улс инээд алдан хөхрөлдөв.

	— Энэ хүсэлтийг би биелүүлж чадахгүй. Тийм болохоор чи дүүжлэгдэхгүй нь ээ, Уулиншпигель ээ.

	Гэтэл хотын дарга, ахлагчдыг зургаан сарын туршид ар шилэн дээрээ шил зүүж явах ял зэмлэл ногдуулжээ. «Учир нь ауденаардынхан урд талаараа харж чаддаггүй юм бол хойд талаараа хараг» гэжээ.

	Ингээд эзэн хаантны зарлигийн ёсоор тус хотын сүлдийг одоо хүртэл нүдний шил чимэглэдэг ажээ.

	Уулиншпигель, өөрт нь зориулан цуглуулсан хүүдий мөнгийг эмэгтэйчүүдийн дундаас аваад чимээгүйхэн оджээ.

	
ХLIII

	Льеж хотын загасны зах зээлийн газар Уулиншпигель хоёр гартаа сагс сав барьсан, махлаг бүдүүн залууг харжээ; баруун гарт нь янз бүрийн шувуу, зүүн гарт нь хулд могой загас, цурхай халбий зэрэг олон төрлийн загас дүүрэн байв.

	Уулиншпигель Ламме Гүдзакийг таньжээ.

	— Ламме чи энд юу хийж байгаа юм бэ? гэж асуув.

	— Энэ хонгор сайхан Льежид Фламанд бидэнд хэчнээн сайн байдгийг чи мэдэх үү. Би хайр сэтгэлийнхээ хойноос дагаад явж байна. Харин чи?

	— Ажил хийлгэж үмх талх өгөх эзэн хайж явна.

	— Энэ ч хуурай хоол оо, Credo хэлбэрийн хөөндэйтэй болж морин цуваа эрихийг хоолой руугаа оруулсан нь дээр санж дээ гэж Ламме хариулав.

	— Чи, хэр зэрэг баян бэ? гэж түүнээс Уулиншпигель асуув.

	— Намайг жигтэйхэн их зоддог байсан, эцэг эх, охин дүүгээ алдчихсан. Би тэдний үе залгамжлагч учир гал тогооны их мастер ганц нүдтэй хөгшинтэй хамт байдааг гэж Ламме хариулав.

	— Загас, шувуугаа нааш нь аль. Би бариад явъя.

	— Тэг ээ, тэг.

	Ингээд тэр хоёр зах зээлээр явав.

	— Үгүй, чи ер нь тэнэг хүн юм аа гэж гэнэт Ламме хэлээд

	— Яагаад тэр вэ? гэвэл...

	— Яагаад?

	— Загас, шувууг гэдсэндээ биш, гартаа авч явах юм.

	— Ламме, тэр ч тийм ээ. Гэвч намайг талхгүй болсноос минь хойш хөөндэй шувуу харах ч дургүй болжээ.

	— Хэрэв миний тогооч авгай зөвшөөрөөд чи надад ажил хийх болбол хөөндэйг цадталаа, дураараа иднэ ээ, Уулиншпигель ээ.

	Замд нь торгон дээлтэй, хөөрхөн эелдэг нэг охин дайралдаад Ламмег элэгсэг харсанд, Уулиншпигелийг түүн рүү зааж, 

	— Тэр охины хойноос нь түүний эцэг өвгөн, нэг нь загастай, нөгөө нь шувуутай хоёр сагсан сав барьж явна.

	— Миний эхнэрээ болгохоор сонгож авсан хүнийг харж байна уу гэж Ламме хэлэв.

	— Тийм ээ. Би үүнийг мэднэ. Цоттегемын Фламанд бүсгүй Винав д'Иль гудамжинд суудаг юм; байшингийнхаа өмнөх гудамжны хэсгийг үүний төлөөнөө эх шүүрдэж, эцэг түүний цамцыг индүүддэг гэж хөршүүд нь ярилцдааг.

	— Энэ, намайг харж байна шүү гэж Ламме Уулиншпигелийн хэлснийг ч анхааралгүй баясгалантайяа хэлэв.

	Тэд явсаар гүүрний уулзварын дэргэдэх Ламмегийн гэрт хүрч очоод үүдийг цохисонд нөгөө долир зарц тайлж өгөв. Уулиншпигель, тэр авгайн, хөгшин, өндөр, туранхай, үглээ, яншааг ажиж мэдэв.

	— Ла-Санжин энэ залууг туслагчаараа авах уу? гэж Ламме асуув.

	— Туршлагаар авъя.

	— Тэг л дээ; чиний хоол ямар аятай сайхан болохыг үзэг.

	Ла-Санжин авгай гурван хар хиам, аяга шар айраг, том хэрчим талх ширээн дээр тавилаа.

	Уулиншпигелийн идэж байх зуур Ламме өөртөө ч бас нэг хиам шилж аваад:

	— Бидний сүнс хаана байдгийг мэдэх үү? гэж хэлэв.

	— Үгүй, Ламме.

	— Бидний гэдсэнд: бидний бие цогцост. Амин голын бяр чадлыг дахин оруулах гэж л эцэлт цуцалтгүй хоосолж байдаг юм. Бидний амьдралын хамгийн шилдэг сайн нөхөр хэн бэ? Амттай сайхан нарийн хоол, маасын сайхан жимсний дарс аа.

	— Тийм ээ, хиам бол ганцаардсан сэтгэлд таатай хань гэж Уулиншпигель хэлэв.

	— Энэ бас идэх нь ээ. Өөр нэг юм өгнө үү, Ла-Санжин гэж Ламме хэлэв.

	Цагаан хиам тавьж өглөө.

	Ламме хомхой гэгч үмхэлж байгаад бодлогошрон хэлсэн нь

	— Би үхвэл. миний гэдэс надтай хамт үхнэ. Тэр тамын ёроолд ариутгалын газар арга буюу мацаг барих хэрэгтэй болно. Тэгэхлээр би хоосон унжсан гүзээг чирч явна.

	— Хар нь арай амттай байх гэж Уулиншпигель хэлэв. 

	— Зургаан ширхгийг идсээн. Одоо болно оо, чамд гэж Ла-Санжин хэллээ.

	— Энд чамайг сайн хооллоно. Чи, надтай адил хоол идэх болно гэж Ламме хэлэв.

	— За тэрийг мэдлээ гэж Уулиншпигель хэлэв.

	Энэ бүх явдал санаа сэтгэлийг нь сайхан болгов. Идчихсэн тэр хиам нь түүнд зориг оруулсанд тэр өдрөө бүхий л хувин тогоо, сав суулгыг толь шиг гялалзтал цэвэрлэжээ.

	Энэ айлд их л дураараа, чөлөөтэй байж гал тогооны газар, зооринд олонтоо орж, байшингийн дээврийн хөндийг муурт орхижээ. Нэг удаа Ла-Санжин, хоёр дэгдээхэй хайрч байснаа хачирлах ногоо авахаар зах зээлийн газар очоод иртэл шор эргүүлж байхыг түүнд захиж орхив.

	Дэгдээхэй хайрагдаж бэлэн болоход Уулиншпигель нэгийг нь идчихжээ.

	Гал тогооны газар Ла-Санжин орж ирээд:

	— Хоёр дэгдээхэй байсан. Нэг нь хаана байна? гэж бархирав.

	— Чи, нөгөө нүдээрээ хар. Тэгвэл хоёулыг харна гэж Уулиншпигель хариулав.

	Тэр авгай галзуу юм шиг уурлаж Ламмед гомдол мэдүүлэхээр гүйв. Тэр нь гал тогооны газар ирээд Уулиншпигельд хандаж

	— Чи, миний зарцыг юунд доромжлов? Хоёр дэгдээхэй байсан шүү дээ гэж хэлэв.

	— Тийм ээ, Ламме. Гэвч би чамд ажиллахаар ороход чи, надтай л адилхан иднэ гэсэн шүү дээ. Энд хос дэгдээхэй байсны нэгийг нь би идсэн. Нөгөөг нь чи ид. Намайг идэхэд сэтгэл ханасан. Одоо чи идэж бас сайхан болно. Чинийх, минийхээс дээр биш гэж үү? гэвэл

	— Тийм ээ, гэж Ламме хариулаад, гэхдээ Ла-Санжины хэлсэн ёсоор юмаа хий. Тэгвэл чи, ажлын хагасыг л хийх болно.

	— Хичээхийг л бодъё. Ламме гэж Уулиншпигель хариулав.

	Ингээд Ла-Санжин аливаа нэг юм хий гэхэд тэр хагасыг нь хийдэг болжээ. Хоёр хувин ус авч ир гэхэд нэгийг л авч ирнэ. Зооринд орж аяга шар айраг авч ир гэвэл замдаа хагасыг нь хоолой руугаа цутгачих жишээтэй байжээ.

	Ийм байдалд Ла-Санжин залхаж, хэрэв энэ дэмий амьтан гэрт байх юм бол, би өөрөө албаа хаяж явна гэж Ламмед хэлэв.

	Ламме Уулиншпигельд, 

	— Хүү минь, чи энд нэлээд хооллосон боловч арга буюу явахаас биш дээ гэв. Чи, азарган тахиа бархирч байгааг сонсож байна уу: өдрийн хоёр цаг болж байна. Бороо орох нь. Тэнгэр муу байхад чамайг гэрээсээ хөөх дургүй байна. Гэвч чи бод л доо хүү минь. Хайрсан хоол хийдгээрээ Ла-Санжин миний ахуй байдлын харуул, манаа юм. Амиа, аз мэдсэн хэрэг болгож үүнээс хагацаж чадахгүй ээ. Бурхан өршөөг, хүү минь чи яв даа: хүнд замаа хөнгөлөхөөр гурван флорин, энэ боодол хиамыг авч яв даа гэв.

	Тэгээд Уулиншпигель, цааш Ламме болон хоолны нь газрын тухай гутарсан сэтгэлээр гэмшин бодсоор явав.

	
ХLIV

	Даммед газар бүхний адил арван нэгдүгээр сар байсан ч өвөл болоогүй: цас ч үгүй, бороо ч үгүй, хүйтрээ ч үгүй байлаа.

	Бүртийх ч юмгүй тунгалаг сайхан наран өглөөнөөс орой болтол гэрэлтэн гийгүүлнэ. Хүүхдүүд өргөн, нарийн гудамжнаа өлөн шорооноо хөлбөрөн өнгөрнө. Жижиг дэлгүүрийн эзэд, худалдаачин, алт мөнгөний дархнууд, төмрийн дархан зэрэг гар урчууд хоолны дараа амрахаар шатан дээрээ гарцгааж ямагт хөх цэнхэр огторгуй өөд, мөн ногооноороо байгаа мод, байшингийн дээвэр дээрх өрөвтас, буцаагүй байгаа алтан хараацайг ширтэцгээнэ. Сарнай цэцэг гурав дахиа цэцэглээд дөрөв дэхээ нахиалж, шөнийн цагт дулаан, алтан гургалдай жиргэн жиргэнэ.

	Даммегийн ардууд:

	— Өвөл нөгчлөө. Өвлийг шатаая гэцгээв.

	Тэгээд баавгайн хоншоортой, модны харуулдсан урт сахалтай, олсон сэгсгэр дэлтэй том гэгчийн чихмэл хийж босгоод, цагаан хувцас өмсгөж баяр ёслолын байдалтай шатаав.

	Клаас энэ явдалд царай барайлгаж, хөх огторгуйг ч, буцаагүй байгаа алтан хараацайд ч баясахгүй байлаа. Учир нь Даммед хэнд ч нүүрс хэрэггүй байв. Гал тогооны газар зөвхөн хааяа авдаг боловч голдуу хуучин нөөцтэй байсан болохоор Клаасаас хэн ч нүүрс худалдаж авахгүйд тэр хадгаламж мөнгөө хар нүүрсэнд зарчихсандаа гутарна.

	Байшингийнхаа босгоны дэргэд зогсож, жихүүхэн салхинд хамрын нь үзүүр хөрөх шиг болоход сайх нүүрсчин:

	— За, одоо миний ажлын олз омог ирлээ гэнэ.

	Гэтэл сэвэлзсэн салхи намдан, огторгуй хөх хэвээр, навчис унаж дэгдэхгүй байжээ.

	Клаас, загасчдын ахлагч, харамч Грейпстюверт нүүрсээ хагас үнээр бууруулан өгөхийг зөвшөөрсөнгүй. Удалгүй тэднийд идэх талх дутаж эхлэв.

	
XLV

	Харин ван Филипп өлсгөлөн гэж зовсонгүй, Тюдоров вангийн гаралтай муухай Мария хатныхаа дэргэд амтат нарийн боов цадталаа зооглож байв. Тэр хатандаа хайргүй байсан боловч, хатангир үлбэгэр энэ эмэгтэйг жирэмсэн болгоод английн ард түмнийг Испани эзэн хаантай болгохыг найдаж байв. Гэтэл тэр ийнхүү гэрлэсэн нь өөртөө зовлон удаж мөлгөр чулуу, шатаж байгаа цуцал хоёр гэрлэсэн шиг болжээ. Энэ хоёр ганцхан юманд л санаа нийлж хөөрхий золгүй шинэчлэгчдийг хүйс тэмтрэхэд л санаа нэгтэй байж, тэднийг зуу зуугаар нь шатааж, усанд живүүлдэг байв.

	Филипп Лондоноос гадагш яваагүй байхдаа буюу зүс буруулан хувцсаа солиод харшаасаа гарч олиггүй улсын бүүрлэсэн газар очиж завхрахаар яваагүй байгаа цагтаа шөнийн амралтыг хатантайгаа өнгөрөөдөг байжээ.

	Хатан хаан Мария Фламандын даавууг, ирландийн сүлжээсэн хөвөөгөөр эмжсэн шөнийн цамцтайгаа нөхрийнхөө орны дэргэд зогсоход, Филипп дэргэд нь шулуун хөшөө мод шиг зогсоод эхнэрийнхээ биед мөдхөн эх болох тэмдэг байгаа эсэхийг ажиж юу ч мэдэгдэхгүйд галзуурсан мэт уурлаж дэмий л хумсаа харж шазуур зуун дув дуугүй зогсоно.

	Үр үгүй, хуялч, тэр эмэгтэй тачаангуйн үг хэлж нүднийхээ харцыг нинжин сайхан болгохыг хичээж, сэтгэлгүй хүйтэн Филиппийн дур, сэтгэлийг нь хөдөлгөхийг хичээж, огт сэтгэлгүй байсан тэр хүнээс элэгсэг сайхан хандахыг хүсэж уйлж уухилах буюу гуйх бүх арга хэрэглэнэ.

	Аргаа баран дэмий л гараа базлан хөлд нь сөгдөж мөргөх, сэтгэлийг нь хөдөлгөх гэж яг л галзуу юм шиг уйлж, инээх хослон байсан ч цөм талаар өнгөрч чулуу шиг хатуу сэтгэлийг уяруулж эс чадна.

	Дурлачихсан могой шиг, ясан хэдрэг гараараа дэмий л тэвэрч авна. Эзэрхэг эрх баригчийн эвгүй муухай цээжийг өөрийнхөө хавтгай цээжинд дэмий л наалдуулна. Нөгөөдөх нь хилийн шонгийн мод шиг ямар ч хөдөлгөөнгүй ажээ.

	Ингээд аз нь орхисон царай муут түүний сэтгэл татахыг хичээж оролдоно. Тачаалд автсан эмэгтэйчүүд сэтгэлийнхээ хайрт амрагтаа өгдөг аль л нинжин сайхан нэрээр дуудаж элэгсэг байвч Филипп хумсаа л харж, заримдаа

	— Тэгээд чи хүүхэдтэй болох үгүй юм аа даа? гэж үглэнэ.

	Мария толгойгоо ганзагалан

	— Угийн үргүй би буруутай юу? Намайг өрөвдөж хайрла: би бэлэвсэн авгай шиг байна гэж хариулна.

	— Чи яагаад хүүхэдгүй юм бэ? гэж Филипп асууна.

	Хатан хаан үхтлээ шархадсан мэт хивсэн дээр унана. Нүднээс нь нулимс л асгарна. Хэрвээ энэ зовлонт, золгүй тачаангуй эмэгтэй чаддаг сан бол цусаар л уйлмаар ажээ.

	Ингэж бурхан, Англи улсыг нийт даяар нь хэлмэгдэгсдээр дүүргэсэн зандалчныг залхаадаг байв.

	
XLVI

	Эзэн хаан Карл, хийдэд нас нөгчсөн этгээдийн хөрөнгө хогшлыг лам нар өв залгамжилдаг эрхийг хасахыг завдаж, пап лам түүнд онц дургүйцэж байгаа тухай цуурхал ард олны дунд тархжээ.

	Тэр үед Уулиншпигель Маасын эргээр хэсүүчлэн явж эзэн хаан юм бүхнээс ашиг олж чаддаг амой гэж бодно. Учир нь өөр өмч залгамжлагчид үгүй байхад ч хөрөнгө хогшлыг нь өвлөж авна. Уулиншпигель аятайхан мэнтэй загасны дэгээгээ хаяад хар талхны хатсан хальс зажлан энэ хуурай зуушийг дэвтээх бургоны дарс байхгүйд харамсаж байв. Гэвч бидний санасан бүхэн биелдэггүй гэдгийг тэр сайн мэднэ.

	Гэвч хоолноосоо ойр хавийнхтайгаа хуваалцдаггүй хүн хоолтой байх ёсгүй гэж бодож хэрчим талх усанд хаяж байв.

	Талхны үйрмэгт жараахай хөвж ирээд анхандаа үнэртэж хоншоороо хүргээд, талх өөрөө ам руу нь орчих юм шиг амаа их ангайлгав. Гэтэл тэр жараахай өөдөө харсаар байтал нь гэнэт зальт цурхай сум шиг дайраад нэгмөсөн залгичхав.

	Аюул ирнэ гэж бодсонгүй, нисэж яваа ялаа батганыг барьж байсан мөрөг загасыг мөн цуурхай нэгэн адил залгижээ. Нөгөө цурхай цадчихаад, өөрийг нь харахтайгаа зэрэг зүг зүг тийш бутран зайлж байгаа жижиг жараахайг огтхон ч анхааралгүй голд хөдөлгөөнгүй зогсоно. Гэтэл түүний ихэмсэг тайван байдлыг эвдэж өлсгөлөн хомхой өөр нэгэн цуурхай амаа ангайлган довтолсонд тун сүрхий тулалдаан дэгдэж хоёулаа сүрхий шархадсанаас цус гарч хавь орчин улаан болжээ. Цатгалан цурхай, өлөн цурхайгаа дийлэхгүй байв. Учир нь өлөн цурхай холдож аваад дахин эсрэг тал руугаа сум шиг дайрна. Нөгөөдөх нь амаа ангайн дайсныхаа тал толгойг үмхэж аваад биеэ зайлъя гэвч шүд нь дотогшоо махир тул салж чадахгүй байжээ.

	Энэ хоёр хүч чадлаа барж бие биеэсээ салахыг хичээнэ. Ингэж ноцолдож байхдаа тэр хоёр загас цатгалан цуурхайн сэрвээг дэгээдсэн, мяндсан утастай дэгээг анзаарсангүйд түүнийг дайсантай нь хамт уснаас ямар ч зовлонгүй ногоон дээр гарган хаяжээ.

	Уулиншпигель гэдсийг нь арилгаж байхдаа:

	— Хонгор хоёр цурхай минь, бие биеэ залгихыг хичээж байгаа эзэн хаан, пап ламтантай адил байна даа та нар. Тэр хоёрын хэрүүл маргаан дундаас бурхнаас зарлиг болсон дуртай цагт дэгээгээр дэгээдэн авах ард түмэн би биш байгаа даа гэж хэлэв.

	
ХLVII

	Катлина нөгөө Боргерхаутед суусан хэвээр орчин тойрныхоо газраар хэсүүчлэн тэнэж явахдаа;

	— Хонгор Гансик, эр нөхөр минь, тэд толгой дээр минь гал шатаасан: сүнсийг гадагш гарч чадахуйц нүх гаргаж өгөөч. Ёо, ёо сүнс минь тэнд тогшин цохиж байна. Цохилт бүр нь хурц хутга шиг гэж үглэнэ.

	Неле эхийнхээ хойноос дагаж явахдаа Уулиншпигель найзынхаа тухай гуниглан бодно.

	Харин Клаас Даммед урьдын адил модны хуурай гишүү түүж багласан хэвээрээ. Нүүрс худалдаж байхдаа ч Уулиншпигелиэ дурсан бодож, хөөгдөж цөлөгдөөд нэлээд удтал буцаж ирэхгүй нь хэмээн гүн гунигт байн байн автагдана.

	Сооткин цонхныхоо дэргэд суугаад хүүгээ үзэгдэх ч магадгүй гэж горилон ширтэнэ.

	Харин хүү нь тэр үед Кельн хотын орчим байхдаа цэцэрлэг үржүүлэх урлаг эзэмшжээ.

	Тэгээд хөлсний цэргүүдийн толгойлогч байгаад хээл хахуулийн аргаар яаж ийж дүүжлүүрээс амь гарсан учир Фламанд аялгуугаар тэр үед кеннип гэдэг байсан олс маалингаас аргагүй их айдаг Ян де Цуурсмулийнд алба хааж, ажил хийхээр оржээ.

	Нэг удаа Ян де Цуурсмуль Уулиншпигельд ээлжит ажил өгөхөөр тариалангийн талбайд дагуулж очоод, ногоон маалинга олс битүү ургасан хэсэг газрыг хараад:

	— Энэ муухай ургамал хүрдлэн алахад буюу дүүжлүүрт хэрэглэдэг учир үзэх бүрдээ бузарлаж байгаарай гэж хэлбэл

	— Заавал бузарлаж байя гэж Уулиншпигель хариулав.

	Нэг удаа Ян де Цуурсмуль архины хэдэн найзтайгаа ширээ тойрон сууж байхад тогооч нь Уулиншпигельд:

	— Зоориноос зеннип (гич) авч ир гэж тушаав.

	Уулиншпигель дүрсгүйтсэн маяг гаргаж зеннип кеннип хоёрыг хольж андуурсан мэтээр зооринд байсан гичтэй саванд нь шав тавьж бузарлаад инээмсэглэн ширээний дэргэд авч ирэв.

	— Юунд инээгээ вэ? гэж Ян де Цуурсмуль асуугаад, — Бидний хамрыг төмөр гэж бодоо юу? Энэ зеннипийг өөрөө хийсэн юм бол чи ид гэжээ.

	— Шанцайтай шарсан махтай гэж бодож байна хэмээн Уулиншпигель хариулав.

	Ян де Цуурсмуль түүнийг зодох гэж босон харайв.

	— Гичтэй саванд хэн хүн шав тавьж бузарлажээ! гэж тэр бархирав.

	— Эзэнтэн, гич ургадаг танай тариалангийн талбайд таныг дагаж явсныг минь мартчихаа юу даа та. Тэнд олс маалингыг та заагаад: «энэ ургамал хүрдлэн алах, дүүжлэхэд хэрэглэдэг учир хаана үзсэн газраа бузарлаж байгаарай» гэж та хэлсэн шүү дээ. Би тэгээд л бузарласаан эзэн минь. Бузарлаж гутаасан юм. Таны үгээр болсонд минь битгий зодооч ээ.

	— Би, олс маалингыг гэсэн болохоос гич гээгүй! гэж галзуу юм шиг ихэд хилэгнэн Ян де Цуурсмуль хашхирав.

	— Эзэнтэн та гич гэсээн. Олс маалинга гээгүй гэж Уулиншпигель сөрж маргав.

	Тэр хоёр нэлээн удаан маргаж: Уулиншпигель намуухан дуугарч байхад, Ян де Цуурсмуль зеннип, кеннип, кемп, земп гэж ороомол торгон утас ээдэрч ороолдсон мэт бүргэд шиг тагшин хашхирна.

	Нөгөө архины найзууд нь, доминиканчуудын махаар шанзлан хайрсан бөөрөнхий мах, шүүгч тамлагчийн бөөрийг залгиж байгаа чөтгөрүүд шиг хөхрөлдөн инээлдэнэ.

	Гэвч Уулиншпигель Ян де Цуурсмулийнд хийж байсан ажлаасаа хагацжээ.

	
XLVIII

	Неле өөрийнхөө хувь тавилан, солиотой эхийнхээ тухай гутран бодно.

	Энэ үед Уулиншпигель:

	— Шаглаж оёсон нь ер мэдэгдэхээргүй, тийм нарийн нягт шаглаа гэж шаарддаг сайвангийнд ажиллаж байв.

	Уулиншпигель торхон дотор сууж юм оёжээ.

	— Яахаараа чи чинь ингэдэг бил ээ? гэж сайван бархирав.

	— Торхонд суугаад юм оёход лав юу ч мэдэгдэхгүй байх аа гэвэл

	— Энэ ширээнд суугаад ойрхон ойрхон товшоос хий, одоо ойлгов уу? Тэгээд энэ цэмбээр чоно хийгээрэй. «Чоно» гэж тэр нутагт тариачны өмсдөг дээлийг хэлдэг байжээ.

	Уулиншпигель цэмбэ авч хэсэглэн хайчлаад чонон чихмэл хийжээ. Сайван түүнийг хараад:

	— Чөтгөр аваг чамайг. Чи юү хийчихээ вэ? гэж бархирав.

	— Чоно хийчихлээ гэж Уулиншпигель хариулав.

	— Монди! Би чамайг үнэндээ чоно хий гэж тушаасан. Гэвч чоно гэдэг бол тариачны дээл гэдгийг чи сайн мэднэ шүү дээ гэжээ.

	Нэлээд цаг өнгөрсний дараа эзэн нь:

	— Жаал хүү минь унтахынхаа өмнө энэ хүрэмд ханцуйг шидчихээрэй гэж тушаав.

	Уулиншпигель хүрмийг хадаасанд өлгөөд шөнөжингөө ханцуйг нь хүрэм рүү шидээд байжээ.

	Тэр чимээгээр сайван хүрч ирээд:

	— Бүтэлгүй золиг чи бас ямар шинэ тохуу хийж дамшиглаж байна? гэхэд

	— Юун тохуу дамшиг байх вэ дээ? Таны тушааснаар л ханцуйг шидээд байсан чинь хүрэмдээ наалдаж өгөхгүй юм.

	— Энэнд чинь гайхалтай юм огт алга аа. Манайхаас одоохон зайл. Гудамжинд байвал чамд аль хэр дээр байхыг үзье гэжээ.

	
XLIX

	Неле үе үе болоод Катлинаг сайн санаат хөрш айлдаа захиж харуулаад бүр алс хол: Антверпен хүртэл явдаг байв. Тэр бээр хонгор найз Уулиншпигельтэйгээ уулзаж магадгүй гэж Шельд голын эргээр ачааны онгоц, тоос манарсан замаар хэсүүчлэн эрж явдаг байв.

	Гэтэл Уулиншпигель нэг удаа Гамбургийн зах зээлийн газар худалдаачны дунд мөнгө хүүлж, хуучин муусайн юмаар худалдаа хийдэг еврей нарыг үзжээ.

	Уулиншпигель мөн наймаа хийхээр бодож газар байгаа адууны хомоолыг түүж, хотын захын тахирласан нэг гудамжнаа өөрийн суудаг байрандаа аваачиж хатаав. Дараа нь улаан, ногоон торго худалдан авч хүүдий хийгээд тэр хүүдийдээ нөгөө хомоолоо хийж, хүдрийн заар мэт туузаар боожээ.

	Хэдэн банзаар үүрэг хийж, хуучин олсоор гогцоолдон, хүзүүгээрээ оруулан үүрч, тэрхүү үнэртэй жинтүүн бараагаа худалдахаар зах зээлийн газар очив. Орой болоход үүргийнхээ дунд бэхэлсэн лаагаар бараагаа гэрэлтүүлдэг байв.

	Тэгээд юу худалдаж байгаа юм бэ? гэсэн асуултад:

	— Танд аяархан хэлнэ гэж их нууцлан хариулбал,

	— За тэгээд? гэж худалдан авагчид асууна.

	— Энэ бол мэргэлдэг тариа. Энүүгээр ирээдүйгээ мэдэж болно. Үүнийг их Магометын удам, их мэргэн Абдул-Медил, Аравид хийж шууд Фландрид авч ирсэн юм.

	Худалдан авагчид цугларч хоорондоо:

	— Энэ турк хүн гэлцэхэд

	— Үгүй. Энэ фламанд мөргөлчин. Аялгууг нь харахгүй юу? гэлцэнэ. 

	Нооронхой Муу хувцастай улс ирээд Уулиншпигелиэс:

	— Мэргэлдэг тарианаасаа бидэнд өгөөч гэхэд, 

	— Ширхэг нь нэг флорин гэж Уулиншпигель хариулбал

	— Энэ хорвоод чинь баячууд л амьдрах юм хэмээн бохир нооронхой хувцастай ядуу уйтгартайяа тарна.

	Мэргэлдэг тарианы тухай зах зээлээр дүүрэн цуурхал таржээ. Бэртэгчид бие биедээ:

	— Иерусалимд Христос аврагчийн авсан дээр ариутгасан мэргийн тариатай нэг фламанд хүн бий болжээ. Гэтэл түүнээ худалддаггүй юм байх гэж өөр хоорондоо ярилцана.

	Ингээд улсууд Уулиншпигелийг тойрон цуглаад мэргэлдэг тариа худалдахыг гуйцгаана.

	Гэтэл тэр, тариагаа улам их үнэ хадаахыг хичээн гүйцэд боловсроогүй юм гээд, зах зээлээр явж байгаа хоёр баян еврейг ширтэн харсаар байв.

	— Одоо тэнгист яваа миний хөлөг онгоц чухам юу болдог бол оо? гэж нэг худалдаачин асуув.

	— Хэрэв давлагаа өндөр байвал тэнгэрт хадтал өргөгдөнө гэж Уулиншпигель хариулав.

	Хөөрхөн, ягаахан хацартай охиноо зааж нөгөө нэг худалдаачин

	— Энэ аз жаргалаа олох болов уу? гэж асуувал

	— Хүн бүр төрөлх заяагаараа аз жаргалаа олдог гэж Уулиншпигель хариулав. Учир нь тэр охин нэг залууд түлхүүр өгөхийг харжээ.

	Тэр залуу баяртайяа гялалзан, Уулиншпигелийн дэргэд очоод

	— Ноён худалдаачин надад ч ид шидийн хүүдийгээ өгнө үү, өнөө шөнө би ганцаараа унтах болов уу гэж мэдэх гэсэн юм гэв.

	— Дур сэтгэл татах хөх тариа таривал эвэр зүүхийн хальсыг хураана гэдэг үг бий байх аа гэж Уулиншпигель хариулахад залуугийн уур хилэн бадарч:

	— Чи хэнийг ийнхүү битүү хэлнэ вэ?

	— Гэрлэсэн хойноо чи жаргана. Эхнэр чинь чамайг Вулканы дуулгаар чимэглэхгүй юм байна. Тэр чимэглэлийг мэдэх үү? гэж тариа хэлж байна гээд Уулиншпигель ном номлогчийн аялгуугаар

	— Хадамд гарахаасаа өмнө дэнчин тавьдаг эмэгтэй сүүлд нь бараагаа хэн хүнд зүгээр өгдөг гэж үргэлжлүүлэн хэлбэл

	Охин болгоомжтойгоо харуулах гэж

	— Энэ бүхэн шидтэй тарианд харагдах юм уу? гэж асуув.

	— Тэнд бас түлхүүр ч харагдаж байна шүү гэж Уулиншпигель чихэнд нь шивнэв.

	Гэтэл нөгөө түлхүүртэй залуу далд орлоо.

	Уулиншпигель, бяцхан хулгайч лангуун дээрээс урт хиам шүүрэн авч цуван дороо хийснийг гэнэт харав. Хиамчин түүнийг анзаарсангүйд хулгайч баярласан байдалтай, Уулиншпигелийн дэргэд очоод:

	— Хар хэрээ шиг бархирдаг зөн бэлгэч чи энд юу худалдаж байгаа юм бэ? гэж асуув.

	— Хиаманд хэт дурладгийн чинь төлөө чамайг дүүжилнэ шүү гэж хэлэх хүүдийнүүд зарж байна гэж Уулиншпигель хариулав.

	Хулгайч ухасхийн зугтаахад хиамчин хойноос нь:

	— Хулгайчийг бариарай! гэж бархирав.

	Гэвч нэгэнт хожимджээ.

	Энэ завсар нөгөө баян еврей нар Уулиншпигелийн яриаг анхааралтай сонсож байснаа дэргэд нь хүрч ирээд

	— Фламанд, чи юу худалдаж байгаа юм бэ?

	— Шидэт хүүдий.

	— Ид шид нь юундаа байгаа юм бэ?

	— Үүнийг үлгэж хөхвөл ирээдүйн юмыг зөгнөж хэлдэг юм аа.

	Еврей нар хоорондоо шивнэлдсэнээ, ахмад нь хэлсэн нь:

	— Манай мөргөлийн өдөр хэдийд болох нь вэ гэдгийг хүүдийнд үзье. Тэр бол биднийг их тайтгаруулж санаа амраана. Нэг ширхгийг худалдаж авъя. Нэг хүүдийгээ яаж өгөх вэ?

	— Тавин флорин гэж Уулиншпигель хариулав. Хэрэв энэ та нарт үнэтэй байвал зайлцгаа.

	Тарианы талбай худалдаж аваагүй хүнд хомоол хэрэггүй.

	Уулиншпигелийн байдлаар нь, үнэ ер саахгүй нь гэж мэдээд хэлснээр нь төлөөд нэг хүүдийг авч, суудаг хороололдоо очиход нь бөөн еврей нар тойрон цугларав; хоёр өвгөний нэг нь аврагч ирэх өдөр цагийг зөгнөн хэлэх хүүдий худалдаж авсныг дуулсан байжээ.

	Бүгдээрээ хүүдийг үнэгүй хөхөх санаатай байв. Гэтэл хүүдий худалдаж авсан Иегу гэдэг өвгөн өөрөө хөхөх санаатай гэжээ.

	— Израилийн хүүхдүүд ээ! гэж хүүдийгээ гартаа барьж хэлэв. Христосын мөргөлтөн биднийг доромжилдог, үлдэн хөөдөг, муу муухай нэр хоч өгч, хавчиж хяхдаг. Филистимлянууд биднийг газар дор ортол бөхийлгөх санаатай. Бурхан бидний нумын хөвчийг сулруулсан болохоор тэд нүүр лүү маань нулимдааг. Бурхан Авраам, Исаак, Иаков жаргалын оронд заяасан энэ нүгэл хэчнээн удаан үргэлжлэх юм бэ, энэ харанхуйд гэрэл хэдийд тусах юм бол? Бурхны мөргөлийн өдөр дэлхий дээр хурдан ирэх бол уу? Христосын мөргөлтөн тэднийг залхаан цээрлүүлэх гэж тэр цагт чиний сүрт байдал өөрөөс чинь сүрдэн айснаас болж агуй, нүхэнд хэдийд нуугдан далд орцгоох юм бол? гэхэд еврей нар:

	— Аврагч бурхан минь ирээч! Иегу, хөхөөч!

	Иегу хөхөөд, тургин хаяж гаслантайяа:

	— Чин үнэнийг танд хэлье. Энэ чинь хомоол байна. Фламандийн мөргөлчин яах аргагүй луйварчин юм гэж хэлэв.

	Ингээд еврей нар нөгөө хүүдийг урж, юу байгааг нь үзэцгээн, жигтэйхэн уурлацгаан Уулиншпигелийг барихаар зах зээлийн газар гүйлдэн очицгоов. Гэвч тэр яалаа гэж тэднийг хүлээж байх сан билээ дээ.

	Даммегийн нэг бэртэгчин Клаасаас авсан нүүрсний үнийг өгч чадалгүй, байдаг л сайн эд юмсаа дэнчин тавьсанд: алдалгүй мэргэн онодог, онцсайн зорж хийсэн арван хоёр сумтай холховч нум байжээ.

	Клаас завтай цагтаа түүгээр харвадаг байлаа. Байцайнд хэтэрхий дуртай олон чандага амиа алдаж шарсан мах болжээ.

	Клаас тийм хоолыг ихээхэн ховдоглон идэхэд Сооткин эзгүй хоосон зам руу харж:

	— Тиль, хүү минь энэ шүүсний ханхалсан үнэрийг үнэрлэх болов уу? Чи хаа нэг газар өлсөж л яваа байх даа гэсэн бодолдоо автаж аль амттайгаас нь түүнд үлдээхэд бэлэн байв.

	— Хэрэв тэр өлсөж яваа бол өөрийнх нь л буруу: энд буцаж ирээд л бидний идэж байгаа шиг л идэг гэж Клаас хариулав.

	Клаас тагтаа тэжээхийн зэрэгцээ алгар, хар тодол зэрэг исгэрэн жиргэж, чимээ гаргадаг дууч шувуудыг хайрлан тэжээж түүний жиргэж донгодоход нь дуртай байв. Харин дууч бялзуухайг хүйс тэмтэрдэг хар нүдэн торомдой болон харцагыг дуртайяа намнадаг ажээ.

	Нэг удаа гаднаа нүүрс хэмжиж байхад нь Сооткин гэнэт гүйж ирээд тагтааны байран дээгүүр том шувуу эргэлдэн байхыг заасанд, Клаас холховч нумаа шүүрч аваад өгүүлсэн нь:

	— Ноёнтон харцагыг одоо чөтгөр аврах болтугай гэжээ.

	Хараа тааруулаад шувууны хөдөлгөөнийг ажиж байв. Харуй бүрий болж байхад Клаас тэнгэрт бяцхан бараан толбо байхыг ялгаж харна. Харватал харцага биш, өрөвтас хашаанд нь унажээ.

	Үүнд Клаас ихэд бачимдаж, Сооткины сэтгэл шимшрэн:

	— Чи өөдгүй хүн. Бурхны шувуу аллаа! гэж хашхирав.

	— Өрөвтасыг өргөн авч, дөнгөж далавч нь шархтсаныг үзээд шархыг нь боонгуутаа:

	— Хонгор өрөвтас минь бидний хайртан байтлаа харцага дайсан шиг тэнгэрт хадтал дүүлсэн чинь муу болжээ. Тийнхүү хуурамч бай өөд ард олон нэг биш сум харвана. Далавч чинь өвдөж байна уу? Хонгор өрөвтас минь гэжээ. Халамжлахад минь тэсвэртэй байх шив дээ. Бидний гарыг найзынхаа гар гэж мэдэж байна уу.

	Өрөвтас эдгэрээд өгсөн бүхнийг дуртайяа иднэ. Ялангуяа Клаасын сувгаас барьдаг загасанд их дуртай. Өрөвтас түүний буцаж ирэхийг нь хармагцаа амаа ихэд ангайлгана.

	Өрөвтас Клаасын хойноос нохой шиг дагадаг байсан боловч гал тогооны газар байхдаа бүр ч дуртай. Галд дулаацаж, зуух тойрон юм хийж байгаа Сооткины гэдсийг тоншин: «Надад юм байна уу, үгүй юу» гэж асуух мэт болно.

	Тэрхүү аз жаргалыг зөгнөгч урт хөлт ихэмсгээр байшин дундуур алхаж байгааг нь харахад зугаатай ажээ.

	Гэтэл хүнд бэрх цаг дахин иржээ. Тарианы талбайд хоёр хүн хийх ажилгүй болохоор Клаас ганцаараа уйтгарлан ажилладаг байв. Сооткин гэртээ ганцаараа уйлан суухын зэрэгцээ өдөр тутам хоол хийж иддэг вандуйг эр нөхөртөө амтлан идүүлэх гэж зүйл бүрийн шүүс, хачир янзлан хийдэг байв. Эр нөхрийн дэргэд уйтгараа гаргах гэж дуулж, инээж байхад өрөвтас дэргэд нь толгойгоо далавчиндаа шургуулан, өрөөсөн хөл дээрээ зогсоно.

	Байшингийн үүдэнд хар хувцастай баргар гунигтай нүүртэй маш туранхай хүн мориор давхин ирж зогсоод

	— Энэ байшинд хүн байна уу? гэж асуув.

	— Би ямар харагдахгүй хий үзэгдэл байна гэж үү, та намайг харсаар байгаад энэ байшинд хүн байна уу, үгүй юу гэж асуудаг чинь юу бил ээ? Эрхэмсэг таныг бурхан өршөө гэж Сооткин хариулбал

	— Эцэг чинь хаана байна? гэж морьтой хүн асуув:

	— Хэрэв миний эцгийг Клаас гэдэг юм бол тэр тэнд тариа тарьж байгаа. Түүнийг тэндээс олно гэлээ.

	Морьтой хүн явлаа. Сооткин талхны дэлгүүрийн хүнээс зургаа дахь удаагаа талх зээлэхээр гунигтайяа гарч явав. Гэртээ гар хоосон буцаж ирүүт, талбайгаас Клаас нөгөө хүний мориор, баяр баясгалантай гялалзаж явахад тэр хүн морийг нь зуузайдан хөтөлж явааг хараад ихэд гайхав. Клаас пиг дүүрэн булигаар богцыг ташаандаа наалдуулан ихэмсэг явах ажээ.

	Мориноосоо буугаад хар хүнийг тэвэрч, далыг алгадан, богцыг сэгсчин:

	— Миний ах сайн даяанч Иост мандтугай! Баясгалантай, цатгалан, хөгжилтэй, эрүүл энхийг нь бурхан өршөөг! Ивгээл өршөөлт Иост, өглөгч, юмаа хайрладаггүй Иост, цадтал тэжээдэг Иост! Өрөвтас минь мэхэлсэнгүй, сайн сайхныг зөгнөн бэлгэджээ.

	Тэгээд ширээн дээр богцоо тавихад Сооткин

	— Эр нөхөр минь, өнөөдөр манайд идэх юм юу ч алга аа, талхчин талх бидэнд зээлгэж өгөөгүй гэж Гаслан өгүүлбэл

	— Талх гэнэ ээ? хэмээн Клаас дуу алдан нөгөө богцоо уудалж ширээн дээр бөөн алт асгаж: талх гэнэ ээ? Энэ чамд талх, энэ тос, мах, жимсний архи, шар айраг! Энэ гахайн болсон мах, шимүүр яс, хөөндэй, агталсан тахиа, гахайн нухаш, хамгийн догь ихэмсэг ноёдын зооглодог амттан, энэ бүтэн ган шар айраг, жижиг ган жимсний архи энэ байна! Талх өгөхгүй гэдэг талхчин хаана байна вэ? Тэнэг амьтан! Бид түүнээс юу ч худалдаж авахгүй шүү.

	— Гэвч, хонгор минь... гэж гайхаж мэлэрсэн Сооткин хэлбэл

	— За, чи миний хэлж байгааг дуулаад баярлаж бай гэж Клаас хэлээд үргэлжлэн:

	— Катлина цөллөгийн хугацааг дуустал Антверпенд хүлээсэнгүй. Неле эхтэйгээ хамт Мейборгд явган нүүж хүрчээ. Неле тэнд миний ах Иостод хүнд хүчир ажил хийж байгаа мөртөө өлсөж суудгийг ярьжээ. Энэ эрхэм хүндэт элчийн хэлж байгаагаар бол гээд Клаас нөгөө хар морьтой хүнийг зааж, — Иост Ромын ариун сүмийн өмнөөс үг хэлж лютерын тэрсүү үзэлд автагджээ гэвэл

	— Тэрсүү үзэлтэн гэдэг бол их завхай эмэгтэйд27 мөргөдөг улс бөгөөд учир нь Ромын пап лам бол урван тэрслэгч, ариун мөргөлөөр наймаа хийж байгаа юм гэж хар хувцастай хүн сөргөн хэлэв.

	— Бурхан минь, та ингэж чанга битгий хэлээч. Танаас болж бид бүгдийг шатаана гэж Сооткин хэлэв.

	— Ингээд, Иост энэ эрхэмсэг элчид, Саксоны Фридрихийн цэрэгт орохоор тавин хүнийг цуглуулж зэвсэглэсэн гэж бидэнд уламжлахыг даалгажээ. Өөрөө дайнд мордож байгаа болохоор тийм их мөнгө хэрэггүй. Хэрэг бүтэлгүй болбол мөнгө ямар нэг үл бүтэх хөлсний цэргийн гарт л орно биз ээ. Ийм болохоор миний дүү Клааст энэхүү долоон зуун алтан зоосыг, миний адис өршөөлийн хамт аваачиж өг гэж хэлсэн юм байна; тэр сайн сайхан аж төрж суугаад сүнсээ аврахыг бод гэж уламжлаарай гэжээ.

	— Тийм ээ, ингэх цаг болжээ. Учир нь бурхан, хүн бүрийг шүүж ялгаруулж хийсэн үйл явдлаар нь нүгэл буяныг эдлүүлнэ гэж Иостийн ирүүлсэн хүн хэлэв.

	— Тийм ээ, ноёнтон минь гэж Клаас хэлээд, — Тэр болтол би баяртай сайн мэдээнд баярлаж болох юм байгаа биз дээ. Би, таныг манайд саатаж байхыг хүсье: Яргачны дэлгүүрийн дэргэдүүр өнгөрөхөд маань тун сайхан гэдэс, хайрсан мах, гуя сэтгэл булааж, хорхой хүрч, идмээр санагдан, арааны шүлс гоожуулж байсан тэр сайхан хоолыг авч энэ баяр баясгаланг тэмдэглэе.

	— Өө, хөөрхий бодол муутай улс, жаргалд автагдан байхад бурхан, алхсан алхам бүрийг нь ширтэн харж байна гэж тэр хар хувцастай хүн хэлэв.

	— Элч ээ, та бидэнтэй хамт юм ууж, зуушлахыг хүсэж байна уу үгүй юу? гэж Клаас хэлэв.

	Элч хариу өгүүлрүүн:

	— Вавилон унасан цагт л үнэнч сүсэгтэн, хорвоогийн баясгаланд автагдах болно.

	Сооткин Клаас хоёр ингэж хэлэхэд нь залбиран мөргөв. Тэр хүн явахаар эргэсэнд, Клаас:

	— Хэрэв чи заавал ингэж найр тавилгүй салж явах гэж байгаа юм бол миний ах Иостод элэгсэг сэтгэлээр үнэнч байна гэдгийг минь уламжлаад түүнийг байлдаанд хамгаалж яваарай гэв.

	— Гүйцэтгэе гэж элч хариулав.

	Ингээд тэр явчхав. Сооткин санамсаргүй ирсэн аз жаргалаа баяр болгон тэмдэглэхээр юм авах гэж гарч одов. Тэр өдөр өрөвтасын оройн хоолонд ч хоёр жараахай, сагамхай загасны толгой авчээ.

	Удалгүй, Дамме хотоор ядуу Клаас ах Иостынхаа бэлгийн ачаар баян Клаас болов гэсэн яриа тарсанд, лам нар тэр бол Катлина Иостийг илбэдсэн гэж саналаа илэрхийлэв. Учир нь Клаас түүнээс илтэд их мөнгө авсан боловч ариун дар эхэд өчүүхэн банзлаар ч өргөл барьсангүй гэлцэв.

	Клаас Сооткин хоёр аз жаргалтай байв; Клаас тарианы талбайд ажиллах юм уу, нүүрс худалдаж, Сооткин гэр зуурынхаа ажлыг хийх авч алсын зам ширтэж аанай л Уулиншпигелиэ санаж харуулдан байв.

	Ингээд бурхны заяасан аз жаргалыг эдлэн баясацгааж, харин хүн юу өгөхийг хүлээнэ.

	Эзэн хаан Карл энэ өдөр Англид байгаа хүүгээсээ доорх захидал хүлээж авсан нь:

	 

	«Эзэн хаан, эцэг минь ээ!

	Муусайн тэрсүү үзэлтэн нохой бөөс, өт хорхой, царцаахай шиг үй түмээрээ оволзон байдаг энэ оронд надад амьдрахад эвгүй байна. Манай эх ариун шашин мөргөлийн амьдруулагч байгаа бөгөөд байх ч ёстой хүчит модны мөчрийг тэдний бузраас цэвэрлэн ариутгахад илд зэвсэг, галын дөл багадаж байна. Энэхүү гуниг багадсан мэт энд намайг ван гэж хүлээхгүй, ямар ч хүндэтгэлгүй, зөвхөн хатан хааны эр нөхөр гэж үздэгийг тэвчих ёстой болоод байна. Эд намайг доромжлон хорт муухайгаар хочилсон бичиг зохиож, зохиогч нь ч, хэвлэн гаргагчид нь ч баригдаж өгөхгүй бөгөөд намайг бурхны номлолд харштай дүүжлүүр түүдгээр энэ вант улсад үймээн дэгдээж эцсийн мөхөлд хүргэхээр Ромын пап ламд худалдагдсан гэж өгүүлдэг байна.

	Намайг хорт санаагаар огт мөнгө үгүй олон удаа, хэрэг болгож хоосон орхидог учраас яаралтай албан татвар хураах хэрэгтэй болоход тэд тэрхүү хорт муухай хуудсандаа алба хааж байгаа шуламдаа хандахыг зөвлөж доромжилдоог. Парламентын ноёд үнэндээ намайг хазах магадгүй гэж айсандаа, өршөөл уучлал гуйж ёсолдог боловч мөнгө өгдөггүй.

	Лондоны байшингийн хана туурга миний нэрийг гутаан хочилсон бичгээр дүүрэн, намайг таны хаан ширээнд суухаар цог жавхлант эзэн хаан таны амийг бусниулахад бэлхэн байгаа эцгийнхээ амийг хорлогч гэж үзүүлсэн байдаг байна.

	Гэтэл эзэн хаан, эцэг минь арга буюу хууль ёсоор нэр алдар хүсэх, бахархах ёстой боловч цог жавхлант танд би урт удаан насалж, нэр төртэй хаанчлахыг хүсдэгийг та өөрөө мэдэх билээ.

	Эд, намайг муур баян хуур дээр тоглуулдаг байдалтайгаар зэсэн хөөмөл хийж дүрслэн хотоор тараадаг. Тэр муурууд хайрцагт хаалттай байдаг бөгөөд сүүл нь дугуй цоорхойгоор цухуйж төмөр туузаар бэхэлсэн байдалтай байдаг. Хүн нь би бөгөөд түүний сүүлийг улайсгасан төмрөөр цоргиход нөгөө баян хуурын товчийг хөлөөрөө дарж жигтэйхэн орилж бархирцгаадаг ажээ. Намайг жигшүүртэй муухай дүрсэлснийг би өөрөө харж ч чаддаггүй. Бас намайг инээж байгаагаар зуржээ. Гэтэл хаан эцэг минь ийм үл бүтэх муухай аргаар сэтгэлээ хангаж байсан уу, үгүй юу гэдгийг та болгоож соёрхоно биз ээ. Би заримдаа муурыг орилуулж мяу гэж дуугаргаж зугаацдаг байсан боловч би хэзээ ч инээдэггүй. Эдний бослого гаргагчдын хэлээр үүнийг «хөгжмийн шинэ аюулт товч» гэж нэрлээд үүнийг ялт хэрэг гэж нэрлэх бөгөөд гэтэл араатан амьтан сүнсгүй боловч хэн хүнд, ялангуяа вангийн удамд тэд үхсэн ч зугаа болгож байх ёстой биз ээ. Гэтэл энд англид малд их хайртай, албат зарцаасаа илүү сайн ханддаг байна. Эндхийн морь, нохойн байр нь ёстой орд харш, морьтойгоо хамт нэг орон дээр унтдаг тайж нар ч байдааг.

	Үүнээс гадна эрхэм хатан хаан, миний гэргий үргүй юм аа. Гэтэл үүнд намайг буруутан гэх бөгөөд хар сэтгэлтэй, дөл шиг түргэн ууртай, цаглашгүй тачаангуй тэр, түүний буруутан биш гэж ичгүүргүй хэлцгээдэг байна. Эзэн, хаантан минь ээ, бурхан намайг ивээн өршөөж өмгөөлөхийг цаг ямагт мөргөн сөгдөж өөр хаан ширээ, Турок улст ч юм уу өгөхийг итгэж үеийн үед нэр төртэй ялгуусан бадралт цог жавхлант таны хүү болсон ариун нэр төрөө үүрд хадгалахыг андгайлан ёсолсон»

	«Филь» 

	 

	гэж гарын үсгээ зуржээ.

	Эзэн хаан энэ захидалд хариулсан нь.

	 

	«Ноёнтон хүү минь ээ!

	Таны дайсан олон гэдэг нь маргаангүй. Хэдий тийм боловч арай их өндөр титэм хүлээж, цаглашгүй сэтгэл үймэн уурсахгүй байхыг хичээгтүн. Нидерланд болон бусад улсын хаан ширээнээс буух тухай саналаа олон хүнд нэг биш удаа илэрхийлж байсан. Учир нь би настай болж, бие дорой өвчтэй, Францын ван II Генрихийн эсрэг сөрж чадахгүйгээ мэднэ. Учир нь аз заяа бол залуу хүнийх юм. Англи улсыг захирч байгаагаараа, өөрийн хүчирхэг байдлаараа манай дайсан Франц улсад хор хүргэж байгаа юм гэдгийг эргэцүүлэн бодогтун.

	Мецийн дэргэд би жигшүүртэйгээр ялагдаж, дөчин мянган хүнээ алдлаа. Саксончуудаас арга буюу зугтав. Хэрэв бурхан аугаа их өршөөл ивээлийг үзүүлэн надад урьдын хүч чадал, бяр тэнхээг нэгмөсөн эргүүлж өгөхгүй юм бол хүү минь, миний бие эзэн хааны эрхэм хэргэмээ танд өгөх санаатай байна.

	Учир иймийн тул тэсвэр тэвчээрийг эрхэмлэж, эр эм, охид хөвгүүд хэн боловч хайр найргүйгээр тэрсүүд нарын тухайд үүргээ цаг үе болтол биелүүлэгтүн. Учир нь хаан хатан, танай гэргий, эдэнд хэтэрхий олонтоо өршөөл үзүүлж байсныг миний бие ихэд харамсан мэдэж авсан билээ.

	«Танд хайртай эцэг» «Карл» 

	 

	хэмээн мутарлажээ.

	
LIII

	Уулиншпигелийн явах зам хол, удаан учир хөлөөс нь цус гоожно. Майнцын хамба ламтны мэдлийн газар мөргөлчдийн тэрэгтэй тааралдан сууж Ром хот хүрэх завшаан тохиолдов.

	Хотод хүрч ирээд тэрэгнээс бууж, нэг зуушны босгон дээр хөөрхөн гэгч, авгай байхыг харвал тэр авгай хариу инээмсэглэжээ.

	Тэрхүү талархалд нь итгэл төрсөн Уулиншпигель:

	— Эзэгтэй гуай, мөргөлчнийг орогнуулах сан бол уу? Хугацаа хүлээж нүглээ наманчлах цаг ирэв... гэтэл

	— Хөлсөө төлөх хэн бүхнийг бид орогнуулдаг.

	— Миний хүүдийд зуун дукат байна. (Өвөрт нь дөнгөж ганц дукаттай байсан болов) Түүнээс анхных нь нэгийг Ромын хуучин дарс чамтай хамт ууж зарцуулна хэмээн Уулиншпигель хариулав.

	— Энэ ариун оронд дарс хямдхаан. Орь ганцхан сольд зоосоор ч ханатлаа ууна.

	Ингээд тэд ямар ч түвэг явдалгүй их удаан ууж суугаад олон шил суллахад эзэгтэй авгай арга буюу бусад зочдод үйлчлэхийг зарц эмэгтэйд даалгажээ. Өөрөө Уулиншпигелийн хамт гантиг чулуугаар бүрсэн, өвөл шиг сэрүүхэн, зэргэлдээх өрөөнд оржээ.

	Толгойгоо мөрөн дээр нь тавьж хэн болохыг лавлан асууна.

	Уулиншпигель хариулсан нь:

	— Би бол Салан задгай Маркиз, Тэнүүлч гүн, Сохор зоосгүй барон, миний эх нутаг Даммед хорин таван сарны эзэмшил газар бий гэвэл

	— Тэр чинь ямар орон юм бэ? гэж эзэгтэй Уулиншпигелийн хундаганаас балгав.

	— Энэ бол итгэл найдвар, амлалт, мөрөөдөл тарьдаг ороон. Гэтэл чи, үнэр ханхалсан арьстай, сувд шиг гэрэлтэй, хонгор эзэгтэй авгай минь чи сартайд төрсөнгүй. Учир нь энэ үсний алтан туяа нарны өнгө мөн бөгөөд хардах сэтгэлгүй, цолмоноос өөр, энэ тэгш сайхан мөр, цээж дүүрэн хөх, бөөрөнхий хүзүү, бяцхан жаахан гарыг хэн ч бий болгохгүй. Бид өнөө оройн хоолыг хамт иднэ биз ээ?

	— Фландарийн гоё сайхан мөргөлчин чи Ром хотод яах гэж ирсэн юм бэ.

	— Пап ламтантай ярилцахаар ирсэн юм аа гэж Уулиншпигель хариулав.

	— Өө, тийм үү! гэж гар зөрүүлэн, тэр эзэгтэй хэлээд, — Пап ламтантай ярина гэнэ ээ? Би эндхийн хүн мөртөө тийм их ивээлийг хүртэж чадаагүй л юм даа гэв.

	— Би санасандаа хүрнэ гэж Уулиншпигель хариулав.

	— Гэвч тэр ламтан чухам хаана байдаг, ямар янзын хүн, ямаршуу зан заншил шаардлагатайг нь чи мэддэг юм уу? гэвэл

	— Намайг замд явж байхад түүнийг Гуравдугаар Юлий гэдэг нэртэй, хөгжөөнтэй, завхай зайдан хүн болохоос гадна хүнтэй юм ярихдаа чадмаг, сэргэлэн цовоо гэж хэлсэн билээ. Мөн бусдын яриаг сонсвол хаана ч юм нэг газар сармагчинтай, хир буртаг болсон, ноорхой, эв хавгүй, нэг тэнүүлч түүн дээр очиж өглөг гуйсан нэг тэнүүлчинд тэр гайхамшигтай сайн байдаг юм гэнэ билээ. Юлий, пап ламын ширээнд суумагцаа мөнгөн татвар эрхэлсэн хамба ламаа тэр гуйлгачнаар болгоод одоо тэргүйгээр байж чадахгүй болсон юм гэнэ лээ.

	— Юм уугаач. Ийм чанга битгий ярь.

	— Бас нэг удаа өөртөө үлдээхээр тушаасан тогосын хүйтэн махыг барьсангүйд пап ламтан ерийн цэрэг шиг: «Аl dispetto di Die, potta si Dio» хэмээн хараал тавьж тэгэхдээ «Би бурхны амбан бөгөөд тогосын төлөө харааж болох юм. Миний ивээн тэтгэгч алимаас болоод Адамд уурлаж байсан биз дээ!» гэж хэлснийu нь сонссон юм. Одоо мэдээ биз дээ, сайхан бүсгүй минь. Би пап ламтныг мэднэ. Мөн ямар хүн болохыг нь ч мэднэ.

	— За, юу ч болов өөр улстай л ингэж битгий ярь. Ямар ч байсан чи түүнтэй уулзахгүй.

	— Би түүнтэй ярина.

	— Хэрэв чи санасандаа хүрвэл зуун флорин өгье.

	— Би тэгвэл хожлоо.

	Маргааш нь Уулиншпигель хэчнээн эцэж ядарсан боловч хотоор явж байгаад өнөөдөр пап ламтан ариун Латераны Иоанн сүмд, үдийн мөргөл хийх гэж байгааг мэдэв. Тэнд хүрч очоод Уулиншпигель пап ламтанд аль болох ойр, нүдэнд ил харагдахуйц газар зогсжээ. Пап лам рашаантай цөгц буюу бурхны хишгийн идээг дээш өргөх бүрд Уулиншпигель тахилын зүг буруу харж эргэдэг байв.

	Пап ламтантай зэрэгцэж, хүрэн бор, махлаг, хилэнт царайтай, хамба лам мөрөн дээрээ сармагчин бариад мөргөлчин олонд нанчид хүртээж байхдаа биеэ зохимжгүй муухай хөдөлгөж байв. Тэр, Уулиншпигелийн биеэ авч байгаа байдлыг пап ламтанд харуулж, хурал номын дараа, дайчин энэ оронд алдаршсан маш сайн цэргүүдийнхээ дотроос дөрвөн цэрэг явуулж, түүнийг баривчилжээ.

	— Чи, ямар шашны хүн бэ? гэж пап ламтан түүнээс асуув.

	— Эрхэмсэг ариун ламтан, миний эзэгтэй авгайн л шашны хүн гэж Уулиншпигель хариулав.

	Эзэгтэй авгайг ирүүлжээ.

	— Чи ямар шашны хүн бэ? гэж пап ламтан асуув.

	— Мөн эрхэмсэг ариун ламтан таны адил шашны хүн гэж тэр эмэгтэй хариулав.

	— Би бас адил гэж Уулиншпигель хэлэв.

	— Тэгвэл чи, яагаад бурхны ариун хишгээс буруулж харсан бэ? гэж пап ламтан асуув.

	— Би түүнийг эгц харах буянгүй хүн гэж өөрийгөө бодсон юм.

	— Чи мөргөлчин үү?

	— Би Фландариас нүглээ наманчлан арилгахаар ирсээн.

	Пап ламтан түүнд адис тавив. Уулиншпигель эзэгтэй авгайтайгаа цааш явахад тэр авгай зуун флорин тоолж өгчээ. Энэ аятайхан ачааг аваад эх нутагтаа буцахаар Ромоос гарчээ.

	Гэвч нүглээ арилгасан тухай пергамент-цаасан гэрчилгээний төлөө долоон дукат төлөх ёстой болжээ.

	
LIV

	Премонстрантын хийцийн нэгдлийн хоёр лам тэр үед Даммед пап ламын нэрийн өмнөөс урьд хийсэн нүглийг арилгаж өгсөн тухай бичиг худалдахаар ирсэн байв. Лам хувцсан дээрээ сиймхий сүлжмэлээр хийсэн цамц өмсжээ.

	Цэлмэг сайхан өдөр бол сүмийн тавцан дээр, бороотой өдөр бол нүглийн үнийг тодорхойлсон хүснэгт хадаастай хаалганы дэргэд худалдана. Эд нүглийг зургаан лиар, нэг патар, парисын хагас—лиар, долоо, арван хоёр флорин, дукат-нэг зуу, хоёр зуу, гурван зуу, дөрвөн зуун жилээр, тэрчлэн үнээс шалтгаалан хойд насандаа жаргалын дээдийг эдлэх буюу дутуу хагас жаргаж, тэрчлэн ариун дар эхэд тачаалын сэтгэл төрөх хүртэл хамгийн аюултай гэмт хэргийн зөвшөөрөл олгодог байжээ. Гэтэл тэр нь бүр арван долоон флорины үнэтэй ажээ.

	Үнийг бүрэн төлсөн худалдан авагчид үнэ төлсөн жилийн тоог заасан нөгөө маажинтай цаасаа өгдөг байв. Дор сийрүүлсэн хадмал бичигт:

	 

	Нүглийнхээ төлөө үйлээ эдэлж

	Мянган жил тамын ёроол сахих гээгүй бол, 

	Улайсгасан хайруул тавагт

	Тамын ёроолд бүрмөсөн хаягдах гээгүй бол, 

	Нүглээ наманчлан хувь заяагаа хичээж 

	Нүгэл тайлах бичиг авахыг чамд 

	Өршөөлийн төлөө өгсөн хэдхэн зоосонд чинь, 

	Бурхан чамайг ихэд ивээнэ.

	 

	гэжээ.

	Ингээд худалдан авагчид арван бээрийн тэртээгээс, газар бүрээс цувран ирнэ.

	Лам нарын нэг нь олон ардад олонтоо ном номлодог байв. Тэр лам бүдүүн, тарган нүүртэй, гурван давхар эрүүтэй, нэлээд бүдүүн гэдэстэй боловч огтхон ч санаа зовдоггүй байжээ.

	— Нүгэлтэн чи! гэж сонсогчдын аль нэгийг цоо ширтэн өгүүлнэ.

	— Нүгэлтэн чи! Чи халуун тамд байна, хар! Чамайг галын халуун дөл хуйхалж байна. Астартын хуушуур хайрч байгаа, буцалмай тостой тогоонд чамайг хайрна. Чи бол Люциферын хайруулд байгаа хиам. Чи бол аугаа их шулам Гильгиротийн саванд байгаа өгцөг бөгөөд үүний тул чамайг жижиглэн цавчсан. Нүглээ наманчлахыг боддоггүй энэ их нүгэлтнийг хар, цавчсан махтай энэ савыг үз; энэ бол тэр хүн, энэ бол тэр хүн, энэ бол бурхан буян мэдэхгүй байсан түүний бузар биеийг ингэж шанзалжээ. Түүний хачрыг харав уу? Хачир нь хүхэр, хар шар давирхай! Зовлонд учирсан нүгэлтэн бүгдээрээ үүрд ингэж дахин дахин тамлагдахаар сэхэл ороод дахин тамлагдана. ёстой л нулимс асгардаг газар энд билээ. Үнэхээр л шүд хавирдаг газар энэ бил ээ! Бурхан минь өршөө! Бурхан минь өршөө! Тийм ээ, хөөрхий нүгэлтэн, би чамайг тамын ёроолд байхыг чинь харж байна. Чиний зовлонг харж байна. Өчүүхэн нэг зоос, чиний төлөө төлбөл баруун гар чинь дээш болж ангижирна; бас нэг зоос өгвөл чиний хоёр гар дөлнөөс гарна. Бусад цогцос бие чинь яах вэ? Дөнгөж флорин л өгвөл нүглийг чинь арилгаж шүүдрийн ус сайхан шүршинэ. Юутай сайхан сэрүүхэн буй! Ингээд өгсөн өргөлийнхөө л хэрээр арван өдөр, зуун өдөр, мянган өдөр, чи шанзалсан мах биш, хуурга ч биш, тосонд буцалж байгаа гамбир ч биш болно. Хэрэв энэ нүгэлтэн минь чинийх биш бол энэ галт дөлийн гүнд зүдэрч зовсон чиний ах дүүс, чиний хайрт эхнэр буюу сэтгэлээ өгч жаргалын дээдийг эдлэн нүгэл хийж байсан хонгор сайхан бүсгүйн чинь сүнс цөөхөн байгаа биш гэж үү?

	Ингэж хэлээд нөгөө лам мөнгөн цар барьж байсан нөхрийнхөө сүвээ руу сэм нударсанд тэр нь уруу харж, цараараа өргөл барихыг даллан уриалав.

	— Энэ аюулт дөл дунд чиний хүү, охин, хайрт үр чинь байхгүй гэж үү? хэмээн лам цаашид өгүүлрүүн, тэд уйлж бархиран чамайг авраач! гэнээ. Тэр гаслант дуу сонсоод зүрх чинь шимшрэхгүй гэж үү? Тийм байж болохгүй биз ээ. Чиний мөс шиг зүрх чинь хайлж байна, энэ бол чамд ганцхан зоос шүү дээ. Тэгээд тэрхүү зоосны чимээ, энэхүү унаж байгаа өчүүхэн зэс гээд нөгөө лам цараа даллаж, — Чи гэнэт дөлд гарсан гэрлийг үзнэ. Хөөрхий нэг сүнс халуун тамын ёроолоос дэгдэн гарав. Ингээд тэр чөлөөтэй болж цэвэр агаарт дэгдэв! Түүний зовлон хаана байна? Өмнө нь байгаа хүйтэн сайхан тэнгист орж нуруугаараа хөвж, давалгаанд эргэж урван хөвж явна. Сонсож байна уу? Баясгалантайяа бархирч, хашхирч, усанд хөвж явааг харж байна уу. Түүнийг заяач нар хараад баярлацгааж байна. Тэд түүнийг хүлээж байгаа боловч тэр сайхан таатай байдлаас салж чадахгүй байна. Загас болчихмоор түүнд санагдана! Тэр дээр түүнийг сэрүүхэн сайхан цөөрөм, цасан чихрэн уулс, хүйтэн мөс шиг сайхан анхилам үнэр ханхалсан зөөлөн урсгалт чийг, усанд хөвж явдгийг тэр мэдэхгүй байна. Аварга загас хөвж ирэхэд сүнс түүнээс айлтгүй тэр муухай гамшгийн нуруун дээр нь гарч суусанд тэр муухай амьтан ер анзаарсангүй. Түүний хамт тэнгисийн гүнд хөвөн орж шүрэн аяганаас waterzoey28 танан тавгаас хясаа идэцгээж байгаа тэнгисийн заяач нарт баяр хүргэнэ. Энд түүнийг юутай сайхан угтаж, юутай сайхан анхаарч байна вэ! Заяач нар, дээрээс түүнийг тэнгэрт гаргахаар дуудна. Ингэж байснаа тэр сэхэж сэнхэрч хаан ширээнд бурхан заларч байгаа тэр дээр өндөрт болжмор шиг жиргэн дэгдэв. Тэнд хүрч очоод цаг тухайдаа нүгэл арилгах бичиг аваагүй, манай эх, католик мөргөлийн сүмээс нүглийг нь арилгаж өгөхийг ойшоосонгүй, тамын ёроолд байгаагаас бусад, газар дэлхий дээрх ах дүү, найз нөхөдтэйгөө уулзана. Ингээд түг түмэн жилд үүрд арилахгүй зовлонгийн гал дөлд байна. Харин нүглээ арилгаж ариутгасан сүнс-бурхны сайхан оронд анхилам сайхан үнэртэн, сэрүүн оронд мөсөн чихрийн амттаныг зооглон жаргалын дээдийг эдэлнэ. Ах дүүс минь нүгэл арилгах бичгийг худалдаж авцгаа; янз бүрийн үнэтэй байна: крузат, червонец, английн соверены үнэтэй байна. Үйрмэг зоос ч авна. Худалдаж авцгаа! Худалдаж авцгаа! Энд ариун худалдаа ядуу ч хүнд, баян ч хүнд, хэн бүхэнд зориулсан бараа байна. Харин ах дүүс минь, зээл авч чадахгүй нь харамсалтайяа. Юу гэвэл нүглээ арилгах гэж байгаад бэлэн төлөхгүй бол биднийг бий болгосон бурхны өмнө гэмт хэрэг үйлдэх нь тэр биз ээ.

	Мөнгө цуглуулж байсан ламбадрынхаа царыг дув дуугүй хөдөлгөнө. Түүнд флорин крузат, патар, дукат, денье болон сү хур бороошиг цутгана.

	Клаас өөрийгөө баян хүн гэж бодоод нэг флорин төлж түмэн жилийн нүгэл арилгажээ. Түүний баталгаа болгон маажин тостой хэсэг цаас олгожээ.

	Тэр лам нар Даммед нүгэл арилгах бичиг худалдаж аваагүй ясны харамч хэдэн хүн хоцорсныг мэдээд Гейст рүү явав.

	
LV

	Мөргөлчний гошролдсон урт дээлтэй, богцондоо нүглээ арилгуулсан баталгаатайгаар Уулиншпигель Ром хотоос гарч одов. Урагшлах замдаа тун хөнгөн шингэн алхалж явсаар сайхан ногоогоор дэлхий дахинаа алдаршсан Бамбергт ирэв.

	Түүний зорьж очсон гуанзны эзэгтэй

	— Залуу мастер аа, мөнгөөр хоол идэх нь үү?

	— Тэгэлгүй дээ гэж Уулиншпигель хариулаад, — Танайд чухам ямар мөнгөөр иддэг юм бэ? гэв.

	— Зургаан флориноор ноёдын ширээнд, дөрвөөр худалдаачин, хоёроор нийтийн ширээнд иддэг гэвэл

	— Хэчнээн л үнэтэй бол надад төчнөөн сайн гээд Уулиншпигель ноёдын ширээнээ суув.

	Тэр Рейнийн дарсаар даруулж цадталаа хооллож эзэгтэйд хандан:

	— За, найз авгай минь, би зургаан флорины юм идлээ. Одоо төл гэхэд

	— Чи доромжилж байна уу, яаж байна? гэж эзэгтэй хариулаад, 

	— Хоолныхоо үнийг төл гэв. 

	— Гоо үзэсгэлэнт эзэгтэй минь, таны царайг харвал хэлж баршгүй өртөн этгээд гэж хэлмээргүй, харин дээд зэргийн шударга хажуу дахь хүндээ цаглашгүй хайртай ч байгаа болохоор юм идсэний минь төлөө зургаа байтугай арван найман флорин ч өгөхөд бэлхнийг би харж байна. Таны сайхан нүдийг харвал: над руу сум шиг чиглэсэн, нарны туяа цацарна. Түүний гэрэлд хайр дурлалын шалиглал, цөлд байгаа шарилжаас илүү сэгсийж ургана гэж Уулиншпигель сөрж хэллээ.

	— Чиний ямар нэг шалиглал, шарилжийг мэдэхийг ч хүсэхгүй байна. Мөнгө төлөөд тонил.

	— Юу гэнэ ээ! Чамайг үзэхгүй явах хэрэг үү? Энэ байгаа газартаа үхсэн нь дээр ээ! Гоо сайхан эзэгтэй минь ээ, би зургаан флориноор хоол идэж заншаагүй, уул хадыг явган туулж яваа ядуу золбин бадарчин шүү дээ. Би цатгалан нохой шиг хэлээ унжуулах шахам болтлоо цаджээ. Миний эрүүний хүнд хүчир ажлын төлөө мөнгө төлнө үү. Би зургаан флорины ажил хийгээ биз ээ. Түүнээ авахыг зөвшөөрч надад өгвөл сэтгэлийн найз хорин долоон хүнээс ч илүү нинжнээр таныг тэвэрч үнслээ.

	— Чи энэ бүхнийг мөнгөнөөс л болж хэлж байна уу?

	— Чи тэгвэл хөлсгүй идүүлэх гэсэн юм уу?

	— Үгүй гэж эзэгтэй түүнийг цааш түлхэв.

	— Хүүш гээд хойноос нь даган санаа алдаж, — Чиний арьс цөцгий шиг, үс чинь шорлосон алтан гургуул шиг, уруул чинь интоор шиг юм. Чамаас илүү амттай юм энэ хорвоод байдаг бол уу?

	— Бүтэлгүй амьтан бэ гэж хүүхэн инээмсэглэн хэлээд, — Чи бас мөнгө нэхнэ: үнэ үгүй хоол идсэндээ баярлалаа гээч.

	— Өө, чи миний тэнд хэчнээн их хоосон газар байгааг мэдсэн бол доо гэвэл

	— Нөхрийг минь ирэхээс өмнө зайлж арил.

	— Би нэг их сүрхий өр авлагач болохоо байя гэж Уулиншпигель хариулаад, амны цангаа гаргахаар одоохондоо нэг флорин өг л дөө гэв.

	— Май ав. Зальтай амьтан гэж тэр авгай хариулав.

	— Дахиад ирж болох уу?

	— Бурхантайгаа тонил!

	— Бурхантайгаа гэсэн үг чинь, чамд гэсэн үг ээ. Хонгор минь эндээс яваад чамайг дахиж харахгүй гэсэн чинь бурхангүй л гэсэн хэрэг. Хэрэв чи намайг энд үлдэхийг зөвшөөрвөл, би чамаас өдөрт наад зах нь нэг флорин л идэх байсан.

	— Ээ тэгвэл шийдэм хэрэглэхээс дээ! гэж эзэгтэй хашхирав.

	— Минийхийг ав л даа гэж Уулиншпигель хариулахад тэр хөхөрч инээхэд Уулиншпигель арга буюу гарч одов.

	
LVI

	Ламме Гудзак Льежд тэрсүү үзэлтнээс болж тавгүй байсан учир Даммед буцаж суух болсонд эхнэр нь тун дуртай байв. Юу гэвэл Льеж хотынхон хэзээний их шооч гэж алдаршсан учир нөхрийн нь сайн сайхан санаатайг ёжлон шоолдог байв. Ламме Клаасынд олонтоо ирнэ. Тэр нь өв залгамжлан баяжсанаас хойш Blaiwe-Torre гэдэг зуушны газар түүнд зориулсан бэлэн зэхээстэй ширээнд, архичин найзуудынхаа хамт дуртайяа цаг нөхцөөдөг байв. Зэргэлдээх ширээнд загас наймаалдаг худалдаачны харамч ахлагч Иост Грейпстювер суудаг байв. Тэр тун харамч учир хагас аягаас илүүгүй ууж, дандаа давсалсан загасаар хооллож, сүнсээ аврахаас илүү зоосоо боддог байв. Харин Клаас хэтэвчиндээ түмэн жилийн нүгэл арилгасан тухай маажинтай цаас хадгалан явна.

	Нэг удаа уул зуушны газар Клаас, Ламме, Ян ван Роозебеке, Матейс ван Асхе нар сууж байтал нь Иост Грейпстювер орж ирэхийг Клаас хармагц аягаар уухад Ян Роозебеке түүнд хэлсэн нь:

	— Энэ аяга илүүдлээ! Нүгэл! гэвэл

	— Нэг илүү аяганы төлөө дөнгөж хагас өдөр тамд шатах ёстой. Надад бол түмэн жилийн нүгэл арилгасан бичиг хэтэвчинд минь бий. Түүнээс ганцхан зууг авъя гэсэн хүн дэлбэртлээ хязгааргүй уу л даа гэж Клаас хэлэв.

	— Яаж өгөх юм бэ? гэж нөхөд нь бархиралдав.

	— Аяга шар айргаар гэж Клаас хариулаад, — Харин давсалсан хэрчим маханд зуун тавийг өгнө! гэлээ.

	Хамт архидагсдын зарим нь Клаас аяга аягаар шар айраг, зарим нь хэрчим, хэрчим давсалсан мах өгсөнд Клаас тэд бүхэнд маажинтай цааснаасаа нарийхан хайчлан өгч байв. Клаас бие зүйлээр өгч байгаа бие төлбөрийг ганцаараа хэрэглээгүй: түүнд Ламме Гудзак тусалж гэдсээ цүндийтэл чихэж харахад хөөсөн мэт бөгөөд харин Клаас нөгөө бараагаа худалдахыг хичээж хүн бүхнийг авна уу гэж гуанз дотуур явсаар байв.

	— Арван өдрийнхийг ч худалдах уу гэж загасчин хөөсөн юм шиг нүүрээ Клаас руу чиглүүлж асуув.

	— Үгүй, тийм хэсгийг хайчилж авахад хэцүү гэж Клаас хариулахад, 

	Бүгдээрээ инээд алдан хөхрөлдөж, загасчин бүлх залгисан мэт болжээ.

	Ламме Клаас хоёр гэртээ харихаар явсан боловч хөл нь дэрс шиг туялзан тун аажуухан гэлдэрцгээжээ.

	
LVII

	Цөлөгдсөнөөс хойш гурван жилийн эцэст Катлина Даммед гэртээ буцаж ирэв. Тэр «Толгой шатаж байна. Сүнс дэлдэж байна. Цоолж сүнсийг гаргаад өгөөч» гэж эцэж цуцахыг мэдэхгүй давтан өгүүлнэ. Үнээн сүрэг буюу хонь хараад ухасхийн босон харайж гүйнэ. Заримдаа байшингийнхаа ар дахь зөөлөн цагаан далдуу модны дэргэдэх вандан дээр суугаад толгойгоороо дохилзон салгалж, өнгөрч яваа улсыг харсан ч таньдаггүй байв. Даммейн оршин суугчид:

	— Нөгөө тэнэг чинь сууж байна гэцгээнэ.

	Уулиншпигель хот, хөдөөгөөр тэнүүчлэн явна. Нэг удаа дардан зам дээр зэс гоё тоногтой, толгойг нь улаан ноосон цацаг молцгоор чимэглэсэн илжиг байхыг харлаа.

	Тэр илжгийг хэдэн хөгшин авгай тойрч зогсоод ам булаалдан өрсөлдөж нэгэн зэрэг:

	— Битгий хүрээч, битгий хүрээч. Аймаар юм, битгий ойрт. Энэ бол аймшигт илбэчин барон де Рэгийн хараал хүрсэн илжиг, эзнийг нь найман хүүхдээ шуламс болгов гэж амьдаар нь шатаасан юм. Илжиг нь баригдахааргүй хурдлан давхисан нь-шулам өөрөө хамгаалж байв. Юу гэвэл эгч авгай минь бүр ядарчхаад зам дээр зогсож байхад, харуулууд түүнийг барихаар очиход нь цавчлан орилохоор нь цөм бутран зугтжээ... Тэр нь илжигний бархиралт биш, ёстой л чөтгөрийн улилт шиг болохоор нь шүүхэд өгч, илбэдсэний нь төлөө шатаахын оронд өргөст ногоо зулгаалгахаар үлдээжээ... Эрчүүд аймхай улс юм аа гэцгээнэ.

	Ингэж ярихдаа зүрхтэй ярьцгааж байсан боловч авгай нар илжгийг дөнгөж чихээ дэлдэлзүүлэх юм уу, сүүлээ шарвахтай нь зэрэг л бархиралдан зугтацгаана. Тэгснээ дахин цуглаад илжгийг хөдөлмөгц л бас нөгөө байдал давтагдана.

	Уулиншпигель түүнийг хэсэг зуур харав.

	«Яасан ч их юманд дуртай юм бэ, чалчаа үг авгай нарын амнаас урсгал шиг л цутгах юм, ялангуяа настайхан авгай нараас л их гарах юм. Харин залуу авгай нар нь янаг амрагийн ажлаар завсарлана...» гэж бодов.

	Тэгээд илжгийг хармагц:

	«Энэ илбэч маань-ажлын сайн мал, явдал нь зөөлөн байх аа. Үүнийг унасан ч, худалдсан ч болох юм» гэж бодов.

	Ганц ч үг дуугаралгүй, тэртээхэн газар холдож очоод, туг овьёос тастаж аваад илжгэнд өгснөө гэнэт мордож цулбуурыг аваад, гайхчихсан авгай нарт гараараа адис тавиад давхичхав. Тэд сүрдэж айсандаа, бараг л муурч ойчих шахан, өвдөг дээрээ сөхрөн унацгаав.

	Тэр өдрийн орой, хотын бэртэгчид, тэнгэрээс алтан гургуулын өд бүхий эсгий малгайтай заяач бууж ирээд бүгдэд адис тавиад бурхны сайхан авралаар үйл муут, ёрын тэр илжгийг аваад явчихжээ гэсэн үг нэгээс нөгөөд дамжина.

	Гэтэл Уулиншпигель унага чөлөөтэй давхилдан, тугалтай олон үнээ наранд хэвтэх нь хэвтэж, айван тайван бэлчсэн, олон малтай нуга газраар цааш явж илжгэндээ Иеф гэдэг нэр өгчээ.

	Илжиг, зараа уул өвс зулгааж, амтлан зогсоно. Заримдаа өөрийн нь адилхан хооллохыг хүсэн өөрийнх нь махыг сорох гэсэн хомхой хөх түрүүг биеэсээ зайлуулан сүүлээрээ ташаагаа шавхчин үе үе бүх биеэрээ догдлон дэвхэцнэ.

	Уулиншпигелийн гэдэс өлсөж хуржигнахад гуниглан:

	«Бор минь, чамайг сондуу идэж жаргахад чинь хэн ч саад хийхгүй. Мөн чи мөнх биш, өөрөөр хэлбэл янз бүрийн бузар муухайг тэсвэрлэхээр төрсөн юм аа гэж сануулдаггүй байсан бол хэчнээн жаргалтай байх сан билээ. Пап ламын ариун шаахайг өмсөгчид ч өөрийн хөх түрүү байдаг нь ноён Лютер юм гээд Уулиншпигель илжгээ өвдгөөрөө хавчиж, — Цог жавхлант эзэн хаантан Карлд ч бас хөх түрүү байдаг нь маш урт хамартай, түүнээс ч илүү урт илдтэй францын сайн язгуурт Нэгдүгээр Франциск юм. Мөнх жид29 шиг тэнэж явдаг хөөрхий миний хувьд ч гэсэн хөх түрүү бий. Ийм байна даа. Хайрт бор минь! Ай хө, миний бүх өвөр халаас цоорхой. Тэр цоорхойгоор муураас зугтсан сүрэг оготно шиг миний бүх дукат, флорин, талер цувран өнхөрч унацгаажээ. Би ер нь мэдэхгүй байна. Миний их хайртай мөнгө намайгаа яагаад сөрдөг юм бэ. Үгүй. Аз гэдэг чинь авгай биш ээ. Авгай нар мөнгөө хуримтлуулаад л нуун цоожилж гамнан алтан хоншоорыг нь цухуйлгахыг зөвшөөрдөггүй харамч нарт л авгайчууд хайртай. Намайг үргэлж хатгаж шивж, гижигдэж байдаг боловч надад ердөө ч инээдтэй биш ээ. Миний хөх түрүү энэ ээ. Чи бор минь дуулахгүй байна уу. Ээ, чи гүзээ ихт минь, чиний урт чих чинь хоосон гэдэс хуржигнахыг дуулахгүй дүлий юм аа. Дуулаач золиг минь!» гээд, илжгээ өвдтөл нь ташуурдсанд илжиг орилжээ.

	— За, одоо юм идлээ. Цаашаа явна!

	Гэтэл илжиг нь зам дагуух бүх сондууг идэх санаатай бололтой хилийн шон шиг хөдлөхгүй ажээ. Тэнд сондуу маш элбэг билээ.

	Уулиншпигель үүнийг хараад илжигнээсээ бууж, нэг тэвэр зараа уул огтлон авч мордон илжигний хоншоорын нь өмнө сондууг харуулахад илжиг тэр өвсийг даган тэмүүлжээ. Ийнхүү газрын эзэн гүн Гессений нутаг хүртэл явав.

	— Ээ, бор минь миний тэвэр өвсний хойноос, түүнийг авч идэлгүй арвин ургацтай, сайхан замыг ардаа орхиж давхиж байна чи. Хүн ч гэсэн үүн шиг л юм аа. Зарим нь хамрынхаа дэргэдээс хувь заяа нь аваад өнгөрчихдөг алдар нэр хүндийн хойноос хөөцөлддөг, зарим нь өсөж байгаа ашиг хонжооны хойноос, зарим нь янаг амрагийн цэцгийн хойноос хөөцөлдөнө. Эд замын эцэст чам шиг дэмий хоосон юмны төлөө хөөцөлдөж ардаа хамаг чухал эрүүл мэндээ, хөдөлмөрөө, гэрийнхээ тохилог, тайван байдлыг орхисноо сая мэдэж авдаг гэж Уулиншпигель хэлэв.

	Уулиншпигель илжигтэйгээ ингэж чалчин явсаар газрын эзэн гүнгийн шилтгээнд хүрчээ.

	Шилтгээнд ордог шатан дээр хоёр бууч офицер ясан шоо тоглож байв.

	Иефгээрээ тэдний дэргэд хүрч ирээд хүндэтгэсэн янзтай зогсон харж байсан Уулиншпигелийг улаан шар үстэй аварга том нэг нь ажиглаж:

	— Өлөн санваартаан юу хэрэгтэй вэ? гэж офицер асуув.

	— Үнэндээ би өлөн байна. Өөрийн эрхээр биш мөргөл хийж явна гэж Уулиншпигель хэлэв.

	— Өө чи өлсөж байна уу? Тэгтэл чи хүзүүгээ олсоор тэжээ; Тэнүүлчдэд зэхсэн дүүжлүүр тэр санжганаж байна.

	— Ноён ахмад аа, хэрэв та надад малгайныхаа алтан сагалдаргыг өгвөл би хиамчныд өлгөөстэй байгаа гахайн болсон махнаас шүдээрээ зуун дүүжилж ч болох юм аа... гэж Уулиншпигель хариулав.

	— Чи хаанахын хүн бэ? гэж бууч асуув.

	— Фландрийн хүн

	— Чамд юу хэрэгтэй юм бэ?

	— Би эрхэмсэг ноён, газрын эзэн гүнд, зурсан зургаа үзүүлэх гэсэн юм.

	— Хэрэв чи Фландриас ирсэн зураач юм бол наашаа ор: би чамайг гүнд аваачиж өгье.

	Газрын эзэн гүнгийн өмнө Уулиншпигель очоод гурван удаа олон удаа мэхийн ёслов.

	— Эрхэмсэг таны өмнө зориглон ирсэндээ түмэн буруугаа хүлээж, өршөөлийг эрье гэж хэлээд сайн язгуурт таны өлмий дор танд зориулан зурсан зургийг барьж үзүүлэхийг зориглов. Энэ зураг дээр ариун дар эхийг хатанлаг сүр жавхлантай нь дүрслэн харуулахыг нэр төрийн хэрэг гэж бодсон билээ. Энэ зураг эрхэмсэг танд таалагдаж магадгүй. Тэгвэл миний урлагийн тухай хэтрүүлэн үнэлэх саналаас тэвчихгүй, мөн аугаа сэтгэлт таны хөөрхийлөлтэй зураач амьд ахуйдаа сууж асан энэхүү улаан хамба хилэн түшлэг сандал дээр суух боломжийг хэзээ нэгэн цагт олж магадгүй гэж итгэх завшаан тохиолдоно гэж найдна.

	Газрын эзэн гүн зүргийг харж, маш сайхан гэж бодоод хэлсэн нь,

	— Чи манай зураач болно. Тэр түшлэгт сандал дээр суу гээд түүний хоёр хацрыг хөгжилтэйгөөр үнсэхэд Уулиншпигель суув.

	— Чи тун их туржээ гэж түүнийг хараад гүнтэн хэлэв.

	— Тийм ээ, эрхэмсэг гүнтэн минь гэж Уулиншпигель хариулаад, 

	— Иеф (энэ миний илжиг) сондуу гүнцэглэсэн. Би харин гурван өдөр юу ч идээгүй дан ганц найдлагын утаагаар хооллож байв.

	— Чи одоо үүнээс арай тэжээлтэй үхрийн мах авна гэж газрын эзэн гүн хариулаад, — За, илжиг чинь хаана байна?

	— Эрхэмсэг танай ордны өмнөх талбай дээр үлдээсэн билээ. Хэрэв Иеф хоногтоо байр, хэвтэр, тэжээлтэй болбол би баярлах санжээ! гэж Уулиншпигель хариулав.

	Газрын эзэн гүн тэр даруй шадар дагуулдаа, Уулиншпигелийн илжгийг өөрийнхөө илжиг шиг хооллохыг тушаав.

	Баяр найрынх шиг их тансаг сайхан үдшийн хоолны цаг боллоо. Уур савсуулсан мах, анхилам сайхан дарс хоолойгоор доошилно.

	Уулиншпигель газрын эзэн гүн хоёр хоёулаа улаан зээрд болжээ. Уулиншпигель хөгжүүн, гүн бодлогоширсон байв.

	— Зураач аа, мөнх биш эзэн хаан, хойч үедээ дүрээ дурсган үлдээж сэтгэлээ тайвшруулахад надад миний хөрөг хэрэгтэй байна гэж гэнэт хэлэв.

	— Цог жавхлант таны хүсэл бол хууль авч таны ирээдүйн үеийн үед ганцаараа байж дурсагдах нь төдий л таатай биш гэж өчүүхэн боол би бодох юм. Зураг дээр та болон газрын эзэн гүнтний хатан авхай сайн язгуурт гэргий чинь түүний шадар ахайтан, эрхэмсэг ноёд, цэргийн дарга, эрэлхэг офицеруудыг дагалдуулан гялалзаж, олон дэнлүүний дунд хоёр наран гийж байгаа мэт эрхэмсэг та гэргийнхээ хамт байвал зүгээр юм.

	— Зүйтэй, ноён зураач гэж газрын эзэн хэлээд, харин энэ аугаа бүтээл чинь аль хэр үнэтэй болох сон бол?

	— Зуун флорин урьдчилах буюу сүүлд нь болно. 

	— Урьдчилаад ав гэж газрын эзэн гүн хариулав.

	— Эрхэмсэг ноёнтон минь! гэж Уулиншпигель дуу алдан, — Та миний дэнлүүнд тос хийчихлээ. Тэр, таны нэр төрийн төлөө бадрах болно гэв.

	Маргааш нь тэр зуруулах бүх эрхмүүдийг танилцуулахыг гүнээс хүсэв.

	Анхны нь хүн, гүнгийн хөлсний цэргүүдийг командлагч Люнебургийн жонон байжээ. Тэр бол цатгалан гэдсээ арай чарай чирч явдаг том гэгчийн эр байв. Уулиншпигельд ойртон ирж чихэнд нь:

	— Хэрэв чи зураг дээрээ миний өөхний талыг нь хасахгүй бол миний цэргүүд чамайг дүүжилнэ гэж шивнээд жонон гарч одов.

	Дараа нь нуруу нь гарчихсан бөгтөр, эрлэгийн элчийн илд шиг хавтгай цээжтэй өндөр ахайтан ирэв.

	— Ноён зураач аа, хэрвээ чи нурууны минь бөгтрийг арилган цээжинд минь хоёр бондгор хөх зурахгүй бол хор идсэн хүн шиг дөрвөн мөчөө мөчлөгдөн цаазлуулна шүү гэж хэлээд ахайтан гарч одов.

	Дараа нь ирсэн залуухан, хөөрхөн, гоолиг, дэгжин ахайтан гурван үүдэн шүдтэй ажээ.

	— Ноён зураач аа, хэрэв чи намайг бүх гучин хоёр шүдээ гарган мишээж байгаагаар зурахгүй бол миний сэтгэлийн амраг чамайг хэрччихнэ шүү гээд нөгөө хаалганы шатан дээр ясан шоо тоглож байсан буучдын ахмадыг заагаад гарч оджээ.

	Ийнхүү дараа дараагаар ирцгээжээ. Эцэст нь Уулиншпигель газрын эзэн гүнтэй хоёулаа үлджээ.

	— Хэрэв чи, өөртөө зовлон хураах заль гаргаж, хэн хүний нүүр царайг өчүүхэн ч атугай өөрчлөн зурвал би чиний толгойг тахианы дэгдээхэйнх шиг цавч! гэж тушаана хэмээн газрын эзэн гүнтэн хэлэв.

	«Цаазын тавцан буюу хүрдлэх, илд буюу наад зах нь дүүжилнэ, ингэснээс хэнийг ч зурахгүй нь дээр биш үү. За гайгүй дээ» гэж Уулиншпигель бодов.

	— Миний зурсан зургаар чимэглэх танхим хаана байна? гэж газрын эзэн гүнгээс асуув.

	— За явъя гээд хана туурганд нь юу ч үгүй хов хоосон цэлгэр уудам тасалгаанд дагуулж ирээд:

	— Энэ дээ гэв.

	— Ер нь ялаа, батгана, тоосноос миний ажлыг хамгаалах том хөшиг татвал зүгээр санжээ гэж Уулиншпигель хэлбэл

	— За болно гэж гүн хэлэв.

	Хөшиг татав. Уулиншпигель: будаг нухах гурван туслагч хэрэгтэй гэв.

	Гучин өдрийн турш Уулиншпигель туслагчдынхаа хамт хоол идэж, архидав. Газрын эзэн гүн өөрөө тэдэнд хамгийн сайхан тансаг хоол дарс өгч байхыг халамжлан хичээж байв.

	Уулиншпигель уул тасалгаанд хэн ч орохыг тас хориглосон тул гучин нэгдэх өдөр гүнтэн өөрөө хаалганы нь завсраар шагайн харж

	— За Тиль, зураг юу болж байна? гэвэл

	— Дуустлаа өдий байна.

	— Үзэж болох уу?

	— Арай болоогүй.

	Гучин зургаа дахь өдөр, газрын эзэн гүн нөгөө завсраар шагайн

	— За Тиль?

	— Ноён, газрын эзэн гүнтээн дуусаж байна аа.

	Жар дахь өдөр газрын эзэн гүн ихэд уурсаж танхимд харайн орж:

	— Ичгүүргүй шаар аа! ингэхэд чи зураг үзүүлэх үү, үгүй юу? гэж хашхирчээ.

	— Одоохон, одоохон эрхэмсэг ширүүн эзэн хаантан минь, ордны шадар ахайтан, ноёдыг бүгдээрээ иртэл нь хөшиг нээхгүй байхыг зөвшөөрөн соёрхоно уу

	— За

	Хаантны зарлигаар бүгдээрээ танхимд цугларчээ. Уулиншпигель хаалттай байгаа хөшигний өмнө зогсож хэлсэн нь:

	— Ноёнтон газрын эзэн гүн та, газрын эзэн гүнгийн хатан та, Люнебургийн жонон ноёнтон та, мөн бусад сайхан ахайтан, эрэлхэг эрхмүүд ээ, энэ хөшигний цаана байгаа зураг дээр та бүхний гоо сайхан, эрэлхэг нүүр царайг дүрсэлсээн. Хүн бүхэн өөрийнхөө дүрсийг амархан танина. Арга буюу та бүхэн өөрийгөө бушуухан үзэх сэн гэж тэсэж ядан байгаа нь ойлгомжтой. Гэвч ганцхан буюу өдий төдий олон үг сонсож, бас өчүүхэн хэсэг цагийг тэсвэрлэн хүлээж соёрхоно уу. Судсаар чинь тайж язгууртны сайн угсаатны цус урсаж байгаа эрхэмсэг сайхан ахайтан, эрэлхэг дайчид та бүхэн бүгдээрээ миний зургийг үзнэ. Гэвч та нарын дунд дорд гарлын хэн хүн байвал цагаан хана туурганаас өөр юу ч үзэхгүй. Та бүхний сайн язгууртны нүдийг нээж соёрхоно уу гээд Уулиншпигель хөшгөө нээгээд үргэлжлүүлэн:

	— Дээд төрлийн сайн язгууртан, ахайтан, ноёд л энэ зургийг үзнэ. Одоогоос аваад та бүгд: эгэл тариачин эр шиг зураг таньдаггүй сохор эсвэл зургийг таньж мэддэг юм байна-ёстой тайж язгууртан мөн болохоо харуулна гэлээ.

	Бүгдээрээ гөлрөн ширтэцгээж, үнэхээр сайхан харагдаж байна гэлцэн, бие биедээ хуурмагаар өөрсдийн зургийг зааж, таньж байгаагаа хоорондоо дэмий л шагшин ярьцгаана. Үнэндээ тэд нүцгэн хана туурга л харахаас биш, юу ч үзэхгүй байсан болохоор сэтгэл нь гутрангуй байцгаав.

	Тэгтэл энд байсан нэг алиа шогч, гэнэт гурван тохой өндөр үсэрч харайгаад, хонхнуудаа хоржигнуулан бархирсан нь:

	— Би хамгийн дорд, доромжлогдсон тариачин хар хүн болог. Юу ч атугай би бүрээ үлээж, хэнгэрэг дэлдэж нэг л юм тунхаглая: — «Энд цулгуй, нүцгэн цагаан, хоосон хана туурганаас өөр юу ч үзэгдэхгүй байна! Бурхан тэнгэр, ариун санваартан та бүгд намайг өршөөн туслагтун!» гэжээ.

	— Тэнэг мангуу нар ирэхэд тэнэгэр ухаан нь зайлж одох хэрэгтэй гэж Уулиншпигель хэлэв.

	Түүнийг ордноос бүр гарч явахад нь газрын эзэн гүн өөрөө барьж аван

	— Тэнээг, тэнэг хорвоо дэлхийгээр тэнэн явж, хоолойныхоо хэрээр сайн сайхныг магтаж, тэнэг юмыг ёжлон доромжилно. Ийм эрхэмсэг чухаг ахайтан, алдар хэргэмтэй сайд ноёдын өмнө ардын ёс, уламжлалын дагуу, тайж нарын ихэмсэг, биеэ тоосон байдлыг шүүмжлэн дооглохоор шийджээ. Хэзээ нэгэн цагт задгай амнаасаа болж дүүжлүүлнэ шүү гэж хэлэв.

	— Хэрэв алтан олс байдаг сан бол намайг харахтай зэрэг л айсандаа болоод хэсэг хэсгээр тасран бутарчихна гэж Уулиншпигель хариулав

	Газрын эзэн гүн арван таван флорин өгч

	— Май, чи анхныхаа хэрчмийг аваг гэв.

	— Өгөөмөр сэтгэлт танд үнэн голоосоо баярлалаа. Замын дагуух гуанз бүр шижир алтан утас нэг нэгийг авч тэдгээрийн овжин зальт эзэд мондиудыг Крез30 шиг олз омгийн эзэн болтол нь баяжуулна гэжээ.

	Ингээд ёрдойсон өдтэй малгайгаа ихэмсэгхэн духдуулж илжгэн дээрээ хөгжилтэйхэн үсрэн мордоод давхин одов.

	
LVIII

	Модны навчис шарлаж, намрын хонгор салхи үе үе сэвэлзэнэ Катлина нэг-хоёр цагийн дайтай хэсэг зуур ухаан саруул байдаг байж. Клаас ийм үед бурхны сүнс, хайр өршөөл ивээн иржээ гэж хэлдэг байв. Тийм үедээ Катлина Нелег олон зуун бээр газар талбай, гудамж, орон байшинд ч хүртэл юу болж байгааг үг болон хөдөлгөөний увдnс ид шидээр харж чаддаг болгодог байв.

	Мөн энэ өдөр ч Катлина ухаан саруул байж Клаас, Сооткин, Нелегийн хамт шар айраг дээрээс нь хийсэн бnн идэцгээж байв.

	— Өнөөдөр цог жавхлант эзэн хаантан Тавдугаар Карл, хаан ширээнээс бууж байгаа, Неле, хонгор минь одоо Брюссельд юу болж байгааг харж мэдэх боломж байна уу? хэмээн Клаас хэлэв.

	— Хэрэв Катлина хүсвэл харж болно гэж Неле хариулав.

	Катлина түүнийг вандан дээр суулгаад увдист үг, хөдөлгөөнөөрөө Нелег аажуухан гүн нойрсуулжээ.

	— Цэцэрлэг дэх бяцхан байшинд ор, энд эзэн хаан Тавдугаар Карл байх дуртай гэж Катлина түүнд тушаав.

	— Одоо би бяцхан ногоон танхимд байна гэж Неле амьсгаадах мэт аяархан хэлээд, — Энд тавин дөрөв орчим насны буурал, халзан, цагаан шар сахалтай, урт эрүүтэй хүн сууж байна. Түүний борхон нүдний нь харцнаа заль мэх, харгис хэрцгий, хуурамч сайн хүний төлөвтэй ажээ. Энэ хүнийг «цог жавхлант ариун эрхэмсэг» гэж нэрлэнэ. Тэр салхинд цохиулж ханиалгах бөлгөө. Дэргэд нь том толгойтой, сармагчин шиг муухай, өөр нэг залуу хүн зогсож байна. Тэр бол миний Антверпенд үзсэн ван Филипп мөн. Цог жавхлант хаан түүнийг урьд шөнө гэртээ хоносонгүй гэж аашлан үглэж байна. «Яагаад гэвэл адгийн муухай амьтад цугладаг нүхэнд, бузар янхан эмийг олох гэж л тэр ээ» хэмээнэ. Үснээс чинь архичин цугладаг газрын үнэр ханхалж байна, үйлдэж байгаа явдал чинь хаан хүний нэр төрд зохимжгүй, чамайг анхилуун үнэрт усанд угаасан торго шиг зөөлөн арьстай энхрийлэм сайхан бие, алдар цуутай бөгөөд өөрт чинь дурласан сайхан хатагтайн гар үйлчлэхэд бэлэн байна гэж тэр хүүдээ хэлнэ. Харин түүнд хөлсний согтуу цэргүүд тэвэрч байгаад орхисон хир буртгаа угааж амжаагүй ямар нэгэн гахай шиг бүсгүй таатай юм. Түүнд, үгүй гэж хэлэх нэг ч охин, эр нөхөртэй эхнэр, бэлэвсэн авгай байхгүй: өмхий, өөхөн дэнгээр биш, харин үнэртэн хүжис ханхлуулсан, гэрэлтүүлэгчээр янаг амрагийнхаа баясгаланг гэрэлтүүлдэг тийм хамгийн гоо сайхан, нэр төртэй хатагтай нарын дундаас нэг нь ч үгүй гэхгүй билээ.

	Ван цог жавхлант хаантанд юм бүхэнд хэлсний нь үг дуугүй ёсчлон дагана гэж хариулж байна.

	Цог жавхлант хаантан ханиалгасаар, жимсний халуун дарс хэд дахин балгав.

	«Одоо чи, миний өөрөөр чинь толгойлуулах гэж байгаа холбооны Ерөнхий улс-хамба ламтнууд, тайж нар, хотын иргэдийг үзнэ, тэдний дунд хэзээ ч дув дуугүй байдаг Ораны Вильгельм, нэр төрд дуртай Эгмонт, баргар царайтай Горн, арслан шиг эрэлхэг зоригтой Бредероде болон Алтан руно31 гэдэг одонгийн эзэд ноёдыг чи үзнэ» гэлээ.

	Дараа нь хаантан ярианыхаа өнгийг өөрчилж ван Филиппт гуниглангуй хэлсэн нь:

	«Хүү минь би хаан ширээгээ чамд зориулан өгч байгааг чи мэднэ шүү дээ.

	Би хэдийгээр ханиаж зогьсуулж байгаа боловч дэлхий нийтийн өмнө аугаа ихээ харуулж олон түмэнд үг хэлнэ. Зогьсуулж байгаа минь бүх насаараа, хэт их юм идэж байснаас болсон юм аа, хүү минь. Хэрэв чи миний үг хэлсний дараа хэдэн нулимс унагаахгүй бол төмөр шиг зүрхтэй хүн болохоо харуулна» гэв.

	«Эцэг минь би уйлна» гэж ван Филипп хариулав. Цог жавхлант хаан, Дюбуа гэдэг зарцдаа:

	«Дюбуа, би зогьсуулаад байна, хэсэгхэн ёотон дээр мадер архи дусаагаад аль. Олны өмнө үг хэлэхэд дахин битгий зогьсуулаасай даа. Өчигдрийн галуу нухаж байгаа бололтой. Ер болж өгөхгүй байна. Орлеаны дарс нэг аяга уудаг ч юм бил үү? Үгүй, хэрэггүй. Жигтэйхэн нялуун юм. Сардин загас иддэг юм уу? Үгүй тостой. Дюбуа, бургон дарс өгөөч»

	Дюбуа хаанд дарс өгөөд хундан улаан өнгөтэй хамба хилэн хувцас өмсгөж, мөрөн дээр нь хоргой нөмрөг нөмөргөж, илдээр бүслээд, очирт таяг, бөмбөрцгийг гарт нь атгуулж титэмт малгайг нь өмсөв.

	Цог жавхлант хаан танхимаас гадагш гараад жаахан илжиг унаж, хойноос нь ван Филипп, ордны хэдэн шадар дагаж явна. Энэ чигээрээ тэд их харш ордыг чиглэн явна. Тэд нэг тасалгаанд өндөр гоолиг биетэй, чинээлэг сайхан хувцастай хүнтэй уулзсан нь Оранский ажээ.

	«Бүл дүү Вильгельм чи намайг юу гэж тайтгаруулах вэ?» гэж цог жавхлант хаантан асуув.

	Гэтэл тэр эс хариулав.

	Цог жавхлант хаантан хилэгнэсэн ч юм шиг, алиалж байгаа ч юм шиг:

	«Бүл дүү минь чи бүр үүрд хэлгүй бол оо юу? Хөгшин хүүрт ч үнэнээ хэлэх хэрэгтэй байхад ч тэр үү? Хаанчлах уу, эсвэл хаан ширээнээсээ буух уу? Дуугүй минь, хэлээч» гэж хэлнэ.

	«Ариун цог жавхлант хаантан минь ээ, өвөл болоход хамгийн мундаг царс ч навчсаа гүвдэг шүү дээ» хэмээн тэр өндөр нь хэлэв.

	Гурван цагийн харанга дэлдэв.

	«Алив, Дуугүй минь, мөрийг чинь түшье»

	Эрхэмсэг цог жавхлант хаан түүнтэй болон бараа бологчдынхоо хамт их танхимд орж, эргэн тойрон торго, хондон улаан хивсээр бүрхсэн лавирт индэр дээр суужээ. Энд гурван хаан ширээний: дундах нь цог жавхлант хааных бөгөөд арай гоёмсог чимэглэсэн түүний дээр эзэн хааны титэм байна. Ван Филипп нөгөө хаан ширээнд, гурав дахь нь хатан хаанд зориулжээ. Зүүн баруун талаараа хивсэн бүтээлэгтэй вандан дээр улаан хувцастай ноёд сууна. Тэдний хүзүүнд тэнгэрийн алтан хурга зүүлттэй байна. Ар талаар нь олон ноёд зогсоцгоосон нь ноёд, эрхэмсэг дээд язгууртан байгаа бололтой. Хаан ширээний өөдөөс харсан, ямар ч бүтээлэггүй вандан дээр цэмбэн хувцастай улс сууж байна. Энэ бүх зардал тэдний нуруун дээр тохогдон байгаагаас тэд ийн хувцаслажээ гэж ярилцаж байхыг би сонслоо. Цог жавхлант хааныг хүрэлцэн ирмэгц бүгдээрээ бослоо. Эзэн хаан суугаад мөн бүгдээрээ сууцгаа гэж дохив.

	Нэг өвгөн аажуухан удаан ярив. Дараа нь нэг ахайтан, харвал хааны хатан бололтой. Цог жавхлант хаантанд нэг л их юм бичсэн маажинтай хуйлаастай цаас барьсанд эзэн хаантан ханиалгасаар түүнийг аяархан бүдэг дуугаар уншиж эхэлсэн нь:

	«Испани, итали, нидерланд, англи, африкаар би их явсан. Энэ аялал бурхны аврал ивээлийг мандуулах, манай зэвсгийн хүч, миний ард түмний сайн сайхны төлөө байжээ» гэв.

	Дараа нь тэр өөрийгөө нас ахиж ядраад Испанийн хааны титэм мөн түүнд харьяалагдсан жонон, гүн, баронтны харьяа нутгуудыг хүүдээ шилжүүлж өгье хэмээн санав гэж удаан ярьж тунхаглав.

	Ингээд өөрөө уйлахад нь цөм дагалдан уйлав.

	Ван Филипп суудлаасаа өндийн босож, өвдөг сөгдөн хэлсэн нь:

	«Энэ титмийг цог жавхлант хаантан та өөрөө эдлэх чадалтай байхад таны гараас би яаж түүнийг авч зүрхлэх бил ээ!» гэв.

	Дараа нь эзэн хаантан хивсээр бүтээсэн вандан дээр сууж байгаа ноёдод хандаж нааштай сайхан үг хэл гэж хүүгийнхээ чихэнд шивнэв.

	Филипп босолгүй өндийж, их л ярвагар байдлаар: «Би, Францаар юу хэлж байгааг ойлгох төдийхөн мэдэх боловч, ярьж чадахгүй. Иймээс Гранвеллын их хамба лам Аррасский миний оронд юу хэлэхийг нь та бүгд соёрхоно уу?»

	«Хүү минь тусгүй үг хэллээ» гэж цог жавхлант хаан хэлэв.

	Үнэхээр ч цугларагсдын дунд дургүйцэн гүнгэнэх байдал гарч залуу ван хэчнээн ихэмсэг, тэхүүн байхыг харцгаажээ.

	Дараа нь эзэн хаантанд магтаал уншиж хааны хатан үг хэлсний хойно их настай өвгөн доктор үг хэлэх болж, үгээ хэлж дуусмагц хаантанд гараа дохин талархал хүргэв. Бүхий л албан болон амины үг хэлж дуусмагц хаантан иргэддээ өөрт нь өргөсөн тангараг үеэ өнгөрөөснийг зарлаад түүнээ батлах албан баримт дээр үсэг зурж хаан ширээнээс босож хүүдээ шилжүүлж өгөхөд танхимд байсан бүх хүмүүс бүгдээрээ уйлцгаав. Эзэн хаантан шадар бараа бологчдынхоо хамт цэцэрлэгт байгаа бяцхан байшинд орцгоов.

	Эндээ тэд дангаараа хоцроод ногоон танхимд орцгоож хаалгаа түгжиж эзэн хаантан эгштэлээ хөхрөн инээж, хөхрөхгүй байгаа ван Филиппт хандаж;

	«Тэр улсуудын сэтгэлийг нь хөдөлгөе гэвэл ялихгүй юм хэрэгтэй байгааг чи үзээ биз дээ гэж цог жавхлант хаантан инээж, зогьсуулан хэлэв. Хэчнээн их нулимс урсав аа! Тэр бүдүүн Маас төгсгөлийн дэлгэрэнгүй урт үг хөврүүлснийхээ дараа, тугал шиг енгинэснийг яана гээв. Чиний ч гэсэн сэтгэл хөдөлсөн боловч нэг л их юм болоогүй байх аа. Ард түмнийг хүндлэх ёстой үзвэр чинь энэ шүү дээ. Хүү минь, бидний янаг амраг манд хэчнээн л үнэтэй бол бид төчнөөн их хайртай байдаг. Ард түмэн ч мөн адил. Бид тэдний арьсыг хэчнээн л хуулах тусам тэд биднийг төчнөөн хайрлана. Германд бол би шинэтгэлийг тэсвэрлэж байсан. Нидерландад түүнийг ширүүхэн хавчин мөрдөж байв. Хэрэв Германы хаад католик хэвээрээ байсан бол би өөрөө тэдний эзэмшлийн газрыг хурааж авах гэж лютерийн мөргөлд орох сон билээ. Гэтэл тэд Ром - католикийн мөргөлд намайг үнэнч гэж итгэдэг агаад тэднийг орхисон гэж харамсдаг. Миний ачаар Нидерландад аль сайн нэр төртэй эрчүүд, хамгийн сайн сайхан эмэгтэй, тавин мянган хүн-цөм тэрсүү үзлийн төлөө амь үрэгдсэн. Одоо би хаан ширээг орхиж байна. Харин тэд гуньж гутарцгаана. Хөрөнгө хурааснаас гадна би тэндээс Энэтхэг буюу Перу улс өгөхөөс илүү мөнгө олж авсан байхад эд намайг алдлаа гэж сэтгэл гутарч байна. Би Кадзаны найрамдлын гэрээг зөрчсөн, би Гентийг багалзуурдаж дараад, надад саад болох бүхнийг устгаж эрх чөлөө, ямба хэргэм бүгдийг миний түшмэдийн эрх мэдэлд захируулсан байхад, эргүү тэнэгүүд өөрсдөд нь нум харвах, зүүх, баяр жагсаалын үеэр тасгийнхаа тугийг авч явахыг зөвшөөрсөн болохоор өөрсдийгөө чөлөөтэй гэж үздэг байна. Тэд, эрх барих захирагчийн гарыг мэдэрч, торонд амарлингуй байж, намайг магтан дуулж харамсан уйлцгааж байна. Хүү минь, тэдэнтэй аман дээрээ өршөөлт хаан шиг, хэрэг дээрээ хатуу ширүүн над шиг л бай. Хазах цаг болоогүй байхад долоож бай. Тэдний чөлөөт байдал, эрх зэргийг эрхэмлэж байхыг үргэлж тангараглаж бай. Харин аюултай гэж мэдвэл дор нь гишгэл. Номхон гараар битгий хүр. Тэгвэл тэд-төмөр гэж мэд гэтэл хүндхэн нударгаар чи бяц цохивол шил шиг бутарчихна. Тэрсүү үзэлтнийг католик мөргөлийг хэрэгсэхгүй боллоо гэж устгах биш, харин Нидерландад манай байдлыг муутгаж магадгүй гэж устгаж бай. Гурван давхар титэмтэй пап ламыг тэтгэгчид, зөвхөн ганцхан титэмтэй хаадыг амархан чадна. Над шиг чөлөөтэй бишрэлийг, эд хөрөнгийг хураалгадаг цог жавхлант эзэн хаантныг доромжилсон болговол бүх насаараа, миний адил өв хөрөнгө залгамжлан авч байх болно. Тэгээд хаан ширээнээсээ буух буюу нас нөгчих өдөр ирвэл: «Мөн сайн хаантан байсан даа!» гэж хэлээд уухилан уйлцгаана»

	— Цаашид би юу ч сонсохгүй байна. Учир нь цог жавхлант ариун хаантан орон дээрээ хэвтээд нойрсож байна. Ихэмсэг тэхүүн ван Филипп түүнийг хайргүй харцаар харж байна гэж Неле хэлэв.

	Ингэж хэлсний нь дараа Катлина түүнийг сэрээлээ.

	Чингээд Клаас, зуухны гүнд дүрэлзэх галыг бодлогошрон ширтэнэ.

	
LIX

	Уулиншпигель Гессений газрын эзэн гүнгийнхээс гараад шилтгээний өмнөх талбайг хөндлөн явахдаа ордны ноёд, ахайтан нарын уур хилэнт царайг хараад ч сэтгэл нэг их огт зовсонгүй.

	Люнебургийн жононгийн эзэмшлийн газраар явж байхдаа Smaedelyke broeders нарын хэсэг Слейсын хөгжүүн Фламанд нартай учрав. Фламандчууд Герман улсад жилд нэг удаа очихоор долоо хоног бүрийн бямба гарагт жаахан мөнгө хуримтлуулан хадгалдаг байжээ.

	Тэд амбахтын мундаг том моринд хөллөсөн задгай тэргэнд сууцгааж дуу дуулан Люнебургийн жононгийн тал нутаг, намагт замаар ажиггүй явж байв. Тэдний нэлээд нь хийл, бүрээ, хуур, лимбээр тоглож тун их хачин чимээтэй явна. Тэрэгний хажуугаар rommel-pot хөгжим тоглон бүдүүн хүн зэрэгцэн явааг бодвол бага зэрэг турах санаатай ажээ.

	Уулиншпигелийн халаасандаа хангинасан зоостой явж байгаа тэр үед тэд эцсийнхээ флориныг дуусаж байв. Тэд түүнийг зуушны газар оруулаад зочилсонд Уулиншпигель дургүйцсэнгүй. Гэвч тэр хөвгүүд хоорондоо нүд ирмэн инээлдэж аяганд нь нэмж хийж байхыг ажаад өөрийн нь эсрэг нэг юм хийх бололтойг тааварлан хаалганы гадаа гарч, юу ярьж байгааг чагнавал:

	— Энэ бол газрын эзэн гүнгийн зураач бөгөөд зураг зурсны хөлсөнд, мянга гаруй флорин авсан юм. Сайн гэгч зочилъё, хоёр дахин илүү юм олж авна гэж бүдүүн хэлж байхыг сонсов.

	Даший шоог! гэж бусад нь хариулав.

	Уулиншпигель эмээлтэй илжгээ, мянгаад алхам газар байгаа ойрын байшинд хөтөлж аваачаад, нэг охинд харуулахаар хоёр патар өгчээ. Тэгээд зуушны газар буцаж ирээд, нөгөө хэсэг хүний дунд очиж дув дуугүй суув. Тэр аяганд нь нэмж өгөөд ундаанд түүний төлөө мөнгө төлсөөр байв. Уулиншпигель, гүнгийн алтан зоосыг халаасандаа хангинуулан нэг тариачинд илжгээ арван долоон мөнгөн талериар32 худалдав гэжээ.

	Эд бүгд бүрээ, бишгүүр, rommel-pot зэрэг хөгжмийн аялгуугаар цаашаа явж элбэг дэлбэг найрлан цэнгэж зам дагуудаа тааралдсан өөрсдөдөө таатай санагдсан бүх эмэгтэйчүүдийг хамт авч явав. Тэд арга буюу ийм байдлаар олон хүүхэд төрүүлжээ. Уулиншпигелийн тохиолдлын найз бүсгүй ч эцэст нь бас хүү төрүүлээд «Эйленшпигельхэн» гэж нэрлэжээ. Германаар бол толь, ууль гэсэн үг бөгөөд тэр герман эмэгтэй болохоор гэнэтийн тохиолдлын нөхрийнхөө нэрийн учрыг сайн ойлгохгүй байжээ. Бас тэр хүүг, түүнийг бий болгосон цагийг дурсан тийм нэр өгсөн байж ч болох юм. Тэр бол Саксоны Книттингенд төрсөн хэмээн хуурмаг нотолдог Эйленшпигель мөн билээ.

	Тарган моринд хөллөсөн тэрэг нь гацаа тосгон, гуанзыг дайран өнгөрөх замаар давхина. «In den Ketele» — «Тогоонд» гэсэн хаягтай нэг гуанзны дэргэд тэд зогсоцгоов. Тэндээс даанч сайхан хоолны үнэр ханхална.

	Тэр дэн буудлын эзэнд бүдүүн ойртож очоод, Уулиншпигель руу хуруугаараа зааж:

	— Энэ бол гүнгийн зураач, бүгдийг төлнө гэв.

	Дэн буудлын эзэн Уулиншпигелийг хараад, тэгж харсандаа сэтгэл нь ханажээ. Флорин, талерын хангинах чимээгээр, ширээнд амтат, тансаг хоол ундыг өржээ. Уулиншпигель, юуг ч алгассангүй. Халаасанд нь нөгөө зоос хангинасаар л байв. Түүнээс гадна тэр, малгайгаа алгаараа дарлан, тэнд л хамгийн их сан хадгалаастай бий гэж өгүүлэв. Ийнхүү найр хоёр бүтэн хоног үргэлжилж, нөгөө наргианчид Уулиншпигельд хандаж:

	— Тооцоогоо хийгээд, мөнгөө төлж, цаашаа явцгаая гэхгүй байв.

	— Үхэр оготно, бяслаг дотор сууж байгаад явах гэж үү дээ гэж Уулиншпигель хариулав.

	— Үгүй.

	— Хүн сайн хоол ундтай байхдаа, гудамжны тоос, хануур хорхойгоор дүүрсэн шалбаагийн усанд татагдана гэж үү дээ?

	— Үгүй.

	— Тэгвэл миний флорин, талер, бидний сэтгэлийг хөгжөөдөг ундыг хоолой руу маань дамжуулдаг цорго болсоор байхад, эндээ суугаад л байя.

	— Чингээд буудлын эзэнд дарс, хиам дахин авчирч өгөхийг тушаав.

	— Би үнийг төлнө. Учир нь одоо би газрын эзэн гүн гэж Уулиншпигель хоол идүүтээ хэлэв. — Миний халаас хоосорвол найз нар минь та нар яах вэ? Миний малгайн хүрээ оройд шидээстэй байгаа алтан зоосыг авч хэрэглэх болно биз дээ.

	— Алив тэмтэрч үзье! гэж тэд бархиралдав.

	Тэд ихэд бахархан шүлсээ залгицгааж, алтан зоосны хэмжээтэй зоосыг тэмтчин үзнэ. Гэтэл нэг нь маш шуналтай тэмтрэхэд Уулиншпигель:

	— Жаахан азнаарай, халамгай саальчин минь саах цаг арай болоогүй байна гээд малгайгаа булааж авав.

	— Тэр хүн, малгайныхаа талыг надад өгөөч гэж гуйв.

	— Үгүй. Юу гэвэл чи тэнэг толгойтой болчихно: Нэг тал нь гэрэлтэй, нөгөө нь харанхуй болно.

	Ингээд буудлын эзэнд малгайгаа өгч

	— Халуун байна, малгайг минь эндээ хадгалж бай. Гадагшаа хашаанд гараад ирье гэв.

	Буудлын эзэн малгайг авч, Уулиншпигель гудамжинд гарч илжигнийхээ байгаа газар очиж илжгээ унаад Эмден рүү сайхан хатиргаж гарав.

	Түүнийг эгж ирэхгүй болохоор нөгөө хамт архидагсад нь:

	— Тэр зугтжээ! Хэн мөнгийг нь төлөх юм бэ? гэж шуугилдлаа.

	Буудлын эзэн айн сандарч үлдээсэн малгайг нь хутгаар ханзалж үзэхэд малгайн эсгий, дотрын хооронд алтан зоосны оронд хэдэн жижигхэн зэс зоос байв.

	Тэгэхлээр уур нь шатсан эзэн Уулиншпигелийн нөхөд рүү хандан:

	— Луйварчид, зальтай хогууд, дээлээ тайлцгаа. Үгүй бол та нарыг явуулахгүй, цамцнаасаа бусдыг цөмийг тайл! гэж хашхирлаа.

	Ингээд тэд хувцсаа өгч төлөөд, уул хөндийгөөр дан цамцтайгаа явцгааж, юу ч болсон морь тэрэг хоёроосоо салахгүйг хичээцгээжээ.

	Замд тохиолдсон аянчид тэднийг өрөвдөн талх, шар айраг, заримдаа мах ч өгдөг байв. Учир нь тэд, дээрэмчинд тонуулчихлаа гэж хэлжээ.

	Тэр бүх кампаниудад ганцхан хос өмд үлдсэн ажээ.

	Тэд дан цамцтайгаа Слейст буцаж ирсэн боловч rommel-pot тоглож тэргэн дээрээ бүжиглэцгээж байжээ.

	
LX

	Уулиншпигель энэ үед Люнебургийн жононгийн нутгийн намаг балчиг, нам дор газраар, Иефийн нуруун дээр шогшиж явав. Тэр жононг фламандчууд Water-Signorke (Усан ноён) гэцгээдэг байсан нь нутагтаа тун ч их чийгтэй гэх болжээ.

	Иеф Уулиншпигелийн үгийг нохой шиг дуулдаг байв. Тэр шар айраг уух буюу унгарын циркийн жүжигчнээс хавьгүй сайн, хөгжмийн аялгуугаар бүжиглэн, эзнийхээ өчүүхэн төдий дохиогоор үхсэн юм шиг болох буюу нуруугаараа сунаж хэвтэнэ. Люнебургийн жонон Уулиншпигелийг Дармштадад Гессений газрын эзэн гүнгийн дэргэд тун муухайгаар доромжлон ёжилсон гэж галзуу юм шиг хилэгнэсэн учир түүний эзэмшлийн газар нутаг дээр Уулиншпигель дүүжлэгдэх аюулд тулгарчээ.

	Гэнэт нэг мэдэхэд нь тэр жонон өөрөө ойртож явав. Жонон хүч түрэмгийлдэг хүн гэдгийг мэддэг болохоороо тун сүрхий зүрх алдан сүрджээ.

	Айсандаа илжигтэйгээ ярьсан нь:

	— Харж байна уу, Иеф ээ, Люнебургийн сайн язгуурт жонон айсуй. Хүзүүнд минь хатуу олс нухаж байх шиг. Хүзүүг минь алуурчин маажихгүй байгаа даа гэж найдах нь маажих нэг хэрэг, дүүжилнэ гэдэг бас нэг хэрэг шүү. Иеф минь чи бодооч, бид хоёр яг л ах дүү шиг, хоёулаа тэсэж ядан өлсгөлөн, хоёулаа урт чихтэй билээ. Намайг алдвал ямар сайн нөхрөөсөө хагацсанаа бодоорой.

	Уулиншпигель нүдээ арчиж, Иеф орилов.

	— Бид хоёр зовлон жаргалаа эвтэйхэн хувааж, аль байдгаараа хамт амьдарч байна гэж Уулиншпигель үргэлжлүүлнэ. Илжиг өлсөж орилсоор л байв. Тэгээд чи өөрийнхөө эзнийг хэзээ ч мартахгүй биз ээ. Юу гэвэл нийтийн баяр баясгалан, нийтийн гуниглалаас илүү найрамдлыг бэхжүүлдэг юу ч үгүй билээ. Иеф нуруугаараа хэвт гэв.

	Дуулгавартай илжиг ёсоор дагаж хэвтсэнд жонон ноёнтон илжигний дөрвөн туурай өөдөө торолзоод, Уулиншпигель гэдэс дээр нь сууж байхыг харав.

	— Чи энд юу хийж байгаа юм бэ?

	Би сүүлчийнхээ зарлигт чамайг бузар муухай хөлөөрөө миний газар нутаг дээгүүр гишгэж явбал дүүжлэн цаазална гэж хориглосныг чи мэдээгүй юү? гэж жонон ойртож ирээд хашхирав.

	— Ноёнтон минь өршөөгөөч ээ. Та намайг өрөвдөөч ээ! гэж Уулиншпигель хариулаад илжгээ зааж: — Өөрийнхөө дөрвөн баганын дунд амьдран байгаа хүн эрх болоод хуулиар чөлөөтэй байдаг гэж та мэднэ шүү дээ гэв.

	— Миний эзэмшлийн газраас зайл. Эсвэл дүүжилнэ шүү гэж жонон хариулав.

	— Ай, сайн язгуурт эзэнтэн минь, нэг хоёр алтан зоосоор далавчилсан байвал энэ газар нутгаас хэчнээн хурдан дэгдэн зайлах сан билээ.

	— Муу шаар, миний тушаалыг зөрчсөн чинь багадаад, бас надаас мөнгө гуйхыг зүрхэлнэ гэнэ ээ?

	— Яая гэх вэ дээ, эрхэмсэг ноёнтон. Булааж авч чадахгүй хойно арга буюу гуйж байна.

	Жонон түүнд флорин хаяж өгөхөд Уулиншпигель илжгэндээ хандаж:

	— Иеф бос, ноёнтон жононд таларх гэв.

	Илжиг босон харайж орилов. Дараа нь тэр хоёр далд оров.

	
LXI

	Сооткин Неле хоёр бяцхан овоохойныхоо гэгээвчний дэргэд сууж гудамж руу ширтэнэ.

	— Хонгор минь, миний хүү Уулиншпигель ирж яваагүй байгаа даа? гэж Сооткин асуув.

	— Алга аа. Бид тэр муухай тэнүүлчтэй дахиж уулзахгүй байх аа гэж Неле хариулав.

	— Неле минь, түүнд битгий уурлаарай. Харин түүнийг хайрлаач ээ. Тэр чинь, орон гэргүй хөөрхий амьтан хаана нэг газар тэнэж л яваа шүү дээ гэж Сооткин хэлэв.

	— Бодвол төрсөн гэрээсээ арай баян нэг айл, ямар нэг сайхан хатныд орогноо биз ээ.

	— Би түүний төлөө баярлах санжээ. Шарсан хөөндэй ч идэж суугаа байж ч магадгүй гэж Сооткин хэлэв.

	— Хэн хүн түүнийг чулуугаар хооллох сон. Тэгвэл гэртээ эргэж ирэх сэн байгаа даа! гэж Неле бархирав.

	Сооткин инээн хөхөрч:

	— Үр минь юу болоод чи ингэж уурлаад байна вэ? гэв. Модны гишүү боож байсан Клаас тэр булангаас:

	— Энэ чинь түүнд сэтгэлээ бүүр өгчхөөд байгааг харахгүй байна гэж үү дээ?

	— Чи ер нь яасан олхиогүй муухай зальтай охин бэ! гэж Сооткин хашхираад, — Ганц ч үгээр илчлээгүй шүү! Охин минь, чи түүнд чин сэтгэлтэй юм биз дээ? Үнэнээ хэлээч дээ.

	— Гайгүй ч байна гэж Неле хариулав.

	— Сайн нөхөртэй болно доо чи. Том амтай, хоосон гэдэстэй, задгай амтай, флориныг үрэхдээ мэргэн, амьдралдаа ганц ч улаан мөнгө шударга хөдөлмөрөөр олоогүй. Тэнүүлч юм шиг үргэлж замаар л хэсэж явдаг сайн нөхөртэй болно доо гэж Клаас хэлэв.

	Гэтэл Неле гэнэт час улаан болчхоод ууртайяа сөрж хэлсэн нь:

	— Яагаад та нар тэгээд түүнийг сайн хүн болгоогүй юм бэ?

	— Харж байгаа биз, охиныг минь уйлуулчихлаа, дуугүй бай л даа нөхөр минь гэж Сооткин хэлэв.

	
LXII

	Нюрнберг хүрээд Уулиншпигель өөрийгөө, өвчин бүгдийг анагаадаг, ходоодыг бүр ч сайхан цэвэрлэдэг, халуун хижгийг алдартай номхруулагч, бүхэнд алдаршсан, тахлаас чөлөөлөгч, хамууг хэнээс ч илүү ялдаг аугаа их эмч хэмээжээ.

	Эмнэлгийн газраар олон өвчтөн хэвтэж, чухам яахаа мэдэхгүй байжээ. Уулиншпигель ирснийг сонсоод өвчин бүхнийг анагаадаг гэж ярилцах нь үнэн эсэхийг мэдэхээр уул эмнэлгийн газрыг харгалзан хариуцдаг хүн гүйн ирж

	— Хамгийн эцсийнхээс бусдыг цөмийг нь эдгээнэ гэж Уулиншпигель хариулав. — Гэвч бусад бүх өвчнийг эдгээсний тул хоёр зуун флорин өгнө гэж амлагтун. Би тэгвэл танай бүх өвчтөн бүрэн эдгэж эмнэлгээс гарлаа гэж хэлтэл улаан мөнгө ч авахгүй.

	Маргааш нь тэр их догь ихэмсэг бөгөөд эрдэмтний дүртэй, сүрхий итгэл дүүрэн харцтай, эмнэлэг дээр хүрч ирэв. Өвчтөний хэвтэж байгаа танхимд ороод, өвчтөнийг үзэж явахдаа хүн бүрийн чихэнд бөхийн шивнэж:

	— Надаас сонссон юмаа хэнд ч хэлэхгүй гэж тангарагла аа. Чи ямар өвчтэй юм бэ? гэсээр байв.

	Өвчтөн, хэнд ч хэлэхгүй гэж түүнд тангараглана.

	— Учир юу гэвэл, би та нарын нэгийг шатааж чандраар нь гайхамшигтай сайхан эм хийж бусдад нь өгөх ёстой юм. Эмнэлгийн газраас өөрөө гарч чадахгүй хүнийг л шатаана. Маргааш би харгалзан хариуцагчтай хамт ирээд эмнэлгийн өмнөх гудамжинд зогсож та бүхэнд: «Өвчтэй биш хүн, юмаа аваад гудамжинд гар!» гэж хашхирна гэж Уулиншпигель хэлжээ.

	Маргааш өглөө нь Уулиншпигель хэлснийгээ хийв.

	Бүх өвчтөн: доголон, хэрэх өвчтэй, уушгины өвчтэй, халуун хижиг өвчтөн нэгэн зэрэг гудамжинд гарахаар босоцгоож, арван жил ч орноос босоогүй өвчтөн хүртэл гарцгаажээ.

	Харгалзан хариуцагч, тэднээс бүгдээрээ эрүүл нь үнэн үү, үнэхээр гүйж чадах юм уу? гэж асуув.

	— Аль нэг хоцорсон хүнийг гадаа хашаанд шатааж байгаа байх гэж итгэн бодоод, бүгдээрээ тийм, тийм! гэж бархирцгаав.

	— За, өгөх юмаа өг, эд бүгд гудамжинд байна. Цөм эрүүл гэцгээж байна гэж Уулиншпигель хэлэв.

	Ингээд хоёр зуун флорин аваад хурдхан шамдан зайлав.

	Гэтэл нөгөө өдрөөс нь эхлэн өвчтөн бүр муудаж доройтоод эрүүл цэнгэг салхинд гарч эдгэсэн ганцхан хүнээс бусад нь эмнэлэгтээ буцаж иржээ. Эдгэсэн хүн архи ууж согтон «аугаа их доктор Уулиншпигель мандтугай!» гэж хашхирсаар гүйж одов.

	
LXIII

	Тэр хоёр зуун флорин ийш тийшээ тарчих хүртэл Уулиншпигель Вена хотод ирээд тэрэг хийдэг эзнийд ажиллахаар оржээ. Тэр хүн ажилчдыгаа төмрийн дархны хөөргөөр муу ажиллавал их хэрцгий загнадаг байжээ.

	— Амжуул, амжуул! гэж тэр байн байн бархирна. Хөөрөгтэйгөө хойноос нь гүйц! Гүйцээрэй, гүйцээрэй! гэнэ.

	Нэг удаа эзнийгээ цэцэрлэгтээ байхад нь Уулиншпигель нэг хөөрөг аваад мөрөн дээрээ тавьж эзнийхээ араас явжээ. Ийм ер бусын үүрэгтэй явахыг нь хараад гайхахад нь Уулиншпигель тайлбарлаж учрыг хэлсэн нь:

	— Эзэн та, таны хойноос хөөрөгтэйгөө гүйц гэж тушаасан шүү дээ. Энийг тавьчхаад, нөгөөг авч ир гэх үү та?

	— Үгүй, найз аа, би чамд тэгж хэлэхгүй, наадах хөөргөө байранд нь аваачиж тавь гэжээ.

	Ингэж доромжлон шоглосонд нь эзэн өшөөгөө авах гэж шөнө дунд босоод мөн гар дорын ажилчдыг ажиллуулахаар сэрээдэг болжээ.

	— Эзэн минь, юу боллоо гэж биднийг шөнө дундаар сэрээдэг болов гэж дагалдах ажилчид асуудаг байв.

	— Миний заншил ийм юм аа, миний ажилчид эхний долоо хоног орондоо шөнийн хагасыг л өнгөрөөж байх ёстой.

	Уулиншпигель ханзан дээр унтдаг байв. Эзэн нь сэрээх гэж ирэхэд дэвсгэрээ мөрөн дээрээ тавиад төмрийн дархны газар иржээ.

	— Чи галзуурчихаа юу! гэж эзэн бархирав. Чи дэвсгэрээ юунд авч яваа юм бэ? гэхэд, 

	— Миний заншил ийм юм аа. Эхний долоо хоногт би дэвсгэр дээрээ унтдаг, хоёр дахь долоо хоногт нь дэвсгэр дороо унтдаг юм гэж Уулиншпигель хариулав.

	— За яамай. Гагцхүү надад бас нэг заншил бий: хэтэрхий ичгүүргүй ажилчдыг эхний долоо хоног газар дээр унтуулаад, хоёр дахь долоо хоногийг газар дор унтахыг зөвшөөрч хаалгаар түлхэж гаргадаг.

	— Юутай сайхан бэ, эзээн, тэгвэл зооринд торхтой шар айргийн чинь дэргэд үү? гэж Уулиншпигель хэлэв.

	
LXIV

	Тэрэгчин эзнийг орхиж Фландрид буцах замдаа, гуталчинд дагалднаар орсонд тэр хүн, гутлынхаа газраа ажиллахын оронд гудамжнаа торойн зогсох илүү дуртай ажээ. Уулиншпигель түүнийг гэрээсээ гарахаар хэдэнтээ завдахыг нь хараад, гутлын хоншоор яаж эсгэхийг асуужээ.

	— Бод, бог малын хойноос явдаг ямарваа нэгэн хүнд таарахаар том, жижиг хөлд тохируулан эсгэ гэж эзэн хариулав.

	— За, за, эзэн минь гэж Уулиншпигель хэлэв.

	Гуталчныг гараад явсны дараа Уулиншпигель, ер дөө л, гүү илжиг, бяруу, гахай, хонинд таармаар гутал эсгэжээ. Эзэн оёдлынхоо газар буцаж ирээд савхийг жижиг хэсэг болгож зүсчихсэнийг харан:

	— Балиартуулагч годил, чи юу хийж байгаа чинь энэ вэ? гэж бархирав.

	— Таны тушаал ёсоор л гэж Уулиншпигель хариулав.

	— Би чамд мал: үхэр, гахай, хонь, мал дагаж явдаг, хэн бүхэнд тохирмоор гутал эсгэхийг тушаасан, харин чи малын хөлд хийжээ.

	— Эзээн, азарган гахай, эм гахайн хойноос, мал бүхний ороо нь ордог цагт явахгүй хэний хойноос явах вэ: эр илжиг-эм илжигний хойноос, бух гунжны хойноос, хуц-эм хонины хойноос явахгүй яах вэ. Тийм биш гэж үү гэжээ.

	Ингээд л тэр, эндээс явж орох оронгүй хоцров.

	
LXV

	Дөрөвдүгээр сар гарлаа. Эхлээд дулаахан, сайхан байснаа хүйтэрч, тэнгэр, нас барагсдын тараалгын өдөр шиг бүрхэг болжээ. Уулиншпигелийн цөлөгдсөнөөс хойш гурван жил хэдийн өнгөрч, Неле найзыгаа өдрөөс өдөрт мөрөөдөн хүлээнэ.

	— Ай, яадаг билээ, хүйтрэлт цэцэглэж байгаа лийр, мэлрэг цэцэг зэрэг хаврын дулаанд итгэж эрт дэлбээгээ дэлгэсэн хөөрхий бүх ургамлыг минь баллачихна даа. Зам дээр цас унаж байна, миний зүрхийг ч цас бүрхэв. Хөгжүүн царайг гийгүүлж, улаан дээврийг улам улайлгаж, цонхны шилийг улам гялалзуулдаг, тунгалаг сайхан нарны хурц туяа яасан бил ээ? Тэнгэр, газар, шувуу болон хорхой шавжийг дулаацуулдаг нарны туяа хаана байна вэ? Ай, гуньж мөрөөдөн, хүлээж ядсандаа болж, өдөржин, шөнөжин дагжаад байх юм. Миний найз Уулиншпигель минь хаана байна аа чи!

	
LXVI

	Харин өлсөж даарсан Уулиншпигель Фландрийн Ренэ хүрээд, ийм байдалдаа огтхон ч гуньж гутралгүй, хошин шог, инээдмийн үгээр амь зуух арга сүвэгчлэн явав. Гэтэл тэр нь бүтэмж муутай хүмүүс юу ч өгөлгүй хажуугаар нь өнгөрнө.

	Цас, бороо, мөндөр, тэр аянчны нуруун дээр унаж, хүйтэн байлаа. Тосгоноор дайран гарахдаа яс мэрсэн нохой тааралдахыг хараад шүлс нь гоожно. Тэрээр флорин дуртайяа олох байсан боловч түүнийг мөнгөнийхөө саванд чухам яаж олж хийхийг мэдэхгүй байв.

	Өөдөө харж хайвал тагтааны байрнаас тагтаанууд дугуй цагаан юм унагах боловч флорин биш билээ. Гудамжнаа хайвал флорин ямар гудамжинд ургах биш дээ.

	Баруун гар тийш хайхад тэнгэрт асар том усны шүршүүл шиг муухай хар үүл хөвөн явахыг харна. Тэр үүл, юм цутгах боловч флориноор бороо огтхон ч биш ээ. Зүүн гар тийшээ хайвал ямар ч хэрэггүй, хэнд ч хэрэггүй зэрлэг том туулайн бөөр мод байх ажээ.

	— Ээ дээ, туулайн бөөр мод байж байхад флорионон мод яагаад байдаггүй бил ээ? Тэгвэл мөн таатай сайхан мод байх санжээ! гээд тэр санаа алдав.

	Гэнэт том үүл задарч Уулиншпигелийн нуруун дээр чулуу шиг хатуу мөндөр асгарав.

	— Яая даа, гэргүй золбин нохой руу л чулуу шиддэг байх гээд харайн гүйх зуураа өөрөө өөртэйгөө ярьж, — Эцэнхий бие хоргодуулах орд харш, ядахдаа овоохой ч үгүй байгаа минь, миний буруу биш ээ. Муухай мөндөр. Цөн шиг хатуу гэдэг нь ээ. Энэ хорвоод навс савсаа чирч яваа минь, миний буруу биш ээ. Би эзэн хаантан байх минь ч яалаа даа! Энэ мөндөр хорт муухай үг шиг миний чихэнд үсрэн орно! 

	Ингээд л тэр цааш гүйсээр, 

	— Хөөрхий хамар минь, одоохон чи шигшүүр шиг болчхоод ертөнцийн мөндөр цохидоггүй эрхтэн дархтны харшид хийдэг найран дээр чинжүүний сав болж байх болно гэснээ хацраа илбэж, — халуун зуухны дэргэд халууцаж байгаа тогооч нарын шүүрэн шанага болж болох санжээ. Өлссөн хүн сайхан хоолны нэр дурдахтай зэрэг хоосон гэдэс минь битгий гомд. Гуниглан байгаа гэдэс минь битгий хоржигноорой. Сайхан хувь заяа минь хаана нуугдаа вэ. Намайг бэлчээртээ аваад яваач ээ гэж үглэн явав.

	Ингэж үглэн явах зуур, аажимдаа тэнгэр цэлмэж, наран гялалзан гийж, мөндөр зогссонд Уулиншпигель:

	— Миний ганц найз наран минь сайн байна уу. Намайг хатаахаар ирэв үү? гэв.

	Гэтэл хүйтэн түүнийг тууж, тэр урагшаа эрчлэн гүйнэ. Гэнэт хол хол үсчин харайж, яг өөдөөс нь замаар цагаан алаг нохой, нүдээ бүлтийлгэн, хэлээ унжуулан давхин ирж байхыг харав.

	«Галзуу юм байх даа» гэж Уулиншпигель бодоод зам дээрээс том чулуу авч модонд авирах гэж эхний мөчирт хүрмэгц нохой дор нь ирчхэв. Тэр, чулуу шидтэл толгой нь хагарчээ. Тэр дороо зогтусан, бие хурааж, модон дээр гарч, Уулиншпигелийг урах гэсэн боловч чадалгүй унаж үхэв.

	Түүнд Уулиншпигель баярласан ч үгүй. Ялангуяа модноос буугаад хартал галзуу нохойных шиг, хоншоор нь хуурай биш байсанд тун дэмий санагдлаа. Гэвч арьс нь таалагдаж, худалдаж үнэ хүргэж болох юм гэж санав. Арьсыг нь хуулаад, угааж, таягийнхаа үзүүрт өлгөж, наранд хатаагаад, хатсан хойно нь шуудайдаа хийв.

	Гэдэс нь өлсөж, ам нь цангана. Тариачдын хашааны дэргэдүүр явахдаа нөгөө нохойн арьсыг худалдмаар санагдавч тариачны өөрийн нь нохой байж болох учраас айжээ. Талх гуйвч өгдөггүй. Шөнө болов. Бүр эцэж ядраад хөл дээрээ тогтож ядан явсаар нэг жаахан зуушны газар орсонд түүний эзэгтэй хөгшин, Уулиншпигелийн алсан нохойтой тун адилхан бөгөөд үргэлж ханиалгасаар байгаа нохойг илбэж сууна.

	— Бадарчин хаанаас явж байна? гэж хөгшин асуув.

	— Ромоос гэж Уулиншпигель хариулаад, — Би тэнд пап ламтны нохой даарч, өвдөөд зовж байхад нь эдгээж өгсөн билээ гэв.

	— Чи тэгвэл ариун эцэг ламтныг хар аа юу? гэж асуугаад аяга шар айраг хийж өгөв.

	— Аяа, эцэг ламтан, ариун өршөөлт хөл, шаахайд нь л гар хүрэх төдийг над зөвшөөрсөөн гэж шар айраг уух зуураа Уулиншпигель хариулав.

	Хөгшний нохой ханиасаар боловч цэр нь ховхрохгүй байв.

	— Хэдийд тэр вэ? гэж хөгшин асуув.

	— Өнгөрсөн сард юм даг. Намайг хүлээж байжээ. Би хаалганы нь дэргэд хүрч очоод тогштол «хэн бэ?» гэж ариуны цаад ариун их ламтны онц нууц, нууцлагдсан шадар их хамба ламтан асуув. «Энд би байна, эрхэм дээд цог жавхлант ламтаан» гэж хариулаад, пап ламтны өлмийд нь мөргөж, пап ламтны нохойн даарснаас олсон өвчнийг нь анагаахаар Фландриас яаралтай ирсэн билээ» гэж би хариулав. «Өө, чи юу, Уулиншпигель уу!» гэж хажуугийн жижиг хаалганаас пап ламтан хашхирав. — Би чамтай уулзахыг их хүсэвч яаж ч болохгүй байна. Намайг ариун номлолын ёсоор нүүрээр минь ариун хутга явж байхад гаднын улсад нүүрээ харуулж огт болохгүй гэж ариун номлол хориглосон билээ», «Өө, яасан ч азгүй юм бэ!» гэж би хариулав. «Миний бие ариун ламтан таны өлмийд мөргөж, нохойг чинь эдгээхээр тэртээ холоос ирсэн юм. Юу ч хийлгүй ингээд буцна гэж үү?» гэвэл «үгүй» гэж ариун ламтан хариулав. «Хөөе, архикамергер миний түшлэг сандлыг ойртуулаад доод хаалгыг онгойлго» гэж дуудахыг нь би сонсов. Хаалга нээгдмэгц алтан шаахайтай хөл харагдаж, тэнгэрийн аянга шиг дууг би сонслоо: «Хааны хаан, вангийн ван, эзэн хааны эзэн хаантны бүхнийг болгоогч хөл энэ байна. Үнс түүнийг, Христосын мөргөлтөн, ариун шаахайг үнс!» гэв. Би ариун шаахайг үнсэхэд тэр хөлөөс тэнгэрийн анхилам сайхан үнэр гарч, миний хамарт шингэжээ. Дараа нь бяцхан хаалга тасхийн хаагдаж мөнхүү аянга шиг дуу намайг хүлээ гэж тушаав. Нөгөө хаалга дахин нээгдэж, түүнээс зөөлөн хэлбэл мал адгуус цухуйж гарсан: хөхүүр шиг хавдаж цэлхийсэн, хахирч хяхтнасан дуутай долигор, хамуутай нохой гарч ирсэн нь майга хөлөө өргөн алцайлгаж явахаас өөр арга үгүй байжээ. Ингэхлээр нь ариун эцэг надтай ярих өршөөл үзүүлж «Уулиншпигель ээ, энэ миний нохой. Тэрсүү үзэлтний хугалж мөчилсөн ясыг барьж мэрж хэмлэж байснаас болж ханиад зэрэг янз бүрийн өвчин тусжээ. Хүү минь чи энэ өвчнийг нь эдгээж үз. Тэгвэл чи гомдохгүй шүү» гэж хэлэв.

	— Уу л даа гэж хөгшин авгай таслан хэлэв.

	— Хийчих гэж Уулиншпигель хариулаад, яриагаа үргэлжлүүлж

	— Нохойд нь өөрөө бэлдсэн гайхамшигтай туулга өгсөнд гурван өдөр, гурван шөнө зогсолтгүй туулгаад төд эдгэрсэн юм.

	— Есус, Мария! гэж хөгшин дуу алдаад, — Ариун эцгийг үзсэн эрэлхэг мөргөлчин наашаа ир. Би чамайг үнсье. Миний нохойг чи мөн эдгээж чадах уу? гэв.

	Гэтэл хөгшинд үнсүүлэх нь Уулиншпигельд төдий л таатай биш байв.

	— Ариун шаахайд хүрсэн уруулаа эмэгтэй хүнд хоёр жил хүргэх ёсгүй билээ. Шарсан мах хэд хэдэн хэсэг, хос хиам, шар айраг надад өг. — Нохойн чинь дуу, сүмийн бүлэг дуучны мөргөлийн дуунд «Богородиц» мажор дуулахаар цэвэрхэн болно.

	— Ээ, хэрэв чи амласнаа биелүүлбэл, надаас флорин авах сан даа гэж хөгшин улиглан дэмийрнэ.

	— Амласнаа биелүүлэхгүй яах вэ, гагцхүү үдшийн хоолны дараа.

	Хөгшин, түүний шаардсан бүгдийг гүйцэтгэж өгсөнд ханатлаа идэж уугаад, түрүүхэнд нь пап ламтан хориглосон гэж чалчаагүй сэн бол хөгшнийг үнсээд авмаар сэтгэл нь хангалуун болон баясжээ.

	Хоол идэж байх завсар хөгшний нохой хүрч ирээд яс горьдож, савраа өвдөг дээр нь тавихад хэдэн яс өгөөд эзэгтэй авгайгаас:

	— Хэрэв танайд хүн хоол идээд, үнийг нь төлөхгүй бол чи яах байсан бэ? гэж асуувал

	— Тэр муу зальхай этгээдийн хамгийн сайн дээлийг нь тайлж авах байсаан.

	— Зүйтэй гээд Уулиншпигель нохойг нь сугавчлаад саравчинд хийн түгжээд яс өгч, шуудайнаасаа алсан нохойн арьсыг гарган авч буцаж ирээд хөгшинд, 

	— Үнийг нь төлөхгүй бол хамгийн сайн дээлийг нь авна гэл үү. Тийм биз? гэж тэр асуув.

	— Тэгэлгүй яах вэ.

	— Зүйтэй. Нохой чинь надаас юм идээд үнийг төлсөнгүй. Ингээд би чиний хэлснээр чинь л болголоо. Түүний хамгийн сайн ганцхан дээлийг нь гуйж авлаа гээд, арьсыг нь үзүүлэв.

	— Ээх, ноён доктор чи яасан хэрцгий догшин бэ! гэж хөгшин харамсан гиншээд, — Хөөрхий нохой минь! Хөгшин бэлэвсэн авгай надад, тэр нохой биш, төрсөн үр минь байж бил ээ! Энэ хорвоод байгаа ганцхан хань ижил болсон амьтнаас минь намайг яалаа гэж хагацаав? Одоо надад авсанд л орох ганцхан зам байна!..

	— Би түүнийг амь оруулна гэж Уулиншпигель хариулав.

	— Амь оруулна гэнэ ээ? Тэр, мөн надад эрхэлж, намайг харж, үхсэн мөртөө сүүл нь шарвалзаж, гүйх гэж үү? Ноён доктор минь авраач. Та хэчнээн л юм иднэ цөм үнэ үгүй шүү. Би дээрээс нь флорин ч нэмж өгнө.

	— Би амь оруулна. Гэвч надад халуун ус, оёдлыг нь наах цардуулын бурам, зүү, утас, шарсан махны шүүс хэрэгтэй. Бас би ганцаараа үлдэх ёстой гэжээ.

	Хөгшин авгай шаардсан бүхнийг гүйцээв. Тэр арьсаа авч, саравчинд орохоор гарав.

	Түгжээтэй байсан нохойн хоншоорт шарсан махны шүүс түрхсэнд нохой тун таатай байжээ. Дараа нь гэдсээр нь цардуулын бурмаар зурвас гаргаж, саварт нь мөн цардуул түрхэж, сүүлэнд нь бас шүүс түрхжээ. Дараа нь гурван удаа хашхирч, 

	— Staet op, staet op! ik’t bevel, vuilen hond!33 гэж өндөр дуугаар хэлжээ.

	Алуулсан нохойн арьсыг шуудайдаа хийж, амьд нохойг саравчнаас зуушны газар луу шууд үсэртэл нь өшиглөн гаргажээ.

	Нохой амьд байхыг үзээд нөгөө хөгшин баярлан, үнсэх гэтэл Уулиншпигель зөвшөөрсөнгүй. Нохой ч хөгшнөө үзээд сүүлээ шарвалзан, эргэн тойрно.

	— Цардуулын бурмыг долоож гүйцтэл нь нохойг битгий эрхлүүл. Тэгвэл арьсны нь оёдол мэдэгдэхгүй болно. Одоо арван флорин төл.

	— Нэг флорины тухай л ярьж байсан билээ гэж хөгшин хариулав.

	— Нэг флорин мэс засалд. Есийг нь амь оруулсанд гэж Уулиншпигель хэлэв.

	Мөнгө аваад, явахынхаа өмнө зуушны газрын яг дунд нь:

	— Май, энэ хуучин арьсыг нь ав. Шинэ нь урагдвал үүгээр нөхнө биз гэж хэлээд нохойн арьсыг чулууджээ.

	
LXVII

	Брюгге хотод бурхны цусны баярт зориулсан загалмай залах мөргөлийн ёслол болжээ. Клаас, эхнэр Неле хоёроо явж үзэцгээ: Уулиншпигельтэй уулзах ч юу магад. Би гэрээ сахиж үлдье. Мөргөлчин маань ч ирж магадгүй, би хүлээе гэжээ.

	Эмэгтэйчүүд явж, Клаас Даммед ганцаар үлдэж, босгон дээрээ сууж байв. Хотхон эзгүй юм шиг нам гүм боллоо. Гацааны хонх цуурайтан дуугарч, үе үе Брюгге хотоос сүмийн хонхны чимээ, бага амтай их бууны буудлага, найр зугааны галын шуугих чимээнээс өөр юу ч сонстохгүй байв.

	Клаас бодол дундаа хүүгээ эрэх авч өмнө нь үүл үгүй цэлмэг хөх тэнгэр, халуун наранд хэлээ унжуулан хэвтэж байгаа хэдэн нохой, элсэнд умбан жиргэж байгаа болжморууд, тэд рүү гэтэж яваа муур, байшингийн цонхоор сайхан гийгүүлж, гуулин сав, тугалган аяган дээр цацран тусч байгаа нарны гэрлээс өөр юу ч байсангүй.

	Энэ хөгжүүн сайхан байдлын дунд хүүгээ хүлээн Клаас гунигтайяа үлдэж нуга газрын будант манангийн дундаас түүнийг олж харах буюу навчсын хөгжүүн сэржигнэл, шувуудын баясгалантайяа жиргэлтийн дундаас дууг нь сонсохыг хичээнэ. Гэнэт Мальдегемын замаар өндөр хүн цухуйн гарч ирсэн боловч Уулиншпигель биш ээ. Тэр хүн ногооны талбайн захыг барьж явсаар улаан лууван зулгаан авч тун хомхойрон иднэ.

	«Мөн ч сүрхий өлсөж дээ» гэж Клаас бодов.

	Тэр хүн хэсэг зуур харагдахгүй болсноо тогорууны гудамжны буланд явааг нь дахин хараад нөгөө ах Иостоос долоон зуун алтан зоос авч ирсэн хүн мөн гэдгийг танив. Түүнийг угтахаар ухасхийн босож:

	— Тавтай морилогтун! гэвэл

	— Орох оронгүй бадарчныг хүлээж авагчдын ач тус их ээ гэж тэр хариулав.

	Цонхны гадна талын довжоонд Сооткины, шувуунд хаяж өгдөг талхны үйрмэг асгаастай байв. Өвөл шувууд хоол эрж нисэн ирцгээнэ. Тэр хүн хэдэн үйрмэгийг цуглуулан авч хомхой нь арга үгүй үмхлэв.

	— Чи өлсөж байна уу? гэж Клаас асуув.

	— Долоо хоногийн өмнө намайг дээрэмчин цөлбөн тоночихсоноос хойш ногооны газрын улаан лууван, ой модны үндсээр л хооллож байна.

	— Тэгвэл яг л хоол идмээр байгаа цаг юм байна гээд Клаас шүүгээгээ онгойлговол сав дүүрэн вандуй, өндөг, хиам, гахайн мах, гентийн нарийн хиам, хүйтэн загас байна. Зооринд Лувений жимсний улаан, цагаан, бургоны дарстай ойролцоо дарс зөндөө, гагцхүү аягалахыг хүлээж байх ажээ. Дараа нь Клаас зуухандаа цуцал түлээ хаяад, — Хайруул дээр хиам яаж хайрагдаж байгааг чи дуулж байна уу? Энэ бол сайхан зуушны дуу шүү! гэв.

	Клаас нөгөө хиамыг эргүүлэн, зуухны дэргэд байхдаа:

	— Миний хүү, Уулиншпигельтэй ер уулзаагүй биз? гэж асуув.

	— Үгүй гэж тэр хүн хариулав.

	— Миний ах Иостийн тухай чамд мэдэх юм байна уу? гээд Клаас, ширээн дээр тарган гахайн махтай шарсан өндөг, шарсан хиам, бяслаг, том хундага, лонх дүүрэн мэлтгэнэн байгаа лувены улаан дарс тавихад

	— Ахыг чинь тэрсүү үзэлтэн, эзэн хаантай дайтсан гэж Аахены дэргэд Зиппенакенд мөчлөн цаазалсан гэх хариу сонсов.

	Клаас, ухаан алдах шахаж ууртаа бүх бие нь дагжин чичирч:

	— Муухай хар зандалчин! Ээ, хөөрхий миний ах Иост! гэж л давтана. Гэтэл нөгөө хүн их ширүүн хэлсэн нь:

	— Бидний баяр, зовлон энэ ертөнцөөс болж байгаа биш ээ гээд хоолоо идэж байснаа үргэлжлүүлэн:

	— Би, ахын чинь байсан шоронд Нисвейлерийн тариачны нэрээр түүний садан гэж орсон юм. Миний энэ ирдэг учир нь түүний тушаалыг дагаж явна. Үүнд тэр: «хэрэв чи над шиг үнэн итгэлийн төлөө үхчихдэггүй юм бол миний дүү Клааст очиж бурхны ёсоор энх амгалан оршиж сууж буян үйлдэж, хүүгээ Христосын мөргөлд нууцаар сурга. Надаас авсан тэр мөнгө чинь, бүдүүлэг ядуу ард түмнээс хурааж авсан бөгөөд түүнийг хүү Тилийгээ, бурхныг болоод түүний үгийг ухааран мэдэх байдалтай хүмүүжүүлэхэд зориул гэж тушаагаарай» гэсэн билээ.

	Ингэж хэлээд тэр элч Клаасыг үнсэв. Харин Клаас дуу алдан гасалж:

	— Дугуйн дээр нас баржээ! Хөөрхий миний ах минь! хэмээн давтана.

	Тэр сэтгэлийнхээ зовлонгоос сэхээ авч салж чадахгүй байв. Гэвч зочин юм уумаар байхыг хараад дарс хийж өгөв. Тэр өөрөө дурамжхан идэж ууна.

	Сооткин Неле хоёр Брюггед бүтэн долоо хоножээ. Энэ хооронд Иостийн ирүүлсэн хүн Клаасынд байв.

	— Гал, гал! Цоолооч ээ! Сүнс минь гадагшаа тэмүүлж байна! гэсэн Катлинагийн орилох дуу шөнөжингөө байшин даяар сонсогдоно!

	Клаас тэднийд очиж элэгсэг сайхан үгээр тайтгаруулаад гэртээ буцаж ирдэг байв.

	Долоо дахь хоногийн үдэш зочин явжээ. Явахдаа Клаасаас замдаа хоол хоногийн зардалд хоёр алтан зоосноос илүү мөнгө авсангүй.

	
LXVIII

	Неле Сооткин хоёр Брюггегээс буцаж иржээ. Нэг өглөө Клаас гал тогооныхоо газрын шалан дээр оёдолчин шиг суугаад хуучин өмднийхөө товчийг хадна. Дэргэд нь Неле Титусыг, өрөвтас өөд тухирч байв. Титус Бибулус Шнуффиус жигтэйхэн хуцаж, шувуу руу үсрэн очсоноо ухран үсэрнэ. Өрөвтас өрөөсөн хөл дээрээ зогсоод нохойг тун ихэмсгээр ширтэн харж, урт хүзүүгээ нугалж хошуугаараа гэдэс дээрх өдөө цэвэрлэнэ. Тэр тайван байдлын өөдөөс Титус Бибулус улам их агсарна. Гэтэл тэр явдал шувуунд залхуутай санагдаж, сум шиг хошуугаараа нохойн нуруунд шааж, нөгөө нохой нь «амь авар!» гэсэн шиг гаслан зугтаав.

	Клаас хөхрөн инээхэд Неле хойноос нь даган инээж, гагцхүү Сооткин Уулиншпигель үзэгдэх магадгүй гэж гудамжнаас нүд салгалгүй ширтэнэ.

	Гэнэт:

	— Дөрвөн харуултай зарлагч ирж явна. Манайд биш байх аа... хоёр нь манай гадаа зогслоо гэж тэр хэлэв.

	Клаас толгой өндийлгөв.

	— Хоёр нь тойров.

	Клаас босов.

	— Манай гудамжинд эд хэнийг алдаа юм бол?.. Бурхан Есүс минь! Клаас аа, тэд манай руу ирж явна шүү!

	Клаас гал тогооны газраас цэцэрлэгтээ үсрэн ороход Неле хойноос нь гарав. Тэр Нелед:

	— Алтанзоос мөнгийг нуу. Зоос зуухны дор байгаа гэж шивнэж амжив.

	Неле ойлгожээ. Гэтэл хашаан дээгүүр үсрэн даваад байтал нь харуулууд шилэн хүзүүнээс нь зуурч авмагц эсэргүүцэн тэмцэлдэж байхыг хараад:

	— Энэ гэмгүй хүн шүү, гэмгүй хүн шүү! Миний эцгийг битгий доромжлооч ээ. Клаасыг битгий зодооч. Уулиншпигель чи хаана байна? Чи байсан сан бол эднийг алах сан даа! гэж хашхирчээ.

	Ингээд тэр, нэг харуул тийш үсрэн очоод нүүрэнд нь хумсаа шигтгэжээ. Дараа нь: «Эд, үүнийг алах нь ээ!» гэж хашхиран ногоон дээр унаж, галзуу юм шиг бөмбөрөн өнхөрнө.

	Шуугиан сонсоод Катлина гүйж ирээд: чулуу шиг эгцлэн зогсож, өмнөө болж байгаа юмыг харж байснаа:

	— Гал, гал! Цоолооч ээ. Нүх гаргаач ээ! Сүнс минь гадагшаа тэмүүлж байна! гэж толгойгоо салгалуулан давтжээ.

	Сооткин өөр тийшээ харж байсан болохоороо тэр бүхнийг анзаарсангүй. Гэрт орж ирсэн хоёр харуулд хандаж:

	— Манай муу ядуу байшинд юу эрж байгаа юм бэ, ноёд оо! Миний хүүг үү? Тэр холын холд яваа! Та нар хөл чинь богино, гүйцэж чадахгүй гэв.

	Ингээд тэр, тэднийг ийнхүү чадсандаа сэтгэл нь хангалуун байв.

	Яг энэ үед Неле хашхирах сонсогдов. Сооткин, цэцэрлэг рүү ухасхийн гараад харуулуудад баригдсан нөхрийгөө хашааны дэргэдээс салж ядан байхыг харав.

	— Эднийг цохь! Цохь! Уулиншпигель, чи хаана байна аа? гэж бархирав.

	Ингээд тэр, нөхөртөө туслахаар ухасхийвэл харуулын нэг нь түүнийг барьж аваад өөртөө аюултай биш байдалтай чанга барьж байжээ.

	Клаас тэдэнтэй тун сайн эсэргүүцэн зодолдож, Сооткинтой ноцолдож байсан харуул туслахаар ирээгүй сэн бол мултран гарах байжээ.

	Гарыг нь хүлээд, Сооткин Неле хоёрын уухилан уйлж байсан гал тогооны газар дагуулан ирэв.

	— Ноён зарлагч аа, миний муу нөхөр чухам юу хийчихсэн дээрээс та нар ингэж олсоор хүлж байгаа юм бэ? гэж Сооткин асуувал

	— Энэ тэрсүүд гэж харуулын нэг нь хариулав. 

	— Тэрсүүд ээ! Чи өөрөө тэрсүү гэж үү? Энэ шулам худлаа хэлж байна хэмээн Сооткин хашхирлаа.

	— Бурхан намайг аварна биз ээ гэж Клаас хариулав.

	Тэд гарч явав, Неле Сооткин хоёр ухилан уйлсаар хойноос нь явахдаа шүүгчид аваачих байх гэж бодно. Айл, хөрш, найз нар нь цуглаад байснаа Клаасыг тэрсүү явдалд сэжиглэгдсэн болохоор хүлээстэй хөтлөгдөн явсныг мэдээд цөм гэр гэртээ харьцгаан, хаалгаа сайн түгжжээ. Зөвхөн хэдхэн охид л их зориг гарган Клааст ойртон очоод:

	— Нүүрсчээн, ингэж хүлэгдээд хаана очих нь вэ? гэж асуув.

	— Бурхны өршөөлд биеэ тушааж явна, хүүхэд минь гэж Клаас хариулав.

	Түүнийг нэгдлийн шорон гянданд аваачив. Сооткин Неле хоёр босгон дээр нь сахин сууцгаав. Тэгээд үдшийн бүрий болмогц Сооткин, Нелег Уулиншпигель ч ирсэн байж мэднэ. Хариад ир гэж явуулав.

	Удалгүй орчин тойрны гацаагаар, Даммед тэрсүү гэж хүнийг гянданд хийв. Түүний хэргийн мөрдөн байцаалтыг шашны шүүгч Тительман гэдэг «үл өршөөгч» хочтой Ренэ хотын гэсгүй гүйцэтгэх юм гэсэн мэдээ таржээ. Энэ үед Уулиншпигель Коолькеркед өөрийнхөө эд баялаг хэмээн нэрлэж болох юмнаас юу ч хайрладаггүй байсан фермийн эзэн нэгэн аятайхан бэлэвсэн авгайнд сууж байв. Нэг удаа түүнийг зуушны газраас буцаж явахад нь уг нэгдлийн ахлагч, бузар муу санаат, өрсөлдөгч, бороохой барьж дайрах хүртэл, тэр эрхлэнгүй хангалуун байдалтай сайхан сууж байжээ. Түүний хилэгнэлийг намжаах гэж Уулиншпигель шалбаагт хаясанд, ахлагч бах мэлхий шиг ногоон, далайн хөвөн шиг норж, арай чүү тэндээс гарч ирэв.

	Энэ явдлаас болоод Уулиншпигель Коолькеркеэс гарч, тэр ахлагч өшөөгөө авах гэж магадгүй гэж айн сүрдэж шулуухан Даммег чиглэн тун хурдан гүйжээ.

	Сэрүүхэн үдэш болов. Уулиншпигель хурдлан гүйсээр гэртээ бушуухан харихыг боджээ. Түүнд, Неле юм оёж, Сооткин оройн хоол хийж, Клаас түлээгээ боож, Титус яс мэрж, өрөвтас хошуугаараа эзэгтэй авгайнхаа гэдсийг тоншиж, зөөлөн талх горьдож байгаа байх даа гэж бодогдоно.

	— Хаашаа яарч явна? гэж замд уулзсан мэдээ тараагч асуув.

	— Даммед байдаг гэр лүүгээ явна.

	— Даммед тайвангүй шүү, тэнд шинэчлэгчдийг барьж байна гэж явган хүн хэлээд цаашаа явжээ.

	Уулиншпигель Roode-Schildt «Улаан бамбай» гэдэг зуушны газар аяга шар айраг уухаар зам дагуудаа оржээ.

	— Чи, Клаасынхны хүү биш байгаа даа? гэж зуушны газрын эзэн асуув.

	— Тийм ээ.

	— Тэгвэл бушуухан харь: эцэгт чинь гай дайрсан гэжээ.

	Уулиншпигель, чухам юу болсныг мэдэх гэж асуухад, зуушны газрын эзэн, хэзээ ч мэдэж гэмээ нь цөм хэт эртэднэ гэж хариулав.

	Уулиншпигель, цаашаа яаран гүйлээ.

	Хотод гүйж ороход нь, үүд хаалганыхаа дэргэд хэвтэж байсан ноход борвийг нь шүүрэх шахам боргоон дайрна. Эмэгтэйчүүд шуугиан чимээгээр гүйлдэн гарцгааж нэгэн зэрэг:

	— Чи хаанаас ирэв ээ? Эцэг чинь юу болж байна вэ? Эх чинь хаана байна? Тэр бас гянданд уу? Иш-ш, яадаг билээ дээ. Энэ хэрэг түүдэгт л битгий хүрээсэй гэж бархиралдан хэлэв.

	Уулиншпигель улам улам хурдлан яарч гүйнэ.

	Ингээд Нелег харсанд, тэр ийм үгээр угтав:

	— Тиль, чи гэртээ битгий оч. Тэнд цог жавхлант хааны нэрийн өмнөөс харуул амдан тосоцгоож байна гэжээ.

	Уулиншпигель тэндээ зогсож, асуусан нь:

	— Неле ээ, эцэг шоронд байгаа гэж үнэн үү?

	— Тийм ээ, үнэн, Сооткин босгон дээр нь уйлаад л сууж байгаа.

	Ингэхэд завхарсан хүүгийн сэтгэл гунигаар дүүрч, тэр дөнгөж:

	— Би тэдэн дээр очъё гэж хэлэв.

	— Үгүй, тэгж болохгүй, эцэг чинь баригдах гэж байхдаа: «Зуухны дор байгаа алтан зоосыг авар» гэж хэлсээн. Эцгийнхээ надад хэлсэн тэр үгийг л дуулаарай. Тэр бол хөөрхий Сооткин ээжийн чинь байдаг хөрөнгө нь болохоор түүнийг чи л авар гэжээ.

	Гэтэл Уулиншпигель түүний үгэнд орсонгүй. Сооткины босгон дээр нь сууж байсан гяндан руу ухасхийн гүйж очив. Хүүгээ уйлан тэвэрч, хоёулаа ухилан уйлцгаав.

	Тэднийг тойрч олон хүн цуглаад гяндангийн дэргэд зогсоцгооно. Ингэж байтал харуулын цэргүүд хүрч ирээд Уулиншпигель, Сооткин хоёрыг одоохон зайлж яв гэж тушаав.

	Эх хүү хоёр, өөрийн нь байшинтай зэргэлдээх Нелегийнд очив.

	Даммегийн оршин суугчид, Клааст хайртай, сайн байсан болохоор түүнийг шүүж шийтгэхэд будилаан гаруузай гэж Брюгге хотоос хөлсний цэрэг ирүүлэн, тэдний нэг нь Клаасын байшингийн өмнө харуулдан зогсоно.

	Хөлсний цэрэг, шатан дээр сууж, шилтэй архи гарган хоосортол нь шавх сороод шилийг нь чулуудаад, зугаацан, илдээ гаргаад гудамжийг ухаж төнхөнө.

	Сооткин уйлсаар Катлинагийнд орвол:

	— Гал, гал! Цоолж нүх гаргаач, сүнс минь гадагшаа тэмүүлж байна хэмээн Катлина толгойгоо дохин хэллээ.

	Borgstorm (хотын шуурга) хэмээх хонх, шүүгчдийг таслан шийтгэх газраа ирэхийг дуудан дэлдэнэ. Тэд Фирсхард шүүхийнхэн далдуу модны нөмөрт дөрвөн цагт цугларчээ.

	Клаасыг оруулж ирэхэд, лавирын дор Дамме хотын комендант, түүний хажууд болон өөдөөс нь харж хотын дарга ахлагч, шүүхийн бичээч нар байгаа харагдав.

	Хонхны чимээгээр олон түмэн гүйлдэн ирцгээв. Олонхын нь яриагаар:

	— Шүүгчид хэрэг шийтгэхээр цугласангүй, харин эзэн хаанд найр тал засахаар цугласан ажээ.

	Бичээч, далдуу модон дор цугласан шүүх, урьдчилсан хурлаараа: Даммед төрсөн нүүрсчин, Иостенст төрсөн Сооткины эр нөхөр Клаасын тухай мэдүүлэг болон гэрчийн нотолгоогоор түүнийг баривчлан саатуулж мөрдөхөөр тогтоосон юм. Одоо шүүх түүний гэрчийн мэдүүлгийг сонсох гэж байна хэмээн нэмэн зарлаж хэлэв.

	Хамгийн түрүүнд өчгийг Клаасын хөрш үсчин Ганс өгөв. Тэр тангараг өргөөд, дараа нь:

	— Сүнсээ аврахаар тангараглан илэрхийлэх нь, шүүхийн өмнө энд зогсож байгаа Клаасыг би арван долоон жил шахам хугацаагаар мэдэх бөгөөд манай ариун католик мөргөлийн эхийн хууль ёсоор томоотой, эрхэм сайн хүн шиг амьдран, католик мөргөлийн тухай доромжлолын үг хэзээ ч хэлдэггүй, тэрсүү үзэлтнийг миний мэдэхээр орогнуулж байгаагүй, Лютерын номыг нууж хадгалж байгаагүй, тийм юмны тухай ярьж дурсаж ч байгаагүй, улсын хууль дүрэм, эрх баригчдын тогтоолыг зөрчсөн гэж сэжиглэмээр юу ч хийгээгүйг чин үнэнч сэтгэлээсээ илэрхийлэн тангараглаж байна. Ингээд намайг бурхан тэнгэр, ариун санваартан бүхэн ивээтүгэй гэжээ.

	Дараа нь Ян ван Роозебеке шүүхийн өмнө гарч, Клаасын эхнэр Сооткиныг эзгүйд хэрэгтний гэрт хоёр эр хүний дуу гарч байсныг нэг биш удаа сонссон бөгөөд үдшийн мөргөлийн дараа байшингийн дээврийн тасалгаанд лааны гэрэлд хоёр хүн ярьж байхыг нэг биш удаа харсан, нэг нь Клаас байсаан. Нөгөөдөх нь тэрсүү үзэлтэн мөн бишийг холоос харсан болохоор мэдэхгүй юм аа гэж өчлөө.

	— Харин Клаасын тухайд гэвэл их баяр мөргөлийн өдөр зүй ёсоор мацаг барьдаг, ариун нууцын адис авдаг, ням гарагт мөргөлд очдог. Гэвч бурхны ариун цусны болон түүний дараах өдрөөс бусад өдөр очдог гэж чин үнэнч сэтгэлээсээ илэрхийлье. Өөр хэлэх юм надад алга аа. Бурхан тэнгэр болон бусад олон санваартан намайг ивээтүгэй гэв.

	Асуугдсан хүн, тэр «хөх цамхаг» гэдэг зуушны газар байсан уу, үгүй юу, тэгэхэд Клаас тэнд тамыг доромжлон нүгэл тайлах бичиг яаж худалдаж байсан бэ гэхэд Ян ван Роозебеке, Клаас нүгэл тайлах бичгээ үнэхээр худалдаж байсан боловч, үл ойшоох юм уу, ёжлон доромжлох байдал гаргаагүй, тэр Ян ван Роозебеке нүгэл тайлах бичгийн хэсгийг худалдаж авсан бөгөөд олны дунд зогсож байгаа загасчны ахлагч Иост ван Грэйпстювер худалдан авах гэж байсан гэж хариулав.

	Үүний дараа шүүхийн дарга, шүүхэд Клаасыг шилжүүлсэн тухай, үйлдсэн хэрэг явдлыг зарла гэж мэдэгдэв.

	— Шүүхэд бүгдийг нь мэдэгдсэн яллагч, шашны баяр ёслолын үеэр олонтоо тохиолддог Брюггед архидаж завхрахад мөнгө зарцуулахгүй гэж Даммед үлджээ. Тэгээд цэвэр цэнгэг агаар амьсгалахаар байшингийнхаа үүдэнд огт эрүүл сууж байхдаа Клаасын гэр тийш чиглэн явж байсан нэг хүнийг харжээ. Клаас тэр хүний ирж явааг мэдээд угтан очиж мэндэлсэн. Тэр, хар хувцастай хүн байсан. Клаасынд ороход нь үүд нь дутуу хаагджээ. Чухам юун хүн болохыг сонирхжээ. Яллагч үүдний нь тасалгаанд сэмхэн орж Клаас гал тогооныхоо газар, ирсэн хүнтэй ярьсан юмыг сонссон нь тэд Клаасын ах Иост гэдэг хүний тухай ярилцаж байсан бөгөөд тэр нь протестант цэрэгт олзлогдож Аахены дэргэд мөчлөгдөн цаазлагдсан байжээ. Ирсэн хүн, Клаасын авсан тэр мөнгө нь бүдүүлэг ядуу ард түмнээс хурааж авсан учир хүүгээ шинэчлэгчдийн мөргөлөөр хүмүүжүүлбэл таарна гэж хэлж байв. Бас тэр хүн манай эх катологийн ариун шашныг орхихыг ятгасны гадна бас бурханд тэрсүү өөр үг хэлэхэд Клаас зөвхөн: «Ай, юу гэгчийн ширүүн хэрцгий зандалчид вэ! Хөөрхий, миний ах!» хэмээн хариулж байсаан. Иймд хэрэгтэн, манай ариун эцэг пап ламтан, цог жавхлант ванг өшин доромжилж, хэрцгий ширүүн сэтгэлтэн гэж нэрлэж байсан. Учир нь тэд, бурхны болон хүн төрөлхтний цог жавхлант ихсийг доромжилсон тэрсүү үг, хууль зүй ёсоор залхааж байсан билээ. Ирсэн хүн хооллоод байхад нь Клаас: «Одоо бурхны өмөгт тайвширсан хөөрхий Иост минь, яасан ч хэрцгий ширүүн үз ээ вэ!» гэж байхыг яллагч дуулсан гэж хэлэв. Ингэхлээр тэр бурхан өөрийнхөө өмөгт тэрсүү нарыг хүлээж авна хэмээн илэрхийлэн бурхныг өөрийг нь бурхангүй гэж зэмлэжээ гэж хэлэв. Клаас цааш нь: «Хөөрхий миний ах!» гэж давтан хэлж байв. Тэгэхлээр нь ирсэн хүн хилэгнэн жинхэнэ тэрсүүгийн их ламтан шиг: «Ромын завхай амьтан их Вавилон34 нураад бүх шулмын орогнох газар болж, аливаа бузар юмсын орон болог» гэж номлон ятгана. Клаас: «Хэрцгий зандалчин! Хөөрхий миний ах!» гэж байв. Ирсэн хүн цааш нь үргэлжлүүлсэн нь: «Учир нь заяач, тээрмийн чулуу шиг том чулуу аваад далайд шидэж ингэж Вавилон мөхөн унаж, мөр нь баларна!» гэж хэлнэ хэмээв. «— Ай, ноёнтон, таны үг хэл хилэн дүүрэн байна; хэлээд өгөөч та, гэмгүй номхон улсууд дэлхий дээр энх амгалан оршин суух тийм засаг хэдийд мандах юм бэ?» гэж Клаас хэлсээн. «— Христосын эсрэг амьтан, тэр Ромын пап ламтан мөн үнэний дайсны хаанчлал үргэлжилж байгаа цагт хэзээ ч үгүй» гэж ирсэн хүн хариулсан. «— Ай, та манай ариун эцгийн тухай хүндэтгэлгүй үг ярьж байна. Тэрээр хөөрхий шинэчлэгчдийг хүний үнэргүй ял зэмлэлд унагаж байгааг лавтайяа мэдэхгүй байх аа» гэж Клаас хэлсэн. Ирсэн хүн хариулсан нь: «Энэ тухай тэр бүгдийг нь маш сайн мэднэ. Учир нь яллахыг тэр хэлдэг бөгөөд эзэн хаантан, одоо бол ван, ёсоор гүйцэтгэхийг тушаагаад хураасан хөрөнгөнөөс өөртөө ашиг олж, цаазлагдагсдын хөрөнгийг өгдөг болохоор тэрсүү гэж баячуудыг дуртайяа хяхан хавчдаг байна» гэжээ. Клаас түүнд хариулсан нь: «Ингэж Фландрид ярьцгаадаг юм. Үнэмшихээс өөр арга үгүй. Хүний үр сул талтай. Хааны ч үр атугай тэр билээ. Ай, хөөрхий Иост минь!» гэжээ. Иймд Клаас цог жавхлант хаантныг жигшүүртэйгээр мөнгөнд дуртайгаас болж тэрсүү нарыг хяхан хавчдаг гэжээ. Ирсэн хүн цааш нь үг дэлгэх гэхэд Клаас хэлсэн нь «ноёнтон, миний дэргэд ийм үг бүү хэлэгтүн. Учир нь ямар нэг хүн үүнийг сонсвол надад зовлон болно шүү» гэсэн билээ.

	Дараа нь Клаас суудлаасаа босож, зоориндоо очоод тэндээс аяга шар айрагтай эргэж ирээд «хаалгаа хаана» гэсэн. Түүнээс цааш яллагч арга буюу гэрээс нь үсрэн гарсан учир юу ч сонссонгүй. Бүр шөнө болмогц хаалгыг дахин нээсэн билээ. Ирсэн хүн гарч явсан боловч удалгүй буцаж ирээд хаалга тогшин: «Клаас, би даарч байна. Хаана хонохыг мэдэхгүй. Намайг орогнуулаач. Танайд миний орсныг хэн ч харахгүй; хот нам гүм байна» гэсэнд Клаас түүнийг гэртээ оруулаад, дэнлүүгээ асааж, ногооны талбай тийш харсан цонхтой байшингийн дээврийн өрөөнд тэрсүүг оруулахаар шатаар явж байхыг харсаан.

	— Энэ бүхнийг хэн мэдүүлж болох байв аа? гэж Клаас дуу алдав.

	— Энэ бол өөдгүй амьтан загасчин чи л байх нь ээ; ням гарагт байшингийнхаа өмнө алтан хараацай нисэхийг харж байгаа дүр үзүүлээд багана шиг зогсоод байсан гээд Клаас загасчны ахлагч Иост Грейпстюверийн бузар муухай царай, бөөн олон хүний дундаас цухуйж байхыг хуруугаараа заажээ.

	Загасчин, Клаас өөрөө өөрийгөө илчилж өгснийг сонсоод цэвдэг хүйтэн инээсэнд тэнд байсан эр, эм, охид, хүн бүхэн: «Хөөрхий энэ үг өөрийн нь амийг авна шүү» гэж хоорондоо ярьцгаана. Гэтэл бичээч үргэлжлүүлэн:

	— Тэр шөнө, тэрсүү, Клаас хоёр их удаан ярилцсаны гадна дараах зургаан шөнө, тэр ярианы үед ирсэн хүн сүрдүүлэн занах буюу адислах мэт гараараа дохиж байсан. Тэр гараа тэрсүү нарын хийдэг шиг ердийн байдлаар тэнгэр өөд өргөж байсанд Клаас илтэд тэр бүгдийг сайшаасан байлгүй яана гэж дээ. Тэр хэдэн өдөр шөнийн турш энэ хоёр ариун мөргөл, нүгэл наманчлах, нүгэл арилгах бичиг, цог жавхлант вантныг муучилж байсан нь илэрхий биз ээ...

	— Үүнийг хэн ч сонсоогүй. Намайг ингэж нотолгоогүй зэмлэж болохгүй! гэж Клаас хашхирав.

	Бичээч хариулсан нь:

	— Бас өөр юм сонссон. Долоо дахь өдөр, бүр харанхуй болсон хойно шөнийн арван цагт ирсэн хүн танайхаас гарч явахад Катлинагийн ногооны талбай хүртэл чи үдсээн, энд тэр чамаас чи бурхны бузар хөргийг яасан бэ гэж дар эх, ариун Николай, ариун Мартиныг бодож асуусан гэж хэлэхдээ загалмайлан наманчилжээ. Чи түүнд тас цавчаад худагт хаясан гэж хариулжээ. Тэр бүхнийг өнгөрсөн шөнө тэндээс олсон бөгөөд одоо хэмхэрхий нь эрүү шүүлтийн газар байна.

	Ийм үг сонсоод Клаас бараг ухаан алдах шахжээ. Үүнд татгалзан хэлэх юм байна уу гэж асуусанд Клаас үгүй хэмээн толгой сэгсрэв.

	Ариун дүрсийг устгасан тэрхүү ялт тэнэг үзэл бодлоо болино гэж хэлэх үү? мөн бурхан болон цог жавхлант вангийн эсрэг доромжилсон үг хэлсэн тэр бурхангүй төөрөгдлөөс больё гэж хэлэх үү? гэж шүүгч түүнээс асуув.

	Түүний бие цогцос цог жавхлант вангийн эрх мэдэлд байгаа боловч гэрээслэлийг нь дагаж байгаа Христост түүний сэтгэл зориулагдсан байна гэж Клаас хариулав. Тэр бол манай эх ариун ромын сүмийн гэрээслэл мөн үү гэж шүүгч асуусанд, Клаас хариулсан нь:

	— Энэ бол ариун евангелийн гэрээс юм.

	Асуугдаж байгаа хүн, пап ламтныг газар дэлхий дээрх бурхны амбан төлөөлөгч гэж хүлээдэг үү гэхэд:

	— Үгүй! хэмээн хариулав.

	Асуугдаж байгаа хүн ариун дар эх болон ариун хувилгаадын дүрсэд бишрэн мөргөхийг хэрэггүй гэж байсан уу? гэсэнд бурхан сахиусанд мөргөнө гэж хариулжээ. Асуугдаж байгаа хүн мөн үнэнээ нууцаар хэлэхийг сайн сайхан, амь аврах хэрэг гэж итгэж мөргөдөг үү гэж асуухад хариулсан нь:

	— Христос хэлсэн нь: «Бие биедээ мөн үнэнээ харилцан хэлж бай гэсээн»

	Клаас ийнхүү зоригтой хариулж байсан мөртөө, үнэн голоосоо сүрдэн айж сэтгэл нь гүнээ түгшсэн байдалтай харагдаж байв.

	Найман цагийн харанга дэлдэж, үдэш орой болсонд шүүгчид явцгааж, эцсийн шийдвэр тогтоол маргааш гаргахаар хойшлуулжээ.

	
LХХI

	Катлинагийн бяцхан байшинд сэтгэл нь зовж гутарсан Сооткин:

	— Эр нөхөр минь! Хөөрхөн эр нөхөр минь! хэмээн яншин үглэж цурхиран уйлна.

	Уулиншпигель Неле хоёр туйлын их нинжин сэтгэлээр тайтгаруулахыг хичээж энхрийлэн тэврэхэд нь, тэр хоёулыг биедээ нааж тас тэврэн аяархан уйлна.

	Дараа нь өөрийгөө ганцаарыг үлдээ гэж дохиход, Неле, Уулиншпигельдээ хэлсэн нь:

	— Хэрэв өөрөө ингэе гэж байгаа бол бид явж алтан зоосоо олж авъя гэжээ.

	Тэд гарч явахад Катлина Сооткины дэргэд ирээд:

	— Цоолж нүх гаргаач ээ. Сүнс гадагшаа тэмүүлж байна гэж давтана.

	Сооткин, түүнийг харах ч үгүй, гөлөрсөн харцаараа цавчилгүй ширтсээр байв. Клаас, Катлина хоёрын байшин зэргэлдээ боловч Клаасын байшин жаахан ар тийшээ бөгөөд урдуураа хайсан хашаатай. Катлинагийн байшингийн өмнө вандуй тарьсан ногооны газартай байжээ. Ногооны газар хонин хашаагаар тойруулсан бөгөөд Уулиншпигель Неле хоёр аль хүүхэд ахуй цагтаа бие биеийндээ орж байх гэж нүх гаргасан ажээ.

	Ногооны газар ормогц тэр хоёр, харуулын цэрэг шатан дээр зогсож байхыг харав. Тэрний толгой нь салгалж, нулимах гээд хувцсан дээрээ шүлсээ хаячхаж байна. Түүний өмнөх зам дээр сийрсэн бүрээстэй лонх хэвтэж байв.

	— Неле гэж Уулиншпигель аяархан хэлээд, — Энэ архичин цангаагаа гүйцэд гаргаагүй байна. Түүний лонхыг нь авч, сайн согттол нь уулгачихвал хэргээ бүтээж болох юм аа гэв.

	Тэдний шивнэлдэхийг дуулаад хөлсний цэрэг хүндэрсэн толгойгоо хэдэнтээ эргүүлж хараад, лонхоо эрээд олсонгүй. Сарны гэрэлд нулимсан шүлсээ үзэх гэж ядан үргэлжлэн нулимсаар л байв.

	— Мэдээ алдталаа уужээ. Арай чүү нулимж байна гэж Уулиншпигель хэлэв.

	Цэрэг зөндөө нулимсаар лонх руу гараа сунгаж олоод, толгойгоо гэдийлгэн, лонхны шавхрууг хоолой руугаа юүлж, эцсийн дуслыг хүртэл шавхаж авахаар хуруугаараа лонхны ёроолыг тогшсоноо, нялх хүүхэд эхийнхээ хөхөнд наалдах адил түүнд наалдав. Лонхноос юу ч олсонгүйдээ арга буюу лонхыг дэргэдээ тавьж, германаар чанга гэгч нь харааж, дахин нулимаад «Бурхан минь» гэдэг мөргөлийн уншлагыг амандаа учир утгагүй, ойлгомжгүй үглээд, толгой сэгсрэн унтаж орхив.

	Уулиншпигель, ингэж унтах нь удаан гүн нойр биш гэдгийг мэдсэн учир бүр сайн унтуулахаар, нүхээр орон нөгөө лонхыг авч Нелед өгч, тэр нь архиар дүүргэжээ.

	Цэрэг хурхирсаар л байна. Уулиншпигель буцаж ирээд дүүрэн лонхтой архийг хөлийн нь хооронд тавиад Катлинагийн ногооны газар дахин орж, Нелетэйгээ хамт хашааны дэргэд зогсоод, юу болохыг ажин хүлээнэ.

	Саяхан архиар дүүргэсэн хүйтэн лонх цэргийг сэрээж, хөл нь юунаас хүйтэн оргиж байгааг мэдэхээр тэмтэрч үзэв.

	Согтуу ухаанаар лонх дүүрэн байгааг мэдээд шүүрэн авлаа. Лонхонд чухам юм байна уу, үгүй юу гэдгийг мэдэх гэж сэгсэрснээ нэг юм байхад нь инээд нь хүрч, амсаж үзсэнээ дараа нь ам дүүрэн балгаад лонхыг нэг тавьснаа дахин авч, шунан уухыг Уулиншпигель Неле хоёр сарны гэрэлд харж л байв. Дараа нь:

	 

	Волна нутагт саран дөхөж 

	Бүрий болж, нам жим 

	Тэргэл саран мишээмэгц 

	Сайхан дарс халааж 

	Сааралтгүй түүнд барина, Волна

	Овжин тэр түүний хамт 

	Орой болтол саатан 

	Тэргэл саран мишээхэд 

	Сайхан хөнжилдөө оруулж 

	Сайх эрийг нойрсууллаа.

	Ингэж түүнтэй хоёулхнаа суугаад 

	Эсгэлэн дарс шимж хооллоод

	Тэргэл саран мишээхэд 

	Түншилж хоёулхнаа суух сан

	 

	гэж дуулан бархирна.

	Дараа нь лонхтой архиа нэг шимж, нэг дуулан зүүрмэглэсээр бөх унтаж эхлэв. Ингээд тэд Неле: «Ваартай мөнгө, зуухны яндангийн хаалтын тэнд байгаа» гэж хэлснийг тэр сонсох сэхэлгүй байв. Уулиншпигель пин дамжин гал тогооны газар ороод яндангийн хаалтыг зайлуулж, нөгөө алтан зоостой ваарыг авч Катлинагийн хашаанд буцаж ирээд худгийн хананд нуув. Учир нь түүнийг хашаанд биш, байшинд эрэхийг мэджээ.

	Дараа нь тэр хоёр Сооткины дэргэд буцаж ирэхэд нөгөө зовсон эмэгтэй ухилан уйлсаар ажээ.

	— Эр нөхөр минь, хөөрхий эр нөхөр минь! гэж тасралтгүй давтсаар л байлаа

	Тэр хоёр, түүнтэй хамт өглөө болтол, шөнөжингөө нойргүй хонов.

	
LXXII

	Маргааш өглөө нь хонхны жингэнэсэн дуу шүүгчдийг шүүхийн хуралд уриалан дуудав.

	Тэд «Шударгуу шүүхийн модыг» тойрон дөрвөн вандан дээр суугаад байцаалтаа эхэлж Клаасыг төөрөгдлөөсөө болих уу? үгүй юу гэж мэдэхийг хичээнэ.

	Клаас тэнгэр өөд гараа өргөж:

	— Христос бурхан минь, намайг тэртээ өндрөөс харж байна. Би түүний гэрлийг, миний хүү Уулиншпигель бурхны хорвоо ертөнцөд төрөхөд нь харсан юм. Одоо тэнүүлч тэр минь хаана яваа бол? Мөн чи Сооткин богино жолоотой сайн ижил хань минь, зовлон давж туулах хүч чадал олох болов уу, үгүй болов уу? гэв.

	Тэгээд нөмөрт нь: шүүхийн хурал чуулж байгаа далдуу руу жигшин харж хэлсэн нь:

	— Халуун наран, хүчит салхи минь ээ! Манай эцэг өвгөдийн газар нутаг дээрх бүх модны өмөг оюун сэтгэлийн эрх чөлөөг цаазаар авч байхыг үзэхийн оронд бүх модыг хатаачихсан нь дээр билээ. Миний хүү Уулиншпигель чи хаана байна? Би чамд хэтэрхий ширүүн байжээ. Ноён шүүгчид ээ, намайг нигүүлсэн хайрлаж, манай бурхан ивээл үзүүлэх адил намайг өршөөлтэй шийтгэнэ үү!

	Үүнийг сонссон, шүүгчдээс бусад хүмүүс цөм ухилан уйлцгаав.

	Дараа нь тэр өршөөл үзүүлэхгүй болов уу гэж асуув.

	— Би бүх насаараа их ажил хийж, бага юм авдаг байв; би ядууст сайн. Хэн хүнтэй эелдэг байсаан. Бурхны хайрласан сайн сайхан ивээлийг дагаж Ромын мөргөлийг орхисон билээ. Би ганцхан л өршөөл үзүүлэхийг хүсэж байгаа минь: шатаахын оронд Фландриас намайг бүх насаар минь цөлж зайлуулахыг хүсэж байна. Юу гэвэл мөн энэ ч надад их л хүнд шийтгэл юм.

	— Ноён шүүгчид ээ, өрөвдөн нигүүлсэж, өршөөл үзүүлээч ээ! гэж ардууд хашхиралдана.

	Ганцхан Иост Грейпстювер тэр улсын дунд дуугүй зогсож байв.

	Шүүгч, бүгдийг дуугүй бай гэж дохиж тушаагаад, тэрсүү нарт өршөөл үзүүлэх гэж гуйхыг зарлигт хориглосон нь тодорхой гэж хэлэв. Клаас төөрөгдлөөсөө больё гэвэл шатаахыг дүүжлүүрээр сольж болох юм гэлээ.

	Ардууд энэ тухайд:

	— Түүдэг гал ч, олс ч ялгаагүй үхэл шүү дээ гэцгээнэ.

	Эмэгтэйчүүд уйлцгааж, эрэгтэйчүүд нь битүүхэн дүнсийн зогсоно.

	Тэгтэл Клаас гэнэт:

	— Би юунаас ч няцаж буцахгүй. Миний биеийг та нар өршөөлт сэтгэл, яавал л яа гэвэл

	Ингээд Ренэ хотын гэсгүй Тительман:

	— Энэхүү тэрсүү өчүүхэн болхи амьтан шүүгчдийн өмнө толгойгоо өндийлгөж байгааг харахад тэсмээргүй байна! Биеийг нь шатаана гэдэг бол өчүүхэн зэмлэл шүү дээ. Сүнсийг нь аврах хэрэгтэй. Гэтэл түүнийг төөрөгдлөөс нь ганцхан эрүү шүүлтээр л залхааж байж л болиулж болно. Учир нь гэмээ гэмшиж хүлээгээгүй тэрсүү нарыг үхэж байгаа аюулт үзвэрийг ард түмэн битгий үзээсэй гэсэн хэрэг юм гэж дуугарлаа.

	Энэ үгийг сонсмогц, эмэгтэйчүүд улам чанга цурхиран уйлж, эрэгтэйчүүд:

	— Нэгэнт хэргээ хүлээж байгаа болохоор зэмлэл байхаас биш, тарчилган тамлах ёсгүй гэлцэнэ.

	Шүүх, ийм байдалд тарчилган тамлахыг хуульд заагаагүй болохоор энэ зэмлэлээр Клаасыг шийтгэхгүй гэж шийдэв. Төөрөгдлөөсөө няцахыг дахин уриалсанд тэр:

	— Чадахгүй! гэжээ.

	Клаас зарлигуудын үндсэн дээр симоний35 гэдэг шашны мөргөлийн мяндаг тушаал, нүгэл тайлах бичиг худалдсан буруутай гэж үзэв. Мөн үүний адил тэрсүү нарыг далдлан нуусан гэмт хэрэгтэй учраас түүдэг гал дээр үхтлээ байхаар шийтгүүлжээ. Хотын захиргааны үүдний өмнө цаазална.

	Түүний биеийг хоёр хоногийн турш жигшүүрт баганын дэргэд бусдад жигшүүлэхээр байлгаж, дараа нь цаазлагдагчдыг оршуулна.

	Шүүх ховлон мэдүүлэгч Иост Грейпстюверт, нэрийг нь дурсаагүй боловч өмч хөрөнгөний анхны зуун флорины тавин флорин, дараачийн зуун флорин бүрээс арван флориныг өгөхөөр тогтоожээ.

	Тэр тогтоолыг сонсоод Клаас загасчинд хандаж:

	— Өчүүхэн зоосноос болж жаргалтай эрийн авгайг бэлэвсэн болгож, хөгжилтэй хүүг өнчрүүлсэн хорон санаатан чи хэзээ нэгэн цагт адгийн муу үхлээр үхнэ дээ.

	Шүүгчид Клаасын юм ярихыг хориглосонгүй. Учир нь загасчны ахлагч ховлосныг, Тительманаас бусад хүн цаглашгүй жигшин үзжээ.

	Ахлагч ичиж, хорссондоо зэвхийрчээ.

	Клаасыг шоронд нь буцаан аваачжээ.

	
LXXIII

	Маргааш нь Клаасын цаазлагдахын өмнөх өдөр уул ялын тогтоолын тухай Неле Уулиншпигель, Сооткин гурав мэджээ.

	Тэд шүүгчдээс гянданд орох зөвшөөрөл гуйсанд, Нелегээс бусдыг оруулбал Клаас урт гэгчийн гинжээр хананаас уяатай байхыг харав. Фландрийн хуульд цаазлагдах гэж байгаа хүнтэй зөв сайн харьцах ёстой гэж зааснаар талх, мах, бяслаг, дарс өгөх ёстойн дээр чийгтэй байсан болохоор зууханд гал түлсэн байв. Гэтэл хомхой хуягууд тэр хуулийг олонтоо зөрчиж, олонх нь хөөрхий ядарсан хоригдлуудын хоол хүнсний хамаг сайныг замаас нь идчихдэг байв.

	Клаас, эхнэр хүү хоёроо гаслантайяа тэвэрсэн боловч, эр нөхөр, өрхийн тэргүүлэгчийн хувьд тэр дороо биеэ барьж, нүд нь хуурай болов. Сооткин цурхиран уйлж, Уулиншпигель:

	— Энэ муухай гинжийг тас цохичихъё! гэж дуу алдав.

	Сооткин ухилан уйлсаар:

	— Би Филипп хаанд очно. Тэр чамайг өршөөнө гэхэд Клаас:

	— Хаан зовлон эдлэгсдийг цаазалсны дараа өвийг нь авдаг юм гээд, — Хайрт эхнэр, хүү хоёр минь би энэ ертөнцийг гуниг зовлонтой орхиж байна. Би өөрийн биеийг шаналахаас айхгүй байна. Харин та нар надаас хойш юу ч үгүй гуйлгачин болж хоцрох нь гэдэгт л сэтгэл зовж байна. Ван, миний бүх эд баялгийг минь хурааж авна.

	Уулиншпигель эцэгтээ шивнэсэн нь:

	— Өчигдөр Неле бид хоёр цөмийг нуусаан гэхэд, 

	— Сэтгэлийг минь чи амраалаа. Ховч, үхсэн хойно минь, шарил дээр минь тохуу хийхгүй болно гэж Клаас хэлэв.

	— Тэр, үхэж далд ороосой гэхдээ Сооткины нулимсгүй хуурай нүд үзэн ядах харцаар дүүрэн байв.

	Харин Клаас нөгөө алтан зоосоо л бодно.

	— Сайн байна миний хүү. Тэгвэл миний бэлэвсэн эхнэр Сооткин хөгширсөн хойноо өлсөхгүй л болох юм байна гэж тэр хэлэв.

	Ингээд Клаас Сооткиныг цээжиндээ тас тэврэн нааж үнсэхэд, удахгүй ийм нинжин сэтгэлийн дэмжлэггүй болно доо гэж бодсондоо тэр ухилан уйлав.

	Клаас Уулиншпигельд хандаж:

	— Хүү минь, чи бүтэлгүй хөвгүүд адил өргөн дардан замаар хэсүүчлэн явж зөндөө нүгэл хийжээ. Хүү минь, дахин битгий ингэж яв аа. Зовлонд автагдсан энэ бэлэвсэн авгайг гэрт нь ганцаарыг битгий орхиж бай. Чи эр хүн болохоор өмөг түшиг нь байх ёстой.

	— Тэгнэ ээ, эцэг минь гэж Уулиншпигель хариулав.

	— Ээ, хөөрхий эр нөхөр минь гэж Сооткин мөрөн дээр нь цурхиран уйлж, — Бид ямар нүгэл хийсэн юм бэ? Бид эвтэй сайхан, даруу, шударга, энх амгалан аж төрж байсныг бурхан мэднэ. Ажил хөдөлмөр хийхээр үүрийн гэгээгээр босож, үдшийн бүрийд бурханд залбиран баярлаж, амь зуух талхаа иддэг байлаа. Би хаантан руу очиж хумсаараа түүнийг тас самардъя. Ээ бурхан тэнгэр минь, бид үнэхээр гэм зэмгүй сэн бил ээ! гэв.

	Тэгтэл хуяг орж ирээд уулзах цаг дууслаа гэв.

	Сооткин баахан байлгаж өгөхийг гуйв. Клаас түүний нүүр нь халуу оргиж, хацраар нь нулимс асгарч, бүх бие нь чичрэн дагжиж байхыг... мэдсэн учир эхнэрээ байлгаж байх зөвшөөрөл гуйсанд, 

	Гэвч гянданч явахыг дахин тушааж, Клаасыг тэвэрч байсан Сооткиныг угз татан авчээ.

	— Ээжийгээ хайрлан хамгаалж байгаарай гэж Клаас хүүдээ хэлэв.

	Хүү нь андгайлав. Сооткин Уулиншпигельтэйгээ гарч, хүү нь эхийгээ түшсээр явав.

	Цаазлагдахын өглөө, хөршүүд нь Уулиншпигель, Сооткин, Неле гурвыг өрөвдөн хайрлаж, Катлинагийнхаас гаргахгүй гэж цоожилж орхижээ.

	Гэтэл тэд, зовсон хүний гаслан ухилахыг алсаас сонсож, цонхоор түүдгийн дөлийг харна ч гэж бодсонгүй.

	Катлина хотоор хэсэн явж, толгойгоо сэжлэн;

	— Нүх гаргаач! Сүнс минь гадагшаа тэмүүлж байна! гэсээр байлаа.

	Өглөөний есөн цагт Клаасыг дан цамцтай, гарыг нь ард нь хүлээд гяндангаас гаргав. Тогтоол ёсоор түүнийг бурхны эхийн гудамжнаа хотын захиргааны байшингийн хаалганы чанх өмнөх баганын дэргэд зэхжээ. Алуурч туслагчийнхаа хамт хагалсан модоо өрж дуусаагүй байлаа.

	Клаас, харуул цэргээр тойруулан уул ажил дуусахыг тэсвэртэйеэ хүлээнэ. Морьтой зарлагч, харуулын цэрэг, Брюгге хотоос дуудаж ирүүлсэн хөлсний есөн цэргүүд, сэтгэл догдолсон олныг арай ядан тогтооно.

	Ийм дөлгөөн сайн, хөдөлмөрч, шударга ямар ч гэмгүй хүнийг өтөлсөн хойно нь ална гэдэг хүний үнэргүй хэрэг ээ гэж бархиралдана.

	Дар эхийн сүмийн хонхны тавцангаас эмгэнэлийн анхны нь дуу сонсогдмогц гэнэт бүгдээрээ өвдөг сөхрөн унаж, мөргөж эхлэв.

	Катлина олны дунд бүр нүүрэн талд зогсож, огт учрыг эс олсон байдалтай Клаас, түүдэг гал хоёрыг ширтэн:

	— Гал, гал! Нүх гаргаач! гэж хашхирна.

	Хонхны дуу сонсоод Сооткин, Неле хоёр залбирцгаав. Гэтэл Уулиншпигель энэ алуурчны адил бурханд мөргөхгүй гэв. Тэр, хаалга эвдэх буюу цонхоор гарахыг оролдон, байшинд нааш цааш гүйж, гадагш гарахыг эрмэлзэвч бат бэх түгжээтэй ажээ.

	Гэнэт Сооткин дуу алдан хормогчоороо нүүрээ дараад:

	— Утаа! гэлээ.

	Үнэхээр ч хөөрхий тэд, тэнгэр өөд суунаглах бөөн хар утааг харав. Тэр утаа ариун бурхан эцэг, хүү, сүнс гурвын нэрийн өмнөөс шонд хүлээстэй Клаасын гурван талаас нь зандалчны асаасан түүдгээс гарчээ.

	Клаас эргэн тойрон хараад Сооткин ч, Уулиншпигель ч олны дунд байсангүйд өөрийнхөө зовлонг харахгүй нь гэж бодсондоо сэтгэл эрхбиш уужирчээ.

	Залбирч байгаа Клаасын дуу, шатаж байгаа модны чимээ, эрчүүдийн дургүйцэн зүхэж байгаа, эмэгтэйчүүд уйлан ухилж байгаа дуу чимээ л сонсогдоно. Катлина:

	— Галаа зайлуул! Нүх гаргаач ээ! Сүнс гадагшаа тэмүүлж байна хэмээн хашхирна!

	Хонхны тавцангаас эмгэнэлийн дуу жингэнэн сонсогдоно.

	Гэнэт Сооткин цаснаас цагаан, хохь цагаан царайтай болон, бүх бие нь дагжин чичирч уйлахаа больж тэнгэр өөд хуруугаараа заасанд, түүдгийн, хэл шиг нарийхан урт дөл дүрэлзэн гарч намхан байшингийн дээвэр дээгүүр үе үе цухалзана. Тэр галын дөл салхины аясыг дагаж, Клаасын хөлийг ороох буюу эсвэл, унгатаж сахлыг долоож, эсвэл толгойн үсийг шатааж түлэхээс тэр тэсмээргүй их зовов.

	Уулиншпигель эхийгээ цонхноос холдуулах гэж тэврэн авчээ. Тэд цангинасан дуугаар бархирахыг сонсвол цогцос нь өрөөсөн талаасаа түлэгдэж байсан Клаас бархирсан ажээ. Дараа нь тэр дуугүй болж нүднээс нь асгарсан нулимс цээжийг нь бүрхэв.

	Дараа нь Сооткин Уулиншпигель хоёр бөөн олон улс хашхиралдахыг сонсов. Энэ бол цугларсан иргэд, эмэгтэйчүүд, хүүхэд:

	— Клаасыг бага гал дээр биш, харин их гал дээр шатаахаар шийтгэсэн! Алуурчин түүдгээ хурдхан үлээ! гэж бархиралдана.

	Алуурчин тэдний үгэнд орсон боловч харин гал нь сайн бадарч өгөхгүй байв.

	— Галаа унтраа! гэж бархиралдана.

	Ингээд зарлагч руу чулуу нүүлгэцгээв.

	— Гал, гал! гэж Сооткин дуу алдав.

	Үнэхээр ч утаан дундуур, тэнгэр өөд том улаан дөл дэгдэв.

	— Одоо амьсгаагаа хурааж байна гээд бэлэвсэн авгай, — бурхан минь өршөө, ямар ч гэмгүй сүнсийг хүлээж ав... Хаан хаана байна? Би түүний зүрхийг хумсаараа сугалах юм сан!

	Хонхны тавцангаас эмгэнэлийн дуу сонсогдсоор ажээ.

	Сооткин, Клаасын аюултай муухай бархирахыг сонссон боловч, бие нь аймшигтай муухай зовж, атиран хумирч, тарчлан зовсондоо нүүр нь шазайн хувирч, толгой нь тал тал тийшээ савлаж шонг хэрхэн нүдэж байсныг үзээгүй билээ.

	Санал алдаж дургүйцсэн ард олон хашхиралдан исгэрч эмэгтэйчүүд, хүүхэд чулуу шидэцгээнэ. Тэгтэл түүдэг гал нэгмөсөн дүрэлзэж утаан дөлийн дундаас Клаасын:

	— Сооткин! Тиль! гэж бархирах дууг цөм сонсоцгоов.

	Ингээд толгойд нь тугалга цутгачихсан юм шиг цээж рүүгээ унжив.

	Катлинагийн бяцхан байшингаас ганьж гасалсан дуу хадаж сонсогдоод нам гүм болжээ. Гагцхүү хөөрхий галзуу бүсгүй толгой сэгсрэн:

	— Сүнс гадагшаа тэмүүлнэ! гэж үглэнэ.

	Клаас талийгаач болов. Шонгийн ёроолд шатаж гүйцсэн түүдэг замхран унтарна. Шонгоос хүзүүгээрээ хүлээстэй байсан Клаасын бие атирч хумирсан нүүрс болжээ.

	Дар эхийн сүмийн хонхны тавцангаас эмгэнэлийн дуу жингэнэн сонсогдоно.

	Катлинагийнд Сооткин толгойгоо ганзагалан, огт хөдөлгөөнгүй, ганц ч үг дуугаралгүй, уйлах ч үгүй, Уулиншпигелийг зууран тэврээд хана түшин цэх зогсоно.

	Уулиншпигель ч дуугүй ажээ. Эхийнхээ биеийг халууран шатаж байгааг сэтгэл түгшин мэдрэв.

	Хөршүүд цаазын газраас ирцгээж. Клаас нас барсаан гэв.

	— Тэр, ариун үнэнч сэтгэлтэн боллоо гэж Сооткин өгүүлэхэд

	— Залбир! гэж Неле Уулиншпигельд хэлээд өөрийнхөө эрихийг өгөхөд нь пап ламтан адисалсан болохоор авахгүй гэжээ.

	Шөнө болов.

	— Ээж минь орондоо ор доо. Би дэргэд чинь сууна гэж Уулиншпигель хэлэв.

	— Чи суугаад яах юм бэ. Залуу хүнд нойр хэрэгтэй гэв.

	Неле хоёуланд нь гал тогооны өрөөнд дэвсгэр дэвсэж өгөөд гарч одлоо.

	Тэр хоёр хоёулхнаа хоцров. Зууханд түлээ аажуухан асна.

	Сооткин хэвтэв. Уулиншпигель ч хэвтээд, эхийгээ хөнжил дотроо уйлахыг сонсож байв.

	Хашаан дотор шөнийн нам гүмд сувгийн дэргэдэх мод тэнгисийн долгион шиг шуугьж, намрыг зөгнөсөн сэржигнүүр салхи цонх дэлдэнэ.

	Уулиншпигельд, хүн явж байх шиг санагдав. Гал тогооны өрөөнд хүний алхах чимээ сонсоод харахад хэн ч үгүй байв. Чагнатал янданд салхи хүнгэнэж, Сооткин хөнжил дотроо уйлах сонсогдоно.

	Тэр, яг дэргэдээ хөлийн чимээ сонсож яг л толгойны нь тэнд санаа алдахыг дахин сонсоод, 

	— Хэн бэ? гэв.

	Хариу дуугарсангүй боловч ширээг гурван удаа цохих сонсогдов. Уулиншпигель цочин айж бие нь зарсхийн чичирч дахин

	— Хэн бэ? гэж асуув.

	Мөн л хэн ч хариулсангүй боловч ширээ дахин тогших сонсогдоод, түүнийг хоёр гар тэврэн авч, нүүрэнд нь нэг хүн тулж бөхийх шиг санагдав. Түүний биед нь түлэгдсэн арьс хүрч, нөгөө бөхийсөн цогцсын цээжин дэх том нүхнээс хэншүү үнэртэх шиг болов.

	— Эцэг минь ээ, хөөрхий чиний бие надад хүр ээ юү? гэж Уулиншпигель хэлэв.

	Хариулсангүй, дэргэд нь сүүдэр зогсож харагдсан боловч цонхны цаанаас:

	— Тиль! Тиль гэж дуудах сонсогдов.

	Сооткин гэнэт өндийж босоод Уулиншпигелийн орны дэргэд очиж:

	— Чи дуулахгүй байна уу? гэж асуув.

	— Дуулж байна. Эцэг минь намайг дуудаж байна.

	— Би дэргэдээ хүйтэн бие байхыг мэдрэв. Орны даавуу хөдөлж, хөшиг хийсэж: «Сооткин» гэж дуудахыг би сонсов. Гэвч тэр хоолой, санаа алдах төдий намуухан алхаа нь ч хорхой шавж нисэх мэт хөнгөн байсан хэмээн Сооткин хэлэв.

	Ингээд Клаасын сүнсэнд хандаж:

	— Эр нөхөр минь! Одоо чиний үнэнч сэтгэлтний орон, чиний дэгдэн очсон тэнгэрт чамд хэрэгтэй юм байвал хүслийг чинь бид биелүүлэхээр бидэнд хэлээч гэв.

	Гэнэт дэрвэлзсэн салхи хаалгыг саван нээж, тасалгаанд тоос дүүрэв. Уулиншпигель Сооткин хоёр тэртээ алсад хэрээ гуаглахыг сонсов.

	Тэр хоёр, хоёулаа гарч, түүдгийн дэргэд ирцгээв. Тэр шөнө харанхуй, бүрхэг, хойд зүгийн сэвэлзүүр салхинд туугдсан үүлс хурдан хөлт буга согоо шиг тэнгэрт нүүж агшин зуур хурц гэрэлт одон гялалзуулан өнгөрнө.

	Түүдгийн дэргэд харуул явна. Уулиншпигель Сооткин хоёр хатуу газраар алхалж байгаа савхин гутлын тов тов гэсэн тод чимээ бусдыгаа уриалан байгаа хэрээ, түүнд цаанаас нь гуаглан хариулж байгаа хэрээний дууг сонсов.

	Уулиншпигель Сооткин хоёрыг түүдгийн дэргэд хүрч очиход нэг хэрээ Клаасын мөрөн дээр нь буун сууж хошуугаараа хүүрийн ясыг тоншиж дуулдав. Ингэтэл өөр хэрээ ч ирэв.

	Уулиншпигель тэр хэрээг хөөх гэж түүдэг рүү ухасхийхэд харуул түүнийг зогсоон:

	— Хөөш, увдисч чи, цаазлагдагчийн гарыг эрж байна уу? Гэвч шатаагдсан хүний гар, чамайг үл үзэгдэгч болгохгүй, чи ч хэзээ нэгэн цагт дүүжлэгдэж магадгүй. Тийм дүүжлэгдсэн хүний гар л үл үзэгдэгч болгодог юм гэлээ.

	— Ноёнтон харуул аа, би увдистан биш ээ. Тэр шонд өлгөөстэй байгаа хүний өнчин хүү, энэ эмэгтэй бол түүний бэлэвсэн авгай нь гэж Уулиншпигель хариулаад, — Бид түүний биед хүрч чандруунаас нь авч дурсан явах гэсэн юм. Бидэнд үүнийг зөвшөөрөөч. Та бол харийн орны хөлсний хүн биш, энэ орны хүү шүү дээ гэсэнд, 

	— Дураараа бол доо гэж харуул хариулав.

	Өнчин хүү бэлэвсэн авгай хоёр цогшсон цуцал өөд авирч хүүрийн дэргэд очиж ухилан уйлж Клаасын нүүрийг үнсэв. Ингээд зүрхний нь оронд галын дөл том нүх гарган түлсэн газраас хүү жаахан үнс авав. Дараа нь тэр хоёр өвдөг сөгдөн залбирч мөргөцгөөв. Үүрийн гэгээ үл мэдэг туяарч байхад тэр хоёр түүдгийн дэргэд байсаар байсан боловч тийнхүү нигүүлссэн сэтгэлээр ийнхүү зөвшөөрсний төлөө өөрт нь гай болж магадгүй хэмээн тэднийг харуул хөөж зайлуулав.

	Гэртээ хариад Сооткин хар, улаан торгоны өөдсөөр хүүдий оёж чандрууг хийжээ. Хүүдийд хоёр тууз хадаж, Уулиншпигель хүзүүндээ зүүж явахаар болгоод, хүзүүнд нь зүүж өгөхдөө:

	— Түүний цус шиг улаан хүүдийтэй, бидний гуниг гашуудал шиг хар хүүдийтэй миний эр нөхрийн минь зүрх байсан энэ үнс түүнийг минь алсан алуурчнаас өшөө авах дөл шиг үүрд мөнх чиний цээжин дээр байг гэвэл Уулиншпигель

	— Тийм болтугай гэлээ.

	Ингээд бэлэвсэн авгай өнчин хүүгээ үнсэж, наран ч мандлаа.

	
LХХVI

	Маргааш нь нэгдлийн харуулын цэрэг Клаасын гэрт нь ирж үнэ хаялцуулах бүх эд хогшлыг гудамжинд гаргажээ. Сооткин, Каталинагийнхаас Клаасын хөөрхий зовсон амьтан төрж, дараа нь Уулиншпигель өлгийдүүлсэн, эцгээсээ хүүд дамжсан зэс чимэгтэй төмөр өлгийг гаргахыг харав. Дараа нь, анх хүүгээ олж жирэмсэн болсон, эр нөхрийнхөө мөрөн дээр хэчнээн олон удаа янаг амрагийн амттай сайхан шөнийг өнгөрүүлсэн орыг нь гаргав. Тэгээд талхны авдар, цагийн сайнд махтай байсан ваар сав, хайруул сав суулга зэрэг эд хогшлыг гаргав. Эдгээр бүхэн жаргалтай сайхан цагийн адил гялалзахаа больж, харин хэрэгсэхгүй болсноос өнгө алдан тоосонд дарагджээ. Ингээд Сооткин гэр бүлээрээ найрлаж байхад үнэрээр нь хөршүүд цуглардаг байсан цагийг дурсан санав.

	Дараа нь «жирийн», «давхар» дүүрэн ба дундуур жижиг ган сав, бас гурван багахан хэмжээний сагс наад зах нь хэдэн арван лонхтой дарс гаргав. Эцсийн хадаасыг хүртэл хананаас сугалж байхыг хөөрхий бэлэвсэн авгай сонсож л байсан бөгөөд цөмийг гадаа гаргажээ.

	Тэр бээр өөрийнхөө өчүүхэн эд хогшлыг ч цөлбөн авч байгааг сэтгэл ганьхран, уйлах ч үгүй, бархирах ч үгүй харж л байв. Зарлагч лаа асаагаад үнэ хаялцуулж эхлэв. Лаа шатаж гүйцэхээс өмнө, загасчны ахлагч цааш нь худалдахаар цөмийг туйлын хямдхан авчээ. Тэр харваас тахианы тархийг шимэн сорж байгаа суусар шиг л бах нь ханажээ.

	«Гайгүй дээ, алуурчин чи, нэг их удаан баярлахгүй байх аа» гэж Уулиншпигель дотроо бодов.

	Дуудлага дууссан боловч нөгөө харуулын цэргүүд байшинг нэгжин орвонгоор нь урвуулсан боловч алтан зоосыг олсонгүй. Загасчин:

	— Та нар муу эрж байна. Хагас жилийн өмнө Клааст долоон зуун ширхэг байсныг би лавтай мэдэж байна гэж хашхирав.

	«Алуурчин чи түүнийг авахгүй» гэж Уулиншпигель дотроо бодов.

	Гэнэт Сооткин түүн тийш эргэж:

	— Ховч гээд хуруугаараа загасчныг зангав.

	— Мэднэ ээ.

	— Тэр эцгийн чинь байрыг өвлөхийг чи тэвчин хүлээх үү?

	— Би эрүү шүүлтийн газар бүтэн өдөр зовох минь түүнээс дээр ээ гэж Уулиншпигель хариулав.

	— Би бас аа. Намайг яаж ч зовж байхыг харж гэмээ нь өрөвдөн хайрлах сэтгэлээр намайг битгий илчлээрэй.

	— Та, эмэгтэй хүн шүү дээ! гэж тэр хэлэв.

	— Тэнээг гэж эх хариулаад, — Би чамайг төрүүлсэн. Зовлон даана. Гэвч чиний зовлонг би харвал... гээд царай нь хувьсхийж, — Би хүүгээ загалмай дээр байхыг харвал Марияд залбиран мөргөнө гэв.

	Тэр уйлан Уулиншпигелийг илэн таална.

	Ингэж тэр хоёр үзэн ядах сэтгэл, бяр чадлын холбоог бий болгов.

	
LXXVII

	Загасчин худалдаж авсан зүйлийнхээ зөвхөн хагас үнийг төлөөд нөгөө хагасыг энэ муухай жигшүүрт хар явдал хийхэд хүргэсэн долоон зуун алтан зоосыг олтол, ховлосны шанд өгөх ёстой байжээ.

	Сооткин шөнөжин уйлж, өдөр нь гэрийнхээ ажил хийнэ. Уулиншпигель эхийнхээ өөрөө өөртэйгөө:

	— Хэрэв мөнгө түүнийх болох юм бол би амиа хорлоно гэж үглэж байхыг олонтоо сонсов.

	Неле Уулиншпигель хоёр түүнийг хэлсэн ёсоороо л болчихно байх гэж айхдаа садан төрөл нь суудаг Вальхеренд нүүж очих аргыг бүхий л талаар сүвэгчилжээ. Гэтэл бэлэвсэн авгай миний ясыг мөдхөн мэрж хэмлэх өт хорхойноос зугтахын хэрэг юу байна гэдэг байв.

	Тэгтэл загасчин дарга нарт дахин очиж нас барагч дөнгөж хэдхэн сарын өмнө долоон зуун алтан зоос аваад харамч нарийн болохоор тийм их мөнгө зарж амжаагүй. Аль нэгэн газар нуусан байж таарна гэж мэдээлжээ.

	Шүүгч түүнээс, Уулиншпигель Сооткин хоёроос хүүгээс нь эцгийг, эхнэрээс нь эр нөхрийг нь булааж аваад, одоо бас ингэж хяхан хавчиж байгаа чинь чамд эд ямар гэм хийсэн юм бэ гэж асуув.

	Загасчин Дамме хотын хүндтэй иргэний хувьд төрийн хуулийг хүндэтгэж, түүгээрээ цог жавхлант хаантны хайр ивээл олж авахыг хүсэж байгаа юм гээд өөрсдөө хүсэхгүй боловч үнэн мөнийг баримтлан тэр худлаа хэлээгүй гэдгийг баталж өгөх гэрч нарын нэрийг дурдсан бичмэл хов өргөдлийг өгчээ.

	Ахмадын шүүх энэ өчгийг сонсоод цуглуулсан нотолгоо, эрүү шүүлт тулгах аргыг хэрэглэх нь зүйтэй гэж үзлээ. Иймээс хэрэгтний гэрийг дахин нэгжээд өөрсдийг нь хотын гянданд хорих тушаал өгчээ. Эх хүү хоёр энд Брюгге хотоос яаралтай дуудсан алуурчны ирэхийг хүлээх ёстой байв.

	Уулиншпигель Сооткин хоёрын гар нь ардаа хүлээтэй, хот дундуур туугдаж явахад загасчин байшингийнхаа босгон дээр зогсоод тэднийг харж байв.

	Даммегийн бэртэгчид бас л өөрсдийнхөө хаалган дээр зогсоцгооно. Загасчны ойрын хөрш Матиссен, Уулиншпигель дэргэдүүр нь өнгөрөхдөө ховчид:

	— Бэлэвсэн авгайн алуурчин чамайг бурхан ивээхгүй гэж хэлэхийг сонсжээ.

	Тэгэхэд Сооткин:

	— Өнчин өрөөсний дээрэмчин чи муугийн муугаар үхнэ дээ гэж нэмэн хэлэв.

	Бэлэвсэн авгайг хүүгийн нь хамт Грейпстюверийн дахин ховлосноор гянданд авч явааг харсан хотын бэртэгчид түүн өөд бархиралдан давшилжээ. Орой нь байшингийн бүх цонхыг цөм цохиод, хаалганд нь малын баас түрхжээ.

	Ингээд тэр гэрээсээ гарч чадахгүй болжээ.

	
LХХVIII

	Өглөө арван цагийн үед эрүү шүүлт тулгадаг газар Уулиншпигель, Сооткин хоёрыг авчирчээ. Энд шүүгч, ахлагч нар, Брюгге хотын алуурчин, туслахынхаа хамт, мөн эмч байлцав.

	Шүүгч, эзэн хаанд хамаарах ямар нэгэн эд хөрөнгө нуугаагүй биз гэж Сооткиноос асуухад юу ч үгүй хоосон болохоор юу ч нуугаагүй гэж хариулав.

	— Аа, чи? гэж шүүгч Уулиншпигелиэс асуув.

	— Долоон сарын өмнө бид өв залгамжилж, долоон зуун алтан зоос авсан юм. Нэг хэсгийг нь зарсан, үлдсэн нь хаана байгааг би мэдэхгүй. Бодвол манайхаар орсон явуул хүн биднийг гай түйтгэрт учирч санд мэнд байхад аваад явсан бололтой. Түүнээс хойш би мөнгө үзээгүй гэж хариулав.

	— Та хоёр хоёулаа энэ талаар гэм зэмгүй хэмээн бодож байна уу? гэж шүүгч асуув.

	— Эзэн хаантны ямар нэгэн мөнгийг нуугаагүй гэж хариулав. Тэгэхлээр нь шүүгч уйтгартай бөгөөд лавшруун хэлсэн нь:

	— Та нарын эсрэг баримт тун их шүү. Яллагаа нь үндэстэй байгаа юм. Хэрэв та нар хэлэхгүй бол эрүү шүүлт тулгах болно доо гэв.

	— Бэлэвсэн авгайд битгий гар хүр ээ! гэж Уулиншпигель чарлаад, 

	— Загасчин, байсан бүх юмыг худалдаж авсан гэв.

	— Тэнэг минь гэж Сооткин хэлээд, — Эмэгтэй хүний даах зовлонг эрэгтэй хүн тэсвэрлэн дааж чадахгүй ээ гэв.

	Уулиншпигель өөрийнх нь төлөө сэтгэл зовж айсандаа үхсэн хүн шиг цонхийн цайсанд:

	— Надад бяр чадал, үзэн ядах сэтгэл байна шүү гэж хүүдээ шивнэв.

	— Бэлэвсэн авгайд битгий гар хүр гэж Уулиншпигель хэлэв.

	— Түүний оронд намайг ав! гэж Сооткин хашхирав.

	Шүүгч, үнэн мөнийг мэдэхээр, эрүү шүүлтийн бүх багаж хэрэгслийг авчирсан эсэхийг алуурчнаас асуув.

	— Цөм бэлээн гэж алуурч хариулав.

	Шүүгчид хоорондоо зөвлөлдөөд үнэн мөнийг олохын тул эхээс нь эхлэх хэрэгтэй гэж шийдэв.

	— Учир нь зовлонгоос ангижруулахын тулд гэмт хэрэг үйлдсэнээ хүлээхгүй байх тийм хатуу хэрцгий сэтгэлтэй хүү байхгүй. Эхийнхээ шаналан байгааг харсаар байгаад мөн барсын зүрхтэй ч байлаа гэсэн эх хүн үрээ зовлонгоос ангижруулахын тул бас л тэгнэ дээ гэж нэг нь хэлэв.

	— Авгайг суулгаад гар хөлийг нь бахиар хавч гэж шүүгч, алуурчинд тушаав.

	Алуурч тушаалыг дагав.

	— Ээ, ноён шүүгчид ээ, болиоч ээ, эхийн минь оронд намайг аваад гар хөлийн минь ясыг бяцал. Бэлэвсэн ээжийг минь тавь! гэж Уулиншпигель гуйв.

	— Загасчныг санаандаа аваарай. Надад бяр хүч, үзэн ядах сэтгэл байна! гэж Сооткин хэлэв.

	Уулиншпигель, догдлон чичирч, хувхай цайн дуугүй боллоо.

	Тэр бахь нь, жижиг модон савх холбоод, хурууны завсраар оруулан, олс холбож хийсэн нарийн аргаар, шүүгчдийн шаардлагаар алуурчин нэг зэрэг бүх хурууг хавчаад махыг нь яснаас нь зулгаан салгаж бяцлах буюу эс бөгөөс уул хүнд яльгүй жаахан өвтгөхөөр хийсэн ажээ.

	Сооткины хөл гарыг бахиар хавчжээ.

	— Чанга хавч! гэж шүүгч хэлэв. Тэр тун чанга хавчив.

	Тэгэхэд шүүгч, Сооткинд хандаж алтан зоос хадгалсан газраа зааж өг.

	— Мэдэхгүй гэж ёолон хэлэв.

	— Хүчтэй дар гэж шүүгч тушаав.

	Уулиншпигель эхдээ туслахыг бодон олсыг тасалж ардаа хүлээстэй гарыг суллахыг хичээнэ.

	— Ноён шүүгчд ээ, битгий хавчаач. Энэ чинь эмэгтэй хүний хэврэг зөөлөн яс шүү дээ. Шувуу ч хошуугаар тоншчихвол хугарчихна шүү дээ. Битгий хавчаач ээ! Ноён алуурчин аа, би тантай ярьж байгаа юм биш ээ, юу гэвэл та шүүгчдийн тушаалыг гүйцэтгэх ёстой. Гэвч өрөвдөөч, битгий дар л даа! гэв.

	— Загасчин! гэж Сооткин хэлэв.

	Тэгэхлээр Уулиншпигель дуугүй болов.

	Гэтэл алуурчин бахиа улам чанга эргүүлж байхыг хараад Уулиншпигель тэссэнгүй:

	— Ноён шүүгч ээ, өрөвдөөч, өрөвдөөч дээ! Та нар бэлэвсэн эхийн минь хурууг бяцалчих вий. Ажил хийхэд нь хэрэгтэй шүү дээ. Ёо, ёо хөл нь! Явж чадахгүй болчихно шүү. Өршөөгөөч, ноёд шүүгчид ээ! гэжээ.

	— Загасчин чи адгийн муу үхлээр үхнэ дээ гэж Сооткин дуу алдав.

	Түүний яс шажигнаж, хөлийн нь цус газар дусална.

	Энэ бүхнийг Уулиншпигель харж, уур хилэн нь бадарсандаа чичирч хэлсэн нь:

	— Ноён шүүгчд ээ, эмэгтэй хүний яс шүү дээ. Битгий бяцлаач дээ гэвэл

	— Загасчин! гэж Сооткин ёолон дуугарав.

	Түүний дуу намуухан, хий юмны үг шиг битүү доройхон байсанд, Уулиншпигель чичрэн:

	— Ноён шүүгчид минь, гар хөлөөс нь цус урсаж байна шүү дээ. Энэ чинь юу болж байгаа юм бэ! Бэлэвсэн авгайн ясыг хугалчихлаа гэж бархирав.

	Эмч хуруугаа хүргэхэд Сооткин аймшигтай бархирав.

	— Эхийнхээ өмнөөс хүлээ гэж шүүгч Уулиншпигельд хандаж хэлэв.

	Гэтэл Сооткины нүд үхсэн хүнийх шиг мэлрэн гөлөрсөнд, тэр дуугүй байх ёстой гэж ойлгоод чимээгүйхэн уйлав.

	— Энэ эмэгтэй, эр хүн шиг хатуужилтай юм. Энэ хэгжүүн занг нь хүүд эрүү тулгаж шалга аа гэж шүүгч хэлэв.

	Сооткин тэсгэлгүй өвдсөндөө ухаан алдсан болохоор тэр бүгдийг дуулсангүй.

	Түүнд цуу үнэртүүлж сэхээ оруулав.

	Дараа нь Уулиншпигелийг чармай нүцгэлэхэд тэр эхийнхээ өмнө зогссоор байв. Алуурчин түүний толгой, бүх биеийн нь үсийг хусаад, ямар нэг увдис биед нь нуугдаж байж мэднэ гэж үзлэг хийв. Тэгэхдээ тэр мөрөн дээр нь төрөлхийн хар мэнгэ байхыг ажиглан урт зүүгээр олонтоо шивж үзэхэд нь цус урсахад нь илбийн хүч үгүй гэдгийг мэджээ. Шүүгчийн тушаалаар Уулиншпигелийн гарыг араас нь өлгөсөн олсноос уяад алуурчин, нэг угзарч, нэг сэгсэрч, өөд уруу нь шидэлж, энэ байдлаа есөн удаа давтах зуур Уулиншпигелийн хоёр хөлд тус бүр 25 фунт жинтэй туухай уясан байв.

	Ес дэх удаагийн нь сэгсрэлтээр хөлийн нь булчин, гарын нь сарвууны арьс язарч, түнх нь мултарчээ.

	— Хэргээ хүлээ гэж шүүгч хэлэв.

	— Үгүй гэж Уулиншпигель хариулав.

	Сооткин хүүгээ харж байсан ч бархирч, үг хэлэх чадалгүй байв. Тэр, гараа урагш тэнийлгэж, шүүж тамлахаасаа хэлтрүүлэх ёстой гэж хэлэх гэсэн бололтой, цус болчихсон хуруугаа сарвалзуулна.

	Алуурчин. Уулиншпигелийг дахин өргөж шидэв. Сарвуу, хөлийн булчингийн арьс нь улам урагдаж, хөлийн яс үенээсээ бүр цааш цухуйж гарчээ. Гэвч тэр бархирсангүй.

	Сооткин цурхиран уйлсаар цустай гараа сэгсчинэ.

	— Мөнгөө хаана нуусныг хэл. Тэгвэл чамайг өршөөнө гэж шүүгч хэлэв.

	— Загасчин уучлал гуйг гэж Уулиншпигель хариулав.

	— Чи шүүгчдийг даажигнаж байна уу? гэж нэг ахмад асуув.

	— Би даажигнамаар байна уу даа! Үнэнийг хэлэхэд танд тэгж санагджээ! хэмээн Уулиншпигель хариулав.

	Дараа нь шүүгчийн тушаалаар алуурчин хоовонтой цог авчраад, туслах нь хоёр лаа авч ирэхийг Сооткин харж байв.

	Тэр шархдаж салмарсан хөл дээрээ босох гэснээ вандан дээр дахин унаж:

	— Цогоо зайлуулаач! Ноён шүүгчид ээ, хөөрхий энэ хүүг өрөвдөж цогоо зайлуулаач! гэж бархирав.

	— Загасчин! гэж Уулиншпигель эхийгээ бүр сулран доройтохыг хараад бархирав.

	— Наадхыгаа шалнаас тохой хэртэй өргөж, хөл дор хоовонтой цогоо тавиад, суга дор нь лаа барьцгаа гэж шүүгч тушаав.

	Алуурчин тушаалыг дагав. Уулиншпигелийн суганд үлдсэн үс нь галд шажигнан хуйхлагдаж хэншүү гарна.

	Тэр бархирч, эх нь эхэр татан:

	— Галаа зайлуулаач! гэнэ.

	— Мөнгө хаана байгааг хэл. Тэгвэл чөлөөлж тавина гэж шүүгч хэлээд, — эх төлөөнөөс нь хэргээ хүлээ!

	— Загасчныг галт тамд хэн оруулах вэ? гэж Уулиншпигель хэлэв.

	Сооткин хэлэх юмгүй гэсний тэмдэг болгон толгой сэгсрэв. Уулиншпигель шүдээ хавиран, Сооткин уйлж, галзуу мэт болсон нүдээр түүнийг ширтэж байв.

	Гэтэл алуурчин лааг унтрааж, хоовонтой цогийг Уулиншпигелийн хөлд ойртуулахад эх:

	— Ноён шүүгчид ээ, үүнийг өрөвдөөч дээ, юу хэлж байгаагаа мэдэхгүй байна шүү дээ гэж бархирав.

	— Яагаад энэ юу хэлж байгаагаа мэдэхгүй байдаг бил ээ? гэж шүүгч заналтайяа асуухад Уулиншпигель:

	— Ноён шүүгчид ээ, үүнээс дахиж битгий юм асуу л даа. Өвдсөндөө мэдээ алдаад байгааг та нар харж байгаа биз дээ загасчин худал хэлжээ гэв.

	— Эмэгтэй чи бас адил ингэж нотолж байна уу? гэж шүүгч асуув.

	Сооткин толгойгоороо, тийм ээ гэж дохив.

	— Загасчныг шатаагтун гэж Уулиншпигель бархирав.

	Сооткин ямар нэг хүнийг занан зүхэх мэт нударгаа зангидан, дуу шуу ч үгүй тэнгэр өөд өргөн зангав.

	Тэр үед хоовонтой цог хүүгийн хөл дороос дүрэлзэн бадарсанд:

	— Бурхан минь, тэнгэрт байгаа ариун дар эх минь тамын энэ зовлонг болиулаач! Өрөвдөөч та минь! Хоовонгоо зайлуулаач та минь! гэж бархирав.

	— Загасчин! гэж Уулиншпигель хоолойгоо шахан хэлэв.

	Түүний ам хамраар нь цус садарч, толгой нь унжиж тэр чигээрээ хөдлөлгүй цогтой хоовон дээр дүүжлээстэй байв.

	Сооткин:

	— Үхчихлээ! Үхчихлээ, миний муу өнчин хүү! Түүнийг алчихсан! Үүнийг ч бас адил! Ноён шүүгчид ээ цогтой хоовонг зайлуулаач! Надад түүнийг тэврүүлээч ээ. Би түүнтэйгээ хамт үхье. Би зэмдэг болсон хугархай хөлөөрөө зугтаж чадахгүйг та бүхэн мэднэ шүү дээ.

	— Хүүг нь өг өө! гэж шүүгч хэлэв.

	Хурал зөвлөгөөн эхлэв.

	Алуурчин Уулиншпигелийг тайлж, шалдан, цустай хэвээр нь Сооткины өвөр дээр тавьж, эмч булгарсан, шөрмөс судсыг эвт нь оруулав.

	Эх Уулиншпигелийгээ үнсэн байж:

	— Хөөрхий миний муу хүү минь, зовлонт муу хүү минь!

	Хэрэв ноён шүүгчид зөвшөөрвөл, би чамайг эдгээнэ. Сэхэж үзээч. Тиль, хүү минь. Ноён шүүгчид хэрэв та нар алсан байвал би цог жавхлант хаантанд очно. Юу гэвэл энэ бол хууль бус хэрэг шүү дээ. Тэгвэл та нар, ядуу эмэгтэй, санаа муутай улсын эсрэг юу хийж чаддагийг мэдэх болно. Та нар ноён шүүгчид ээ, биднийг чөлөөлж тавиач ээ. Юу гэвэл бурхны аврал ингэж хүндээр ногдсон ядуу бидэнд энэ хорвоод хэн ч үгүй, юу ч үгүй шүү дээ.

	Шүүгчид зөвлөгөөний дараа дор сийрүүлсэн тогтоол гаргасан нь:

	 

	«Клаасын бэлэвсэн авгай Сооткин та мөн Клаасын хүү Уулиншпигель хэмээх Тиль та өмч хөрөнгийн бүх эрхийг харгалзалгүй, хөрөнгө битүүмжлэн хураасны үндсэн дээр цог жавхлант хааны хөрөнгө болох байсан эд хөрөнгийг нуусан хэрэгт зэмлэгдсэн боловч хэрцгий ширүүн эрүү шүүлт, туйлд нь хүртэл шүүн шалгаруулсан авч юу ч хүлээгээгүй учир шүүн таслах баримт нотолгоо дутагдалтай гэж үзээд эмэгтэй таны эрхтэн хөөрхийлөлтэй байгаа учир таныг болон мөн эрэгтэй хүн та туулж давсан хүнд зовлонгийн улмаас чөлөөтэй болсныг зарлаж хотын дотор энд буюу тэнд хаана дуртай газраа, та нарын ядуу байдлыг харгалзалгүй гэртээ авч суулгахаар хүлээсэн хотын бэртэгчин иргэнийд оршин суухыг зөвшөөрч байна.

	Манай бурхан Есүс Христосын мэндэлсний 1558 оны аравдугаар сарын хорин гуравны өдөр Дамме хотод олгов» 

	 

	гэжээ.

	— Ноён шүүгчид ээ өршөөл үзүүлсэнд тань та бүхнийг бурхан өршөөг гэж Сооткин хэлэв.

	— Загасчин! хэмээн Уулиншпигель ёолон хэлэв.

	Ингээд эх хүү хоёрыг тэргэнд суулган Катлинагийнд хүргэж өгөв.

	
LXXIX

	Мөн тэр жил, тэр зууны тавин найман онд нэг удаа Катлина Сооткиныд ирээд доорх зүйлийг өгүүлэв.

	— Өнгөрсөн шөнө би шидэт тосоо түрхээд дар эхийн сүмийн хонхны гонхонд нисэж очоод гамшгийн эзэд хүний мөргөлийг сахиусан тэнгэрт өгөхөд тэд цаашаа бурхны мэлмийд өргөн дамжуулна. Тэнгэрт од мичид дүүрэн гялалзана. Гэнэт нэг түүдгээс хар сүүдэр өндийн дэгдээд гонхон дээр, миний дэргэд суухад нь би түүнийг Клаас гэж танилаа. Тэр хуучин янзаараа нүүрсний хувцастайгаа байв. Тэр надаас «Гонхон дээр чи юу хийж байгаа юм бэ?» гэхэд нь «Харин чи? гэж би асуулаа.  «Чи яагаад шувуу шиг нисэж яваа юм бэ? Хаана зорьж явна вэ?» гэсэнд «шүүхэд гэж, хариулав. Чи далай сахиусны бишгүүр дуугарахыг сонсоогүй юу?» гэв. Би дэргэд нь зогсоод бие нь амьд хүнийх шиг нягт биш, хөнгөн хий агаар шиг гэдгийг мэдээд уурын халуун үүл шиг түүнд нэвтрэн оров. Бүх Фландриар тархсан гал миний хөлийн өмнө энд тэнд гялс гялс гэхэд нь би: «эрт босож орой болтол ажилладаг улс л бурхны өршөөл үздэг» гэж дотроо бодов.

	Далай сахиусны бишгүүрийг би бүтэн шөнө сонсов. Дараа нь Испаниас дэгдэн ирсэн нэг өөр хий юм миний өмнө ирэв. Тэр их өтөлж өвгөрсөн, эрүү нь урагшаа шаахай шиг еэхийн гарч, уруулд нь хэсэгхэн ёотон наалдан хатжээ. Тэр, цагаан үенгийн арьсаар хийсэн, улаан хамба хилэн өнгөтэй нөмрөгтэй бөгөөд толгой дээр нь эзэн хааны титэм, нэг гарт нь сардина загас, нөгөө гарт нь аяга шар айраг байна.

	Ядарсан тэр мөн гонхон дээр буулаа. Би өмнө нь сөгдөн: «Цог жавхлант таны мэлмийд сөгдье. Гэвч би, таны хэн болохыг мэдэхгүй байна. Та хаанаас гараад ирэв, энэ дэлхий дээр юу хийж байгаа юм бэ?» гэвэл «Эстремадурийн ариун Юстын хийдээс явж байна. Би эзэн хаан асан Тавдугаар Карл байна» гэж хариулав. «—Та, дуу цахилгаантай энэ шөнө хаашаа зорьж явна вэ?» гэвэл «Шүүхэд, шүүхэд» гэж тэр хариулав. Эзэн хаан нөгөө сардина загасаа идэж, шар айргаа уух гэтэл нь далай сахиусны бишгүүр сонстоход оройн хоолыг минь ч идүүлэхгүй гээд дургүйцэн үглэж нислээ. Би цог жавхлант хаантны араас яарч явлаа. Тэр, хоол шингэхгүйгээс бие нь тавгүйтэн нас барсан болохоор ядарсандаа амьсгаадан зогьсуулж, заримдаа огиулах маягтай тул ядруу хүнд байдалтай нисэж явав. Зандан нумаар харвасан сум шиг бид шуугин нислээ. Бидний хажуугаар огторгуйд од мичид гялалзан харагдаж зарим нь гэрэл цацруулж харван унаж байхыг харав. Далай сахиусны бүрээ бишгүүр уянгалан дуугарах нь юм бүхнийг донсолгон нижигнүүлсэн юутай хүчтэй дуу вэ. Чимээ гарах тутам агаарын давхарга хагаран ярагдаж шуурга тавих шиг бидний өмнө зам нээгдэж байна. Мянга мянган бээрийг нисэн туулж, од мичдэн ширээнд Есүс Христос мандан заларч байхыг харлаа. Баруун талд нь хүний бүх явдлыг гуулин пайз дээр бичиж байгаа сахиусан тэнгэр, зүүн гарт нь нүгэлтний төлөө залбиран мөргөж байдаг бурхны эх ариун дар эх байхыг харлаа.

	Клаас эзэн хаан Карл хоёр, бурхны ширээний өмнө сөхрөн унав.

	Сахиусан тэнгэр түүний толгой дээрх титмийг авч хаяад: «Энд нэг л хаан-Христос бий!» гэж айлдав.

	Энэ нь эрхэмсэг хаантныг хилэгнүүлсэн боловч номой байдлаар:

	«Холын замд өлссөн болохоор минь энэ сардина загасаа идэж, шар айргаа уухыг минь зөвшөөрөхгүй бол уу» гэв.

	«Чи бүх насаараа өлссөн шүү дээ. Гэвч идэж уу» гэж тэнгэр сахиус хэлэв.

	Эзэн хаан сардина загасыг зажилж, шар айргаар даруулав.

	Тэгэхэд Христос үг хэлж:

	«Чи шүүхийн өмнө ариун цэвэр сэтгэлтэй ирж байна уу» гэв.

	«Цаг тухайдаа нүглээ наманчилсан юм сан өршөөлт бурхан минь. Тийм л ариун сэтгэлтэй ирсэн гэж итгэж байна».

	«А, чи Клаас, энэ эзэн хаан шиг айн догдолж байна?» гэж Христос асуув.

	«Бурхан, аврагч минь, таны өмнө цэвэр сүнс байхгүй болохоор би айх юмгүй. Бурхан та аугаа ивээгч, та бол аугаа их үнэн шүүх мөн. Юу ч болов айж л байна. Учир нь миний нүгэл хилэнц их ээ» гэж Клаас хариулав.

	«Үхээр ээ, за ярь!» гэж тэнгэр сахиус эзэн хаанд хэлэв.

	«Би, бурхан минь гэж Карл аягүйрхсэн маягийн дуугаар хариулж, — Таны ариун албатны тушаалаар хаан ширээнд заагдаж, тэдний өршөөл адис, мэгзмээр Кастилын, Ромын ван, Германы эзэн хаантнаар суусан юм. Танаас авсан эрх мэдлийг хамгаалах гэж цуцалтгүй халамжлан санаа тавьж түүнд халдах гэсэн шинэчлэгчдийг илд мэс, олс, гал, булшаар залхаан цээрлүүлж байсаан» гэв.

	Гэтэл тэнгэр сахиус яриаг нь тасалж:

	«Чи муу заяаны худалч, биднийг мэхлэх санаатай! Германд бол чи шинэчлэгчдээс айдаг болохоороо тэсвэрлэдэг байж. Нидерландад бол чи тэрсүү ажилсаг зөгийнүүдээс аль болох их юм цуглуулахыг хичээх ганцхан л санаа тавьж байсан болохоор тэднийг дүүжлэн шатааж, амьдаар нь газар булж толгойг нь авдаг байж. Зуун мянган хүн чиний буруугаар нас нөгчсөн нь чи, миний бурхан Христост хайртайгаас биш, харин харгис хатуу алан хядагч, цөлбөн тоногч, мөн ганцхан өөртөө л хайртайн гадна, нохой шиг хомхой, далайн хөвөн шиг шунахай болохоор загас, мах, архи, шар айрагт тэгтлээ дуртай» гэжээ.

	«Одоо Клаас чи ярь» гэж Христос айлдав.

	Гэвч тэнгэр сахиус босож айлдсан нь:

	«Энэнд хэлээд байх юмгүй. Энэ хүн бол Фландрийн ядуу ардын адил хүн сайтай, ажилсаг, хөдөлмөрч, инээхдээ ч дуртай, эзэн хаадад тангарагласан ёсоор үнэнч байж мөн хаад ч үнэнч байдлыг дагадаг гэж боддог байжээ. Тэр мөнгөтэй байгаад гэртээ шинэчлэгчдийг хоргодуулсан учир зэмлэгдэж түүдэг дээр шатаалгасан юм» гэв.

	«Хөөрхий чи зовсон амьтан, харин тийм болохоор одоо чи тунгалаг сайхан горхи урсаж, сүү, дарс бургилан оргилдог огторгуйд байна. Явъя нүүрсчин, би чамайг хүргэж өгье» гэж ариунаас ариун дар эх айлдав.

	Далай сахиусны бишгүүр дахин дуугарч, гүн харанхуй нүхнээс төмөр титэмтэй, чармай шалдан сайхан хүн гарч ирэхийг харлаа. Титмийн нь эмжээр дээр: «аймшигт шүүх хүртэл гуниглан уйтгарлаж байна» гэж бичээстэй байв.

	Тэр бурхны ширээнд ойртож очоод Есүс Христос: «Би ноён болтлоо таны боол» гэв.

	«Шулам аа, цагаа болохоор боол ч үгүй, ноёд ч үгүй, хайр сэтгэлтэй Христос ч үгүй бахархал-шулам, бяр хүч сод ухаан хэмээн нэрлэх үе ч ирнэ дээ» гэж ариун дар эх айлдав.

	«Эмэгтэй та, сайн ч, сайхан ч юм» гэж шулам хэлэв.

	Христост хандаж, эзэн хаан өөд заагаад:

	«Үүнийг яа гэж та тушаах сан бол?» гэв.

	«Чи үүнийг хаан ширээнд суусан өт хорхойн хаанчлалд түүний хаанчлалын үед хэрэглэж байсан бүх зэр зэвсгийг цуглуулсан тасалгаанд аваачиж өг. Ямар ч гэмгүй номхон, зовлонт хүнийг хөвсийлгөн хавтгадаг усаар тамлаж шүүх, эсвэл өсгий, сугыг галаар шатаан тамлах, хурууг бяцалдаг бахиар тамлах, дөрвөн мөчийг нь мөчилж тамлах, — чөлөөтэй түүдэг гал дээр эцсийнхээ амьсгааг хураах бүрд энэ хүн алхам алхмаар үй олон сая хүнийг захирсан шударга бус хүн хэчнээн их зовлон гамшиг учруулдгийг мэдтүгэй гэхээр энэ бүх зовлонг амсаж үзэг, — ингээд тэр хав харанхуй газар ялзарч цаазын газар үхэж, эх нутгаа бодон санаж цөллөгт яван хатах болно; тэр нэр төрийг гутааж жигшүүлэх зэмлэлд унаж, нэр хүндгүй болж, зовлонд унаг; баян байгаад улсын санд дээрэмдүүлэг; хар ховонд өртөгдөг; хөрөнгөө битүүмжлэгдэж ядууран хоосрог. Дуулгавартай ажиллаж, зодуулан нүдүүлж, хог хаягдлаар хооллож сурахаар илжиг болог; бас гуйлга гуйгаад хариуд нь аашлуулан хараалгадаг гуйлгачин болог; бяр чадлаа барагдталаа ажилласан атал, идэх хоол багахан олддог ажилчин болог. Хүний дүрстэй байхдаа бие сэтгэлээрээ үлэмжийн их зовлон эдэлсний дараа нь үнэнч байсныхаа төлөө зодуулж жанчуулдаг нохой болгоорой; үнэ хаялцуулан худалдуулахаар энэтхэг боол болгоорой; мөн хүний тушаалаар дайтахаар явж юуны төлөөг мэдэлгүйгээр өөрийгөө алуулдаг цэрэг болгоорой; ингээд гурван зуун жил түүний гаслан зовлон гүйцэхэд чөлөөтэй хүн болгож хэрэв тэр Клаас шиг сайн байвал ногоо ургамлаар бүрхсэн, үд дунд сэрүүн сүүдэртэй, өглөө бол нар туссан сайхан модны сүүдэрт, үүрд мөнх амгалан байх ам газар өгөөрэй. Ингээд анд нөхөд нь гашуун нулимсаа асгаруулан нил цэцэг, дурсгалын цэцэг тарьж суулгахаар булшин дээр нь ирэг» гэж Христос хариулав.

	«Өршөөлдөө хүү минь, эрх мэдэл, хэрцгий хатуу сэтгэлийг төрүүлдэг болохоор юу хийж байгаагаа мэдэхгүй байсан биз ээ» гэж ариуны ариун дар эх айлдав.

	«Үүнд ямар ч хайр найр үзүүлэхгүй» гэж Христос хариулав.

	«Ээ, та минь ээ, над андалузийн дарс нэг аяга ч болтугай өгч болохгүй бол уу?» гэж хаан дуу алдав.

	«Явъя, дарс, мах, гургуулын цаг өнгөрсөөн» гэж шулам хэлэв.

	Ингээд тэр нэг хэсэг сардина загасаа бас зажилсаар байсан цог жавхлант хааны хөөрхий сүнсийг тамын харанхуй ёроол руу чирч явав.

	Шулам өрөвдөж, идэж байсан юмыг нь гүйцэд зажлах боломж өгөв. Дараа нь би бурхны ариун эх, Клаасын сүнсийг од мичид, сагсгар хонгорцог шиг унжиж байдаг тэнгэр өөд дэгдээн нисгэхийг үзсээн. Тэр тэнгэр сахиусаар угаалгаж залуу сайхан ч болжээ. Тэд түүнд rystrap өгч мөнгөн халбагаар хооллолоо. Ингээд тэнгэр бүрхлээ.

	— Бурхны оронд, тэнгэрт гараад байгаа юм байна гэж бэлэвсэн авгай хэлбэл Уулиншпигель

	— Үнсэн чандар миний зүрхэнд цохилж байна гэв.

	Дараачийн хорин гурван өдрийн турш Катлина галзуурлын дөлөөс улам ч хайр найргүй дотор талыг нь гал хайрч байх шиг улам эцэж цуцаж хонхигор цагаан болж амьдаараа хатаж байв, 

	Тэр «Гал! Нүх цоолж гаргаач, сүнсийг минь тавиач!» гэж дуу алдан бархирахаа больсон боловч сэтгэл таатай хангалуун байдлаар Нелед:

	— Би эр нөхөртэй. Чамд ч бас эр нөхөр хэрэгтэй санжээ. Өтгөн пинтүү халимагтай сайхан хүн. Амрагийн халуун сэтгэлтэй гар хөл нь хүйтэн гэж хэлдэг байв.

	Сооткин энэ байдлыг бүр солиорсны шинэ тэмдэг гэж гунигтайяа ширтэн харна.

	Катлина цааш үргэлжлэн:

	— Гурван гурав ес—ариун тоо. Нүд нь шөнийн цагт муурын нүд шиг гэрэлтдэг тийм хүн л нууцыг харна гэлээ.

	Нэг үдэш Катлинагийн элдэв яриаг сонсож суугаад Сооткин итгэхгүй байгаагийн тэмдэг болгон гараа хөдөлгөхөд Катлина:

	— Санчрын тэмдэг дор дөрөв, гурав бол азгүй явдал, Сугарын тэмдэг дор бол гэрлэлт. Мөсөн гар. Мөсөн хөл. Гал халуун зүрх гэж бурж үглэнэ.

	— Энэ ид шидийнхээ юмыг ярьсны хэрэггүй гэж Сооткин өгүүлэв.

	Катлина үүнийг сонсоод загалмайлан залбирч:

	— Борхон бандийг бурхан өршөө. Нелед хүргэн хүү хэрэгтэй. Түүнд сэлэм хүргэх цагаан царайтай хар хүргэнтэй болно гэж хариулав.

	— Тийм ээ, хүргэн хүү бүх дайллагыг гаргах нь магад, шүүсээ би хутгаараа хийнэ гэж Уулиншпигель хэлэв.

	Неле, хардаж байгааг нь мэдээд найз ханиа жаргалын сэтгэл дүүрэн харцаар ширтэн:

	— Надад хүргэн хүү хэрэггүй гэж хэлэв.

	— Тэгээд тэр бор хувцастай, шинэ савхин гуталтай, шинэ даравчтай ирнэ гэж Катлинаг хариулахад

	— Солиорч галзуурсан энэ хүний төлөө бурхандаа мөргөцгөө гэж Сооткин хэлэв.

	— Уулиншпигель ээ, чи яваад «давхар найрлагатай» дөрвөн литр шар айраг аваад ир. Би тэр болтол heete-koeken хийж болгоё. Энэ бол франц улсад хийдэг бин гэж Катлина хэлэв.

	— Яагаад еврей нар шиг бямба гарагт найрлах гэсэн юм бэ? гэсэн Сооткины асуултад Катлина:

	— Яагаад гэвэл гурил исжээ.

	Уулиншпигель хэмжээ нь яг таарсан, англи тугалган аяга гартаа барьж зогсоод:

	— Ээж ээ, яах вэ гэвэл

	— Яв аа гэж Катлина хариулав.

	Сооткин өөрөө энэ гэрийн эмэгтэй биш болохоор маргах хэрэггүй гэж бодон:

	— Хүү минь, яв даа гэв.

	Уулиншпигель зуушны газар очиж дөрвөн литр шар айраг авч ирэв.

	Бингийн үнэр гал тогоогоор дүүрэхэд бүгдээрээ өлсөж байгаагаа мэдэцгээж, зовлонд дарагдсан бэлэвсэн авгай ч бас өлссөн байжээ.

	Уулиншпигель гурван хүний хувь идэв. Катлина, түүнийг гэртээ байгаа ганц эр хүн болохоор, өрх тэргүүлж, бүгдээс их ууж дараа нь дуулах ёстой гээд том аяга шар айраг өмнө нь тавив.

	Ингэж хэлүүтээ инээд алдан ирмэв. Гэвч Уулиншпигель уусан боловч дуулсангүй. Неле, зэвхий цагаан царайтай, сэтгэл нь гунигласан Сооткиныг хараад уйлчхав. Катлина л ганцаараа хөгжүүн байв.

	Сооткин Уулиншпигель хоёр оройн хоолны дараа, байшингийн дээврийн унтдаг байрандаа очив. Катлина Неле хоёр ор дэвсгэрээ гал тогооны өрөөнд засав.

	Шөнө хоёр цагийн орчим Уулиншпигелийн толгой нь шар айрагтаа мансуурч, үхсэн мэт унтав. Сооткин урьд шөнийнх шиг нүд анилгүй хэвтэж байгаад, нойрыг минь хүргээч ээ гэж ариуны ариун дар эхэд хэчнээн залбиравч дар эх сонссонгүй.

	Гэнэт гудамжнаас бүргэдийн дуу сонсогдмогц гал тогооны өрөөнөөс мөн адил дуугаар хариулжээ. Дараа нь тарианы газраас ийм бархирах чимээ сонсогдсонд гал тогооны өрөөнөөс бас л адил чимээ гарч хариулах шиг Сооткинд санагдав.

	Тэр, шөнийн шувуу юм байх аа гэж шийдээд, энэ тухай дахин юм бодохыг болилоо. Түдэлгүй гудамжинд адуу янцгааж, морины төвөргөөн гарахад, тэр, байшингийн дээврийнхээ цонхоор биеэ цухуйлгаад, байшингийн өмнө эмээлтэй хоёр морь уяатай, тургин ногоо зулгааж байхыг харав. Гэнэт эмэгтэй хүн бархирч, сүрдүүлж айлгасан эр хүний дуу дороос сонсогдов. Бархирч байсан нь алгадаж жанчих чимээгээр солигдсоноо дахин бархирах чимээ гарч хаалга тасхийж, яаран гүйж байгаа хүний алхаа шатаар өөдөө гарч байх дуулдав.

	Уулиншпигель дуг нойрон дундаа хурхирсаар юу ч дуулсангүй. Байшингийн дээврийн хөндий дэх хаалга дэлгэгдэж чармайн нүцгэн шахам Неле гүйн орж ирээд уйлан уухилж амьсгаадан, орох хаалгыг янз бүрийн юмаар дарж сандал ширээ, хоовон, гартаа дайралдсан бүхнийг хаалганы тэнд овоолов.

	Сүүлчийн од мичид шингэж, азарган тахиа ориллоо. Нелегийн дэгдээсэн шуугианаар Уулиншпигель зүүрмэглээд дахин эргэн хөрвөж унтав. Тэгтэл Неле ухилан уйлсаар Сооткиныг хүзүүдэн:

	— Сооткин лаагаа асаагаач. Би айж байна гэв.

	Сооткин лаа асааж, хүүхний цамц мөрөөрөө урагдаж, дух, хацар, хүзүүнд нь хүн самардсан мөр гарсан байхыг харав.

	— Неле ээ, хэн чамайг ингэж ур аа вэ? гэж Сооткин үнсэн асуув.

	— Сооткин минь биднийг түүдэг дээр явуулчих вий дээ гэж бие нь догдлон чичирч, эхэр татан уйлсаар хүүхэн хэлэв.

	Тэр хооронд Уулиншпигель сэрж, гэрэлд нүд анивчуулна.

	— Энэ дор хэн байгаа юм бэ? гэж Сооткин асуув.

	— Дуугүй бай. Цаадхын чинь анд нөхөр болгох гэж байгаа хүн хэмээн Неле хариулав.

	Катлина дороос дахин бархирч хашхирсанд Сооткин Неле хоёр дагжин чичрэлдэв.

	— Тэр, өөрийг нь зодож байна. Надаас л болж байгаа юм! гэж Неле дуу алдав.

	— Энд хэн байна? гэж Уулиншпигель орноосоо ухасхийн босож хашхирав. Нүдээ арчин тасалгаа дундуур ийш тийш гүйж, тэртээ буланд байгаа галын хутгуур тахир төмрийг шүүрэн авав.

	— Тэнд хэн ч байхгүй, хэн ч байхгүй, Уулиншпигель ээ тийшээ битгий яваа гэж Неле зуурч авлаа. Гэвч үгэнд нь оролгүй үүд рүү ухасхийн тэнд байсан ширээ, сандал, хоовонг ийш тийш шидлэв. Неле Сооткин хоёр, дор Катлинагийн бархирахыг сонсож байсан ч нэг нь мөрнөөс нь нөгөө нь хөлөөс зуурч саатуулан явуулахгүйг л хичээн:

	— Уулиншпигель ээ, тийшээ битгий яв, тэнд чөтгөр байна.

	— Тэгэлгүй яах вэ, — Нелегийн хүргэн чөтгөр байлгүй: би түүнийг галын хутгуураар ёслон гэрлүүлнэ! Төмөр мах хоёрын хурим болно биз! Намайг тавьцгаа! гэв.

	Тэр хоёр хайснаас зуурч байсан болохоор түүнээс арай л хүчтэй байж, тавьсангүй. Гэвч тэр хоёр-гурван шат чирээд явчихсанд, нөгөө хоёр чөтгөр тийм ойрхон байна гэж бодоод, айсандаа тавьчихсанд, тэр уулнаас бууж байгаа бөөн хунгар цас шиг, шатаар харайлгасаар үсрэн бууж, гал тогооны өрөөнд ороход Катлина ганцаар байжээ. Катлина хувхай цайсан царайтай, эцэж ядарсан байдалтай, үүрийн харанхуйд хэвтэн: «Гансик минь, чи намайг юунд орхи оо вэ? Нелегийн ууртай байгаад би буруугүй шүү» гэж үглэнэ.

	Уулиншпигель түүнийг сонсолгүй, юм агуулдаг пинд үсрэн очиж, хаалгыг нээхэд хэн ч байсангүй, ногоо тарьдаг газар, дараа нь гудамжинд гүйн гарчээ. Тэнд уул шиг бөөн тоос татан, дунд нь зөвхөн хоёр морь л давхилдахыг Уулиншпигель хараад, хойноос нь гүйх гэсэн морьд хуурай навчсыг хийсгэж үдийн салхи шиг нисэж одов.

	Тэр, галзуу юм шиг уурсаж буцаж ирээд шүдээ хавиран

	— Үүнийг хүчирхжээ! Үүнийг хүчирхжээ! гээд Сооткин Катлина хоёрын дэргэд догдлон байгаа Нелег муухай харахад нь Неле:

	— Үгүй, Тиль минь, үгүй хонгор минь, үгүй! гэж хэлэв.

	Ингэхдээ тэр, Уулиншпигелийн нүд рүү чиглэн тун гунигтай харахад Уулиншпигель яг л үнэнээ хэлж байна даа гэж мэдээд:

	— Юун шуугиан болсон бэ? Тэр улс хаашаа зугтсан бэ? Чиний цамц яагаад урагдсан юм бэ? Дух хацраа юунд самардуул аа вэ? гэж асуув.

	— Чи сонсоо, гагцхүү биднийг түүдэгт шатаахад л битгий хүргээрэй Уулиншпигель ээ гээд, цааш нь, — Катлинаг тамаас аврах найз хар хувцастай, урт түрийтэй, даралт бүхий савхин гуталтай чөтгөртэй болоод хорин гурав хонож байна. Түүний нүүр зуны халуунд тэнгисийн долгионы давлагаан дээгүүр цагаан юм гялалзах шиг яг тийм өнгөөр гэрэлтдэг юм гэв.

	— Гансик хайрт минь чи яагаад явчхав аа? гэж Катлина санаа алдан хэлээд, — Неле ууртай охин...

	Неле цааш ярьсан нь:

	— Тэр, ирсэн тухайгаа бүргэдийн дуугаар бархирч түүнд дохио өгдөг байв. Бямба гараг бүр тэр ээж дээр гал тогооны өрөөнд хүрч ирдээг. Хүйтэн үнсэлттэй, бие нь цас шиг гэж ээж ярьдаг. Хэлснээр нь болохгүй бол зоддог гэнэ. Нэг удаа тэр, хэдэн флорин авчирч өгсөн боловч бусад үед дандаа өөрөөс нь авдаг гэж хэлэв.

	Ийнхүү ярихад Сооткин Катлинагийн төлөө наманчлан залбиран мөргөнө. Гэтэл тэр тун хөгжүүнээр:

	— Одоо энэ бол миний хэрэг биш ээ, миний ухаан ч биш: цөм түүнийхээ. Гансик минь, миний баяр баясгалан. Чөтгөрийн цуглаанд дахин нисэж очих уу? Ганцхан Неле л дургүй юм. Неле ууртай охин гэж хэлнэ.

	— Үүр цайхад тэр явдаг гэж Неле үргэлжлүүлэн ярьж маргааш нь ээж баймааргүй элдэв янзын хачин юм ярьдаг... Уулиншпигель ээ, намайг ингэж муухай битгий хар л даа! Нэг сайхан бор хувцастай Гильберт гэдэг ноён намайг гэргийгээ болгож авах гээд байна гэж өчигдөр орой над хэлсэн юм. Би надад сайхан муухай, ямар ч эр нөхөр хэрэггүй гэсэн. Гэтэл эх маань намайг унталгүй байж тэднийг хүлээ гэж албадсан юм. Юу гэвэл түүний янаг амрагийн явдал гэхэд тэр ухаан алддаггүй юм. Бид хувцсаа тайлаад, унтахаар хэвтэхийг завдан, би тэртээ булангийн сандал дээр суунгаа үүрэглэж байгаад тэдний орж ирэхийг нь тэр даруйд мэдсэнгүй. Нэг мэдэхэд намайг нэг юм тэврэн, хүзүүг минь үнсэж байв. Цахилгаант борооны өмнө зун цагийн давлагааны ирмэг шиг гэрэлтсэн царайг сарны гэрэлд харж, мөн «Би Гильберт, чиний эр нөхөр. Чи минийх болбол баян болгоно» гэж аяархан шивнэхийг сонсов. Хэлж байгаа тэрний нүүр загасны үнэртэй байв. Би түүнийг түлхэж, тэр намайг хүчээр авах гэхэд би юу ч гэсэн түүн шиг арвын зэрэг чадалтай байв. Гэвч тэр миний цамцыг урж, нүүрийг самардан байхдаа: «Минийх болбол баян болгоно» гэж үглэж л байв. «Тийм дээ, ээжийн минь эцсийн ганц зоосыг нь булаан авдаг шигээ юү» гэж би хариулав. Тэр, бүр чадлаа шавхан оролдоод намайг яаж ч чадсангүй. Тэр хүүр шиг тун муухай учраас би хуруугаараа нүдийг нь хатгатал, тэр өвдсөндөө гаслан бархирах зуур би суга үсрэн зайлж, өөдөө Сооткин руу гүйсэн гэв.

	Катлина:

	— Неле муухай охин, хайрт Гансик минь юунд орхиод явчхав аа? гэж үглэнэ.

	— Муухай эх байна, охиныг чинь бузарлах шахаж байхад чи хаана байв аа? гэж Сооткин хэлэв.

	— Неле л муухай охин. Бор шулам нүүрэндээ цустай гүйж ирэхэд нь би хар ноёнтойгоо байсан. Тэр гүйж ирээд: «Найз минь эндээс явъя, энд нэг л биш дэг ээ. Эрчүүд нь алж мэднэ. Эмэгтэйчүүд нь ч гэсэн хуруундаа хутгатай юм» гэж хэлсэн. Ингээд тэр хоёр морин дээрээ гүйж очоод, манан дунд алга болов. Неле муухай охин! гэж Катлина хариулав.

	
LXXXI

	Маргааш нь Сооткин бүлээн сүү ууж байхдаа, Катлинад:

	— Гунигт сэтгэл тэртэй тэргүй намайг удахгүй авсанд оруулах гэж байгааг мэдсээр байгаад энэ муухай илбэ увдисаараа гүйцэд алах гэж байна уу? гэж хэлэв.

	Гэвч Катлина:

	— Неле ууртай! Гансик хайрт минь наашаа ир! гэж л давтана.

	Лхагва гарагийн шөнө хоёр чөтгөр ирэв. Бямба гарагаас Неле, Катлинагийнд залуу хархүү Уулиншпигель байдаг болохоор тэнд байхад эвгүй гэдэг шалтаг зааж ван ден Гаутегийнд унтдаг байв.

	Катлина, хар ноён, түүний найз хоёрыг keet-гэдэг угаалгын газар том зуухтай байшинд хүлээн авчээ. Эд, тэнд хэзээ ч зочлоход бэлэн байдаг хуучны дарс, утсан хэлээр зочлуулав.

	— Нэг чухал хэрэгт бидэнд их мөнгө хэрэгтэй байна. Бололцоогоороо бидэнд юм өг гэж хар нь хэлэв.

	Катлина ганц флорин өгөх гэсэн боловч, тэр нь алах гэж сүрдүүлээд хоёр алтан зоос, долоон денье авсныхаа дараа сая л нэг юм салжээ.

	— Бямба гарагт дахиж битгий ирцгээ. — Уулиншпигель энэ өдрийг мэдсэн. Та нарыг ирэхэд буу барин хүлээж байгаад ална. Тэгвэл би ч үхнэ гэж Катлина хэлэв.

	— Бид мягмарт ирцгээнэ гэв.

	Энэ шөнө Уулиншпигель Неле хоёр, чөтгөрүүд бямба гарагт ирдэг гэж шийдээд, тэднээс айлтгүй унтацгаав.

	Катлина босож найз нарыгаа морилон ирсэн ч байж магадгүй хэмээн угаалгын газар очиж харав.

	Тэр тэсэж ядан хүлээнэ. Гансикаа харснаас хойш солиорох нь бүр гайгүй болжээ. Түүний солиог янаг амрагийн солио гэцгээдэг байв.

	Тэднийгээ хүлээж ядан, ирэхгүйд нь сэтгэл нь гонсойно. Слейсын тэртээгээс талбай дээр бүргэд тагших дуулдсанд, тэр зүгийг чиглэн хатсан гишүүгээр хийж, шороогоор чигжсэн даланг даган нуга газраар явж, тэр далангийн нөгөө талд өнөө хоёр чөтгөрийн ярьж байхыг дуулжээ.

	— Надад хагасыг нь гэж нэг нь хэлэв.

	— Чи юу ч авахгүй. Катлинагийн юм цөм минийх гэж нөгөөдөх нь хэлэв.

	Тэр хоёр Катлина Неле хоёрын хайр сэтгэл, мөнгө нь хэнийх болохыг ихэд марган хэрэлдэж, хараал ерөөл болцгоов. Айж цочсон Катлина дуугарч ч чадахгүй, хөдөлж ч чадахгүй байж байгаад, тэр хоёрын зодолдож нэг нь:

	— Хүйтэн болд гэж хэлэхийг сонсов.

	Дараа нь нэг хахир, хүндхэн бие цогцос тэсхийж хөсөр унахыг сонсов. Айж сандран гэрийн зүг гүйв. Шөнийн хоёр цагт, цэцэрлэгийн тэндээс бүргэд дахин тагших сонсогдов. Тэр, гарч очиход найз нь ганцаар байхыг харав.

	— Нөгөөдөх чинь яасан бэ? гэвэл

	— Тэр дахиж ирэхгүй гэж хариулав.

	Тэгээд, тэр, өөрийг нь тэвэрч эрхлүүлэх нь түүний бие урьдынхаас улам ч хүйтэн юм шиг санагдана, Катлинагийн ухаан саруул байлаа. Тэр, явахдаа бүх байсан хорин флориныг нь авах гэж шаардсанд, арван долоог нь өгөв.

	Тэр маргааш нь далан тийш гүйж очсон боловч юу ч дайралдсангүй. Харин нэг газар л эр хүний чинээн шороо овойж, хөл дор нь доошилж суусан байдалтай, цус бүрхсэн байв. Үдэш орсон бороо тэр цусны орыг угаажээ.

	Дараачийн нь лхагва гарагт бүргэд тагших чимээ бяцхан цэцэрлэгт нь дахин сонсогдов.

	
LХХХII

	Уулиншпигель Катлинатай нийт зардлын тооцоо хийх бүрийдээ худгийн дэргэд гаргасаy нүхийг дарсан чулууг сугалж алтан зоос авна.

	Нэгэн үдэш гурван эмэгтэй утас ээрч, Уулиншпигель дэргэд нь суугаад хотын шүүгчийн захиалсан хайрцаг хийж байв. Түүний таг дээгүүр нь хутгаар тун чадмаг сийлж: геннегаусийн сүрэг ноход, критийн малч, тун догшин ноход, хэзээд хосоороо гүйж явдаг барбантын анч ноход зэрэг төрөл бүрийн, олон янзын угсааны том жижиг янз бүрийн нохдын дүрсийг сийлжээ.

	Неле, Сооткиноос мөнгөө сайн нуусан уу гэж асуухад нь Сооткин үл итгэх ямар нэг сэтгэл төрдөггүй болохоор: худгийн дэргэдээс өөр бат сайн газар хаана байх бил ээ гэж хариулахыг нь Катлина сонсжээ.

	Пүрэв гарагт шөнө дунд өнгөрсөн хойно Бибулусийн улин хуцахад Сооткин сэрсэн боловч дахин хуцах нь дуулдаагүйд, худлаа хуцсан байх гэж бодоод дахин унтчихжээ.

	Баасан гарагт Сооткин Уулиншпигель хоёр өглөө эртлэн босож, гал тогооны өрөөнд дандаа байдаг Катлинаг эрээд олсонгүй. Мөн галаа ч асаалгүй, зуухан дээр хөөрүүлдэг сүү нь ч алга байв. Гайхаш нь тасарсан тэр хоёр цэцэрлэгт байж магадгүй гэж гадагш харвал, тэр бороонд норон зогсож байв. Түүний цамц нь уранхай, даарч осгох шахан, нэвт норсон авч гэртээ ч орж зүрхлэхгүй байлаа.

	— Бороон дундуур нүцгэн, чи юугаа хайгаа вэ? гэж Уулиншпигель дэргэд нь очиж асуув.

	— Тийм ээ, гайхамшиг, жигтэйхэн гайхамшиг аа гэж тэр хариулав.

	Ингээд багалзуурдаж алсан нохойн хөшчихсөн сэгийг заав.

	Уулиншпигель тэр дороо мөнгөө бодож: худаг руу ухасхийн гүйж очтол хов хоосон нүх, эргэн тойронд нь шороо цацсан байв.

	Тэр, Катлина руу давшилж:

	— Алтан зоос хаана байна? гэж түүнийг зодонгуутаа бархирав.

	— Тийм ээ, гайхамшиг, жигтэйхэн гайхамшиг гэж батлан үглэнэ.

	Неле эхийгээ хамгаалахаар ухасхийн очоод:

	— Өршөөгөөч дээ, Уулиншпигель өршөөгөөч! гэв. Тэр зогсож, Сооткин гүйж ирээд юу болсныг асуув. Уулиншпигель, багалзуурдан алагдсан нохой, мөнгө байсан хоосон нүхийг зааж үзүүлэв.

	Сооткины царай хувьсхийж:

	— Ээ бурхан минь, мөн ч хүндхэн адисалж байна даа! Хөөрхий муу хөл минь! гэлээ.

	Тэр, алтан зоосноос болж дэмий хоосон зовж, эрүү тулгуулснаа дурсан санаад ингэж хэлэв. Сооткин, энэ азгүй явдлыг тайван сонсохыг хараад Неле сэтгэл зовж аргагүйдэн цурхиран уйлжээ. Катлина нэг хуудас тостой цаасаар дэвэнгүүтээ хэлсэн нь:

	— Тийм ээ, гайхамшиг, жигтэйхэн гайхамшиг. Энэ шөнө тэр тун элэгсэг сайхан байдалтай ирсээн. Би хэзээд айдаг байсаан. Нүүр нь хувхай цайж гэрэлтдэгээ больжээ. Тэр надтай тун элэгсэг, нинжин сэтгэлээр ярьсан. Баярласандаа миний зүрх туйлын их уярчээ. Тэр надад: «Би одоо баяжлаа. Чамд удахгүй мянган флорин авчирч өгнө» гэсээн. «Тийм ээ, би өөрийнхөө төлөө биш, чиний төлөө баясгалант Гансик минь баярлалаа» гэж би хариулав. — «Чиний гэрт чинь өөрт чинь таатай, мөн баяжуулах гэсэн хүн байна уу?» гэж асуухад нь — «үгүй, манайд чамаар туслуулах хүн нэг ч алга» гэж би хэлсэнд «яасан ихэмсэг юм бэ, Сооткин Уулиншпигель хоёр баян уу?» гэхэд нь би «Тэд хэнээс ч юу ч горьдохгүй мөрөөрөө амьдардааг» гэсээн. «Юмаа хураалгасан ч тийм үү?» гэв. Байгаа хөрөнгөө алдахын оронд эрүү шүүлт давсан нь дээр гэж тэд шийдсэн юм аа гэж би хариуллаа. «Би бас тэгж бодсон» гэж тэр хэлэв. Ингээд тэр, та нараар хэргийг хүлээлгэж чадаагүй тэр шүүхийг, намуухан, хортойхон ёжлон дооглосон. Би түүнтэй хамт ёжлон инээв. «Энэ гэртээ мөнгөө нуухаар тэд тийм ч тэнэг улс биш байх аа». Би инээв. «Зоорь нүхэнд жишээ нь хадгалаагүй биз дээ». — «Харин ч үгүй биз дээ». — «Эсвэл ногооны газар болох юм даа». Би юу ч хариулаагүй. — «Тийм ээ, тэгвэл их л тэнэг хэрэг болох сон ажээ» гэж хэлэв. — «Их ч биш, ус хана хоёр юу ч хэлэхгүй шүү дээ» гэж намайг хариулахад тэр инээсэн билээ.

	Энэ шөнө тэр урьдынхаасаа эрт явахынхаа өмнө хамгийн шилдэг шулмын цуглаанд намайг шилжүүлэх тийм нунтаг өгсөн. Би түүнийг ногооны газраар дамжуулан, дан цамцтай үдэж өгөхдөө их нойрмог байсаан. Түүний амласнаар би шулмын цуглаанд нисэж очоод үүр цайхын өмнө энд байгаа минь тэр ээ. Нэг харсан чинь нохой үхсэн, нүх онгойж хөндийрөн хоосорсон байв. Энэ бол надад их хүнд цохилт юм. Би түүнд их хайртай, бүх сэтгэл сүнсээ өгчихсөн байсан. Гэвч надад байгаа бүх юм танайх болно. Та нарыг тэжээх гэж миний гар хөл эцэлт цуцалтгүй хөдөлмөрлөнө гэв.

	— Би тээрмийн чулууны завсарх үр тариа лугаа адил аа. — Бурхан тэнгэр минь чөтгөрийн хулгайч намайг ганц цохилтоор бяцлав гэж Сооткин хэлэв.

	— Тэр ч худлаа шүү гэж Катлина хариулаад, — чөтгөр ч чөтгөр л дөө, тэр үнээн. Хашаан дотор түүний орхисон тостой цаас чамд нотолгоо болно. Унш: «Чи надад үйлчилж байгаагаа битгий мартаарай. Зургаан долоо хоног таван өдөр өнгөрөхөд чи мөнгө зоорио хоёр хувь дахин илүү болгож авна шүү. Битгий эргэлзээрэй. Үгүй бол үхнэ» гэсэн байв. Тэр үгэндээ эзэн болно шүү харцгаагаарай.

	— Өрөвдөлтэй тэнэг ээ гэж Сооткин хэлэв.

	Энэ нь түүний сүүлчийн зэмлэл байв.

	
LXXXIII

	Зургаан долоо хоног таван өдөр яг өнгөрөхөд: найз чөтгөр нь ирсэнгүй. Гэвч Катлинагийн горьдлого тасарсангүй.

	Сооткин, ажил хийхээ болиод: бэгцийж бөгтийн ханиалгаж, галын өмнө сууна. Неле түүнд өвчин анагаах анхилуун сайхан олон янзын ногоо хандлан уулгана. Гэвч ямар ч эм тус болсонгүй. Уулиншпигель, эзгүйд эхийгээ нас болчих вий гэж айгаад гэрээсээ огт гарахгүй байв.

	Сооткин юм ч идэж уухгүй үргэлж бөөлждөг болжээ. Домч ирээд ханаж цус авснаас бие нь суларч бүр ч босохгүй болжээ. Зовлондоо тарчилсан тэр нэгэн үдэш:

	— Клаас эр нөхөр минь! Тиль хүү минь! Бурхан минь намайг аваачих гэж байгаад тань би баярлана! гэж хэлээд амьсгаа хурааж нас барав.

	Катлина дэргэд нь байхаасаа зүрхшив. Уулиншпигель Неле хоёр талийгаачийн шарилын дэргэд, төлөөнөөс нь залбирч бүтэн шөнөжин сахижээ.

	Үүрийн туяагаар, нээлттэй цонхоор алтан хараацай нисэн орж ирэв.

	— Талийгаачийн сүнс шувуухай болжээ. Сайхан бэлэг ээ. Сооткин бүр тэнгэрт гарчээ гэж Неле хэлэв.

	Алтан хараацай тасалгаа дотуур гурвантаа исгэрэн жиргэсээр гадагш нисэн одов.

	Түүний хойноос нь арай томхон, хар зүсмийн өөр нэг алтан хараацай нисэн иржээ. Тэр шувуухай Уулиншпигелийг тойрон нисэхэд:

	— Эцэг эх хоёр минь! Сүнс зүрхэнд минь цохилж байна. Би та нарынхаа хэрэгтэй бүхнийг гүйцээнэ ээ.

	Хоёр дахь хараацай ч мөн түрүүчийнх шигээ исгэрэн жиргэсээр нисэн гарч одов. Үүр бараг цайж байхад Уулиншпигель нуга дээгүүр нисэн дэгдэж байгаа мянга мянган хараацайг харжээ. Ингэж байтал наран гийж мандав.

	Сооткиныг ядуучуудын оршуулгын газар тавилаа.

	
LXXXIV

	Сооткиныг нас барсан хойно Уулиншпигель гүн бодол гунигт автаж сэтгэл нь хямарч юу ярьж байгааг ч дуулалгүй, идэж уух юм чухам юу өгч байгааг ч анхаарахгүй гал тогооны өрөөнд нааш цааш холхин үймж гүйнэ. Ингээд шөнө дундад олонтоо босно.

	Неле номхон зөөлөн дуугарч, сэргэлэн цовоо хэвээрээ байхыг дэмий л ятгана. Катлина ч, Сооткин диваажинд очсоныг сайн мэдэж байна гэж ятгахад цөм талаар өнгөрнө. Уулиншпигель:

	— Чандруу цохилж байна хэмээн цөмд нь хариулна.

	Түүний ухаангүй, солиотой юм шиг байхыг нь хараад Неле нулимс асгаруулна.

	Гэтэл энэ завсар загасчин, яг эцгээ алсан хүн шиг гав ганцаар сууж, зөвхөн орой болсон хойно л гэрээсээ гарахыг зүрхэлдэг байв. Эр эм хүмүүс уулзах бүрдээ түүнийг янз бүрээр доромжлон, алуурчин гэх бөгөөд балчир хүүхдүүд ч түүнийг алуурчин зандалчин гэдэг болохоор нь халширч зугтан гүйнэ. Тэр ингэж хүн бүрд жигшигдэн зугтсаар Дамме дахь гурван зуушны газраас нэгд нь ч зүрхлэн орж чадахгүй байсан учир нь харсан хүн бүхэн түүнийг хуруугаараа зангаж, зуушны газар байсан хүн бүхэн түүнийг үзэхтэйгээ л зэрэг зайлж орхин гарцгаана.

	Иймээс зуушны газрын эзэд тийм зочинд үйлчлэхээс дургүйцэж, ирэхийн нь бараанаар хаалгаа хаадаг ажээ. Загасчин хэчнээн доромжлогдон гуйвч загасчинд юм худалдах эсэх нь эрх болохоос биш, үүрэг биш гэдэг байв.

	Энэ тэмцэлд эцэж ядарсан загасчин «Улаан начин» гэдэг Слейсын сувгийн дэргэдэх нэг муу зуушны газар in’t Roode Valck - оройн нэг балга шар айргийн хойноос хөлөө чирч явжээ. Эндхийн эзэд ядуу улс болохоороо ямарваа нэгэн олзонд баярладаг учраас шаардсан бүхнийг нь тавьж өгдөг байв. Эндхийн «Улаан начин»-гийн эзэн ч эхнэрийнхээ адил юм ярьдаггүй байжээ. Тэндэх нохой, тэдний хоёр хүүхэд нь ч, түүнийг эрхлүүлэх гэхэд нь ухасхийн зайлж, нохойг нь дуудахад хүртэл хуцаж давшилдаг ажээ.

	Нэг орой Уулиншпигель босгон дээрээ зогсож, үргэлжийн бодолдоо автан байхыг нь харсан торхчин Матиссен:

	— Чи, ажил хий. Тэгвэл энэ хүнд зовлонгоо мартана гэж хэлэв.

	— Клаасын чандруу зүрхийг минь дэлдэж байна гэж Уулиншпигель хариулав:

	— За, энэ аз нь орхисон загасчны амьдрал чинийхээс бүр дор гэж Матиссен хэлээд, — Түүнтэй ярих ч хүн олдохгүй, цөм жигшин зайлдаг. Арга нь барагдаад тэр ганцаараа ч гэсэн аяга шар айраг уухаар гуйлгачны «Улаан начин»-д очдог нь мөн хүнд шийтгэл юм даа!

	— Чандруу зүрхийг минь дэлдэж байна гэж Уулиншпигель давтав.

	Тэр орой есөн цагийн харанга цохиход Уулиншпигель «Улаан начин» руу чиглэж явав. Тэнд загасчин байсангүй. Сувгийн эргээр модон дундуур нааш цааш явж байв. Саран хурц, саруулхан гэрэлтэнэ.

	Ингээд тэр нөгөө хар санаатыг харав. Тэр, ганцаардмал хүн өөрөө өөртэйгөө чанга ярьдаг шиг:

	— Алтан зоосоо тэд хаана нуучихсан бол доо? гэж ганцаараа чанга ярин хажуугаар нь өнгөрөхөд тэр бүр сайн харлаа.

	— Чөтгөрийн олсон тэр газар байсан! гэж Уулиншпигель түүний хариуд хашхираад зангидсан нударгаараа нүүр лүү нь дэлсэв.

	— Ээ ёо! гэж загасчин бархирав. — Би чамайг танилаа. Чи хүү нь байна. Намайг өрөвдөөч, би хөгширч ядарчээ. Миний тэр хийсэн юм бол муу санаагаар үйлдээгүй харин эзэн хаанд үнэн голоосоо шударга зүтгэсэндээ тэр билээ. Өршөө намайг, уучил. Би худалдаж авсан танай бүх эд хөрөнгийг буцааж өгөөд сохор зоос ч авахгүй. Энэ багадах гэж үү? Би цөмийг нь долоон флориноор авсан. Бүгдийг нь чи авна. Бас хагас флоринтой шүү.

	— Юу гэвэл би баян биш ээ. Янз бүрийн яриаг битгий үнэмш гэв.

	Ингээд тэр Уулиншпигелийн өмнө сөхрөн унаж байв.

	Уулиншпигель түүнийг ийм доожоогүй шившигтэй муухай, аймхай байхыг нь хараад шүүрэн авч суваг руу шидчихээд гэртээ харьжээ.

	
LXXXV

	Түүдэг гал дээр хэлмэгдэгсдийн хүүрийн утаа савсана. Уулиншпигель, Клаас Сооткин хоёрын тухай бодоод ганцаараа уухилан уйлна.

	Тэр нэгэн үдэш Катлинагийнд очиж энэ бүгдийн төлөө өшөө авахад зөвлөж туслахыг гуйжээ.

	Тэр, дэнлүүний дэргэд Нелетэй хамт юм оёж суулаа. Хөлийн чимээгээр унтаж байснаа сэрсэн юм шиг толгойгоо аажуухан өргөв.

	Тэр, түүнд хэлсэн нь:

	— Клаасын чандруу зүрхийг минь дэлдэж байна. Би Фландрийн газар нутгийг аврах гэсэн юм. Энэ тухай газар тэнгэрийн бурхдыг гуйж мөргөсөн боловч надад юу ч хариулсангүй гэв.

	— Бурхан чамтай ярих ч үгүй шүү дээ. Чи байгалийн савдагт л хандаж гуйвал дээр байсан юм. Тэд, тэнгэр газрын хүчинтэй холбоотой. Тэд л ядуу улсын залбирч мөргөснийг хүлээж аваад далай сахиусанд шилжүүлээд тэд бурхны ширээний өмнө аваачдаг юм гэж Катлина хариулав.

	— Миний бодсон бодлоо биелүүлэхэд минь туслаач, бодлоо биелүүлэхэд хэрэгтэй бол цусаараа ч хариулахад бэлэн байна гэв.

	— Хэрэв чамд сэтгэлтэй хүүхэн чинь хаврын эзэд савдгуудын үр бүрдүүлэх баярт өөрийг чинь хамт аваад явбал би чамд тусална гэж Катлина хариулав.

	— Би үүнийг өөртэйгөө авч явъя гэж Неле хэлэв.

	Катлина болор хундаганд булингартай цагаанхан унд хийгээд тэр хоёрт уулгахаар өгөв. Мөн зүйлээ чамархай, санчиг, хамрын нүх, гарын эрхий хуруу, мөчинд түрхээд, дараа нь чимх чимх цагаан нунтаг өгч уулгаад тэр хоёрын сүнс нэгдэн нийлэхийн тулд бие биеэ ширтэн хар гэж тушаажээ.

	Уулиншпигель Неле өөд ширтэж байтал хүүхний дөлгөөн харц нь түүнд хүчит галыг бадраажээ. Ингээд нөгөөх ундаа уусны дараа хамаг биед нь мянга мянган хавч шигдсэн юм шиг санагдав.

	Тэгээд тэр хоёр хувцсаа тайлахад, дэнлүүний хурц гэрэлд: эрэгтэйн нь бярлаг бадируун, эмэгтэйн булбарай сайхан биесийг харахад гоо үзэсгэлэнтэй ажээ. Тэд бие биеэ харахгүй болж зүүдэлж байгаа мэт авч Катлина Нелегийн толгойг Уулиншпигелийн мөрөн дээр тавьж, түүний гарыг нь хүүхний зүрхэн дээр тавьжээ.

	Ийнхүү тэр хоёр чармай нүцгэн бие биетэйгээ зэрэгцэн хэвтэж байв.

	Тэр хоёрын, бие биедээ хүрсэн газар зуны халуун наран шиг халааж өег сайхан халуу дүүгнэ.

	Хожим тэдний ярьснаар, тэр хоёр хөөрч цонхны тавцан дээр дэгдэн гарч, тэндээсээ агаарын зайд үсэрсэнд, ус, хөлөг онгоцыг авч явдаг шиг, агаар тэднийг авч явах шиг санагджээ.

	Хөөрхий ядуу улс унтаж байгаа газар мөн тэнгэр тэдэнд байхгүй болжээ. Үүл тэдний хөл доогуур гулсана. Тэд гэгээн хүйтэн хөхдэй мэргэн одонд хүрээд тэндээсээ туйлд хамагдан очив.

	Тэд энд ертөнцийн өвөл-том шалдан амьтныг зүрх шимшрэн харав. Тэр амьтан сагсгар ноос, үс болсон мөсөн ханыг түшиж хэсэг мөсөн дээр сууна. Усан дунд баавгай, далайн нохой, тэр мундаг том амьтныг тойрч, бархиралдан хөвнө. Тэр мөндөр, цас, шуурга, тугалган хар үүл, амьсгаа давхцуулам шар манан, цасан шуурга, хүчит салхийг сөөнгө хоолойгоор дуудна. Тэгээд түүний тушаалаар бүрхэг харанхуй энэ газар ширүүсэн шуугьж дошгирно.

	Энэ аймшигтай юмыг ёжлон инээж тэр мундаг том амьтан цэцгэн дээр хэвтсэнд, түүний гар доорх цэцэг үхэж, навчис нь түүний амьсгаанд даруй хатна. Дараа нь тэр бөхийж, хумсаараа газар маажиж, шүдээрээ мэрж, газрын зүрхэнд хүрч идэх гэж гүнзгий нүх мэрж гаргаад, сүүдэртэй сайхан ой модыг хар нүүрс болгож, тариа ургаж дэлгэрсэн талбайг хөндий сүрэл болгож, шимтэй сайхан хөрст газрыг элс болгохыг хичээнэ. Гэтэл газрын зүрх нь дүрэлзсэн түүдэг болохоор түүнд хүрсэнгүй айж зайлав.

	Тэр баавгай, далайн ноход болон тэнгис, хуурай газар, ядуусын овоохойд хэлмэгдүүлэн алагдагсдынхаа хэлхээ ясны дунд том хундага хундагаар халимын тос ууж, хаан шиг эзэрхийлэн ноёрхож байв. Баавгай архиран, далайн нохой улин боорч, эцсийн хэсэг мах эрж байгаад элээ, хэрээний саварт хүний болон адгуус амьтны яс шажигнаж байхыг баясгалантай сонсож, хав хар усанд бие биетэйгээ харшилдаж байгаа мөсний нүргээнд баярлана.

	Ингээд тэр мундаг том амьтны дуу хүчит салхины шуугиан, үүлтэй бүрхэг өдрийн салхины исгэрээнд яндангийн салхи хүнгэнэх лугаа адилаа.

	Би даарч байна. Айж ч байна гэж Уулиншпигель хэлэв.

	— Энэ савдгийн өөдөөс яах ч аргагүй юм аа гэж Неле хариулав.

	Далайн ноход гэнэт түгшин сандарч усанд орцгоов. Айж цочсон баавгайнууд чихээ хумайлгаж, гаслан дуугарна. Хэрээнүүд сүрдэн айж, хар үүлэн дундуур алга болцгооно.

	Ингэтэл мундаг том тэр амьтанд түшиг болж байсан мөсөн хана руу дайран довтлох битүү цохилт сонстож хана нь хагарч сууриараа ганхаж донслон хөдлөхийг Уулиншпигель Неле хоёр харлаа.

	Гэвч мундаг том амьтан Өвөл юу ч сонссонгүй. Тэр, газрын зүрх рүү улам гүнзгий мэрэн нэвтрээд мөс болтол хөлдөөх гэсэн боловч хүрч зүрхлэлгүй байж халимын тосыг том хундагаараа дүүрэн ууж баясгалантайяа хүрхрэн бархирч, исгэрэн уйлна.

	Гэтэл нөгөө цохилт улам хүчтэй нижигнэн, хана том том хэсгээр хагарч гэнэт түүний эргэн тойрон мөсөн үртэс бороо учиргүй цутгах нь тэсэхүйеэ бэрх ээ.

	Баавгай хөөрхийлөлтэй гаслан, хав хар уснаас далайн ноход гунигтайхан улилдах сонсогдоно.

	Хана нуран унаж, тэнгэрт гэгээн сайхан өдөр гийж тэртээ өндөрт нүцгэн бөгөөд сайхан хүн нэг гараараа алтан илд тулсаар айсуй. Тэр бол хаврын хаан Гэгээ гийгүүлэгч ажээ.

	Түүнийг хармагц мундаг том амьтан халимын тостой том хундагаа тэртээ хол шидчихээд амь авар, битгий алаач гэж гуйж мөргөв.

	Хаврын хааны дулаан амьсгалд, тэр мундаг том амьтан бүх бяр чадлаа алдав. Тэр хаан алмаасан гинжээр түүнийг туйлд хүлжээ.

	Дараа нь тэр зогсоод, энхрий сайхан элэгсэг дуугаар уриалан дуудсанд огторгуйгаас цагаан шар үстэй, сайхан гэгчийн нүцгэн эмэгтэй бууж ирээд хаанд ойртон очиж:

	— Чи миний ноён, хүчит хүн гэж хэлбэл

	— Хэрэв чи өлсөж байвал - юм ид; хэрэв чи цангаж байвал юм уу; хэрэв чи айж байвал - наашаа хүрээд ир: би чамдаа эр хүн! гэж өгүүлэв.

	— Би ганцхан чамайг л хүснэм.

	Хаан дахин уриалж, түүнийг аянгын дуу шиг уриагаар, долоон удаа дуудав. Аймшигтай, тун их хүчтэй нүргээн сонсогдож аянга гялсхийж хойноос нь наран, од, мичдээр бүрдсэн тэнгэрийн хөшиг бий болжээ. Тэд хаан ширээнд суув. 

	Тэгэхлээр хаантан царайныхаа өнгө зүсийг хувиргалгүй, ихэмсэг дээдсийн айван тайвныг эвдмээр нэг ч хөдөлгөөн хийлгүйгээр хаан хатан хоёр уриа уриалав.

	Тэдний урианд мөсөн хад бүхий бөөн чулуу газар өргөн дэлгэр хөдөлгөөнөөр донслон хөдлөв. Неле Уулиншпигель хоёр мундаг том шувуу, аймшигтай хошуугаараа асар том өндөгний хальсыг тоншин хагалж байгаа юм шиг тун муухай хүчтэй нүргээн гарахыг сонсоцгоов.

	Тэнгисийн давлагаа шиг нэг хөөрч, нэг бууж байсан газрын, бүхнийг хамаарсан эргэлтэд асар их дугуй цагариг гарчээ.

	Согтуу улс шиг найгаж ганхсан олон мод, хатсан хуурай мөчрүүдээ орооцолдуулсан бөөн ой бий болов. Олон мод зай тавин тархахад хооронд нь өргөн цоорхой талбайнууд бий болжээ. Долгионоор өргөсөн хөрснөөс газрын эзэн савдаг, ой модны гүнээс - ойн савдаг, ойролцоох тэнгисээс лусын савдгууд болж ирэв.

	Неле Уулиншпигель хоёрын урдуур газрын доорх баялгийн санг хадгалдаг жижигхэн, бөгтөр, майга хөлтэй үлгэрийн одой хүн, сагсгар, бохир муухай - чулууны эзэд, мөн модны адил амьдарч амны оронд орооцолдсон бөөн хэсэг үндэстэй, түүгээрээ газар дороос хоол шимэн сорж авдаг ойн эзэн, савдгууд дэргэдүүр нь цувран өнгөрч, хойноос нь зүрх ходоодгүй, хэзээд дув дуугүй, гялгар, автомат шиг хөдөлдөг, уул уурхайн эзэд явна. Энд бас яс махнаас бүрдсэн могой сүүлтэй, бах мэлхий толгойтой, орой дээрээ гэрэлт цог хорхойтой одойнууд шөнө - тэд согтуу явуул аянчид, - зүрх муутай, аймтгай явган хүмүүсийн мөрөн дээр нь гараад хөөрхий тэр тэнэгүүдэд орон гэрийнх нь дэнлүүний гэрэл мэт санагддаг бяцхан гэрлээрээ анивчин гялалзуулан хуурч уриалаад намаг балчигт оруулдаг ажээ.

	Энд бол эм хүний бяр хүч эрүүл чийргийн гойд сайхан дүрс бүрэлдсэн нүцгэн шалдан байгаадаа аягүйрхэн улайхгүй, сайхан үсээрээ баялаг нөмрөг болгосон, гоо сайхнаараа бахархалтай цэцгийн дагинас байв.

	Усан дахь сувд шиг нүд нь чийгээр солонгорон гялалзаж, бие цогцос нь цасан цагаан, чийрэг бөгөөд алтан гэрлээр цацрагдаж үл мэдэгхэн ангайсан амнаас мэлрэг цэцгийн үнэрээс илүү, согтоодог анхилуун сайхан үнэр ханхална.

	Эр хүний сүнсийг эрж олоод биеэ тушааж, жаргалын дээдийг эдлэхээр үдшийн бүрийд цэцэрлэг, ой модны гүнд эд нар л дэгдэн явна. Хэрэв тэдний дэргэдүүр залуу эр хүүхэн хоёр өнгөрвөл хүүхний амийг хорлохыг хичээнэ. Тэр бүтэхгүй бол эсэргүүцсэн хүүхэнд тачаалын сэтгэлийг ятган төрүүлж, хайртай хүнийхээ сэтгэлийг хангах болгоход тэр хоёрын үнсэлцэхийн хагасыг цэцгийн дагина хүртэнэ.

	Уулиншпигель Неле хоёр од мичдийн эзэд, шуурган салхи, сэвсээ салхины эзэд, хур борооны эздийг харав. Газар дэлхийд шим өгдөг тэрхүү хөнгөн сайхан далавчтай залуу эрс огторгуйн өндрөөс дараа дараалан бууна.

	Тэдний хойноос тэнгэрт сэтгэлийн нь шувуухай - хонгор хөөрхөн алтан хараацай гарч ирэв. Тэднийг гарч ирмэгц гэрэл улам ч тодорно. Ингээд газрын баялгийн эзэд савдаг, цэцгийн дагина, уулын эзэн савдаг, ойн эзэн савдаг, лусын савдаг, гал, тэнгэр, газрын эзэн нэгэн зэрэг:

	— Гэрэл! Шим! Хаврын яруу алдар, эзний яруу алдар бадартугай! гэж хоолой нийлүүлэн бархиралдана.

	Тэдний нэгэн зэрэг бархирах нь оволзон давлагаалж байгаа тэнгисийн хүрхрээ, учир тоймоо алдсан шуурганы исгэрэн шуугих чимээнээс ч илүү чанга байсан боловч асар том арзгар цоохор царс модонд чив чимээгүй, хөдөлгөөн ч үгүй наалдаж байсан Неле Уулиншпигель хоёрын чихэнд сүрт их хөгжим шиг дуу гарав.

	Гэтэл тэр хоёр олон савдаг эзэд, мундаг том аалз, зааны соёотой бах мэлхий, бөөгнөрөн ороолцолдсон могой дээр мянга мянгаараа сууцгааж бас шууд сүүлээ тулж эгц зогсон, ангайсан амандаа савдаг эздийг авч яваа матар, гуч гуч буюу түүнээс ч олноор эр эм одой хөдөлгөөнтэй могойг унаж явааг; Голиаф шиг мундаг, том бөгөөд хөөрхөн шүдтэй, тариа өвсний хадуур, долоон салаа ац зэрэг зүйл бүрийн аллага хядлагын зэвсэгтэй зуу, зуу, мянга мянган хорхой шавж дээр сууцгаан явааг хараад улам их цочин айжээ. Ингээд тэр өөр хоорондоо ульж хуцалдан, хаагчин хуухинаж, тэмцэлдэж хүчтэй нь хүчгүйгээ идэж, тэр даруй бүдүүрэн, үхэл бол амьдралын эхийг өгдөг. Амьдрал бол - үхэлд хүргэдэг гэдгийг нотолно.

	Энэхүү өт хорхой шиг бужигнан үсэрч хөдөлж, давлагаа долгион шиг долгиолон байгаа бөөн савдаг эздийн дундаас холын цуурайт аянгын дуу, зуу зуун нэхвэрийн газар, төмрийн дархан, цэмбэний үйлдвэрийн нүргээн чимээ шиг тасралтгүй бархиралдах дуу сонсогдоно. Тэгтэл гейдельбергийн торх шиг бүдүүн гуятай, булчин нь жимсний архины жижиг торх шиг өөр хоорондоо нийлж ургасан, том жижиг өндөгнөөс бүрдсэн юм шиг биетэй, үлээсэн юм шиг булчинтай оготор бахим тагжгар, газар дэлхийн шимийн савдаг эзэд гэнэт гарч ирэв. Энэ бөөн булчин, шингэхэн сахал, улаан шар үс нь гялалзах адил улаавтар, тосорхог арьстай ажээ. Тэд гартаа нэг л хачин шингэн зүйлтэй, цаглашгүй том аяга барьжээ.

	Тэднийг хармагц савдаг эздийн дундаас баясгалантай дуу чимээ дэгдэж, мод зэрэг бусад ургамал нааш цааш найган ганхан газар дэлхий чийгийг шингээн авах гэж тас няс хагарна.

	Ингээд шимийн савдаг эзэд аягаа хоосолжээ. Орчин тойрон ногоо урган цэцэглэжээ. Нуга дахь ногоо, хорхой шавжаар дүүрч, тэнгэрт шувуу, эрвээхэй дүүрнэ. Ингэж цөм дээрээс үнэрт хүжис асган цутгаж юм бүхэн чадал чинээгээр амтат шимээр ундална. Цэцгийн дагинас бяцхан амаа ангайлгаж архины, улаан шар аягачдыг тойрон, дэгдэн нисэж улам их ундаан гуйж авахаар үнсэнэ. Зарим нэг нь гуйх маягтай алга хавсарна. Гурав дахь нь жаргалтайяа, биесийг тэр оргилд шүршүүлнэ. Гэвч бүгдээрээ гүйн харайх, нисэж дэгдэх буюу хөдөлж, хөдөлгөөнгүй байхдаа, өлсөж цангаж байхдаа цөм ундаан руу тэмүүлж, авсан дусал бүрдээ улам сэргэнэ. Энд бүр хөгшин настай байхгүй ч сайхан муухай аль аль нь цөм адил идэр залуугийн бяр хүч амьдралын баясгалант залуу байдал төгөлдөр дүүрэн ажээ.

	Эд бүхэн инээлдэн хашхиралдаж, дуулан, мөчрөөс мөчирт бие биеийн хойноос хөөцөлдөн байгаа хэрэм шиг эр нь эмийгээ, эм нь эрийгээ хайн хойно хойноосоо гүйлдэх буюу огторгуйд байгалийн ариун үйлсийг үйлдэнэ.

	Ингээд газар дэлхийн шимийн савдаг эзэд тэдний ундаанаар дүүргэсэн хундагыг хаан хатан хоёрт барив. Хаан хатан хоёр зооглоод үнсэлцжээ.

	Дараа нь хаан, хатнаа тэвэрч, хундаганыхаа шавхрууг мод цэцэг, савдаг эздийн дээгүүр цацаад:

	— Амьдралын яруу алдар! Ариун цэнгэг агаарын яруу алдар! Бяр хүчний яруу алдар! гэж дуу алдан хэлэв.

	— Байгалийн яруу алдар! Түүний бяр хүчний яруу алдар! гэж бүгдээрээ бархирцгаав.

	Ингээд Уулиншпигель Нелег тэврээд, тэр бүгдээр тэврэлдэн хэлхэлдэж, бүжиглэцгээв. Тэр бүжиг, салхи шуурганд навчис эргэлдэх шиг, мод ногоо, цог хорхой, эрвээхэй, тэнгэр, газар, хаан, хатан цэцгийн дагина, үлгэрийн одой хүн, лус, ойн савдаг, хэсдэг гэрэл муруй савартай одой, уул хадын савдаг, од мичдийн эзэд, ир, шүдтэй хадуураа, долоон шүдэт ацуудыг хавирч нийлүүлсэн зуу, зуун, мянга мянган гойд муухай хорхой шавжийн бүжиг, мөн агаарын хөндий зайд галзуурагсдын хэлхээ, дугуй эгнээ шиг наран, саран, од, мичид, гараг, салхи, уулс эргэлдсэн, орчлон хорвоогийн бүжиг адил цөм үсрэн дэгдэж, хөдлөн хөлбөрч байсан ажээ.

	Уулиншпигель Неле хоёрын налж байсан царс мод ч тэр эргэлдээн дунд дэгдэн эргэлдэхэд Уулиншпигель Нелед:

	— Хайрт минь бид сөнөлөө! гэж шивнэв.

	Савдаг эздийн нэг нь түүнийг сонсоод мөнх бустан байна гэж хараад: «Энд хүн! Энд хүн байна!» гэж бархирахад тэднийг модноос нь салган нийтийн дуу шуугианд оруулав.

	Неле Уулиншпигель хоёр савдаг эздийн нуруун дээр зөөлхөн суухад тэд:

	— Сайн байна уу, хүмүүс ээ! Газрын өт хорхой та нарт баяр хүргэе! Бяцхан хүү охин хоёр минь хэнд зорио вэ? Бяр чадалгүй, сул дорой эд манайд зочлон иржээ! хэмээн хашхиралдан бие биедээ дамжуулан шидэцгээнэ.

	Ингэхлээр нь Неле Уулиншпигель хоёр:

	— Өршөөгөөрэй! гэж гараас гар дамжин хашхиран ниснэ.

	Гэвч савдаг эзэд тэдний үгийг огт дуулсан шинжгүй, агаарт өөд уруугүй дэгдэн, хүчтэй шуурганд хөөгдсөн ноолуур шиг хөл толгой нь өөд уруугүй эргэлдэн:

	— Эр эмгүй сайн байна! Эд бидэнтэй бүжиглэг! гэж хашхиралдана.

	Цэцгийн дагинас Нелег Уулинппигелиэс булааж авах гэж зодож жанчиж, алах байсан боловч хаврын хаан гараа дохих төдийхнөөр бүжгийг зогсоож, тушаан өгүүлрүүн:

	— Тэр хоёр нохой бөөсийг миний нүдний өмнө авчир! гэв.

	Тэр хоёрыг бие биеэс нь салгаж, тэднийг салгасан дагина бүр Уулиншпигелийг өрсөлдөгч эмээс нь салгахыг оролдож:

	— Тиль ээ, чи миний төлөө үхэхэд ч бэлэн биш үү? гэж түүнд шивнэнэ.

	— Одоо л үхнэ ээ гэж Уулиншпигель хариулав.

	Модны одойнууд Нелег авч яваад:

	— Чи бидэн шиг савдаг байх нь яалаа даа, тэгвэл биднийх болох сан ажээ гэлцэнэ.

	— Тэсэгтүн гэж Неле хариулна.

	Ингэсээр хаан ширээний дэргэд ойртон ирж алтан илд, төмөр титмийг хараад бүх биеэрээ догдолцгоов.

	Хаан, тэр хоёрт хандаж:

	— Өчүүхэн та нар яах гэж энд ирсэн бэ? гэв.

	Тэд юу ч хариулсангүй.

	— Би чамайг мэднэ, шулмын муу үр сад. Мөн чамайг нүүрсний үр сад гэж ч мэднэ хэмээн хаан хэлэв. Гэвч та нар байгалийн энэ урлалын газар увдис илбийн тусламжтайгаар нэвтрэн ирээд талхны зөөлнийг хэт идсэн агталсан тахиа шиг ам хоншоор чинь яагаад битүүрчихсэн юм бэ?

	Жигтэйхэн муухай амьтныг Неле хараад чичрэн догдлов. Харин Уулиншпигель эрэлхэг тайван байдлаар хариулсан нь:

	— Клаасын чандруу зүрхийг минь дэлдэж байна.

	Фландри дээгүүр үхэл ноёрхож пап ламтны төлөө аль бяр хүчтэй эрс, гоо сайхан охидыг алан хядаж байна Фландрийн эрх газардаж, чөлөөт байдал хөсөрдөн хураагдаж, өлсгөлөн түүнийг мэрж байна. Нэхмэлчин, цэмбэ нэхэгчид түүнийг орхиж харийн нутагт чөлөөт хөдөлмөрийг эрж явна. Хэрэв түүнд туслахгүй юм бол мөхнө. Цог жавхлант эзэд минь! Энэ ертөнцөд ямарваа хүний адил төрсөн өчүүхэн ядуу хүн билээ. Буянт сайн явдлыг ч мэдэхгүй, мөн үнэнийг ч мэдэхгүй, хүний ч өршөөл, бурхны ч өршөөлийг хүртэх заяагүй төрсөн харанхуй мунхаг, цэвэр ариун бишээр хэр чинээгээрээ амьдарч байв. Гэтэл миний эх Сооткин зовлон гаслан, эрүү шүүлтийн тамлалтаас болж нас барлаа. Миний эцэг Клаас түүдэг гал дээр аюулт тамлалаар насан эцэслэв. Би тэдний өшөөг авах гэсэн юм. Нэг удаа түүнийг ёсоор болгох гэж оролдсон билээ. Тэдний ясаар дүүрсэн энэ хөөрхий газар нутгийг үүнээс илүү жаргалтай байлгахыг хүсэж тэднийг алагсдыг үхүүлэх тухай бурханд гуйсан боловч намайг сонссонгүй. Гомдлоо барж ядарсандаа Катлинагийн хар илбийг ашиглаад, би найз эмэгтэйн хамт хаан ширээний өмнө чичрэн догдолж хэвтээд энэ орныг аврахыг хүсэн мөргөж байна гэж хариулав.

	Хаан хатан хоёулаа хариулсан нь:

	 

	Дайны дунд галын дунд 

	Дайтах илдийн дунд 

	Долоог хайгаарай 

	Цус асгарсан үхэлд, 

	Цул нулимс, сүйрэлд 

	Долоог олоорой 

	Эрэмдэглэж хорссон тэд 

	Эх орондоо ёстой л аюул 

	Долоог шатаагаарай

	 

	Бүх савдаг эзэд нэгэн зэргээр:

	 

	Чагна, хүлээ, хар 

	Чарлаж юунд айв аа чи?

	Долоог олоорой

	 

	гэжээ.

	— Цог жавхлант савдгийн ноёд оо, та бүхний хэлийг өчүүхэн би ойлгохгүй байна. Та бүхэн намайг доромжлон дооглож байгаа бололтой гэж Уулиншпигель хэлэв.

	Гэтэл тэд түүнийг сонсолгүй хариулсан нь:

	 

	Умар өрнөө тэвэрч 

	Ургийн холбоо тогтооход 

	Эвдрэл сүйрэл эцэс болно 

	Долоог олоорой 

	Бүсийг олоорой

	 

	гэжээ.

	Ингээд тэд аянга цахилгаан шиг мундаг хүчтэй нэгдмэл хүчээр дуулахад газар донсолж тэнгэр нүргэлэв. Шувууд исгэрэн жиргэж, ууль шувуу дуугарч, бор шувууд айсандаа шогшрон, бүргэд түгшин тагшив.

	Газар дэлхийн араатан амьтад - арслан, могой, баавгай, буга, согоо, чоно, нохой, муур цөм архиран хүрхэрч, бархиран, исгэрч, хүрхрэн урамдан улин, хуцаж, муур нялуун дуугарна.

	Савдаг эзэд:

	 

	Чагна, хүлээ, хар 

	Долоог сэтгэлчлэн хайрла, 

	Бүсийг ч сэтгэлчлэн хайрла

	 

	гэв.

	Азарган тахиа дуугарахад Неле, Уулиншпигель хоёрыг шүүрэн авч ёроолгүй гүнд хайр найргүй шидсэнд газар доорх уул уурхайн эзэн, муу санаат, үлгэрийн одойгоос бусад савдаг эзэд цөм мананд хайлан замхарч алга болжээ.

	Тэр хоёр нойрсоод сэрсэн юм шиг өглөөний сэрүүн сэвсээ хүйтэн салхинд чичирсхийн, биеэ биеийнхээ дэргэд хэвтээ чигээр сэхээ оржээ.

	Ийнхүү Уулиншпигель мандаж байгаа нарны ув улаан туяанд гэрэлтсэн Нелегийн сайхан биеийг харж байв.

	УУЛИНШПИГЕЛИЙН ДОМОГ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Меа Culpa — миний нүгэл




	[←2]
	 Агнесса — католик шашны ариун дагина.




	[←3]
	 Кифера — грекийн эртний домог түүхэнд гардаг Архипелагийн арал, Афродита бурхны эх орон




	[←4]
	 Фландри — XVI зууны Нидерланд улсын арван найман аймгийн (муж) нэг нь.




	[←5]
	 Патар — хуучин цагийн жижиг бутархай мөнгө.




	[←6]
	 Флорин — алтан зоос.




	[←7]
	 Вальядолид — Испанийн эртний хот. Тэр үед испанийн нийслэл байжээ




	[←8]
	 профоса — цагдаагийн дарга




	[←9]
	 Мартин Лютер — (1483—1546) Герман дахь Протестант мөргөлийг үндэслэгч




	[←10]
	 Иоанн Гус (1369—1415) Чехийн үндэсний гарамгай зүтгэлтэн Констанц сүмийн тогтоолоор буруу номтон гэж шатаагджээ.




	[←11]
	 la salade гэдэг «салат» (шанцай) төдийгүй бас «дуулга» гэсэн утгатай үг




	[←12]
	 Ave — католик мэгзэм




	[←13]
	 Астарта — эртний ассири финикийнхний бурхан; грекчүүд түүнийг Афродиттай адилтгадаг; дундад эртний лам нар шулмын гэргий гэж үздэг байжээ.




	[←14]
	 Бензой — модны давирхайнаас гардаг үнэртэн хүжис




	[←15]
	 Эзэн хаан Карл Гентэд төржээ




	[←16]
	 Францын ван I Франциск (1494—1547)




	[←17]
	 Альба — XVI зууны үеийн Испанийн жанжин (1567—1573) Нидерландын захирагч




	[←18]
	 «San-benito» — тэрсүүд хэргийн учnр шийтгүүлэгсэд олны өмнө шатаагдахаар явахад өмсүүлдэг шуудай маягийн хувцас ажээ




	[←19]
	 Ламме гэдэг нэр бол хурга гэсэн үг ээ




	[←20]
	 Нидерландын тэр үеийн эрх чөлөөт наргианы нийгэмлэгийн нэг ажээ.




	[←21]
	 choeseels — бүгшээж жигнэсэн мах - рагу




	[←22]
	 dobbel petenman — Петерманы давхар шар айраг онцгой хатуу шар айраг




	[←23]
	 Ивгээлт Мария баяс. Есүс бурхан чамд чиний хэвлийд үр заяатугай гэсэн үг




	[←24]
	 Фирсхаро (үгчилбэл «Дөрвөн вандан») — нэгдлийн шүүх




	[←25]
	 Брабантад онцгой эрх чөлөө олгосон үндсэн хуулийн жуух бичиг




	[←26]
	 signorkes болон sognorkinnes* — эзэн ба эзэгтэй, фламандыг багасгасан утгаар Испанийн нэрлэсэн нь




	[←27]
	 Протестантууд католик шашныг хэлдэг байв.




	[←28]
	 waterzoey — загасаар хийсэн хоол




	[←29]
	 Мөнх жид гэдэг нь Христос шашны домгоор бол Христосыг загалмай дээр тамлагдахаар явж байхад нь доромжилсныхоо төлөө бурхнаас үүрд тэнүүчлэх тавилантай болгосон Агасфер юм




	[←30]
	 Крез — Лидийн домогт хаан (ред.)
 




	[←31]
	 Алтан руно — нидерландын ноёд эрхэмсэг нарын баатрын дээд зэргийн одон




	[←32]
	 Талер — эртний германы 3 марктай тэнцүү мөнгөн зоос (ред.)




	[←33]
	 Бос, бос! Тушаалыг сонсож бай, нохой, амь ор!




	[←34]
	 Католикийн шашин




	[←35]
	 Симония — шашин мөргөлийн мяндаг худалдах явдал

